
«ЯҢАДАН КАЙТУ» дәфтәреннән

СӘЛАМ, ӘЛЕ, СӘЛАМ!

Киткәнем юк, нинди кайту ди ул,

Чакрымнармы ерак аралык?

Безнең ераклыкны һаман да шул

Кулны кашка куеп карарлык.

Кайтып-китеп йөргән кебек булса

Соңгы еллар йөрәк хәлләре,

Сәбәбе бар: хисләр шулай туза,

Кибә барып күз яшь күлләре.

Ялгыш куйган өтер җаенда да

Булгалады уйлар күңелдә,

Күп ноктага барып терәлгәндә
Аяк басылгандыр эзеңә.

Киткән булсам, кабат кайтыр идем,

Адашмыйча һәм ул йөрүдә,

Бүлмәләргә ут элгәнсең, өем

Чаттан борылуга күренә!






02.01.05.

ЧИТТӘ ҮТӘСЕ ГОМЕР

Саргайтыр сагышларымнан

Аердың, ала китеп,

Шул юлда барышларымда

Бәхетле тиңең итеп.

Кошларның илгә кайтыр чак,

Ә безнең — китеп барыш,

Калдылар менәлмәс таулар

Буйларда карыш-карыш.

Үтәлмәс юллар түгелдер,

Егәрең кайнап торса,

Юлларда җилләр өлгердер,

Сәламлек серең барса.

Саргайтыр сагышларымнан

Аерым китеп бардык,

Ефәктәй, җептәй чагымнан

Кушланып оя кордык.


ШИГЪРИЯТ КОЛЛЫГЫНА КАЙТУ

Онытылган соңгы яфрагыдай

Көздән кышка кергән урманның —

Мин ялгызым калдым,

Күгемдә — ай,

Салып ташлады да күлмәген,

Түрләремдә йөрде,

Җан йөгерде —

Тәнем буйлап утлы йөрәгем.

Хәтер — тайгак,

Дөньям — таяндырмый,

“Ходам!”— дидем,

Догам үтмәде...

Минем кадәр кол да бәхет тапмый

Кала икән —

Ни хәл итмәле?





09.06.04.


ХАКЛЫКНЫ ТИКШЕРҮ
Яхшылыкка чыгып, яхшы сүзне

Сөйли калса телләр

Минем хакта,

Һәм белегез, хикмәт миндә түгел,

Үзегездә хикмәт,

Миндә — хата!

Яхшылыкка чыгып та яманны

Сөйли калса телләр

Минем хакта,

Сез белегез, хикмәт — үзегездә!..

Миндәгесе түгел,

Миндә — хата!


ИДЕЛДӘЙ САГЫШЛАРЫМ БАР

Җан кылы бу, сагыш кылы җанның —

Зеңләп куйды артык тартылудан,

Бүген-кичә юклык һәм барлыгым

Башын чөйде дөнья тарлыгыннан.

Минем яшәү тын күл генә иде,

Пар аккошлар йөзгән өсләрендә,

Һәр көн анда кояш кунак иде,

Ай һәм йолдыз тулы кичләре дә.

Минем тормыш тук башаклар шаулап

Үскән дәртле хезмәт басулары,

Мин кайнадым домна мичләр дулап,

Белсәң иде ташып ярсуларны!

Бүген менә җан кылына чиртте

Гомеремнең хәтер кулы уйнап,

Кәрван-кәрван күз яшьләре китте

Идел дигән дәрья сулар буйлап.





          09-10.06.04.


БАЛА ДОГАСЫ

Якты кояш ничек бакчаларны,

Чәчәкләрне сөя һәр көндә,

Без дә, әнкәй, синең назларыңны

Җыеп үстек иркә күңелгә.

Бәхет белән тулсын, рәхмәт белән,

Әниебез, синең тормышың,

Яшәү яме, әнкәй, безгә синнән,

Бирмә, берүк, дөнья, сагышың!

Шәфкатеннән Ходай аермасын,

Һәркемгә дә куя ул җаен,

Мең тапкыр да аздыр,

Рәхмәт яусын,

Әниебез, сиңа һәрдаим!





10.06.04.


ЮКСЫНУДА

Ил эчендә гарип күңел,

Яңгыры зар сугарды,

Сугарды —

Юл бозылды...

Әллә яшәү,

Әллә үлем,

Хәтерләрем югалды,

Күңелем юалмады.





07.06.04.


ХУШЛАШУ

Шушы кадәр ник еладың
Күзең нуры киткәнче?..

Җанның уты бетәсе,

Бетәсе —

Көн китәсе!


ТУЙЛАР ЭЧЕНДӘ
Үтте туйлар, үтте бәйрәм,

Илдә хөрмәт киң булды,

Таралып китүдән күңел

Зар калган чак күп булды...

Туйлар саен җыр йөрер,

Уйсыз чаклар шул булыр,

Түгелеп китте күңел.


КОТКЫЛАНУ

Төртте күңлем пәрдәсенә
Якты көн кояш нурын,

Ачылырга тиеш иде

Хәтерем,

Түрдә урын

Юк идеме мин фәкыйрьгә,

Көйләнеп китеп кәеф,

Ник бастың кабат җилкәмә
Күтәрә алмас хәвеф?





29.06.04.

ИДЕЛ ЯРЫНДА

Мәгънә көләче күңелне

Ымсытты, мең халәтем

Бөтендә иде, өметне

Өйде көн, ничек ятим

Булыйм ди, минем илләрне

Айкап та югалмаган

Хисләрем зарлы сүзләрне

Оныткан...

Ут йөрәкне

Ачам да Идел ярыннан,

Маягы булып, еллар

Агышын тойган сыман,

Юлларны адашмасыннар

Дигәндәй басып торам.

Еракта Казан, еракта —

Гомерем кичкән калам,

Нигәдер кайнар кочакта

Еламсык бала сыман...

Мәгънә көләче күңелдә —

Ерактан карап торам.




Тәтеш, 28.06.04.

СЫЗЛАНУЛЫ КӨРӘШ

Элек хәтер якты алан иде,

Җиләкләре һәм дә чәчәге

Гел үзенә җәлеп итә торды,

Тигез иде намус үлчәме.

Көннәр башка хәзер, гомер башка,

Җиле дә бар, хәтта бураны,

Намуска да икән мәкер баса,

Булмагандай булып булганы.

Сагынып яшим язны һәм җәйләрне,

Кыш озыны кисә бәгырьне,

Гүя яңартачак хәтерләрне,

Намусым да басып мәкерне.





Казан, 30.06.04.

ГАЗАП ТӨЕНЕ ЧИШЕЛЕШ

Яшәү белән үлем арасында

Югалды бу хәтер ничә кабат,

Эзләп табылмаган бәхетнең дә
Иңнәремә куйган чагы канат.

Ябышырга салам эзли күңел,

Батып барам еллар ерагына,

Якты көнем, күлмәк булып тегел,

Кирәк чагың тормыш ярагына.

Авыр булмас һаман гомер йөге,

Бөкеремне кабер төзәтәчәк,

Бәхет алыр канатына мине,

Күлмәк булып көнем тегеләчәк.





Казан, 11.08.04.

ЯШӘЛМӘГӘН СЫМАН

Күңел тынычлыгын алды җиһан,

Ваклана да кинәт йөрәк әрни...

Бу бәлаләр килә, димен, кайдан?

Гүя мине бер иләмсез каргый.

Илгә чыгам, илнең яме киткән,

Өйгә керәм — шыксыз диварлары,

Җанын куяр урын эзләп йөргән

Пәри кебек булам, убырлары.

Саулык китсә адәм баласыннан,

Җаны шаша, тәннән качар сыман,

Юктан гына гүя мин яралган,

Бардан кабат юкка чыгарылган.


КАЗАН КАЙНАРЛЫГЫ

Урамнарың мең тарайды, Казан,

Иркенәйде йөгрек машиналар,

Безнең дөнья күккә кулын сузган,

Ә аңарның әллә милке тузган?

Болыт иләмсезе коры кисмәк

Кебек таралган да уңга-сулга...

Суык җилдән нәрсә өмет итмәк?

Чүкеч алып, улмы кыршау суга?

Бар иде дә җәйнең эсселәре,

Кигәвенле печән аланнары,

Инде хәзер көзнең килүләре,

Тиз таралды җиләк базарлары.

Урам тарлыгында җайны эзләп,

Юл чыгарга форсат күзли ирләр,

Казан кайный, машиналар, безләп,

Сыешалмый йөгреп йөриләр.


ЯРАЛЫ ҖАННАР

Сагынганым оныткандыр кебек,

Яраттыра белгән ярлар идек,

Мин тауларны кисеп чыккан чакта

Сезләр инде алышкансыз йөзек.

Белми калма диеп хат язарга

Була иде, диңгез тугылатып...

Нинди төшү ди ул казаларга —

Җылы түшәкләрдә иркен ятып?

Сагынганым күптән оныткандыр,

Кавышырга тиеш ярлар идек,

Күз уңыма шәүләң белән кагыл,

Бу җаннарны яшьли яраладык.






25.08.04.


ЯШӘДЕК, ДИГЕЗ!

Җәелде көн өмет болынына,

Хәтфә үләнендә тәгәрәшеп

Үсә идек, дөнья борчуына

Исләр китми генә шау-гөрләшеп.

Үсә идек, сизелми дә калган,

Буй җиткәнбез, терәк баганасы

Итеп карый әткәй,

Ник оялган

Күрше кызы — баллар балланасы!

Илгә кирәк, илгә...

Сыгып алды

Тамырлардан дәртле гайрәт-көчне,

Җыелды көн, өмет сүнә барды,

Юрган сыра төнем үрмәкүче.





26.08.04.

КАНАТ ИДЕМ, ЮКСА

Өзелгән дә, киселгән дә, кабат

Ялганган да чаклар булгандыр...

Юган керләреңә үсте канат,

Искән җилләр кат-кат уралыр.

Мин тынармын, гомер язым түгел,

Мең яшькәчә яшәр булсам да,

Хәтеремә яфрак коя күңел...

Барлыгым да инде юк санда.

Өзелмим дә, киселмим дә, кабат

Ялганасы җөйләр калмады,

Гомер буе сиңа идем канат,

Тик күтәреп оча алмады.





27.08.04.


КӨН КАЙНАРЫНА АШКЫНУ

Шифа эзләп хәсрәт утын йоттым,

Авыруыма дәва юк икән...

Соңгы өмет — илкәемә кайтыйм,

Адәмнәргә хыял — ак җилкән.

Иген кырларыннан йөзеп үттем,

Таулар кичәм, олы суларны,

Ашкыныплар куып килә үлем,

Аркылыга кисеп юлларны.

Ил сулышы җаннарымны айкый,

Каеннарым башын игәндер...

Көн яктырды,

Тәндә гайрәт кайный,

Яшиселәр алда икәндер!





01.09.04.

НИГӘ ШУЛАЙ?

Яшәешем көзге яфрак кебек

Өзелепләр төште гүяки,

Кичәм-бүген томаннарга кереп

Югалдылар,

Көннең өрәге

Яфрак изеп үтте көлеп-көлеп,

Кадеремне елак күземә
Тамчы итеп элеп, баш идереп,

Кара буяп якты йөземә.

Һичкемнең бу сихере дә түгел,

Күз тидерер гамәл, күркем юк,

Минем гомер мең еллардан килер

Һәм дә бүген өзелеп калыр күк.






01.09.04.


СОҢГЫ ДОГАМ

Миңа ихтыяҗын сиздермичә
Тыныч кына якты дөньяның
Кичкә авыша барган көннәренә,

Төннәренә кереп тормамын.

Күп яшәлгән инде, күрелгәннең
Яхшысы да булган, яманы,

Сиздермәдем үзәк өзелгәнен,

Мәхәббәттә йөрәк янганны.

Тынлык хөкеменә китеп барам,

Туфрак җиңеллеген теләрсез,

Ирешмичә калган булса догам,

Бу дөньяга ничек түзәрсез?






02.09.04.

ГАФУ, ХОДАМ, ГАФУ...

Эчелгән бу тормыш савытыннан

Төбенәчә, әллә гомерем

Эссе дала хезмәтендә торган,

Әллә утта булган йөрәгем.

Басылмады сусау, баса алмас —

Дәрья төпләренә төшсәм дә,

Мохитләрнең тамчысы да калмас,

Нинди янудыр бу, белсәм лә!

Әллә тәмуг иде минем гомер?

Тагын анда көтсә җәһәннәм?

Кырык тапкыр булдым инде күмер,

Кайчан җәннәт күрер бу бәндәң?


ЮКТЫР ИНДЕ

Сабырымны сындырырлык итеп

Сыга калсаң, дөнья, җилкәләрне,

Чөеп кенә ташлар, намус җитеп,

Кеше сиңа һаман үпкәләде.

Ашыгылган, сан актыгы — авыр,

Сан артыгы бары саташудан,

Изелеп кенә төштем, гүя камыр,

Азмы бәйрәм бездә баш ашудан.

Хәерлегә, дибез, хәерлегә,

Хәерләргә калгач, юктыр инде,

Сабырлыгын сындырырлык иргә
Әверелдем, түргә җанаш иңде.






10.09.04.



ЕГЕТЛЕК

Алмадыммы кулларыма бу дөньяның малларын,

Җикмәдемме елгыр атлар, тотмадыммы юлларын?

Кемнәр миңа тиң булам дип куймадылар иңнәрен?

Азмы миңа түшәк итеп салмадылар буйларын?

Кайсыларның ил йөзендә күрке җиһан әйләнде?

Күпмеләргә насыйп булды күрү бәхет туйларын?

Болар барсы бер тиенлек чүпкә тиң адәмигә,

Нәфсе дигән шайтаныма бер бирмәдем кулларым.

Мин җиккәнгә, мин йөргәнгә, мин сөйгәнгә тиңнәр юк,

Тормыш дигән киң мохитне мең тарафтан иңләдем.









15.09.04.

ТОРМЫШ СЕРЕ

Бу тормышның бары-югы тигез —

Кемдер булуыңда хикмәте,

Ике дүртең һаман шул ук сигез,

Агармый һәм кара икмәге.

Элекләр дә әллә кемнәр булган

Хәтта чабаталы егетләр...

Бу тормышта кемнәр кайчан уңган?

Уңганы да уңган кебекләр!

Яшәү сере мин кемлектә түгел,

Мин барлыкта икән, юклыгы

Йөрәкләрдә күптән кара күмер,

Үлеме дә тормыш шуклыгы.





22.09.04.


ШУЛАЙ ИНДЕ

Шигырь таләбендә күпмеләрнең
Йөрәкләре утка әүрелде,

Мин коесы идем шул гәүһәрнең,

Мең сусаган куллар үрелде.

Сусаулары азмы басылмады,

Азмы кабатланды яңадан?

Гәүһәр сата күпләр ясалмалы,

Мал казанып шундый ялганнан.

Бүген яшәү белән бетми дөнья,

Иртәгә дә дәвам итәчәк,

Коелардан кемнәр җәүһәр җыя,

Йолдызларны күккә тезәчәк.

Хәтер янчыгында күптән инде

Ике тиен көнем калмады,

Безгә бәхет авып килә иде,

Күтәрерлек йөрәк булмады.


КЕМЛЕКЛӘРЕМ

Бу дәрт сүнмәс, элек тезгененә
Басып тору үзе газап иде,

Хәзер аның хәтта кешнәвенә
Ачылып китә зәгыйфь йөрәк түре.

Эһ кайнарым, җилеккәчә үтеп

Кайнатуың иде яшәешем,

Инде еллар әрсез кулдан китеп,

Салкын төндә калып бөршәешем.

Бу дәрт сүнмәс, имеш,

Кайнары да

Сүнә икән кызган күмерләрнең,

Чүкеч булып язмыш кыйнавына

Күрә хасил, адәм, кемлекләрең!






24.09.04.

   ӨМЕТНЕ КИСҮЧЕЛӘРНЕ ШАЙТАН, ДИЛӘР

“Килде заман, шигырьнең заты бетте,

Хак сүзнең дә халыкта хакы китте,

Хәтта кәттә, танылган шагыйрьләрнең
Китабыннан күпләрнең гайрәт чикте!”

Бу сүзләрме, бу сүзләр миннән чыкмас,

Бакыр тутыкса да, алтында йокмас,

Миндә шигырь мең янып бер сүнмәде,

Хәтта зәмһәрир кыш аны суытмас.

“Язма!”— диләр, бастырмый китапчылар,

Шактый булды инде тутыгучылар,

Нәүбәтемне көтәм, ашыкмыйм бер дә,

Шигырьләрем чыгар, чыгар әле, чыгар!


ЯШӘҮ МӘГЪНӘСЕНДӘ
Тормыш казанының кайнарлыгы

Йөрәк дәртен бер дә суытмый,

Калдырмыйча акыл айнырлыгы,

Һаман алгы көнгә куәтли.

Яшьлек белән бер дә исәпләшми,

Иңгә алдык, гасыр йөге дә
Сыгылдырып инде төшерәлми,

Яшәү дәрте канда йөгерә.

Үзебезгә булсын димәдек бер,

Халык өчен, илем хакына!

Шулай яшәү дөрес икәнен бел,

Тормышыңа аяк басканда.





25.09.04.


ГАДӘТКӘ КЕРҮ
Гадәт кенә барсы, уен гына,

Ә нигәдер күңел кыенсына,

Бу дөньяның гади барышына

Бәйрәмнәре килә дә кысыла...

Урамнарда октябре көзнең,

Булмады да быел яфрак туе,

Кемлекләрне сынаргамы безнең
Иртәрәктер суытырга уе.

Өй җылысы тәнгә сеңә алмый —

Куырылып бөрши бөтен тараф,

Бәйрәм арты бәйрәмнәре калмый,

Уен итәм гадәтенә карап.





05.10.04.

ГОМЕРЛӘРЕМ ҮТТЕ ИНДЕ

Кичке сагыш күңел тугаенда,

Яшәешнең ерак юлчысы

Кебек арып хәлсез утырганда

Тиеп үтте чыбыркысы очы —

Язмышымның!

Ни хәл идең анда,

Сөекле яр, әллә хәтерең
Яңарды да, ачылып китеп яра,

Мең өметең сызгандымы җиңен?

Ни кызганыч?..

Ябыныплар томан юрганын,

Күңел тугаенда өянкеләр

Сагышынмы кочып йоклармын?


ХӘЛ ГАДӘТЕ

Мәхәббәт дип авыз суы корган

Егетләрдән мыштым гына көлеп

Йөргән чакта без дә гашыйк булган,

Без дә янган кара көлгә килеп.

Осталарга гел кызыга идем,

Ничек шулай булдыралар, диеп,

Яреп йөреп күпме бина салдык,

Инде хәзер үзем оста егет.

“Кисәү агачы!”— дип көлдерәсең
Ул картлардан, дөнья, ни хикмәтең?

Әллә, көлке, куа китерәсең
Картлыгыма таба бу тинтәгең?





06.10.04.


КУЛЫҢ СОРЫЙСЫ

Күрешүләр, югалтулар белән

Үтеп киткән безнең замана,

Кануны шул, бездән соң да калган

Заманалар шулай казана.

Кемдер сөяр, кемнең исе китмәс,

Кемгә ничек бит ул яшәеш,

Озата калган ак каен да көтмәс,

Каршы алган имән картаймыш.

Инде хәзер күрешербез микән,

Бу югалу инде соңгысы...

Минем күптән туй атлары җиккән,

Кулың гына барып сорыйсы!





07.10.04.


ДӨНЬЯЛЫГЫМ БАРЛЫГЫ

Көзем, сагыш аламасы булып,

Иртәләрдән кичкә җәелеп,

Тәрәзәдән карап сулык-сулык

Елый бирде, тәмам бөгелеп.

Нәрсә, дөнья, шушымы барлыгың?

Алдамадың хәтта асылың —

Энҗе-мәрҗән белән, бу тарлыгың
Белән тагын нигә ачылдың?

Бәяләр дә хәзер башка инде,

Тиенем дә сумга торырлык,

Купшыланып килә белсә иде

Бәндәләргә дөнья түр булып!





08.10.04.


ЗАМАН КИТЕШЕ

Ансына да хәйран иттем,

Монысын да хәтерем

Яңарсынга алган идем,

Артык итеп кадерем.

Безгәме замана белән

Утырып елашырга?

Үзеннән өстен булудан

Адәмгә буен сына.

Ансы да хәйран иде дә,

Монысы да бик хәтәр,

Адәмнәр башыннан гына

Замана үтеп китәр!




12.10.04.


СӘЯСӘТ ХӘЛЕ

Уен хәтәренә өлкәннәрнең
Күз төбәлгән, хәйлә һәм хәрәм

Катнаштырып шулай мәш килүнең
Ахырына калмас мөхтәрәм.

Кемнәр — кемне?

Ике як та тигез,

Икесе дә игез бичара,

Гаделлекне таләп итүегез

Үзегездән тиеш, шул чара!

Уен гына иде,

Уйнак чыгып,

Ахырлары узды уеннан,

Шулай була хәрәм катыштырып,

Хәйлә катнаштырып куюдан.





13.10.04.

НИГӘ ШУНДЫЙ БУ ЙӨРӘК?

“Сине сөям!”— диярсең дә
Башларыңны иярсең...

Сагыш тулы йөрәгемә,

Белмим, ничек сыярсың?

Аңа дөнья да сыймады,

Сыймады байлыклары,

Хәтта бриллиант кашлары —

Сыймады балдаклары!

Зәңгәр күкләр, йолдызлары,

Кояшы, якты ае —

Аңа берсе дә сыймады,

Тәхетләр һәм сарае.

Хәтта үземне сыйдырмас

Булды ул, утта көйрәп,

Галәмне сыйдырган күңел

Югыйсә синдә, йөрәк.




16.10.04.

      ҮЛЧӘМ

Минем хатам муеныма басты,

Әллә кайчан калган онтылып,

Түрләремдә якты кояш батты,

Хәтта аем тәмам тотылып.

Дөнья шундый... Гамәл өйрәттеләр

Гамәлсезләр, күпме нәсыйхәт

Ишеттем мин, ничә тәүбәсезләр

Тәүбә таләп итте һәм хөрмәт.

Җаһилләрме оялачак иде?

Пәйгамбәрне азмы изделәр?

Һәр нәрсәнең башлангычы булды,

Ахырларын гына күрмиләр!

Муендагы хата — хата түгел,

Йөрәктәге хата — яманы!

Шуны тойгач кына миңа җиңел

Булып китте сулыш алганны.


УТ БАКЧАСЫ

Зарланырлык хәтта йөзем юктыр,

Рәхмәтем дә сукыр, ни кадәр

Тагатьләрем ярым-йорты, такыр,

Алалмадым төзек бер хәбәр.

Сайламадың, әллә белми калдым,

Сизми калдым микән бәхетем?

Җылы тәнгә көнем булды салкын,

Йөрәгемә дөрләр ут яктың.

Нәмруд уты гөл букчасы булган

Ибраһимга — сөйгән колыңа...

Гомерем дә җырдан гына торган,

Ялгызыма бугай барсы да.

Ул гөлләрне учларыма алам,

Дәфтәр-дәфтәр, җаным адаша,

Бу замана мине утка салган,

Бакчасында күзем камаша.





17.10.04.


САГЫШ ЯРАСЫ

Сөйлә юкны, бар дип тыңлаучылар

Колак куяр, кеше зиһене

Шушындамы мәгәр хөрмәт табар,

Шушындамы буйлар иң килде?

Хәл яманы җайга керми калмый,

Санга җитми калмый замана,

Безне язмыш утка гына салмый,

Уттан гына алмый казана.

Ил эчендә ирләр булып йөрдек,

Кемләнсәк тә таный иделәр...

И бәгырем, мәрҗән кашлы йөзек,

Сиңамы туй? Бәхет телиләр!

Артыгы юк, азы саналмый да,

Хәрәмләшү безгә ярамый,

Юктан барга чыгып алганымда

Йөрәкләрне сагыш яралый!





18.10.04.

НАЗ ЯРАТТЫМ

Бу наз миңа ярым булды авырда,

Бу наз миңа терәк булды сагышта,

Бу наз миңа киңәш булды тагын да,

Бу наз миңа хилаф түгел ялгыш та.

Кемнең нидер өмет иткән ризыгы,

Кемгә нәрсә өлеш төшкән язмышы,

Ә мин хәтта, ихтыярым барлыгы,

Назга сусап, назны алдым, наз колы.

Наз яраттым, иркә бала булмадым,

Наз яраттым, иркә егет булмадым,

Наз яраттым, иркә ирең булмадым,

Наз яраттым, назга туяр булмадым.






21.10.04.

ТЕРСӘК СУГЫШЫ

Кемнең кемгә кирәге,

Дөнья йөзе терәге

Булалмагач...

Бу — хакыйкать, 

Мең еллардан килгән,

Мең елларга калыр бездән соң да,

Алган мирас — шушы,

Калганы да

Хәерледән хәерлесе икән...

Балаларым җиткән,

Безнең чорлар үткән,

Казынганым — чокыр,

Казанганым —

Кара үлем көткән.

Җилкәле ирләргә дә
Терәк булыр өчен

Теләк кирәк икән!


СӘЕР ТОЕМ

Аллаһ белән сөйләшергә телим,

Ә ул — сүзсез, гүя ишетми,

Ник ярдәмсез калдыргандыр, белмим,

Барлыгын һәм көчен күрсәтми.

Бу дөньялык авыр халәтендә
Кала барса, күмеп каралык,

Шушы кадәр сукыр адәменә
Иман шәме бирми яктылык.

Уңым-сулым куе караңгылык

Була барып, шашкан тавышлар,

Мөгердәшеп үксез сыерлар күк,

Өсләремә килә барышлар.

Нәрсә булыр: туклык, әллә ачлык?

Авырлыкмы, әллә җиңеллек?

Аллаһ белән барсын сөйләшерлек

Идем үзем, калдым изелеп.





30.10.04.

       И ЯМЬ!

Уй колачы ачылды да, хәтта

Галәмнәрне кочты сыендырып,

Гүя Аллаһ үзе кылды хата —

Сәҗдәләргә мине сыгылдырып.

Без сөйләштек, ә ул аңлый икән,

Мин генәме мәгънә төшенмәүчең?

Йөрәкләрдә пешеп чыгар иткән

Мәхәббәтне, хәтта дошман үчен.

Сүз — үлчәнә, юри генә әйткән

Чагыңда да граммнарга кадәр,

Уй комачы ачылды да, и ямь,

Йөрәгемә алдым синнән хәбәр.






06.11.04.

       ТҮЗӘРЕМ

Онытылдың, учаклар да сүнде,

Йолдызлар да йомды күзләрен,

Минем уйлар хәзер башка инде,

Башка — ярлар, башка — түзәрем.

Онытылдың... Нинди иде икән,

Яшел, кара синең күзләрең?

Белмим, хәтта яраттыммы, күптән

Ныклык бетте, китте түзәрем.

Онытылдың, хәтер сандыгымның
Бушлыкларын айкый күзләрем,—

Әллә үзең миннән чыгып киттең,

Калмаганга бер дә түзәрең?





07.11.04.

ХӘЛ КАДӘРЕ

Керфек какты... Күңел якты

Учагын хәтерләрнең,

Аркылыга килде, ятты

Намустан хәбәрләрең.

Ник миннән сорыйсың аны —

Белмәгән кеше кебек?

Ай — күрде, кояшың алды

Күз нурын хәтта җыеп.

Хушлаштым... Хушым ошамас,

Мин кабул түгел идем,

Әүвәлдән якты булмагач,

Һаман шул күңел өем.




Ноябрь, 2004.

ХАРАП ИТӘ
Дөнья бик тә үзгәрмәкче,

Яңарыплар эш итмәкче...

Гореф-гадәт харап итә.

Аңлар өчен укыганны

Күп кирәкми, хәреф таны...

Гореф-гадәт харап итә.

Илләрдә изге хәбәр бар,

Ирләр өчен ләхет тә тар...

Гореф-гадәт харап итә.

Яшен булып яшьнәгәнем —

Мине ярың итмәгәең...

Гореф-гадәт харап итә.

Сүз үткере җанга керә,

Сөйләнелә дәрткә күрә...

Гореф-гадәт харап итә.

Син — итекче, мин — читекче,

Дөньябыз да көйләнмәкче...

Гореф-гадәт харап итә.




Ноябрь-дек., 2004.

АДӘМ МӘРТӘБӘСЕ

Күтәрде төн кошы очарга канатын,

Калмасын иде күңелдә күләгәсе,

Кояш белән ачылса бар тарафым,

Юк җаныма минем пәрдә эләсе.

Яктырам... Аккош булып оча

Ул илдән бу илгә каерып канатын,

Мине азлар ярата, мине күпләр коча,

Гомерем буена сан арты сан арттым.

Наз кирәк, үзәгем өзелер дәртемдә,

Ачылдымы йөрәгем җәрәхәте дә?

Җаныммы бу хисләрем харабатында,

Әллә даныммы ул, сан бәрәкәте дә?

Күтәрде төн кошы очалмый канатын,

Каплап алды күңелемне күләгәсе,

Санымда арттым да, санымнан мең кайттым!

Гомер буе ничә бар шулай түләнәсе?





Казан-Табул, ноябрь, 2004.

   ОЯЛГАНЫМ

Бу колыңны кайнар кочагыңда

Җылытсаңмы, инде һичкайчан

Үзсенмәс тә идем, шул чагында

Арыныплар һәммә кайгыдан.

Сөймәдемме, көймәдемме, хәтта

Көлгә калганчыга мең янып?

Әле һаман торам алларыңда

Хаталарым белән оялып.

Хакыйкатьме иде һәр тапканым —

Насыйбыма тигән өлешем?

Рәхмәтләрем, мең кат куанганым —

Кайта-кайта һаман килешем.





07.12.04.


РӘХМӘТ, УКЫТУЧЫМ!

Син гомергә, тәүге укытучым,

Юл башында, гыйлем чишмәсе

Кайдалыгын миңа таныттың да,

Килми аннан бер дә китәсе.

Зиһенемне челтер татлы суы

Сафландырды, ачты күзләрем,

Гыйлем миңа юлдаш гомер буе,

Аңлап торам хаклы сүзләрен.

Гамәл белән үлчим, яшәү белән —

Китапларда тапкан чынлыкны,

Сүзләр белән терким, язмам белән

Тормышымнан алган хаклыкны.






08.12.04.

СҮТЕЛҮ
Хәтерләремне югалттым

Сагышым урамында,

Инде ничәнче кайтамын,

Илләрне урадым да.

Бәлки очрашып куярбыз

Суга дип төшкәнеңдә,

Тузгымас әле оябыз,

Сүнгәндер хисләрең дә.

Бәлки чал шомырт, бу таллар

Хәтерли торганнардыр?

Минеме югалткан алар —

Күренсәм, табарлардыр.

Юк икән... Күптән өйләргә
Су торбалардан менә,

Урамнан тузан йөгерә,

Күзләргә керә-керә.


ҮЗ ИТҮ
Син мине аңлаучы түгел,

Мин сине төшенмәдем,

Яшәдек, синең дә бу ил,

Минем дә шул икмәгем!

Тормышның җебендә идек,

Иңнәрдә иде үзе,

Сөенсәк, бергәләп көлдек,

Еласак — бергә иде.

Шул ук җан белән яшәдек,

Шул ук уй иләгендә,

Ят сүзләр әйтә белмәдек,

Бозмадык сөйләмен дә.

Тик ничек болай булдык без,

Бер авыл балалары?

Гозерем төште, итеп үз,

Авырмы аңлаулары?


ҮТЕЛГӘНГӘ — АМИН!

Хата белән тулды ярсу күңел,

Эзли-эзли яшәү мәгънәсен...

Ул кемнәргә генә икән җиңел?

Бу тормышның җыйдык гамьнәрен.

Салкынына түздек, эсселек тә
Җан көйдерде, китеп сихәтләр...

Кемгә насыйп икән игелектә
Сөенечкә тулы рәхәтләр?

Туылган шул, шуңа яшиселәр

Килә җирдә — игеп бәхетләр...

Нәрсә икән алда күрәселәр?

Үтелгәнгә — амин, егетләр!





15.12.04.

ЗАТЫҢ КИТМИ

Кемнең җене котырткандыр, белмим!

Кем бәхетен атлап киткәнмен?

Аркылыга килеп тормас идең,

Һай тормышлар, гомер иткәнем!

Булдыксыз ир түгел үзем бер дә,

Булмаганнарны да булдырдым!

Гамәлләрем йөрмәдеме телдә?

Инде йөрәгемне тугардым.

Кем атлары башакларда кешни?

Минекеме улак кимерә?

Заты булса, адәменнән китми,

Алтын тапса да ул үзендә!


ҮЗЕМНӘН КИТТЕМ

Сүнсен иде инде мәхәббәтем,

Күп җылытты салкын көннәремдә,

Хәзер инде калды газабы һәм

Авыр көле генә йөрәгемдә.

Кайвакытта, уйлар кузгалыпмы,

Күмерендә ачып очкын күзен,

Кабыныплар китәр сыман, соңмы,

Әллә иртә килде миңа түзем.

Кан кайнарын комлыклардан түгел,

Мәхәббәтнең таптым учагыннан,

Инде менә качмак була күңел

Хәтта хәтердәге шул чагымнан.

Сүнсен инде, сүнсен, очып бетсен

Көлләре дә, булыйм аннан өстен,

Хакыйкатьнең базарына җиттем,

Синнән түгел, мин үземнән киттем.





Декабрь, 2004.

ГОМЕР ЯМЕ

Минем гомер язгы чәчәкләрнең
Якты болынында үтсә дә,

Бересен дә өзеп тоталмадым,

Чәчәкләргә буем җитсә дә.

Үссен алар, сулмасыннар диеп

Яумыймыни җылы яңгырлар?

Сәламләшеп үтәм, башым иеп,

Юкка чыгып, бетеп сагышлар.

Хак яшәеш менә шундый икән,

Җан кадере — бөек кадер ул!

Минем гомер язгы чәчәкләрдән

Ямь алырга килгән гамьдер ул.





22.12.04.

САГЫНУ ХӘЛЕМДӘ
Сагынсаң, мине сагын син,

Яратсаң, мине ярат,

Һаман да утларда йөрим,

Мәҗнүндәй хәлем харап.

Гөлләрдә сине күрәм мин,

Урманда, аланнарда,

Төбәлгән сиңа күзләрем,

Куркамын яраларга.

Сагынсаң, димен, сагыну

Нинди ул — белмисеңдер!

Яратсаң, димен, ярату

Яндырды, итте күмер.




20.01.05.


ҮЗЕҢ УЯТ

Ил көнендә күпме уйлар ята,

Күпме җаннар — җылы табалмыйча,

Сыпрып үтте кояш, таң уята...

Төн уздырдым йокы алалмыйча.

Эшләмәдек түгел, без тартканны

Филләргә дә хәтта йөкләмиләр,

Заманалар арттан карап калды,

Киткәннәрнең юлын чикләмиләр.

Кая җиттек? Нинди иде максат

Ә югыйсә безнең!.. Инде оят!

Йокланылса беркөн сине уйлап,

Йомшак дәшеп, берүк, мине уят!





09.10.05.


ЯШЬЛЕГЕМ — КАЗАНЫМ

Ераклардан кайтам, ераклардан,

Канатларым җәеп, аккош сыман,

Мең каладан күркәмлерәк Казан

Каршы ала, яшеллеккә чумган.

Урамнарын узам, күперләрен,

Иделемә, Казан-суга сәлам!

Монда минем бәхет тапкан оям,

Иркен монда күкләр, иркен галәм!

Суларыңа төшәм, күлләреңдә
Уйнап-уйнап йөзү рәхәт миңа,

Яшеллеккә чумган сурәтеңдә
Унсигез дә түгел кебек сиңа.


АЛЫШМАДЫМ

Күңелемә якты уйлар салып,

Онытылып яшәү мәгънәсендә,

Мин үзем дә самим хисле халык

Тәрбиясен алган баласы ла.

Буранланып кышлар кышламадым,

Җәйләмәдем азып-тузуларда,

Шатлык иде җирдә бар табышым,

Йөремәдем юллар бозуларда.

Үз сукмагым булды, халык йөргән

Эздән чыгып бер дә чалышмадым...

Хәзер уйлыйм: нигә иде икән

Көрәшләрдә билләр алышмадым?






11.02.05.

ИЛ ГАМЕ

Үкендермә, заман, сүгендермә,

Тезгеннәргә басты хәбәр генә,

Колачларны җыйдым, үз көнемә
Шунда төшеп сүзләр, серләр менә.

Ил байлыгы ирләр икән, алтын —

Ялтыравык бары, ялган кадер,

Диңгез төпләреннән энҗе алдым,

Ил байлыгы иргә икән кабер.

Ир булырлык ирләр тиен җыя,

Ирлегеннән чыгып ил көнендә,

Ул чын иргә генә иле сыя

Һәм чын ил генә яши ир гамендә.

   ҺӘММӘ ӨЧЕН РӘХМӘТ ТИЕШ

Үпкәләү юк, рәхмәтләрем генә
Җыелганнар, әйтми калдырып;

Җиткерәмен, кемнәр ишетмәсә,

Эзләмәсен чыра яндырып.

Җәйләремә рәхмәт, көне-төне

Эшләреннән бер дә аермый,

Көзләремә рәхмәт, явымнары

Җебемәчә үтми калдырмый.

Кышларыма мең рәхмәт булсын,

Бураннары белән уйнады,

Язларымда агым сулар тулсын,

Сагышларым тәмам урады.

Рәхмәт кенә бары, рәхмәт кенә —

Булганына, булачагына!

Гаеп бары бер үземнән генә —

Бирәчәгем-алачагымда!





12.02.05.


ТӘМ ФӘЛСӘФӘСЕ

Ризык тәме белән кергән бит ул

Иманыбыз, кадер, гаделлек;

Шушы булды безне китергән юл,

Тик шушылай таптык игелек.

Сүзнең тәме гадел хөкемеңдә,

Ходай биргән булса әгәр дә,

Шигырьләр дә, пешеп күңелеңдә,

Тәме белән була телләрдә.

Хәрәм икән — тәме китә әүвәл

Ризыкның да хәтта, сүзнең дә!

Татар телем, син идең бит хәләл,

Куәт бетте нигә үзеңдә?




               13.02.05.

ҖАН ТЫНЛЫГЫ

Күңел көзгесендә елларымның
Чагылмаган нурлы яктысы,

Балкып китте назлы хыялымның
Өзелеп төшә барган тамчысы.

Учын куйды вөҗдан, түгелмәсен,

Күгәрмәсен иде көннәрем,

Хыялыннан кеше өзелмәсен,

Йомган чагында да күзләрен.

Күңел көзгесендә шаяралар

Елларымның чагыл нурлары,

Ничек әле онытылган болар —

Сәер тынлык җанны урады.


ЗАРЛЫ ЯР

Күңел урамында ак каеннар

Яфрак яра — карап кояшка,

Кайнарланып минем салкын каннар,

Җиһан сыеп бетте колачка.

Яши белдем кебек, хәтта әле

Яшәлмәгән дә күк тоела,

Гомер иткән шушы дөнья гаме

Чәчне агартырга җыена.

Хәтер кузгалган көн...

Күңелемнең
Урамында калды каеннар

Һаман да яшь...

Минем әле синең
Төшләреңә керер чагым бар.




        Табул, 16.02.05.

ДИПЛОМ АЛУЧЫЛАРГА

Яңа үрне яуладыгыз, бүген

Кулыгызда сезнең — дипломнар,

Ачкычы ул бәхет ишегенең,

Шик-шөбһәләр бетсен, томаннар.

Кая гына тормыш чакырмасын,

Онытмагыз, сезләр — мөгаллим,

Агартыгыз халык күңелләрен,

Сез — изгеләр илдә, сез — галим.

Юккамыни Аллаһ үзе әйткән,

Галимнәргә, дигән, җәннәтем,

Оҗмахларга ачкыч сездә икән,

Дөньялык та табар бәхетен!




      Табул, 17-19.02.03.

СӨЯМ ИНДЕ, СӨЯМ!

Сөясеңме, дисең, сөясеңме?

Ничек инде сөймисең ди сине?

Син бит миңа, бәхет бирәм, дидең,

Сөям инде, сөям инде сине!

Сөясеңме, дисең, сөясеңме?

Ничек инде сөймисең ди илне?

Ул бит миңа, бәхет бирәм, диде,

Сөям инде, сөям инде илне!

Сөясеңме, дисең, сөясеңме?

Ничек инде сөймисең ди динне?

Ул бит миңа, җәннәт бирәм, диде,

Сөям инде, сөям инде динне!





       24.02.05.

ҮЗГӘРҮ ГАЛӘМӘТЕ

Үзгәрмәде түгел, барсы да үзгәрде,

Ялтырап торган бәгырь дә күгәрде,

Элек болар гади тоела иде,

Адәмне бу суык урталай бөгәрде.

Игътибар сал: күңелең сандыгында

Ничә кадәр энҗе саны анда?

Күгәрде, барсы да күгәрде...

Күз яшь белән адәмнең җаны ага!

Тарафлар — дүрт, уң йә сулны сайлыйсың,

Өскә-аска бару җаен уйлыйсың!

Читләрне үзгәртәм дип башланды эшең,

Инде үзеңне дә дөрес таныйсың!






28.02.05.

КОЯШЛЫ ГОМЕР

Коенып чыктым кояшыңа, дөнья,

Язларыңда яшәп, җәйләреңдә,

Безнең хисләр татлы җәйрәвендә
Яшәешнең шушы җәйләвендә.

Ничек икән синең хәлләрең дә,

Яшәүләрең ничек, көннәрең дә?

Бар булсак та бәхет илләрендә,

Йөрәктә ут һаман көйрәвендә.

Шул бозамы күкнең йөзен, әллә
Тар ясыймы безнең күңелләрне?

Коенып йөрим кояшларга, әмма

Болытына күңел күнелмәде.





     01.03.05.

БУ БАШЛАРЫМ БИЧАРА

Елады көн күземә баса-баса,

Хыялдан да еракка аша-аша...

Безме идек заманны тоткан монда?

Инде ул да, онытып, бездән кача.

Зарыкты җан, савылды кан тамырда,

И яшәеш, бу халәтем авыр ла,

Тимер идем, калып барам камырга,

Шашкын хисләр чыгып бетте сабырга.

Елады көн, изелеп баса-баса,

Хыялымнан кыскарды инде ара,

Шул да җитә, биргәнең, дидем, Хода,

Бичараңмын, бу башларым бичара.






03.03.05.

КӨННӘРЕҢӘ КЕРИМ

Сагыш белән тулган көннәреңә
Кояш булып керим, җәең булыйм,

Энҗе бөртекләре — күзләреңдә,

Кулъяулыгың булып мин дә елыйм.

Әрнемә, җан, яздан гына тормый,

Көзләре дә була яшәешнең,

Килгән икән, ул да үтми калмый,

Насыйп белән килә бирелмешең.

Без бар әле, булыйк әле җирдә,

Шөкерсезгә чыга күрмик бер дә,

Язлары да һәр ел саен килә,

Кояшларың балкып торсын түрдә.





        05-07.03.05.


УЯНУ ГАЛӘМӘТЕ

Айнып уянгандай буласың ул,

Кинәт кенә күңел күзең ачып

Карыйсың да, дөньясы да нәкъ шул,

Әмма ачык ишекләр дә ябык.

Түрләр — кысан, аз калганбыз инде,

Йөз меңнәрдә иде безнең гади саннар,

Төнне көне җиңде, көнне төне җиңде,

Болытларда йөри төмән тоткан ханнар.

Уянып айныгандай буласың ул,

Яшерелгән иде безнең серләр,

Кем чайкаган — бауга эленгән ул,

Җил киптерә, оча,

оча керләр.





                       Март, 2005.


КИТЕШЛИ

Яшәдек тә, яшәмәдек тә...

Без бар кебек идек әле кичә!

Күзләремне хәтәр җил кисә,

Юллар кала артта адашып,—

Яшәдек тә кебек, яшәмәдек...

Кемнәр — кала, кемнәр инде күчә.

Сораргамы җай эзләде тәкъдир —

Булганымнан, булмаганымнан?

Җитмеш төрле һөнәр иде кулда,

Нәрсә калды булдырмавымнан?

Күптән инде, күптән безләр юлда,

Гаҗәпсенмә уздырмавыннан!

Яшәдек тә, яшәмәдек тә...

Онытылу — үзе мәртәбә,

Җитешербез бүген-иртәгә,

Көтеп алсаң иде:

— Мәрхәбә!




         14.03.05.

ТАБЫЛМАДЫ ЯКУТ

Илем буйлап хәтер йөгеренде,

Гасырларны айкап кайтыр булып,

Ак буранга кайнар җан төренде,

Дала килде вак-вак чатыр корып.

Мин күргәнме, мин белгәнме аны —

Сөйли тарих гадәт итмәгәнне,

Бар димәкче мәңге булмаганны,

Барга саный кулдан килмәгәнне.

Хәтер йөргәгенә тышау салдым —

Булганнарны онытырга вакыт!

Онытырга,

Югалтырга калдым,

Вакыт сатып табылмады якут.





        15.03.05.


  НӨКТӘЛӘР




*

Күршемне кыйный дип сөенмә син аңа,

Иртәгә үзеңә ормасын замана.




*

Бәяң барда бәяңне күтәреп кал,

Бәяң киткәч ләхетләр дә була тар.




*

Акчаның куәте зур: ябыкны — ачтыра,

Акчасызлык янәшәңдә ач тора.




*

Мөгаллимгә тиенгә сат җаныңны,

Алтын белән тутырсын акылыңны.




*

Тән бәясе мең алтынга тартса да,

Җан бәясе бер иман хакы тора.




*

Иман сатып та дан алырга була,

Әмма данга иманны бары Шайтан ала.


ЯЗ КАЙЧАН КИЛӘ?

Яз әүвәле кыеклардан күренә —

Сөңге бозын төртеп кышның күзенә,

Ә аннары тауга менеп йөгерә,

Ачыла түбәләр,

Көн бетә кышның бүрегенә.

Шуңардан соң урамнарны җәйдерә,

“Гөлдер-гөлдер” гөрләвекләр мәш килә,

Арчыла кыр-япаннар үз иркенә,

Агалар ташулар,

Көн бетә калын кигәнеңә.

Дөнья яшәрә — яшелгә киенә,

Йөри бизәнеп кояшның күзендә,

Сайрар кошлар җыры белән күмелә!

Яз кайчан киләме?

Көн җиткәч татар түбәтәенә!





          18.03.05.


КИТАП СЕРЕ

Мең төрле уй, хис-тойгылар

Тулдылар күңелемә,

Шунда ачылды тарафлар,

Табылды асыл мәгънә.

Йа Ходам, дим, ник бу кадәр

Мин надан булып туган?

Дөньялыкта нинди хәлләр

Элек-электән булган!

Шулай дип әйтәм дә тагын

Башымны түбән иям,

Алдымда тоткан китабым

Серләрне итә бәян.

Ул сөйли, кузгала хисләр,

Уй йөри — галәм йөзә,

Китапта язылган сүзләр —

Кешелеккә мәдхия.


УЕНЧЫ МИЛЛӘТЕМӘ
Уйнамыйм, һич кирәкми миңа уен,

Милләтемне уйнаттылар озак уен,

Уйный-уйный башы каткан, сузган муен,

Аңламыйча аптырый ул уен-чынын.

Әмма уйлыйм: “Тартып алсам уенчыгын,

Бала кебек коймас микән күзе чыгын?”

Юк, ярамас, мин кем әле ул кадәрле —

Белми торган милләтемнең кадерене?

Балаларга ничек уен кирәк әле,

Милләткә дә шулай кирәк уен хәле.


ХИКМӘТЛЕ НӘСЫЙХӘТ

И күңел, көчең-куәтеңне күрсәт,

Бу зиһенне гыйлем-хикмәткә өйрәт,

Бар белемнәр китапларга җыелган,

Пыскыма син, янсаң — ян тәмам дөрләп.

Яктыра, карашың еракка җитә,

Гыйлемнәр кешене кешедән итә,

Китаплы булудан бөеклек килгән,

Зур милләтләр китапка ихлас итә.

Нәсыйхәтне алган күңел керләнми,

Өметсезләр гыйлем юлын күзләми,

Балачактан белемгә күңел биргән

Наданлык дигән тәмугка керәлми.






18.03.05.

ЯЗАРГА ӨЙРӘНҮ
Ак кәгазьгә сүзләр яздым,

Тырыштым, матур чыкты,

Әнкәйгә килдем, укыдым,

Елмайды,

Язгансың икән юкны

Димәде, аркамнан сөйде:

“Куйгансың тырышлыкны!”

Әткәйгә килеп мактандым,

Ул да мине мактады.

Апама килдем,

Карады...

“Бу нинди язу?”— диде.

Иреннәр турсайды, әйттем:

“Мәктәптә укып йөре дә
Язу таныма инде!”




      19.03.05.

НИК БУ ТОРМЫШ?

Ник бу тормыш, яшәү шулай икән,

Өмет итеп һаман яхшыны,

Җәелә дә иңдә безнең җилкән,

Томан каплый уң-сул ягыңны.

Саташтыра, туры барабыз күк,

Ары китеп, тәмам адашып,

Югалыплар калабыз бары тик

Һәм калабыз бары карашып.

Бар да җитем, бар да бөтен төсле,

Әмма нидер җитми, аптырап,

Шунда гына җыябыз да исне

Һәм төшәбез тәмам калтырап.

Ник бу тормыш, яшәү шундый икән —

Югалтулар белән югалып

Бетәбез дә, салынып төшә җилкәң
Һәм калабыз тәмам соңарып.






31.03.05.

АПРЕЛЬ КИЧЕ

Бу яз инде мәңге җитмәс сыман:

Бураннары белән агартты...

Һәм саргайтты март та,

Ике кулдан

Эше китте, җанны елатты.

Апрель килер...

Килми калмый инде,

Ансының да көне санаулы,

Мәгънә белән йөри бирсә иде,

Тараттырса иде саннарны.

Апрель-апрель!

Шул ук утыз көнлек,

Саннарыңда һич юк үзгәреш,

Көннәр генә башка,

Авыр көлеп,

Бирә күрмә җанга күгәреш.





   31.03.05.


СЕРГӘ ӘВЕРЕЛҮ
Серләр тулган китапларны ачам,

Җавап эзлим, күңел түремдә
Күпме сорау...

Һаман сердә калам,

Сер эченә серләр күмелә.

Ә югыйсә бар да ачык язган,

Ачып язган серләр сандыгын,

Хакыйкатьләр килә борынгыдан,

Ә мин менә бүген абындым.

Кайта-кайта укыйм —

Югалтмаска!

Сер энҗесен тезеп бер җепкә...

Ничек инде мөмкин аңламаска —

Серләренә үзең берек тә!





01.04.05.

МОНЫСЫ ДА БУЛА

Кайчагында шулай күңел ярсый,

Тынычлыгын җуя, җайларын,

Гүя шунда дөнья үзе кайный,

Чөя кебек тәмуг кайнарын.

Бер сүз белән өзеп куела да,

Меңе белән башлап яңасын,

Тормышыңның җайсыз куенында

Көлгә кадәр тәмам янасың.

Яшәлгән шул диеп әйтеп булмый,

Бүген генә туган шикелле,

Йөзләреңдә яңа дәртләр уйный,

Үз-үзеңә булып сөйкемле.

Ә аннары кайта тынычлыгың,

Җай эзлисең, сабыр канаты

Сыпрып үтә, барча тырышлыгың,

Күрмисеңме, җаның канатты!





02.04.05.

   ЯШӘҮ СЕРЕ ЯШӘҮ БЕЛӘН ТҮГЕЛ

Яшәү сере нидә? Яшәүдәме,

Яшәмәүдә әллә бер көн дә?

“Яшибез!” — дип кенә яшәләме?

Яшәмичә калмый бер кем дә.

Озынлыгы белән түгел шул ул

Үлчәү берәмлеге гомернең,

Саннар белән түгел, сансыз түгел,

Кемлек белән түгел үзеңнең.

Күңел дәрте кыйммәт, кешелегең —

Изгелеген һәр көн күрергә,

Яна белеп яну, сүнүеңнең
Мәганәсе булсын гомердә.





04.04.05.


ЯШӘҮ БЕЛӘН ЯШӘҮ АРАСЫ

Күңелем ярасына

Күзеңнең карасыннан

Яшь тамды,

Елларның арасыннан

Гомерем барчасына

Сүз калды,

Яшәлмәгән көннәремнән

Сер барды,

Ара ерагына

Юл салды!

Исәнме, язның кояшы,

Җәйнең аланы,

Кышның ак кары,

Көзнең караңгы ямавы!

Теләк — калды,

Гомерне тормыш алды,

Яшәүдән яшәү — ары,

Эзне санап туңган эз барды.


   БИГАЙБӘ
Серләр алдым дога тотканымда —

Җирләр белән күкләр тоташып,

Күреп тордым җәннәт тоткасын да

Һәм чыкканын тәмуг ут ташып.

Сез әйтегез: әкият болар бар да,

Сөйләнелә бары гадәтчә,

Бу дөньяда адәмигә тарга,

Хыялында йөри гарәпчә.

Сез әйтегез, миңа кызык кына,

Саек кына хакыйк күлегез,

Тормыш дигән яшәү йомгагына

Уралганга тән һәм үзегез.

Сез әйтегез, күрмәгәндәй булып,

Белмәгәндәй булып, бигайбә,

Серләр тулы юлдан барам узып,

Син каршылап дәштең:

— Мәрхәбә!





16.04.05.

КЫСЫР СӨЮ

Кысыр сөю — кысыр гомер төсле,

Мәгънәсе юк,

Риваятьтә — матур...

Аңарда тик көзге гөлләр төсе,

Сагышы да болытлардан авыр.

Хәтер яна утлы кисәү булып,

Бу учаклар инде тергезелмәс,

Керфекләргә сөмсер дымы кунып,

Күз яшьләрен кабат түгелдермәс.

“Хуш!”— дияр юк,

Бары саулык сорау

Күңелләрне бәлки якты итәр?

Җан дәртенә төшкән салкын кырау —

Кысыр сөю

Һәм дә соңгы хәтәр!





18.04.05.


ИЗГЕЛЕК ХӘЛЛӘРЕ

Мөмкинме соң шулай үз-үзеңне

Юктан борчу бушлык тоткынында?

Ишеттем дә синең сүзләреңне,

Көя калдым йөрәк ялкынында.

Бу ярату — гомер яктылыгы,

Сүрелүе хәтта вәхшәтенең,

Бу ярату — тормыш каралыгы

Һәм сүнүе бугай бәхетемнең.

Юк, ышанмыйм... Алай гына түгел,

Юктан гына булмый шушы кадәр

Онытылып китеп, ташып күңел,

Сөя белеп сөю — изге хәлләр.





         20.04.05.

СУТ КИБҮ
Минем сагынуларның чиге булмас күк,

Минем сөюемнең уты сүнмәс күк...

“Яраттым!”

Мин бу сүзне курыкмыйча әйтәм:

Сузылып тамса да зәңгәр күк яме,

Өзелсә дә курайларның моңы,—

Йөрәгемдә дөньялыкның гаме!

Яраттым!

Бу язларның бөреләре минем

Кайнар сулыш булып яфрак тибә,

Бу җәйләрнең болыннары минем,

Бал тамызып, печән киптерә.

...

Минем сагынуларның чиге булсын иде,

Минем сөюемнең уты иңсен иде!






20.04.05.


СЕРДӘ ЙӨРҮ
Серләрендә йөрдем яшәешнең,

Күз ачкысыз бураннары да

Могҗизасы иде табигатьнең —

Борма юллар узганнарымда.

Эздән барган чаклар булгандыр да,

Үзем эзләр салган чакларым,

Заманалар шундый болгавырда

Җуеп бетерде бар хакларын.

Утырыр ул, утырмыйча калмас

Замананың хәтта чүпләре...

Серләрендә йөрим, илемдә — яз

Һәм тургайлы аның күкләре.





    21.04.05.

БӘХЕТ КИЧӘСЕ

Төнге күкләр вак йолдызлар койды,

Учтан-учка җыеп алгандай

Хис иттек без, алар һаман яуды,

Чыкмый торды хәтта тулган ай.

“Мәхәббәтнең билгеләре алар,

Таңда чәчәк булып шытарлар!”—

Син сөйлисең, кубарыла уйлар,

Чөелә хис, шундый кайнарлар.

Чишмә челтерәгән якка тартып,

Вәгъдә ныгыткандай йөрәктә,

Кайнар иреннәр дә сугарылып,

Таралыштык меңәр кисәккә.

“Йолдыз ява!”— дисең, кая ди ул,

Безләр шулай күктән коелдык,

Тормыш яме булып бәхетле шул

Мизгелләрдә кабат җыелдык.





        22.04.05.

ГАМЬДӘ ЯМЬ ЮК

Чәчләреңнән сыйпап әйткән идем:

“Син дөньяның иң-иң чибәре!”

Дөрес булган сүзем, гүя җилем —

Эреп төшә илнең күзләре.

Ябышалар, яреп йөри алар —

Кадалырдай утлы йөрәкләр,

Шушы карашларда гомер кайнар,

Хисләр кайнар, туңар сирәкләр.

Яшәү ямен син сораган идең...

“Гамьнәрдән ямь,— дидем,— эзләмә!”

Чәчәкләрнең балын җыя белдең,

Мәгънә бит ул — чиксез биләмә.

Без хәзер дә бер үк уйда калдык,

Бер үк туйларында йөрибез,

Гомер буе гел янәшә бардык,

Кулда-куллар кебек үзебез.





23.04.05.


РӘХМӘТ СИҢА!

Бу ярату онытылыр әле,

Көлке булып бәлки тоелыр,

Әмма синең елмаюлар яме

Йөрәгемә генә уелыр.

Гомер буе саклармын да аны,

Истәлеккә алып китәрмен,

Наз елмаю бүләк иттең, шуны

Җан түрендә учак иткәнмен.

Сүрелгәндә җылы бирә алган,

Кайнарымда тәмам сугарган

Мәхәббәтем яшәү яме булган,

Шуңадыр да җырлар җырланган.

Рәхмәт сиңа — инкарь итмәвеңә,

Какмавыңа читкә хисләрем,

Төшендердең яшәү мәгънәсенә,

Яктыртучым хәтта кичләрем!





      27.04.05.

             ЭШ

Ни өчен бу күңел түре

Гамәлеңдә яктыра?

Күпме гыйлем җыеп, үзе

Һаман да кара тора?

Ни асылы бу яшәүнең?

Дан-хөрмәт ник сорыйлар?

Шулмы тормыш ихтыяҗың?

Бар да шул дип корыйлар!

Ышанма, мәртәбәң белән

Килсә дан һәм хөрмәте,

Иртәгә китсә мәртәбәң —

Ачылыр бар хикмәте.

Таянырлык һич нәрсә юк!

Гамәлең булсын дөрес,

Гамәлдән күңелең ачык,

Яшәүнең асылы — эш!


ЗУР СӨЙЛӘШҮ
Зур сөйләшү, диләр, озын сүзне

Көн башыннан төнгә җиткереп,

Сүз чыгармый инде, беләм, күзне,

Куйсалар да мәгәр төрттереп.

Күз чыгармый, әмма чыгудан да

Арысына китә тәгәрәп,

Адәм хәле шушы чыныгуда

Әйләнүдән була түгәрәк.

Түгәрәкләп утыртылган ирләр

Кузгалмый да йокы чүмерә,

Күңелдәге юыласы керләр

Яңалары белән күмелә.

Зур сөйләшү булып озын сүзләр

Көннән көнгә кадәр сузылды,

Бәйләнешеп бетте безнең телләр,

Ераккарак, ахры, узылды.


БЕЗНЕҢ ЗАМАНА

Гел үзгәрә, һаман буталуда,

Әйләнүдә безнең замана,

Шул әйләнү аркасында гына

Адәмиләр бәхет казана.

Туктап торса, нәрсә дияр идең,

Ничек булыр иде яшәеш?

Өметләр дә бары шунда безнең,

Әйләнә дә килә үзгәреш.

Ак — карага чыга, кара — акка,

Авырганнар таба савыгу,

Йөз күрсәтә кичә куйган арка,

Юкка чыга юк-бар мавыгу.

Үзгәрештә хәтта имәннәр дә,

Кыяларны ишә замана,

Йөрмәгәннәр бер дә исемлектә
Көтмәгәндә олы сан ала.




         28.04.05.

ЯШЬНӘҮ ШӨКЕРЕ

Яшьлегендә яшьнәгәннәр генә
Картлыгында таба мәртәбә,

Килешми ул ак сакаллы иргә
Яшь тай кебек тибү тәртәгә.

Акыл бер дә үзе килеп керми —

Кертмәсәләр яки кертмәсәң,

Чын ирне дә гайбәт сүзләр керли,

Чынлыгыңа дәлил йөртмәсәң.

Беләк-холык ныклыгында түгел

Ир кешенең илдә чынлыгы,

Кешелекле кеше булуда ул

Чын ирләрнең асыл холыгы.

Яшьлегеңдә яшьнәү өлкәннәрнең
Шөкерендә тапсын куәтен,

Картлыгында шөкер яшь яшьнәрнең
Кодрәтләрен ипкә юнәлтсен!


СӨЕКЛЕ ЯР, ДИСЕҢ!

Сөекле яр, дисең, үзең хәтта

Болыт булып йөргән чагыңда да,

Торып калган кебек булам чатта,

Килер диеп сине аңыңа да.

Сөекле яр, дисең, миндер инде

Сине кайчак кояш балкытучы,

Җитми кала көннәремнең иңе,

Тәнне буйлый кулың салкын учы.

Давылы да булырсыңмы кичнең,

Ничәнче кат инде бөреләнәм,

Ә син кабат яңгырларга күчтең,

Янгын булдым ә мин — үрмәләгән.






    03.05.05.

         ЗАМАН

Нинди чорда яшим, нинди заман,

Нинди хәлләр безне ураган —

Кеше хакы барын белми торган

Агайлардан бәгырь туралган.

“Үземнеке!”— диеп яши алар,

Керсәләр дә безнең өлешкә,

Яшен ташы кебек йөрәк кайнар —

Китереп сугар шушы килешкә.

Бабайлармы чын ир түгел иде?

Аталармы билен бирделәр?

Ул кемлекне дөнья үзе белде:

Күрә торып утка керделәр!

Инде кабат оятсызлар баса,

Кара дәһшәт кебек һәр яктан;

Бу көрәшкә безләр чыга калса,

Егылмабыз микән аяктан?





04.05.05.

ЕРАК ЙӨРҮ
Ут булып та суга төшкән хәлдә
Иде җаным даннар тоткынында,

Заман өчен олы идем әллә,

Юкса яшим һаман юклыгында.

Барлыгым бар диеп әйтә алмыйм,

Йөрәк кенә һаман очынмакчы,

Суга төшкән утлар булып пыскыйм,

Сафлыгында җаным коенмакчы.

Калма, хәтер, дөнья калдыгында

Күп калынды, комнар кайнарын да

Табаннарда изеп калдырдым да,

Бу җан иде һаман кайры гына.

Судан чыгам уттай янасымнан

Мең куркуда, мең саклыгым белән,

Нәрсә көтеп була айрылганнан —

Көннәр йөртә ерак куеп илдән.




            Табул, 15.05.05.


НИЧЕК ИДЕК ӘЛЕ?

Якты язлар белән соңарылып,

Көзләренә кереп адашылган,

Яшә, хәтер, юл-юл сырлар булып,

Минем хәтер синдә кала торган.

Ничек идек әле, и назлы яр,

Җил-җиләснең утлы атларында

Чабып үттек, искә алырлар бар

Гомерләрнең карын, кайнарын да.

Умырзая болыннары иде,

Язда йөри-йөри саташылган,

Бәхетебез һаман озата килде,

Кайнар агым йөрде кар астыннан.

Якты язлар кабат килә тора,

Мирас булып бездән соңгыларга...

Безнең гомер әллә иген ура,

Әллә уйлый бераз соңарырга?





Табул, 17.05.05.


ЧИКМӘН ЭЛМӘКЧЕЛӘР

Сөям, диләр, сөелгәннән узгач,

Көям, диләр, пыскый башлыйлар да,

Ә аннары, сүнгәч, шул ук калгач,

Саташкалап кына карыйлар да.

Килеп кердең бүген төшләремдә,

Синнән башка ярлар кирәкми дип,

Ничек әле юк соң исләреңдә —

Көлгән идең хәтер китәр итеп?

Килеп кердең, шул ук күмәч тәнең,

Шүрлекләрең һәм дә күрекләрең,

Үзгәрмәсә үзгәрми шул ямең,

Киселепләр төште үзәкләрем.

Сөям, диләр, сөелгәннән узгач,

Пыскып алгач — көям, димәкчеләр,

Ничек була икән күлмәк тузгач?..

Әллә чикмән китереп элмәкчеләр?





Табул, 19.05.05.

ШУНДЫЙ КӨНЕМ МИНЕМ

Шундый көне гомер юлларының,

Өйгә кайтам,

Сагынылган икән,

Хыялларым инде күптән җанның
Канатларын талмас җилкән иткән.

Кырлар калыр уң-сул тарафымда,

Урманнары, авыллары белән,

Шәһәрләргә генә туктармын да

Җитез булыр уйлар хәтта җилдән.

Көтә торганнардыр сәлам алып

Мин кайтасы юлдан килгәннәрне...

“Нишләп йөри икән соңга калып?”—

Дияләрдер, белми хәлләремне.

Шундый көне гомер юлларымның,

Өйгә кайтам, шундый сагынылган,

Болай озак йөреп соңаруның
Сәбәпләре күз яшенә тулган.





Табул, 20.05.05.


САГЫНДЫМ, БӘГЫРЬ!

Нигә икән бу йөрәктә ут яна,

Мондый хисләр минем өчен бик яңа,

Исемеңне әйткәч — күңел куана,

Төн югала, нурлы кояш уяна.

Мин сине сагындым,

Юлларны урадым,

Яныңа ашкындым,

Сөеклем, бәгырь!

Куанычка тулды дөнья һәм җиһан,

Матурлыкны, гүзәллекне ул җыйган,

Мине күреп, син дә, бәгырь, мең куан,

Таңың булып кайтыйм, син дә тор, уян!

Мин сине сагындым,

Күрешеп куандым,

Хисләргә уралдым,

Исәнме, бәгырь!

Таң нурлары чәчәкләргә йөгерде,

Сандугачлар җыры белән күмелде,

Бакча түре нинди ямьле-күңелле,

Мәхәббәткә төрдең минем күңелне.

Өзелеп сагындым,

Утларга кабындым,

Мәңгелек яр булдың,

Бәхетем, бәгырь!

Сагышта калдырма дөньялыгымда,

Намус сафлыгы хисләрем сагында,

Йөрәк дәрте һаман-һаман кабына,

Яшәешем — бәхет-куанычымда.

Киткәндә — сагындым,

Кайтканда — куандым,

Мәңгелек яр булдым

Мин сиңа, бәгырь!




      Казан, 22–24,05.05.


ИЛ ГАМЕНДӘГЕЛӘР

Гамәленә төренеп, ил яменә
Үскән гөлләр түгел идекме?

Көне, диеп, күмелеп ил гаменә,

Суыртмадыкмыни җилекне?

Ул йолдызлар бездән кабынып калды,

Бу холыклар бездән үзгәрде,

Без кайтардык иманны һәм санны,

Юл яңартты тарих, түзмәде.

Гамәл сафлыгында кан кайнары,

Ил яшәде безнең тамырда!

Тимер арысландай дошманнары

Әйләнмәдемени камырга?

Бездән — гамәл, илдән — хөрмәт булсын,

Гаделлеккә башка юлы юк,

Иле белән улы уйнамасын,

Улы белән иле булмас шук!





           27.05.05.

     ГАМЬНӘРЕН ДӘ КҮРДЕК, ТУЙЛАРЫН ДА

Гамьнәрен дә җыйдык, туйларын да

Җырлап-биеп уза белгәндә
Дөрес яшәлә ул, сыйларында

Хәләл көчтән өлеш кергәнгә.

Кайнарланмый мөмкин түгел икән

Гаделсезлегенә тарганда...

Төкрек чәчеп кемнәр игелек чиккән

Чүпләр баскан илең кырында?

Үз баласы, диләр, шуңа үсә
Чүп үләне, хәтта чәчмәсәң,

Туфрак җилегенә үтә-үтә
Йолкысаң да бетми, ичмасам!

Гамьнәрен дә җыйдык, туйларын да

Уздырмадык җырлап-биими...

Дөрес яшәлде күк, уйларымда

Калган чаклар азмы көелми?





        30.05.05.

ҖЫРЛАР БЕЛӘН КАЙТУЫМ

Күңелдә — җыр, хәтер яктысыннан

Агып чыккан чишмә шикелле җыр,

Көннәремә үтеп көннәремнән,

Шау чәчәкләр белән күмелдерер.

Сәлам сезгә, игелекле җырлар,

Сәлам сезгә, ак канатлы кошлар

Булып күкләремдә очынганнар,

Сезнең белән якты минем кичләр.

Ничек яшәр идем икән, белмим,

Мәхрүм калсам бер көн әгәр сездән,

Җырда яшәү бәхетләрен телим —

Язга кайтуларны кыш һәм көздән.

Җырлар булып агылдым да илгә,

Кошлар булып күктә кагынуым,

Көннәремнән күчә барып көнгә,

Төннәремнән тәмам арынырмын.




Май, 2005, Табул-Казан.

ХАК ҺӘМ ЯЛГАН

Аякларны бутап ала дөнья,

Тайгак юлга кертә хәтта тигез

Җирдән генә көлеп барганыңда,

Сигезең дә булып куя тугыз.

Адаштыра хәтер ялганчысы,

Кавыштыра йөрәк саташуы,

Кан кайнатып авыр җан ачысы,

Насыйп кайчак дошман ярашуы.

Нинди егет идек, нинди кызлар!

Таякка да калдыргалап тормыш,

Хәрәмгә дә кызарынып күзләр,

Авыр күсәк сүзләр башка ормыш.

Дөрес яшәү — сер ул, хәтта аны

Борынгылар белми китеп барган,

Бәхет дигән көннәремнең саны

Гомер белән үлчәнешен алган.





        01.06.05.


БУЛЫР КЕБЕК ЛӘ УЛ

Булыр кебек тә ул, булмас кебек

Бу яшәеш адәм рәтендә,

Йөресәк тә ил алдында көлеп,

Кемлек итеп кеше сурәтендә.

Булыр кебек тә ул, булмасына

Ник бер теләк калсын күңелләрдә,

Өзелеп төшкән бәхет алмасына

Үрелергә кайчак ирендерә.

Тиешен дә бирми калса дөнья,

Аркылыга чыккач кешеләре,

Һәммәсе дә киткән җирдән уңга,

Тик барыбер әле ишеләсе.

Булыр кебек, димим, булмасына

Дәлилләрем инде җыелганнар,

Шушы кадәр гомер уртасында

Хәтерләрем китеп уелганнар.





02.06.05.

КЫСЫНКЫЛЫК

Сәерсенмә, заман, өмет итмә,

Киселгәннәреңнән өметтән,

Шундый форсат бирдең дә син безгә,

Өметләрне кылдың куыктан.

Шара куу калды, алышынды

Бәһалеләр, кемлек, мәртәбә,

Кул бирергә тормыш авырсынды,

Әйтәлмәде шунда: “Мәрхәбә!”

Кыюсызлык түгел иде хикмәт,

Тыя белү иде нәфсене,

Безне тормыш никтер узып китмәк,

Төшендереп кенә һәр серне.

Яшисе бар әле, гамәле бар,

Кайтасы бар әле заманның,

И Казаным, урамнарың бик тар,

Кысан чагыңнан ул чамаңның.


ФӘЛСӘФӘ НӘТИҖӘСЕ

Мәгънә белән бәһаләнә тормыш,

Мәгънә белән адәм үлчәнә,

Мәгънә белән таба мәртәбә,

Мәгънә юктан барча бу бозылмыш.

Сан да кирәк — сыйфат үзгәрсенгә,

Дәрәҗәсез булмый адәмгә,

Үтә генә гомер әрәмгә,

Сан югала бәндә күгәрсенгә.

Аң да кирәк акыл хикмәтенә,

Тормыш безне күпме өйрәтте,

Адәмидә — гыйлем гайрәте,

Май сыладым акыл икмәгенә.

Йөрәк кирәк — калмас өчен көйрәп,

Акыллының ялкын — гайрәтле,

Мәгънә уты, төреп йөрәкне,

Яшәтәсең, яшәт һәм өйрәт!


СЕРЛЕ КАЕН

Табигатьнең дәртле тынлыгында

Болыт ауламакчы кояшны,

Балавыздай эреп тамганында

Чәчәкләргә сеңә дәрт ашы.

Умарталар тәмам эшкә чумган,

Чиләкләре күптән мөлдерәм,

Күңелләргә балы тәме тамган,

Кошлар сайравына күмеләм.

Агач күләгәсе, дым алырга

Тукталдым да тынып утырдым,

Кәүсәсендә калган язуларга

Хәйран калып күңел тутырдым.

Бу сөюләр инде коелгандыр,

Әмма күкрәгендә каенның...

Әллә юри хәтер яңарттырыр

Өчен, язмыш, монда каердың?


ТӨРТКЕМ

Сөйләмә, әйтмә сереңне,

Аулама сагышларым,

Юалмас күңел керемне

Сүз белән чайкауларың.

Беләм мин синең кемлекне,

Үземне санга алмыйм,

Өйрәтмә инде кимлекне,

Тән — суык, эчтән кайныйм.

Телләрдә йөрер хәтәрне

Кылганым хәтерләмим,

Ә синнән алган хәбәрне

Күңелдә кадерләмим.

Оныттым, син дә калдырып

Китәчәк әле бер көн,

Сөйлисең күңел талдырып,

Югалтып гомер иркен.




Июнь,2005.


   УМЫРЗАЯЛАР


        Поэма

Сез сорарсыз, шундый чибәр ярлар

Йөрәк хисләрегез кузгаткач:

“Нинди чишмәләрдән көмеш сулар

Сугарганнар сине, аппагым?”

Сез сорарсыз, шундый затлы ярлар

Йөрәк хисләрегез кузгаткач:

“Нинди елгалардан көмеш сулар

Коенлырган сине, җанкаем?”

Сез сорарсыз...

Ничек сорамыйсың?

Ничек була түзеп хисләргә?

Мин үзем дә сезнең кебек инде,

Мин үзем дә язгы кичләрдә
Шомырт чәчәгеннән исерәмен,

Күккә ашам, җирдән күченәмен,

Исләремдә гел син,

Миңа инде, белмим, нишләргә?


Беренче бүлек



   I

Авылыма кайткан саен һаман

Басуларны урап узамын,

Монда минем үсмер еллар калган,

Сулыш саен дәртен тоямын.

Бу үрләрдән күчеп ул үрләргә,

Лачын кебек очып атларда

Йөрмәдемме?

Сәлам!

Күңелләрдә
Уйлар кайный, 

Истәлекләремне актара.

Безнең чорлар инде әллә кайчан

Тарих булып калды үткәндә,

Заманалар китте башка юлдан,

Гел чайкала дөнья сиртмәдә.

Әле уңга килә, әле — сулга,

Аннан тагын китә җаена,

Сәясәте шундый, ясалмышта

Гел бутала сулы уңына.

Шушы инде тормыш дигәннәре...

Акыл сатмый гына ул хакта,

Ачыйк әле моңлы күңелләрне,

Сүнми янсын утлар учакта.

Хикмәте шул: син яшисең Җирдә,

Мин яшимен, яши алар да,

Хәйран итми кая бармыш илгә,

Керми генә кайнар базарга,

Авылыма кайттым...

Кошлар туе 

Тирәкләрдә, болын-кырларда,

Тауларыма ашам, тургай моңы

Тамырларда йөгерә, каннарда.

Кояш коча назлы иркәседәй,

Иңләренә буе җитәлми,

Сагынганмын мин дә 

Язны илдәй,

Шуңа хисләр җыелып бетәлми.



    II

Уч төбенә сыеп бетәр сыман,

Иркәләнеп, песи баласы

Кебек сузылып авыл йоклый һаман...

Аңа инде кая чабасы?

Күрде инде, булды инде барсы,

Хәтта коммунизм дигәне,

Аклары да булды, карасы да,

Алганы да булды, биргәне.

Ә яшәеш — калды, һаман бара

Бүгенгедән тагын бүгенгә,

Бу тормышлар үз җаена ага,

Чак таянып ирләр көченә.

Алар — булды, алар һаман барлар —

Чын ирләре халык дигәннең,

Бу тормышның терәге дә алар,

Асыллары, көче бу ямьнең.



      III

Нинди булган чын ирләре илнең?

Беләкле һәм батыр йөрәкле?

Җитмеш төрле һөнәр андый ирнең
Кулларында гайрәт күрсәтте!

Чын ир булу — шап-шоп басып йөрү,

Куырылу түгел, кубарылу...

Чын ир булу — мыштым песи булу,

Күз уйнату түгел, умырылу!

Чын ирләрдә чама булды һәрчак,

Булмадылар әмма чамалы,

Чыккан чакта алар хәтта кайнап,

Вулкан булып парын атмады.

“Сине кайдан эзлик?”— диеп дәшкәч

Пәйгамбәрләр мәгәр Аллага,

“Мин — сабырда!”— дигән җавап килгәч,

Калмаганмы алар хәйранга?

Салкын сабыр түгел, кайнар сабыр —

Чын ирләрнең асыл билгесе,

Ваемсызлар йокы таба калыр,

Җан кайнатыр ирнең өлгесе.



IV

“Кем ул чын ир?”—

Шундый сорау

Җиткерде миңа дуслар;

Инде әйтим, чын ир булу

Ирләрдән нәрсә сорар?

Чын ирләрне таныйм дисәң
Мәгәре ил эчендә,

Күркәмлектә Йосыф сыйфат

Нур булыр һәм йөзендә.

Бу сыйфаттан мәхрүм икән,

Хатага аяк басма,

Кабынсын, диеп, йөзенә
Чыра утын да асма.

Ягылмас шырпы сызудан

Күңел өе шәмнәре,

Яктырмас йөзе, булмаса

Күңеленең ямьнәре!

Йосыф сыйфат күркәмлек нур

Сүнми еллар узса да,

Ул һаман һәм матурланыр,

Хәтта гамьнәр басса да.

Нинди чын ир?

Менә шундый

Тик сыйфатының берсе,

Каһарманда Рөстәм сыйфат

Булсын икән ир кеше.

Наримандай беләкле ул,

Гали  сыйфат куәтле,

Андый ирләр һәм булалар

Сөләймандай дәүләтле.

Дәүләт ул мал, байлык түгел,

Дәүләт ул — яшәешең,

Мөхәммәд сыйфат гадел бул,

Иманлы булсын эшең!


Икенче бүлек



 I

Күгәрченнәр оча, күгәрченнәр —

Төркем-төркем,

Урап күкләрне,

Яннарыма килеп куна алар,

Дәртләндереп язгы күкрәүне.

Сөйләшәләр “гөр-гөр” килә-килә,

Эндәшәләр нидер, аңламыйм,

Күзгә карап, башлар ия-ия,

Мин дә җавап биреп куйгалыйм.

Белмисез сез, имеш, төшенмисез

Адәминең сүзен һичничек,

Хәер, хәтта кытай аңлаешсыз,

Очрашсак туры килешеп.

Хикмәт андамыни, тел ул — газиз,

Алмашы юк аның дөньяда,

Телне аны сата бары хәсис,

Андыйлардан ана ояла.

Телне белү — күпне белү, диләр...

Күгәрченнәр “гөр-гөр” сөйләшә,

Аңлыйм кебек, шушы миләш күзләр

Минем белән һаман телләшә.



     II

Бакчаларга кергәч, тын почмакта

Ләләгөлнең тамды яшьләре,

Сагынган ул, ничек мондый чакта

Сагынмассың икән, күр әле!

Бөтен дөнья гүя чәчәк кенә,

Төренгәннәр агач, болыннар,

Сайрашалар кошлар һәммә җирдә,

Ялгыз башың калгач — кыеннар!

“Эһ син, Кадыйр, егет кисәкчеге

Икәнсең шул, бары күбәләк,

Кызлар борчасы син, кибәкчеге,

Почмак үрмәкүче, үрмәләк!”



     III

Бакча буйлап йөргән әби килеп,

Ләләгөлнең үтеп яныннан,

Утыргычның түр башына барып

Урын алды, карап куйганнан,

Сүз башлардай булып нидер әйтте,

Читкә алып кулы таягын:

“Син дә бераз ял ит, таяныч,— ди,—

Миңа үзең, рәхмәт, Ходаем!”

Бу әбинең нәрсә сөйләгәне

Сәер тоелса да кешегә,

Ләләгөлнең аулап күңелене,

Керер булып аның күзенә —

Сорап куйды: “Нәрсә булды, кызым?

Синең яшьтә дөнья яме дә
Хәтерләрне нурлый иде, үзем

Җырлый идем белми гамьне дә.

Ял итәсең булыр, эштән соңмы?

Әллә инде эшкә барышың?

Нигә шулай җыеп бөтен моңны,

Чыгаргансың йөзгә сагышың?”

Нәрсә диеп җавап бирсен икән?

Әйтсен әллә Кадыйр юньсезен?

Нигә шунда яңгыр коймый күктән?

Төшми томан, каплап көн ямен?

Кошлар сайрый үз ярларын табып,

Чәчәк яме били дөньяны,

Бөтен тараф тора нурда балкып,

Мондый чакта сагыш туамы?



IV

Ә бу сөю шундый матур көндә
Шундый матур булып башланды,

Мондый хисләр гүя һичбер кемдә
Булмагандыр, гыйшык аланы

Кебек иде ул көн шушы бакча,

Шушы урын, шушы ачыклык,

Дөнья үзе сыйды бер кочакка,

Җанга иңде бар нур, яктылык.

Дәрт иясе, сабый бала сыман

Хисләр биләвенә чорналып,

И шатланды йөрәк, шулай һаман

Сөенечтә калды уралып.

И бәхетле ярлар иделәр шул,

Якты таңда көлеп уянган

Күбәләктәй очты наз Ләләгөл,

Күңелләре дәрттә куанган.



V

Авыл кызы иде Ләләгөл-яр,

Бу калага килеп урнашкан,

Күңелләре иде ачык гөлләр

Белән язга килеп тоташкан.

Аның хыялында уку иде,

Диплом алу, әмма язмышы

Уку йортларыннан ерак куйды,

Башка юлдан китте тормышы.

Әүвәле ул, киләсе ел бар бит,

Шунда керермен дип уйлады,

Ел буена укып әзерлек ит,

Аннан булыр, диде... Булмады.

Елы үтте завод-техникумда,

Үзләштерде һөнәр үзенә,

Онытты ул шулай укуны да,

Җан вәгъдәсе булган сүзен дә.

Монда яхшы иде акчасы да,

Тормышы да бик тиз көйләнде,

Бүлмәсе бар завод торагында,

Эш өйрәнү кыен килмәде.

Илдә Совет иде, Ленин юлы

Белән бара иде дөньялар,

Менә тиздән коммунизм кыры

Күренәчәк, диләр һәм алар.

Гел ышаныч белән яшәлгән шул

Мәңгелеккә, диеп, Советны!

Кем уйлаган ишелеп төшәр дип ул?

Әйләнепләр китте савыты.



VI

Шаулы көннәр иде, буталган чак

Уңы-сулы хәтта дөньяның,

Адәм балалары гүя курчак

Тәкъдир уенында Ходаның.

Кичә генә коммунистлар иде,

Комсомол да иде барсы да,

Җете кызыл иде, әмма уңды

Һәммәсенең төсе каршыда.

Зәңгәрләнде, күгәренде берләр,

Яшелләнеп китте кайсылар,

Каралыплар бетте шунда кемнәр,

Бер-берсенең башын ашыйлар.

“Коммунизм, яшә!”— диеп алар

Чаң какмадымыни элгәре?

Ничек бик тиз үзгәрделәр болар,

Чын коммунист булып үзләре?



VII

Булдырмасын белде, ашмаслыгын

Хыялының шушы тормышта,

Ник ул вакыт алар алдады соң,

Корбан сорап һаман, бар эштә?

Ник ул вакыт шушы кадәр хаксыз

Кыландылар, нәрсә хакына?

Харап булды ничә бигөнаһсыз,

Кара салып күңел агына?

Ләләгөл дә пионеры булды,

Комсомолы иде бүгендә,

Аның юлы — алдынгылар юлы,

Йолдыз булу иде күгендә.

Ангелина булу, Зоя, Надя —

Азлармы соң үрнәк алырлык?

Безнең Ләләгөл дә шушы санга

Керә алыр, кылыр батырлык!

Юккамы соң ул пионер булды,

Октябрьнең булды баласы?

Юккамы соң Ленин комсомолы?..

Һәм коммунист әле буласы!



VIII

Инде дөнья бозылды да куйды

Һәм гаугалы еллар башланды,

Элек илдә партиялек булды,

Инде җәмгыятьләр баш алды.

Бу кешелек һаман үзгәрештә —

Яратылышыннан дөньяның,

Әүвәледә дин һәм динсезлектә
Чыгарганнар күпләр җан аһын.

Ә аннары диннәр белән диннәр

Өстен чыгар өчен сугышкан,

Берәүләре — җиңгән, җиңелгәннәр,

Хаклыгында бар да узышкан.

Ул чорлар да үткән, партияләр

Булып халык, тәмам таркалып,

Үз кемлеген алар белдергәннәр...

Алары да бетте буталып.

Җәмгыятьләр калды һәм берлекләр,

Партбилетлы алар, түгел дә,

Динилекне читкә селтәмиләр,

Шул ук сүзләр алар телендә.

Әмма төсе, мәгънәләре башка...

“Өммәт!”— дигән булса муллалар,

“Халык!”— диеп партияләр шашса,

“Милләт!”— диеп сөйли һәм болар.



     IX

“Күтәрелгән милләт байрагына

Җыелыгыз бердәм көч булып!”—

Лозунглар... Мәйдан каршысына

Ләләгөл дә килде кызыгып.

Ничәнче көн завод туктаганга,

Өстәгеләр байлык бүлешә,

Ә халыкның хакы — мәйданнарда,

“Милләт!”— диеп бар да телләшә.

Максатлары — гомум, бүген кирәк,

Бүген булдырырлык чараны

Кылмый гына, гомум сүзләр, көйрәп,

Очкынлата бара җаннарны.



     X

“Сез — чибәрсез!”— диде шунда берәү,

Ләләгөлнең басып янына...

Кабынды да китте, гүя кисәү
Җил тыныннан күчеп ялкынга.

“Кадыйр булам,— диде аңа егет,—

Кем дип белик сезнең исемне?

Шундый чибәр кызлар монда килеп,

Милләт өчен йөргәч — күңелле!”

Ләләгөлгә кызык булып китте

Бу егетнең оста сөйләме,

Күңелендә гөлләр шыткан иде:

Барсы — аның сүзләр бәйләме.

Кыз — елмайды, егет һаман саен

Дәрт утында тотты йөрәген,

Югалтмыйча назлы сүзләр ямен,

Алды шунда кызның беләген.

“Альбинадыр әле, йә Зоядыр,

Безнең татар шулай кылана,

Бәлки Марсельеза буласыздыр?

Исемегез? Әйтче, оялма!”



XI

Очраштылар алар көзге кичтә,

Ә иртәдә дөнья агарды,

Агачлар да гүя ак чәчәктә,

Ләләгөл дә назда уянды.

Бүген тагын эшкә барасы юк,

Заводлары күптән туктады,

Ялгыз ятак, бүлмәсендә ямь юк,

Шыксызлыгы җанын турады.

Ә кар — яуды, ап-ак итеп ясап,

Дәфтәр бите итеп урамны,

Әнә узган күпме кеше урап,—

Каләм кебек мәгәр язганмы?

Ләләгөл дә, бәлки эшен бүген

Башлар диеп завод, капкасы

Янындагы халык белән сүзнең
Усалында телен чайкасы

Иде дә бит, әмма холкында юк,

Кайнарлана алмый, ул — сабыр,

Шушымыни кайгы, гөрли халык,

Ләләгөлнең уйда — тик Кадыйр.



XII

Трамвай килә, урам-йортлар тетри,

Селкенә ул, шалтыр-р, тиз йөри,

Тукталышын үтеп китте бере,

Икенчесе әле күренми...

Ирек мәйданында халык иде,

Шунда кадәр килеп, Ләләгөл

Төшеп калды, уе — Кадыйр иде,

Гөрли халык, шаулый иде ил.

Лозунглар төрле, шигарьләре

Кызылдан да, яшел һәм актан,

Йолдызлы ай — Чулпан калкулары —

Байрак җирлегенә урнашкан.

Кадыйр — шунда, байракчылар белән,

“Азатлык!”— дип халык кычкыра,

Кайнап чыга микрофонга бердәм

Хатыннар һәм ирләр шул ара.

Ватан, диләр, туган тел һәм ирек!

Бу мөкатдәс ике канаты

Иңнәрендә була калса, халык

Кол хәлендә торып каламы?

“Акча”, дими һичкем, “икмәк”, дими,

Җир сорамый, завод, башкасын,

Кеше хакларына һичкем керми,

Мал бүлешми, куйган барчасын.

Ирек сорый туган телгә һәм дә
Ирек сорый бары халыкка,

Тими дингә, тими һичкемгә дә,

Чын ирекне сорый барлыкка.



XIII

Түрәләр һәм завком, һәм парткомнар,

Капка бикләп, куеп сакларны,

Завод-фабрикларны бүлешәләр,

Имеш, моңа бардыр хаклары.

“Өлешебез!”— диләр нәфсе белән,

“Өләшәбез!”— диеп сөйлиләр,

Эләктереп калырга дип бердәм

Үз җайларын гына көйлиләр.

Ил дә кирәк түгел һәм боларга,

Халыкны да уйга алмыйлар,

Диннәре юк, Шайтан кубызына

Биеп, алар илне талыйлар.

Моны белми Кадыйр һәм Ләләгөл,

Һәм уйламый хәтта халык та,

Гаугалы чор, хаклык эзли бар ил,

Кала барып артык кашыкка.



XIV

Көне буе алар бергә булды,

Чөеп-чөеп кара чәчләрен,

Кадыйр һаман: “Азатлык!”— дип ярды,

Мең шаулатып мәйдан эчләрен.

Ләләгөл дә аңа яреп йөрде,

Кушылгалап, кыймас җиреннән,

Күңелендә курку һәм шау иде,—

Онтылдылар, китеп үзеннән.

Яшел тасма бәйләп маңгаена,

Кадыйр төркеменең алдында

Батыр кыздан булып, милләт-ана,—

Сүзләрендә канат кагына.

Әле генә нотык тыңладылар,

Рухландылар, аннан тагын да

Канат җәеп мәйдан урадылар,

Азатлык дип бар да табына.



XV

Караңгыда кайтып торагына,

Ләләгөл дә сизеп арганын,

Сыенды да Кадыйр кочагына,

Сизми калды йокы алганын.

Ул төш күрде, дөнья шаулы иде,

Ага иде сулар ургылып,

Күпләр батып калды, алар — йөзде

Олы бүрәнәгә уралып.

Шунда кинәт Кадыйр юкка чыкты,

Кая китте диеп караса,

Ташкын сулар белән читкә акты,

Әллә ничек булып тамаша.

Уянды да хәйран итте, Кадыйр

Янында юк, кая киткәндер?

Таң да аткан... Ничә көннәр булыр:

Алар бер җан, инде тәндә бер.

Хәзер мода: никах укыта да

Яшьләр гаиләне коралар,

Туй ясамый, бармый ЗАГСка да,

Бергә яши, бергә торалар.

“Аллаһ каршысында дөрес булса,

Ил алдында хилаф юк  инде!”—

Диде Кадыйр. Әүвәл каршы чыкса,

Ә аннары кыз да: “Хак!”— диде.

Бүлмәләре — завод торагында,

Кергән булса әгәр укырга,

Сизелми ел үтәр иде шунда...

Заводлар да эшсез тик тора.



XVI

Кадыйр инде өченчедә укый —

Авыл хуҗалыгы буенча,

Механикмы булыр, әле шактый

Укыйсылар аның уенча.

Мәйданнарда йөреп, онытылып

Дәресенә бару кирәге,

Укуы да инде артта калып

Килә бугай, гомер әрәме.

“Нигә кирәк мондый уку,— дия,—

Ни файдасы аның кешегә?

Күмхуҗлар да бетә, кемнәр генә
Мохтаҗ булыр мондый белгечкә?

Авылдагы һәрбер малай-шалай

Шөреп борып үсә, техника

Аның — кулда, егет була шулай...

Түгел микән уку һәм юкка?”



XVII

Ул елда да завод эшләмәде,

Ә Ләләгөл чыкты эшеннән,

Институтта хәзер укый иде,

Бер дә калышмыйча кешедән.

Укытучы булудан да изге,

Җанга якын һөнәр тапмады,

Шуның өчен хәзер укый, инде

Укулардан уе кайтмады.

Аның өчен кабат яңа дөнья,

Яңа хакыйкатьләр ачылды,

Укымаса әгәр, шушы юлда

Ачылмас та иде акылы.

Лекциядән лекцияләренә
Йөгерә ул, аннан укырга

Китапханә, уку залга керә,

Күңеленә гыйлем тутыра.

Үзе һаман гел Кадыйрын уйлый:

Ул да шулай укып йөридер!

Кайбер көнне йокларга да кайтмый —

Сагынганын кызның белмидер?

Үзгәрде дә китте гүя дөнья,

Хәзер башка төрле төсләр дә,

Ничә төрле партияләр, хәтта

Коммунистлар керми төшкә дә.

Элеккеге күмәк тормыш та юк,

Сафсатасы һәм дә ялганы,

Иркенлекне алган кебек тарлык,

Үз уенын тарих уйнады.

Бәхет әле алда булыр сыман,

Бүгенгесе — бары хәбәре,

Ил дә атлап китәр дөрес юлдан,

Яхшырырлар әле хәлләре.


Өченче бүлек



I

Кадыйр калды серле уйларында,

Хисләр ярсуында адашып,

Ләләгөлгә булган сүзләрен дә
Әйтеп бетерәлми көнләшеп.

Нигә кайтмый аның сөйгән яры?

Кайда йөри көннәр буенча?

Нинди бетмәс уку тарта аны? —

Алай булмый аның уенча!

Ничә тапкыр барып карап торды

Уку йортларының янында,

Затлы парлар үтә-сүтә торды,

Карамыйча аның ягына.

Үбешәләр, кочышалар... Ничек

Алай хисләнергә мөмкиндер?

Ләләгөл дә шулай йөреп кичгеп,

Кадыйрына исе китмидер!



     II

Юк уйларга чумды мескен Кадыйр,

Юкны уйлап башын катыра,

Көнчелек ул — дөньялыкта кабер,

Көнчелек ул җанны саттыра.

Көнчелек ул акыл эше түгел,

Көнчелек ул җаның саташу,

Акылыңнан өстен булса күңел,

Саташулар булыр адашу.

Гыйлем нуры — җанны чистартучы,

Сафландыра хәтта хисләрне,

Ә каралта сүзләр сафсатасы,

Бутадылар алар күпләрне.



    III

Ул шундый да сөеп карый иде

Дөньялыкның һәрбер яменә,

Көн бозылса — кайгыларны җыйды,

Кояшланса — канат иңендә.

Сөя иде сөеп туялмыйча,

Буялмыйча кара хисләргә,

Калмый иде тәмам уалмыйча,

Чыга барып шунда исәргә.

Яшәешне шушы диеп белде,

Башка төрле була алмады,

Аның җаны кояш кебек көлде,

Каплый алмый болыт аламы.

Сөя иде, башка төрле хисләр

Бар икәнен гүя белмичә,

Якты иде аңа кара кичләр,

Түрләренә сагыш кертмичә.

Ул шундый да сабый җанлы иде,

Изге бала йөзле самими,

Дөнья гүя үзе аны сөйде,

Гамь карасы аңа түгелми.

Инде менә барсы үзгәрделәр,

Әллә нәрсә булды аңарга,

Хисләре дә никтер күгәрделәр,

Һәм башкача аңа янарга.

Ул шундый да сөйде, и бәхетле,

И шатлыклы көннәр булганнар,

Ул үзе дә көя белеп көйде,

Күңелләре хискә тулганнар.



      IV

“Милләт!”— диеп Кадыйр мәйдан тотты,

“Милләт!”— диеп җыйды яшьләрне,

Үз кемлеген илгә ул танытты,

Башлап йөрде бик күп эшләрне.

Комсомолны алыштырды аның
Милли җанлы яшьләр берлеге,

“Азатлык” дип исем кушуының
Хикмәте бар иде, кемлеге.

Шул “Азатлык — яшьләр берлеге”нә
Көн кыскарса — Кадыйр югалды,

Ә кабаттан балкып чыгуына

Сәбәп иде тарих һәм тагы.

Ул уйнады тарих белән бергә,

Заманага тәмам кушылып,

Мин дә аны шушы көннәрендә
Күреп калган идем куш булып.

Кайвакытта үзе килә иде,

Якын иткән икән күңеле,

Әмма сүзне башка юлдан йөртте,

Җаннар якын кебек күренде.

Зыялы зат иде сыман үзе,

Сөйләмәде бер дә буш сүзне,

Белеп булмый — уе нәрсә иде,

Түгел иде бугай үзсүзле.



    V

Бөтендөнья татарлары белән

Элемтәгә кереп, бервакыт

Зур җыелыш җыйды, төрле илдән

Яшьләр килде анда җан атып.

Үз кемлеген белә иде Кадыйр,

Дилбегәне кулда нык тотып,

Үз дигәнен йөртте, нинди батыр

Егет, дидек, тордык шаккатып.

Милләт сөенече иде Кадыйр,

Куанычы иде яшьләрнең,

Күпләр почмакларда булды батыр,

Ул — башында торды эшләрнең.

И шаулады дөнья, тантаналар

Гаугаларны басып киттеләр,

Безнең илдә икән хөкемдарлар —

Акыллы баш, егет кешеләр.

Халык мәнфәгатен алар тота

Үз җаннарын, диләр, аямый,

Кирәк булса — алар керә утка,

Җиңел юлны бер дә сайламый.

Хөкемнәре туры һәм намуслы,

Гамәлләре өлге тарихка,

Халык белән алар бер рухлы,

Амин тотыйк алар саулыкка!



     VI

Кадыйр диеп күпләр таный иде,

Дәрәҗәсе үсте егетнең,

Аның саен арта барды дәрте,

Кирәк түгел аңа үгетең.

Кем икәнен үзе яхшы белә,

Үзе белә нәрсә кирәген,

Шау-гөр килеп мәйданнарга керә,

Утка төреп тәмам йөрәген.

Аңа ярә яшәләр: “Азатлык!”— дип,

Сүздә калсалар да эшләре,

Тормыш җае үзгәргәнне көтеп,

Өмет белән килә көннәре.

“Иртә әле,— дия һаман Кадыйр,—

Алда безнең бөек җиңүләр!

Безнең байрак ил түрендә балкыр,

Үзгәрешләр илне иңлиләр!”

Ул сөйләде, һәркем колак куйды,

Ишетергә диеп сүзләрен,

Һәммә яшьләр аңа сафны тотты,

Җитди итеп якты йөзләрен.



VII

Хәрәкәтсез калды милли эшләр,

Сүздә калды, гамәл үзгәрер

Диеп көткән иде асыл ирләр,

Хәзер сүзләре дә күгәрер.

Күпме сөйләп була иде юкса,

Хәрәкәттә иде бәрәкәт,

Хәрәкәте булды, бәрәкәткә
Ирешмәде милли хәрәкәт.

Курка калдылармы, алга китеш

Җиңү белән килә белмәде,

Сүзләр — дөрес, әмма имеш-мимеш

Хәтта йөрәкләрне биләде.

Сүз һәм гамәл бергә йөрсә иде —

Егетлектә булыр мәртәбә,

Ә югыйсә нинди заман килде,

Зур гамәлгә иде мәрхәбә.



VIII

Кадыйр белән һаман янәшәдә
Ләләгөле иде сердәше,

Терәк иде барча эшләрендә,

Шулай җаннары да берләште.

Кадыйр чыкса кайнап трибунага,

Ләләгөле басты уңына,

Тынлык бирә белде бар гаугага,

Дәртне өстәп Кадыйр җанына.

Тик күп сүзләр бушка әйтелделәр,

Күккә оча барды төтене,

Яндылар да сүзләр, тиз сүнделәр,

Башкармыйча калып эшене.

Сүз — гамәлгә, гамәл — сүзгә күчеп

Барса иде куып бер-берсен,

Милли хәрәкәт тә иңгә китеп,

Күтәрәчәк иде үз-үзен.

Зур эшләрне ничек теләделәр,

Әйдәделәр ничек халыкны,

Тик эш башын яулый алмадылар,

Сүзләреннән халык ялыкты.

Буш ышаныч, буш хыяллар белән

Куш авызлы хәлдә калдылар,

Бар сүзләре уен булган икән,

Үзләре дә аңлап алдылар.



IX

Нәрсә иде, тарих, бу уеның?

Ә сабакның зурын бирдең син!

Ышандырдың, ә аннары — уйдың
Һәм дә ваттың хыял көзгесен.

Бу туфракта күпме изге чәчәк

Орлыклары шытып чыгачак,

Шундый матур булып һәм киләчәк

Нурлар белән балкып торачак.

Бу көзгенең ватык-сыныклары

Сибелерләр тәмам вакланып,

Балкытырлар әле һәм җаннарны,

Сөенербез тәмам сокланып.

Тарих бит ул бер көн белән түгел,

Мең көннәрдән хәтта җыелмый,

Тарих бит ул гамәл генә түгел,

Минлек белән генә зур булмый.

Сабак аның һәрбер уены һәм

Тәҗрибәле итә адәмне,

Без әлегә барчабыз да күндәм,

Тик таратып алдык гамьнәрне.



    X

Кадыйрының кинәт үзгәрүе

Хәйран итте, әүвәл, дусларын,

Ә аннары — аның Ләләгөле

Аңлый алмый йөрде уйларын.

Үзе һаман укуында иде,

Китапханәләрдә соңарды,

Кадыйры да соңлап кайта иде,

Һаман уйларында югалды.

“Нәрсә булды синең белән?”— диеп

Сорый калса аннан Ләләгөл,

Уйга чумган хәлдә башын иеп,

Таба иде юк-бар сәбәп гел.

“Дәресемне уйлыйм,— дия иде.—

Зачет-имтиханнар башлана!”

“Бу вакытта нинди зачет инде?”—

Ләләгөле тагын сорана.

Кадыйр әйтми асыл уйларын һәм

Үз эчендә йөри бикләнеп,

Ләләгөле юкка чарлый сүзен,

Аның белән бетә этләнеп.



     XI

Ә беркөнне Кадыйр чыгып китте,

Төн уртасы — тәмам шашынып,

Кайтмый йөрде, ничә көннәр үтте,

Ә Ләләгөл көтте кайгырып.

Аралары шуннан бозылдылар,

Бер-берсенә сүнде хисләре,

Авыр атлап көннәр узылдылар,

Салкыная барып кичләре.

Кичләреме, алар үзләре үк

Салкын боздай иде ул вакыт,

Бер-берсенә алар бигрәкләр үк,

Булсалар да энҗе һәм якут.

Ничек алар бергә яшәгәннәр,

Йоклаганнар бер үк урында?

Хәзер инде хәтта күрешсәләр,

Ятлар диләр болар турында.



    XII

Көннәр ямен алып күптән очты

Аккошлары тыныч күлләрнең,

Калдырдылар канатлары очы

Чәчкән кебек мамык карларын.

Ул кыш әүвәл шундый елак булды,

Килеп-китеп йөрде аптырап,

Бәндәләрне тәмам зарыктырды,

Агачлар да туңды калтырап.

Ә аннары кинәт килеп сукты

Кыш бабайның авыр салкыны,

Кар юк иде, ә боз — калынайды,

Тайгак ясап аяк астыны.

Ак мамыгын җәеп килгән кышның
Котсызланып йолкыш калуы —

Туздыруы иде дөнья эчен,

Башлануы юлның чалуы.

Таеп китте Кадыйр туры юлда,

Төшеп килә иде урамнан,

Янындагы яшьләр көлеште дә
Булды кебек гүя куанган.

Авыр уйлар иде күңелендә,

Тарткалаша иде хисләре,

Соңгы елы иде укуында,

Чыга кебек соңгы көчләре.

“Азатлык!”— дип әйдәү чаклары да

Артта калды, милли хәрәкәт

Булмагандай калды, тыелды да,

Йөрәкләргә ясап җәрәхәт.



    XIII

Кемнәр иде безнең милли хисләр

Белән уйнап дәшкән лидерлар?

Нигә болай булды илдә эшләр?

Нидән бетте безнең кадерләр?

Кем уены шулай көлке итте?

Кем кубызы шулай биетте?

Эһ егетләр, шундый вакыт иде,

Нинди бәхет тиде дә үтте!

Канат очы белән баштан сыйпап,

Ышандырып килер көнемә,

Эһ егетләр, заман алды сынап,

Куәт биреп, егәр көчемә!

Ул Кадыйрны белә идем танып,

Җепшек түгел иде борыны,

Тик кемнеңдер кулларында талып

Уйный иде курчак уены.

Ихлас кирәк гамәл сафлыгына,

Турылык та кирәк, тугрылык,

Ә югыйсә, барган юлларыңда

Калачаксың бары абынып.

Тугарылып калачаксың, хәтта

Әллә кемнәр кебек булсаң да,

Изге китапларда шушы хакта

Күпме хәбәр — ята тупсаңда!



    XIV

Ул шундый да сөенечкә тулып

Яши иде дөнья күркендә,

Кала иде гөлләр аһлар орып,

Йөри иде халык күзендә.

Ил назына туймас шагыйрь сыман

Канатланып дәрттә йөрәге,

Ул бер үзе мәйданнарны тоткан

Чаклары бар иде, егәре.

Язы булган елның көзе килми,

Кышы керми кала димени?

Кадыйр күптән гамьнәрендә йөри...

Ничек сагышларда өзелми?

Ләләгөлнең матурлыгы сүнде —

Ямьсез кебек аңа күренә,

Шаулап торган киң мәйданнар тынды,

Юк-бар уйга җаны төрелә.



     XV

Инде Кадыйр дипломын да алды,

Хәтта юлланма да бирделәр,

Язның ямен дә ул күрми калды,

Уку белән үткән иделәр.

Китеп барды саубуллашмый гына,

Кайтырмын дип, әмма юллары

Ераккарак алып китте, уйга

Алмады ул: ни хәл туйлады?

Олы эшкә дәрте барын белеп,

Әллә инде юри, абынсын,

Егылсын дип түрә ясап куеп,

Җиктерделәр тормыш арбасын.

Халкы — ялкау, техник мөмкинлек тә
Ташка үлчим генә, аз калган,

Кырларында билчән үстерәләр,

Фермалар — буш, малы — таралган.

“Менә безнең үзгәрешләр шушы,

Тизләнеш һәм чәчәк атулар,

Миллионер күмхуҗ иде, бусы —

Аннан калган мирас булырлар!”



    XVI

Тормыш аны бөтерде дә алды,

Авыр дулкыннары каплады,

Хезмәт белән көне үтә барды,

Онытылды яшьлек чаклары.

Бәлки аны милләт сатучыга

Керткәннәрдер кайнар дуслары,

“Азатлык!” дип мәйданнарга чыга

Иде алар... Кая котлары?

Кадыйр кебек әллә таралышып

Беттеләрме бар да, кайларга?

Ә тормышлар, алга китә барып,

Бик чөймәде әле айларга.

Демократлар күлмәк яңарттылар,

Даһи була барып, юлбашчы,

Бүреләрен даим улаттылар,

Ишетелеп илгә талашы.

Гадел булалмады гади халык,

Әйтәлмәде сүзен кистереп,

Хәйран калып, гүя телсез балык,

Алалмады кулга җир, ирек.



* * *

Әнә яшьләр үтте, алар — башка,

Фикерләре, холык, гадәте...

Көлешәләр, туктап торып чатта,

Бүтән хәзер заман халәте.

Яз ае шул, умырзаяларның
Ефәк чалма кигән башлары

Иелгәннәр, хәтта чәчәкләрнең
“Әлхәм” укый торган чаклары.

Тын бакчага узып, качкан кебек

Дөньялыкның барча гаменнән,

Умырзая аланына килеп

Чыктым әле сукмак юлыннан.

Белми идем шаулы казаннарның
Тынлык утраулары барлыгын,

Бу ташландык парк-бакчаларның
Шаулы дөньялардан зурлыгын.

Умырзая чәчәкләре сары

Һәм шәмәхә чалма кигәннәр,

Өйлә туры, бердәм булып барсы

Кыямнарда башлар игәннәр.

Бу бакчадан узып барган чакта

Күреп калган идем ул язда

Ләләгөлне, инде шушы хакта

Искә алгач, күңел уала.

Кияүгә дә чыккан диләр аны,

Бер кыз, малай алар үстерә,

Ире — булган кеше, байлык ягы

Типтермәсен генә тәртәгә.

Ләләгөлнең бер укыган идем

Шигырьләрен, танып фотосын,

Бик шат иде алар, күңелләрнең
Ачкан кебек булды пәрдәсен.

Инде дөньялары җитеш булгач,

Әллә шигырь язмый башлаган?

Күңелләргә кереп туйлар тулгач,

Шигырь кача шул ул, и туган!

Ә Кадыйрны — белмим, элекләрне,

Шкаф кадәр булган, диделәр,

Байлыктамы тормыш хикмәтләре —

Шул бизмәндә кеше үлчиләр.

Беләм, ансы, байлык-дәрәҗәдә
Мәртәбә бар — башкаң булмагач,

Бәлки әле минем шәҗәрә дә
Чәчәк атар гүя алмагач.

Умырзаяларны алыштырды

Тузганаклар, мамык очырып,

Туры таяк булып торып калды,

Төсе-кыяфәте бозылып.

Дөнья шулай гел үзгәрә торыр,

Төсен-кыяфәтен яңартып,

Кичә кызыл бүген акка калыр,

Сайласаң да аны яратып.

Ә мин менә яздан китә алмый,

Ефәк күлмәк кигән сөйкемле

Умырзаяларны уяталмый

Гаҗизләнгән апрель шикелле

Тулып ташымакчым, бозлар аксын,

Кышлар китсен, кабат кайтмасын,

Хәтерләргә канәгатьлек ятсын,

Чәчәкләргә кырау йокмасын!




Казан–Табул–Казан, 15.03.05.–-31.05.05.

«СЕРГӘ КҮЧҮ» дәфтәреннән


ИЮНЬ ХАТИРӘСЕ

Сабыйлыктан туймас бала сыман

Май аеның нәфис чәчәкләре

Июньдә дә елмаешып һаман,

Калынайды агач күлмәкләре.

Хәтер туймый искә төшерүдән,

Үчекләүдән күңел үзәннәрен,

Синең бәхет миндә калды дигән

Кешеләрнең өздем үзәкләрен.

Басып кына үттем кайнар күмер

Карашларның керфек очларына,

Азмы җыйдым җиләкләрне тимер

Катылыгын тапкан учларыма.

Олгайса да сабыйлыкта калды

Күпме назның күңел чәчәкләре,

Июнь аен яңгыр урап алды,

Калынайды кигән күлмәкләре.






02.06.05.



СЕР СУФИЛАР

Сер суфилар гадәт алыштырган,

Төзәтенеп күңел канатларын,

Шулай алар кулда тотып торган

Бу халыкның бөек алыпларын.

Кан кайнары булмас ләхетләргә
Бар да китә, куллар иркенәя...

Кем теләге безне һәм чикләргә?

Ямау ямый, гүя төртке энә.

Китапларын ачам,

Серле, диләр,—

Суфиларның сүзләр мең догалы,

Белеп кенә булмый чыны ниләр —

Кәсеп-гамәл безне богаулады.

Демократлар кием алыштырды,

Ыспайланды хәтта табигать тә,

Тагын менә читтә торып калды

Гаделлектә булган хакыйкать тә.


КҮҢЕЛ ЮАНЫЧЫМ ЮК

Нигә шулай җайсыз булдың, заман,

Кайнар агым дәрсеп аккан каннан

Хәтта пыскып янып алалмаган

Чи утындай төтенлисең һаман?

Кешеләрең нинди затлар иде,

Затсызлыкка урын түрдән бирдең,

Бәндәсезләр кызыл таҗлар киде,

Башсызны да хәтта баш идердең.

Бүлештегез дөнья мәйданнарын,

Өлеш, диеп, ниләр яладыгыз?

Ничек басыйм каным кайнарлыгын?

Үчләшүдән узмый җаннарыгыз.

Миңа гына шулаймы син, заман?

Ил эчендә көнем кояш эзли,

Булсын өчен тырышудан тузган

Адәмиләр ятар җирен күзли.



КАЙТУ-КИТҮ
Туган якта булып килдем, күңел

Ишелеп килде, туган авылым,

Бөтен идең, китек хәлең җиңел

Түгел икән, хәйран калуым.

Сабантуйның иркен мәйданнары

Кысылып алган, кимеп халыгы,

Бар иде ул илнең туйлаулары —

Кечесеннән алып олугы.

Ул көрәшләр,

Алышу һәм дә гайрәт

Ташып тора иде, машаллаһ!

Сүнә барган илдә — тыныч халәт,

Курку белән акыл аралаш.

Җырладык та, биедек тә сыман,

Таралыплар китеп, бүселеп,

Монда кайту бәйрәм өчен булган,

Китү өчен булган күренеп.






06-08.06.05.


ИЛ БЕЛӘН ҮЗГӘРЕШ

Көн кайнары белән кинәнүдә,

Киңәюдә болын һәм кырлар,

Җәйри дөнья кояш үзәгендә,

Саегая барып коелар.

Ни сөйлисең миңа, нинди серләр

Ишетәчәк әле күңелем?

Көн кайнары, гайрәт ия ирләр

Сызып бара печән теземен.

Ә еракта Микаилмы әллә —

Уч кадәрле болыт йөренә?

Син үзең дә фәрештәдәй генә,

Насыйп булган ярым үземә.

Көн кайнары кинәндерә илне,

Балавыздай эреп җәелдек,

Ә безләрме, кайчан гына әле

Боздай каты, салкын ир идек.


ТОРМЫШ ХАСИЯТЕ

Яналмыйча калган йөрәкләр бар,

Атылмыйча калган ук сыман,

Аңа инде садагы да бик тар,

Җәелсә дә — мәгънә юк һаман.

Бизәнде көн, сабантуйлар җитеп,

Ә буйдакның гаме китмәде,

Безелдәде безлек, үзәк үтеп,

Ә буйдакның йөзе көлмәде.

Яналмыйча калган...

Ә бәлки дә
Янганнан да ныграк янгандыр?

Шуңа күрә аның йөрәгендә
Янмас көле генә калгандыр?

Серле дөнья тормыш җебен үрә,

Сөяк кулы орчык бөтерә,

Яналмыйча калган йөрәкләргә
Ут кабачак каннар йөгерә.


КИЛЕШКӘНЕМ

Июнь дәрте — җилекләрең эри,

Бүләк итеп тәнгә рәхәтен,

Тамырларда куәтле кан йөри

Җиңеләйтеп гәүдә хәрәкәтен.

Мин кош, имеш,

Суга керсәм — балык,

Иңдә бии Идел дулкыннары...

Илемнеңме тагарагы ярык?

Кичтән яуган яңгыр корып калды.

Кырларымда игеннәрем үссен,

Бакчаларда пешсен җимешләрем,

Хезмәтендә тапсаң бәрәкәтен,

Мөмкин түгел дәрттә килешмәвең!


ГОМЕР УЧАКЛАРЫ

Безнең гомер учаклары һаман

Җылы биреп торсын өченгә
Сүнә белми чыртлап һәм янылган,

Һәм дә калган булыр көчендә.

Учак эзләреннән эзләгез, дим,

Табасыгыз килсә, кирәксәк...

Нигә әле сезнең күзләрдә дым?

Күрәчәкләр — матур киләчәк!

Җирдә идек,

Илләр җылындылар,

Күккә аштык — җаннар җылынды,

Безнең янда уен туйладылар,

Без уйнадык тарих уены.

Безнең гомер учаклары сүнми

Дәвам итәр сезнең тормышта,

Куанычлар насыйп итсен иде,

Сөенергә сезнең уңышка.


Ә АЧКЫЧЫ КЕМДӘ?

Сүз элмәге бугазыма басты,

Ерганактай вакыт сузылды,

Җан йөгерде, бармакларга качты,

Бозылмаган хәтер тузынды.

Без бар идек, без бер идек илдә,

Иләде дә заман, җилгәрде,

Артык саннар инде калыр кимгә,

Ялтыраганнары — күгәрде.

Артык биек күтәрелгәннәр бар,

Менәлмичә гаҗиз калганнар,

Килер көннең иләкләре бик тар,

Чын алтынны казып алганнар.

Сүз элмәге көчен сынады да

Көчәнүдән үзе өзелде,

Җан кайнары күңел сандыгында

Энҗе-мәрҗән булып өелде.


КЕШЕЛӘР АРАСЫНДА

Алар бар да бәхет таләп итәр,

Дан сорарлар...

Ә мин нәрсә алыйм?

Фәкыйрьлекме өлешемә китәр?

Кемлегемне әллә аңламыйм?

Әүвәлдәрәк башка уйлар белән

Өметләрдә чатнап йөредем,

Үз бәямне инде төгәл беләм,

Арка куйды хәтта килерем.

Еламыйча ашый белмәде бу

Дигәнсеңдер инде, Ходаем,

Шуңа миңа ачы яшьне йоту

Өлешемә тигән сыйларың.

Тәкъдир тупсасында мең үтенеч,

Мең зар икән бәндә өлеше,

Тормыш мәйданында атка менмеш,

Дәртле хезмәт аның бар эше.


ЮКА ИКМӘКЛЕ ЭШЛӘРЕМ

Күп эшләрне инде җитештереп,

Өлгертергә соңга калына,

Ә кайсына бары каерылып —

Ахырында гына алына.

Яшәү кыенлыгымыни монда,

Меңне куумыни хикмәте,

Арып-талып эштән чыгыла да,

Яки юка була икмәге.

Хаклы хезмәт белән яшәсәм дә,

Хакын гына таба алмадым,

Гөлчәчәкләр үсә яннарымда,

Күз салырга вакыт тапмадым.

Санлы хезмәт белән күпләр яши,

Данлы хезмәт тапты асыллар,

Соңарылу җаннарымны ашый...

Мине нинди картлык каршылар?


УЙЛАР ЭЧЕНДӘ КАЙНАШУ

Күңел түрем күлмәк алыштырды,

Еракларга китеп өемнән,

Мин дә белдем серен: йөрәк кылы

Ычкынды да китте көеннән.

Җырламаган идемме мин илдә?

Тапмадыммы яшәү җайларын?

Яңгыр белән көннәремне илә
Һәм тәгәрәт кояш кайнарын.

Ничек кенә димә, юллар — авыр,

Гүрнең газабыдай бу җанга...

Имеш, безнең арттан эзме калыр?

Хәтта алары да югала.

Күңел күлмәгемне салып ташлап,

Әллә юдым хәтер суында,

Әллә инде яңаларын барлап

Киендем дә калдым уемда?






Табул, 22.06.05.


СЕРЛЕ ЯР ИДЕК

Сөйләштек сер, салып күңелләргә,

Саклык итеп — сафлык ватылмаска,

Керфекләрең иде сөрмә хәлдә,

Мин тыелдым — күккә атылмаска!

Язмыш уенының бөтерчеген

Әйләндердек, йомгак сүткән сыман,

Үткәнеңдә, диләр, киләчәгең,

Ә минеке — алда кебек, чыннан!

Көн ябылды, сер энҗесен салдың
Иренемнең кызыл бәрхетенә,

Кара төннең ае белән калдым

Мең хыялда, хәтер яктысында.






Казан, 25.06.05.


    ЙӨЗ КУЮЛАР

Йокмады көн тәнгә һәм җаныма,

Тынгы тапмый дөнья йөзендә,

Күңел салмый тормыш җайларына,

Йокы элмәсәм дә күземә.

Йокмады көн, йокмый калды дөнья,

Яшиселәр алда кебек иде,

Бөртек кадәр булган хәтта җанга

Ризыгыма диеп салган җиме.

Ул, тишелеп, чәчәк атсын өчен

Кояшы да кирәк, яңгырлары

Артык күпкә китсә — чертә үзен,

Чыңлап куйды хәтер кыңгыравы.

Йокмады көн... Йогарлыкмы дөнья?

Басмасыннар намус үкчәсенә!

Насыйп булсын әле миңа монда

Йөз куюлар шаһым тупсасына!


ТЕЗДӘН КҮТӘРЕЛҮ ЮЛЫ

Гомер яме булсын бу яшәеш,

Бәхет белән килсен һәр көне,

Чөермәсен йөзен безнең өлеш,

Сакта торды намус калканы.

Яшәлгәне — бары гыйбрәт җыю,

Хаталарны тану булганга,

Киләчәгем — яңа баштан туу,

Үзеннән һәм кеше туала.

Бу — могҗиза, тәкъдир бәрәкәте,

Яңарыплар туу мөмкин ул,

Канда йөргән җанның хәрәкәте —

Юан тән дә булып нечкә бил.

Гомер ямен бирә бу яшәеш,

Лаеклыны какмас үзеннән,

Җаебыздан китеп үзгәрәбез,

Күтәрелү насыйп тезеңнән!


ИЛ ҺӘМ ЗАМАН

Ашыгудан алга китми дөнья,

Соңарудан артта калынмый,

Гамәл җиңел — суксаң кызуында,

Ат уйнагы юлда чыгымлый.

Хуш, хәзергә! Насыйбында тора,

Насыйбыннан тора замана,

Кайнар чакта китерә дә суга,

Шунлык белән кемлек казана.

Нидер булды,

Шундый тынып калдым,

Шундый ныклык тапты тамырым,

Учларыма алып, замананың
Ташын сыттым — гүя камырын!

Без бар идек кенә түгел,

Без бер идек шушы дөньяда,

Кем кулында булгандыр безнең ил...

Безнең кулда иде — замана!


ЯШӘРҮГӘ БАРЫШ

Яшәлгәндә — күңел яшәрүчән,

Олгаючан — аурып алганда,

Мин бит әле тәмам ямьшәюдән

Чыгып китеп барган чагымда.

Әнә басу, таулар кала бара,

Агачларым яфрак коялар,

Очып-очып йөри, аваз сала

Көтү-көтү чәүкә-каргалар.

Явымнары салкын була көзнең,

Язларыма китеп барышым,

Чәчәкләргә тулган бөтен ямьнең
Бергә килгән чагын тапмышым.

Синең назда хәтта былтыр кипкән

Агачлар да яфрак ярырлар,

Яшәлгәндә — күңел яшәрүчән,

Сагышларым эреп агарлар.



ДИПЛОМ

Урамнардан узам, болыннарга

Хыял аша, чума тугайларга,

Халкым җыры шулай моңга сала,

Күңелләрем күчә җырларга.

Мин бәхетле кош баласы сыман,

Гүя бүген канат кагамын,

Ничек җырламыйсың, дәртле моңнан

Бәхет кочагына барамын.

Тормыш — алда, яшәү хисе белән

Чәчәкләнгән болын-тугайлар,

Урамнар да дөньям киңәюдән

Шатлык җыры белән тулганнар.

Кайчан гына мәктәп бетердем дә
Инде кулларымда — дипломым!

Мең баскычлар гүя үткәнмен дә
Чын тормышка килеп җиткәнмен.


КӨН КАЙНАРЫНДА

Көннең кайнарлыгы җан изрәтеп,

Авыраеп керде бәндәгә,

Быелгы яз, шундый соңлап килеп,

Майда рәхәт бирде адәмгә.

Мин коендым якты нурларында,

Хушлы чәчәкләргә күмелеп,

Сандугачның дәртле җырларында

Киңлекләргә йөрдем күченеп.

Көн эссесе кышкы суыкларны

Оныттырды, кайтмас кебекләр,

Тәрәзәмә бәсле сыкылары

Ятмас кабат, туңмас ишекләр.

Шәрә комлыкларның ирегендә
Күпме яшьләр, бала чыр-чуы,

Көн кайнары җанны изрәтүдә,

Хыялларга аның ургуы.






30.06.05.


ӘКӘМӘТ

Алар сөйли белгән кебеген дә,

Белмәгәнен генә яшереп,

Адәм баласында шундый менә
Хәл кадәри хәле — яшәрлек.

Алар сөйли сүзне китми генә,

Йөртми генә уң һәм сулларга,

Үткәрмичә хәтта үзәгенә,

Туры карап кына алларга.

Алар сөйли хәтта ялганны да

Хакыйкатьтән диеп белгәндәй,

Күз алдында барган, булганны да

Мигъраҗ диеп кенә күргәндәй.

Алар сөйли, ә без — колак куйган

Ишетергә диеп әкият,

Безнең хәлләр шушы, илләр, туган,

Чирек гасыр шушы әкәмәт.







Июль, 2005.

ИХ СИН, ИЛЕМ!

Иң соңыннан сүнәчәк бар өмет,

Ышанычлар беткәч һәм дә теләк...

Терелмәдекме без мең кат үлеп?

Йөрәк кабат пыскып алыр, көйрәп.

Их илем дип әйтерлек калдымы?

Халыкның да уе тик үз көне!

Котсыз тарих... Аның бар ялганы —

Бу идеме шулай түгелгәне?

Кадерсезлек уенында барча

Олы-кече, күңел йөгереге

Урамнарга таба чыгып бара,

Була бара бәндә төкереге.

Өметем дә сүнгәч, яшәү калса,

Нинди булыр тормыш, белә алмыйм...

Ә күпмеләр сүнде, болай барса,

Йөрәкләргә утны ничек салыйм?






      03.07.05.



ХИСТӘ СОҢАРУ

Хис соңарды күңел аланында

Йөгерергә сукмаклары буйлап,

Хушлы чәчәкләре кочагында

Йөремәде хәтер белән уйнап.

Хис — соңарды, миңа элеккечә
Рәхәт иде, җиңел иде сыман,

Күтәрелсәм — юлым күкләргәчә,

Ә егылсам — кабергә дә сыймам.

Дан шоңкары җаннар аулап йөри,

Сөртеп узып күкнең пыяласын,

Минем генә күңел әллә көйри,—

Хисләремдә син дә саргаясың.

Хис соңары күңелемне ватты,

Пыяладай уелып төште җаным,

Җәй уртасы — миңа көзләр кайтты,

Илем буйлап чәчелде дә даным.


ГАЙРӘТ  ИЯЛЕГЕ

Ялгышмадыммы дип үлчи-үлчи

Буй кыскарып бара түгелме соң?

Адәминең ихтыяры көчле

Булмаганда — тәмам ишеләсең!

Җимерелә хәтта төзегәнең,

Ватыла көн, күкләр тәрәзәсе,

Ә ахырда үзең өзеләсең,

Ачылмыйча йөзең пәрәнҗәсе.

Тәкъдиреңнән яшәү хакы килә,

Ихтыярдан — ничек яшәүләрең,

Акылыңа бар да җиңел генә
Бирелми ул, бетә исәпләрең.

Аркылыны буйга үлчәмиләр,

Исәпленең көне кысан кала,

Көч җитмәгән чакта көчәнмиләр,

Ихтыярга гайрәт бирә Аллаһ.


ДУСЛЫК ХАКЫ

Дуслар сөендерде... Иҗат өчен

Түгел, диләр, безнең шушы хөрмәт,

Дуслык хакы бар бит, шунсы өстен,

Яхшылыклар алар шуннан килмәк.

Рәхмәт инде!

Аңлыйм тел төпләрен,

Иҗатта бар Аллаһ өлеше дә,

Ә дуслыкның һәммә хикмәтләрен

Белми калган мулла күршесе дә.

Сыртка төяп утын да ташылды,

Килә баса тормыш җилкәләргә,

Кайвакытта хәтта туры килде

Үгез итеп үзем җиккәләргә.

Рәхмәт инде! Дуслар сөендерде,

Иҗат өчен түгел шушы хөрмәт,

Дус иткәннәр мине, кара инде

Безнең башлар нинди хикмәт күрмәк.







Җәй, 2005.


ЯШИСЕ

Сагынуда яшим, сагындырып

Дөнья куа дус һәм карендәш,

Ак калфаклы милләт тарихларын:

Аргамаклар анда кара каш!

Онытырга вакыт, үткән — беткән,

Булгандыр шул хәтта ханнар да...

Ә бәлки дә — юктыр?

Гомер иткән

Көнем агып бара кайларга?

Сагынуда яшим, ә югыйсә
Яшәүләрдә иде яшисе!

Кара толым җилләр яннан исә,

Аргамаклар булып кешнисе.


АУРУ ХАЛӘТТӘ
Көлеп килде, көлке ясый-ясый,

Аксый-аксый китте көннәрем,

Ә югыйсә бөтен тараф балкый,

Ул мин генә тәмам күгәрдем.

Ауру халәт, холык бозылмышы,

Әрнүләрем дәшә хәвефне...

Ни тиенлек хакка бу тормышны

Алганым бар?

Саттым кәефне!

Җанмы кыйммәт? Монда тән — алама,

Соңгы чиккә чыгып калганча,

Һәрбер мизгел чиртеп җан кылына,

Бер авыр көй кагып кылана.

Ул көендә бары бер үк уйлар

Караңгылык булып сузыла,

Көлә идем, елап калды көннәр,

Китте бугай гомер озынга.






24.08.05.

ИРЕШМӘГӘНДӘЙ

Күрештек — күрмәгән кебек,

Сөйләштек — сөйләшмәгәндәй,

Сүзләрдә безләр без идек,

Башканы белмәгәндәй.

Ил эче һаман да игез

Һәм тигез үлчәмнәрдә,

Без генә дүртләрдә сигез,

Башкалар — күләгәдә.

Кояшны аулап йөрибез

Йолдызлар таләбендә,

Әмма дә бары көйрибез,

Янадыр дигәнең дә.

Күрештек күрешмәгәндәй,

Сөйләштек белешмәгәндәй,

Көлештек килешмәгәндәй,

Бу көнгә ирешмәгәндәй.



ШИГЪРИ КӨЗ

Син үч алдың тагын миннән,

Шигырь,

Ауру биреп, кайнар утларга

Салдың да һәм хәлем ничек авыр,

Авыр моны хәтта уйларга.

Ник агачлар сары төскә кергән —

Көз килүе әллә куркытып?

Әллә инде сагыш уты сарган?

Калган алар тәмам кот китеп.

Ничек болай бик тиз үттең әле,

Ямьле җәем, якты көннәрең
Нигә иртә сүнә, дөнья яме

Белән тулмый күңел күзләрем?

Миндә дә көз, хыял бакчасына

Утны салып йөри, яндырып,

Шигырь дигән куәт рухания

Китә алмый тере калдырып.


КАЗАН БӘЙРӘМЕ

Бәйрәмеңә кардәш илләр килеп

Туй итәләр, Казан, мең яшең
Җиткәнне дә калдык инде күреп,

И сөенде газиз милләтем!

Йөзек кашы, энҗе калфак шул син,

Калаларга кала, Казаным,

Һаман шулай үсә генә торсын

Илләр каршысында базарың.

Җир йөзендә ничә халыклар бар,

Даһилар бар синдә кайнаган,

Дан-шаныңа хәтта тарихлар тар,

Учагыңда утлар уйнаган.

Сиңа түгел, килер буыннарың
Йөрәгенә дары күмгәннәр,

Бәйрәмеңә килгән халыкларның
Сөенечен чиксез иткәннәр.






29.08.05.

ИЛДӘ БӘЙРӘМ ИДЕ

Бу бәйрәмнәр минем өчен түгел,

Бу сөенеч миңа килмәде,

Түгелде дә, ишелде дә күңел,

Бәгырьдән яшь кибә белмәде.

Мин еламсык бала идеммени?

Юк идеме гайрәт һәм көчем?

Мин дөньяны үчекләдеммени —

Нигә ала миннән ул үчен?

Бүген белән генә бармаганын

Беләм дә бу дөнья дигәннең,

Нишләтим соң, күңел калдыргансың,

Башларымны түбән игәнмен.

Елый хәтер, елый аяз көннәр,

Кара төннәр белән тоташып!

Рәнҗеттеләр, ил кадерен кемнәр

Бетерделәр икән талашып?






01.09.05.

БИРЕЛСӘ ДӘ ИРЕК

Мәгънәсез ил, кайчан бетәр икән

Бу тормышта кара гаделсезлек?

Томананы әллә кемнәр иткән,

Тән эчендә җан тутыга, җилек.

Үзгәрмәстер, миңа кирәк түгел,

Сиңа кирәк түгел бу дөньялык,

Язмыш хөкемендә яшәү җиңел

Тоела ул, ихтыярым да юк.

Нишли алам ялгыз тәрәз ватып?

Буйсынырга хөкем — тәкъдиремә!

Ә югыйсә чиккә җиттем актык,

Буйсынылган ахмак хөкеменә.

Яшә, дөнья, яшә, и кешелек,

Кадерләрең хәтта булмаса да,

Хыялланма, бирелсә дә ирек,

Ул бары тик халык буйсынсынга.


АЛАРМИСТЛАР АРАСЫНДА

Һаман да шул ялагайлык белән

Йөри торгач дөнья эчендә,

Әллә кемгә чыкты, инде күрәм,

Кая барсам — күзнең өстендә.

Эзләгәнен тапты һәм иреште,

Үзе хәзер дөнья җимерә,

Әмеренә билен бөккән кеше

Җиңел генә түргә сикерә.

Хакыйкать — юк, бары уен гына,

Кыланудан тора әйләнәм,

Сүтеләм дә китәм, үз җаема

Торган чакта — кабат көйләнәм.

Һава җитми, сулыш кысанлана

Шушы авыр, бозык дөньяда,

Алармистның тутык кайчысына

Муенымны тыккан чагында.


ДӨНЬЯНЫ ТОТКАН ДИ БЕРӘҮ
Ни көтәсен белми, аңламыйча,

Үз дигәнен итеп күпмеләр

Җаннарына кабер казыганда

Кешелеген җиргә күмделәр.

Бара дөнья, хәстәреңне кара,

Каралыктан чыгып аклыга,

Безнең-сезнең кыскара да ара,

Хилаф ирешәчәк акылга.

Гавам сорар, димә, бәясенә
Ирешмичә әле кем калды?

Җәсәдләрне юып агартучы

Түгелме соң сөннәт комганы?

Хәтта төзекләр дә җимерелде,

Бармак арасына эләгеп...

Кайчан әле дөнья тора бирде,

Калсалар да башлар эленеп?



КАНДАЛА

Ул хатасын аңлар әле, өмет

Киселмичә торсын күңелдән,

Керер әле көннәр илгә килеп,

Нур өләшеп безгә сереннән.

Үз халыгын һәлакәткә илткән

Ханнар да ул салган мәсчетне,

Хәтта Газазилны Шайтан иткән —

Менә шунда Аллаһ хикмәте.

Метафора — хикмәт, аңа бары

Яшерелгән затлы сер генә,

Гади сүзгә алар чыга барды,

Пәрдә булып ачык күзеңә.

Хата — калмый, ул — вакытлы хөкем,

Хакыйкатьнең сере — хикмәттә,

Очрашырбыз ак-карага килеп,

Тигез булып көчтә, әлбәттә.



ХАКСЫЗЛЫК

Гафу итә белгәннәрнең генә
Күңелендә Аллаһ йорты булыр,

Җирем йоклый күкләр итәгендә,

Ул уяныр әле, калкыр, торыр.

Сөйләшелгән сүзләр аз булмады,

Җан кайнары тормыш арбасыннан

Төшеп калмас өчен ябышмады,

Урын табалмады уртасыннан.

Гел кырыйда ала барсам урын,

Үзәгемә үтте сүзләрегез,

Ялган белән хаклык бергә борын

Төртә торды, сатып күзләрегез.

Догам һаман берәү генә телдә:

“Гафу итә белсәм иде, Ходам!”

Кабул булды, бар да миннән көлә:

“Мескен,— диләр,— и бичара куян!”



ХӘЙРАН КАЛУ

Буш хыялны заман җиле алып,

Үзгәрештә йөреп вакытлар,

Кайчакларны соңарылып калып,

Күмеп китә торды ваклыклар.

Вакыт кайнар — кайнаганда гына,

Иркенәя — куллар бушагач,

Эш пешердек йөрәк домнасында,

Дәрт кайнары каннар уйнагач.

Кулдан килмәс эшләр бармыни ул,

Көн тарлыгы җанны ватмаса?

Ак җәймәләр иде мин йөрер юл,

Җырлаганым — халык, ләбаса!

Диңгезләрне әллә кичмәдемме,

Менелмәдемени тауларга?

Олы хыяллар да кечерәйде,

Кечеләре чыкты хәйранга.


ДӨНЬЯЛЫК УЕНЫ

Буш яшәлгән кебек бу дөньяда —

Хыялларың чынга ашмагач,

Ишелеп төшә егет асылы да —

Сагышларда күңел алдангач.

Беркем түгел чын ирләр дә хәтта,

Үзгәрештә һаман замана,

Дөрес гамәлләрем булды хата,

Тозы гына калды ярада.

Дөньялыкның кануннары шул ук,

Дус янында дошман янәшә,

Кояш күзен каплап торса болыт,

Шом белән җан тәмам ярәшә.

Төзегең дә җимерелми калмый,

Ихатаңны карап тотмасаң,

Затлыны да дан-дәрәҗә алдый,

Тәхет уенына атласаң.


ХӘТӘР УЕНЛЫ КӨН

Нинди хәтәр уен икән монда,

Нәрсә өчен бар да үзсүзле?

Кайнашалар, кыйнашалар, санда

Ә югыйсә бар да бер төсле.

Артыгы юк, киме. Ә мин-минлек

Наполеонны хәтта уздыра,

Аталардан калган мирас-милек

Һәммәсенең канын кыздыра.

Егетлектә — затлы,

Игелектә
Беркем түгел алар, югыйсә,

Дәһшәтендә Чыңгыз хан кебек тә —

Усаллыкта тота да кисә.

Шушы уен эчләренә кереп

Нишләмәкчем?

Дәштем тәртипкә,

Кызыл күлләр булды тышым-эчем...

Менмәкчеңме, диләр, тәхеткә?


   БУЛМАГАННЫ

Бик арылган булган икән, хәтта

Сизелмәгән дөнья барышлары,

Хәл алганда — борылганда чатта —

Ачылып китте хәтер агышлары.

Ул — хәйләкәр булган, ә бусысы —

Үз җаенда хәсрәт чиккән икән,

Ә алары — күңел аламасы,

Ә болары — була алган җилкән.

Ил эчендә ирләр булганнар бар,

Илдән чыкканнар бар, сыймаганга,

Ник еларга, күңел эченнән зар

Аңа карап кына чыкмаганга.

Бик арылган булган икән, чатта

Туктап калдым, сулыш яңармасмы?

Сүз күп, диләр, илдә минем хакта,

Сөйлиләрдер әле булалмасны.



ЧАЯ БУЛ

Бу — безнең җир, хәтерлисең һаман:

Хәйран идек моңлы кошларга,

Болыннарга ап-ак җәймә җәйгән

Чәчәкләргә исем кушарга

Хәтерләрне мең кат бушаттык,

Ә син әйттең: “Бәгырь чәчәге!”

Гомеребез шушы көннәреннән

Түгел иде инде буш арба.

Бу — безнең җир, җәннәт туфрагы ул,

Мәгънә белән генә табыла,

Картада юк, компас күрсәтми юл,

Тик бер тапкыр гына ачыла

Ишекләре, аннан кем дә уза,

Болыннарда — Бәгырь чәчәге!

Күккә бактым...

Кояш кебек син дә чая зат бул,

Нурларыңнан күзем чагыла.


ЯШӘЕШ БАРЫШЫНДА

Бу тынычлык озак килми торды,

Күңел ватык иде, җимерек,

Бар тарафым ишелде дә калды,

Гамәл кылалмыйча җилдереп.

Инде кайтты диңгезем дә тынлык

Һәм сабырлык тулы култыкка,

Бу — хикмәтең икән синең, саулык,

Дөньялык юк синең юклыкта.

Җирдә тереклекнең мәгънәсе ул,

Мәртәбәсе икән иминлек,

Яшәешнең даим терәге бул,

Син үзең ул асыл изгелек.

Бүлешерлек нәрсәм бар иде соң,

Саулыгымнан гайре, ансын да

Алып-биреп һаман шаяртасың
Яшәешнең генә баршында.


ЯТЛАР БУЛЫП КАЛУ

Сагындырды, дисәм, сагышларым

Кузгалырлар диңгез карасыдай,

Сабырлыктан чыгып барышларым,

Ераклыклар — җиһан арасыдай.

Син — ул йолдыз идең, ә мин — монсы,

Кечкенәсе — олы йолдызлыкның,

Сине урап җиһан әйләнәсе...

Никләр шундый ерак урын таптың?

Бу — сабыйлык ядкәреме иде,

Әллә инде самим телләребез?

Вәгъдә таләбендә сөйли бирде,

Әллә шушы иде теләгебез?

Очрашырга сүзләр куешмадык,

Теләгебез — бергә булу гына

Иде юкса, шуңа айрылмадык

Һәм ят калдык түшәк җылысына.



ГАЙРӘТ ЧИКТЕ

Күңелемне чигермәкче милләтемнән

Түрәләре гамәлләре, ялган белән,

Ямь таптылар ишәк-сарык уеныннан,

Биздем тәмам үзләреннән, сүзләреннән.

Һәммәбез дә дөнья куу кайгысында,

Моңа кадәр җитмәгәнне җиткермәкче,

Түрәләре, корсак уып баш очында,

Милләтемне каберенә китермәкче.

Елама син, нигә сыктау, и күңелем,

Уеннары бигрәк яман бу тәкъдирнең,

Мәрҗән идең, и бичара, һәм күмелдең,

Авыр ташлар өсләрендә саф хәтернең.


АДАШУ БОЛЫНЫНДА

Сызлады җан, авыр хисләр белән

Урап алды аны уйларым,

Эһ син, тормыш, шушы самим-күндәм

Бәндәң белән ничек уйнадың.

Елый калсам, күз яшь җитешмәде,

Калмаган шул хәтта сыктарлык...

Нигә икән милләтемә бирде

Мескенлекне Ходам һәм тарлык?

Татар атларының тояк эзен

Әллә кайчан еллар юдылар,

Без эчкән саф чишмәләрнең күзен

Яңа чорлар каплап алдылар.

Уянырбыз, димә, мәгънәсе юк,

Сихәте юк авыр хисләрнең,

Үз тәнемнән үзем тәмам гарык!

Кая баруыдыр көннәрнең?


АК КОРАБЛАР БУЛДЫК

Шундый буын булдык, гел ашкындык,

Атылганда киләчәккә таба,

Тарих бизмәнендә үлчәү кордык,

Гамәлләрдән эзли-эзли хата.

Дөрес иде сыман яшәешләр,

Дөрес идек даим үзебез дә,

Тик нәрсәдер җитми, безнең эшләр

Вак күренә һаман күзебезгә.

Инде гомер үтеп бара сыман,

Якыная кебек текә яры,

Диңгезләрнең шаулап торуыннан

Хәвеф арты хәвеф арта бары.

Ак җилкәнле ак кораблар идек,

Кояш иде юнәленгән тараф,

Диңгез төпләреннән энҗе җыйдык,

Алар — мирас, булмасыннар харап.


ХӘЙРАНЛЫКТА

Балачакта сүз җәберен

Әллә күп күрелгәнме —

Сүз әйтмәм, дидем, хәтерен

Ватмамын җимергәнне.

Авыр күтәрелергә дә
Кыймадым сәбәп белән,

Үпкәләрлек сүз әйтергә
Тик туры килә, беләм.

Ялган сүз, куштанлык белән

Дуслыгым һич булмады,

Сүзнең дөресен әйтүдән

Юньлесе табылмады.

Гафу ит, урыс, сиңа да

Татар булганым өчен

Гел әйтә килдем, күңелдә
Калмасын өчен үчем.

Ялагай ирләрне күрсәм

Исләрем генә китә,

Исемне ирлектән белсәң,

Туры сүз атта йөртә.

Кимсенгән булыр үземнән

Хатын-кыз, гафу итсен,

Хәрамга хәйран итүдән

Күңелдә тарлык иктем.

Балалар — зәгыйфь агачы

Үсүче бакчаларның,

Адәмдә телләр бик ачы,

Сүзе дә балта аның.

Юкмыни илдә чын ирләр:

“Җитте!”— дип әйтәлүче?

Сүз сөйләп йөриләр күпләр,

Телләре ачы-төче.


КҮҢЕЛНЕ ЯКТЫРТ, МИЛЛӘТ!

Шагыйрьләрен сөйми, диләр, милләтемне,

Укымыйлар, аңламыйлар, сөйләмиләр,

Каян чыккан сүздер, белмим хикмәтене,

Тик әйтәләр бу турыда әллә ниләр.

Икмәк барда гына туа микән җырлар?

Алар яши туклыкта да, ачлыкта да!

Шушы кадәр күз яшьләре тамган җирләр

Ничек җырсыз торсын икән чынлыкта да?

Бу дөньяга сыймас күңел җырга тула,—

Ник дөньяда юк икән ул дөреслеге?

Нахак сүздән ничә еллар җаным сула,

Яшәгән җир — шагыйрьләрнең тумыш иле.

Илаһи җыр булса шигырь, сүз көченнән

Әүлиялек хикмәтендә җан эретеп

Яшә, халык, өстен калып бар үчледән,

Горурлыгың шәмен яндыр якты итеп.


БЕЗ ДӘ ҮСӘРБЕЗ

Үз җирләрен арендага гына

Биреп торган байлар шикелле

Түш киереп йөргән булганыңа,

И милләтем, рәхмәт төшкере.

Ни хәсрәтең, ни кайгың бар синең,

Су басса да хәтта дөньяны,

Беләсегез үрдәк рәхәтләрен,

Уйнау-йөзү аның тук яме.

Вакытлыча бар да, хәсрәте дә...

Сабыр гына итсен бу җаннар,

Ялгансын ул өзелеп киткәнендә,

Сүнгәндә дә йөрәк гел кайнар.

Үтә сәгать, кичә тора еллар,

Ә табигать — язда бүселә...

Эзләренә кабат җыелалар,

Ә аннары — тагын үселә.


ШУЛАЙ ЯШӘЛӘ ИНДЕ

Кемгә рәхмәт тиеш икән миннән,

Кемгә тиеш икән бәддогам?

Бу дөньяны кече яшьләремнән

Бирле сөйрәү белән гел барам.

Ышаналар, имеш, шуның өчен

Бу йөкләрне сыртка өяләр,

Сорамыйлар, җитәр микән көчем,

Җилкә чөйсәм — каеш! Кисәләр.

Әле кичә дусны күргән идем,

Сынгансың бит, диде, ярамый,

Үземме соң, сыгылып төште илем,

Хәл яманы җанны яралый.

Сынган чак та булды, чөелгән дә,

Яшәлгәндер инде дәртемчә,

Рәхмәт белән яшәт мине җирдә,

Бәддогага кадәр кертмичә.






05.10.05.

ШИКЛӘНДЕРГЕЧ ӘБИ ЧУАГЫ

Шикләндергеч купшылыкта балкый

Яфрак коеп әби чуагы,

Безнең гомер үрләре дә калкый,

Чәчәк атып күңел куагы.

Кемгә кирәк идек, кемнәр калды

Тирәбездә, серләр бүлешеп?

Безнең буынны да җилгә алды,

Туймас чаклар иде күрешеп.

Нишләдең син, и яшәеш, бер дә
Ышанычың гына калмады,

Җәннәт алмасына мин үзем дә
Үрелдем бит, татып булмады.

Шикләндергеч купшы көз балкышы —

Эч салкыны гына ялтырый,

Көннәрендә — җылы сак кояшы,

Төннәрендә сөяк калтырый.


ХӘЛ КАДӘРЕ ҖАНЫМ

Җыймадым дан, дәрәҗәләрем дә
Үз көнемнән үзем тапканы,

Өсләремнән дөнья кичә барды,

Авыр итекләре таптады.

Җиңелгә дә, авырга да тартмый,

Уртачарак булды яшәеш,

Мине генәме соң, һаман таптый,

Һәммәбез дә бераз ямьшәймеш.

Көлке генә...

Күпме еларга да,

Кайгыларга җанны салырга

Мөмкин икән җирдә? Уйларга да

Кыен чаклар була алырга.

Елама, дус, әйдә, җырлап алыйк,

Әйтмәсеннәр мескен диярәк,

Дан да таптык, дәрәҗәләр алдык,

Тик йөрмәдек хөрмәт иярләп.

   ҖӘЯҮЛЕ БАРГАН ЧАГЫМ

Син әллә бары югалу

Өченме булдың, гомер,—

Һаман да гамәл — көчәнү,

Һәм яну, кызыл күмер.

Кайларга гына бармадым

Җәяүле халәтемдә,

Әллә үземне барладым

Югалган милләтемдә?

Тарихын бөек дибез дә,

Бүгенге көне ничек?

Яңгырлар йөри күгемдә,

Явалар ишеп-ишеп.

Табылган хәлем — югалу,

Югалыр хәлем — табу!

Ни өчен кайнар сызлану,

Ни өчен утлар кабу?

   УЙЛАР КИҢЛЕГЕНДӘ ЙӨЗҮ
Уйларда йөзә күңелем,

Диңгез шаулары сыман

Кузгала хисләр, күмелдем

Җырларга гына шуннан.

Монда ул очрап яшиләр

Киләчәк үткән белән,

Чыкмады әле беркемнәр

Хакыйкать үлчәменнән.

Авыр да түгел, җиңел дә
Чөелгән диңгезләрдә,

Канатлар гүя иңемдә —

Җыр тулса күңелләргә.

Уйларда йөзәм, хыялда

Югала барып кына,

Охшыйлар хисләр шуңарга

Диңгезләр дулкынына.


ТАТАРЛЫК ГАЛӘМӘТЕ

Хыял тулды, күңел җылысында

Чәчәк атты акыл болыны,

Мин югалттым төннең карасын да,

Көннең яктысы да бозылды.

Оеды тән, бары җан йокламый,

Хыялында йөри дөньяның,

Мин бит хәтта күземне дә ачмый

Хыял болынында туйладым.

Хакыйкать тә шушы иде кебек,

Ялганы да бары төш кенә,

Күзләремдә пәрдә иде күзлек,

Ул ватылып кына төште дә...

Хыял йоклый күңел җылысында,

Хакыйкатьтән йөзем ояла,

Бу бәндәсе әллә куансынга

Өметләре булды пыяла.

  СӨЕНЕЧЛӘР КӨТКӘН КӨННӘРЕМДӘ
Ачылмаган ишек, яшәлмәгән гомер,

Укылмаган китап шикеллемен,

Нигә болай таушала бу хәтер,

Ә югыйсә — шундый шөкерлемен.

Рәхмәтләрем яшермичә әйтәм,

Күрелгәннәр-күрелмәгәннәре

Бары минем гомер өчен икән,

Боерганы — миңа килгән яме.

Шаулы диңгезләрдән күп үтелде

Һәм йөрелде эссе юлларда да,

Яңгырлары өскә күп түгелде

Яланаяк бала елларда да.

Китап язып йөреп, үзем китап

Булып беттем дөнья йөзләрендә,

Кайчак булды чүп диеп тә утап

Атканнары, рәхмәт үзләренә.

Тимер кебек чыныгыла икән

Кыйналганда кайнар хәлләреңдә,

Инде тормыш көймәләрем җилкән

Киергәннәр язмыш җилләрендә.

Рәхмәтлемен, һичбер үпкәм дә юк,

Әрнүләргә инде күнегелде,

Бәхет биреп сыный, язмыш ул шук,

Сыйдыралмый эчкә күңелемне.

Тауны кочсам, ул да сыяр кебек

Күкрәгемә — зәңгәр күкләр белән...

Тик нишләрмен, шушы халәт китеп,

Мин егылсам кемлек мөнбәреннән?


СӘБӘП СҮРӘНЛЕГЕ

Моңга сарды күңелемне,

Уятты сагышларны,

Кояш та мәгърур күренде,

Ят булып балкышлары.

Гаепне синнән күрмимен,

Сүзеңдә генә хикмәт,

Мин бары шатлык күзлимен,

Җаным киселеп китмәк.

Акны да кара диярлек

Төсең буталган чагың,

Сагышым йөри ияреп,

Моңнарым булып кагын.

Күңеле көрлек — адәмнең
Куәте билгесеннән,

Моңнарга сардым, сүзләрең
Юктан да бүселүдән.


НИНДИ БУЛАСЫ ИДЕМДЕР?

Хисле булмый, нинди булыйм —

Күзләрнең яшьле чагы,

Яңгыр түгел, ул мин елыйм,

Яна йөрәк учагы.

Йолдызлар да сорамадым —

Таләптә алтын-көмеш,

Дөньяларны буйламадым,

Сине югалткан килеш.

Мин бары тик очрашуга

Вәгъдәдә йөргән идем,

Очрашудан кавышуга

Өметтә генә көйдем.

Хиследер, ничә янсам да

Сүнмәгән әле җылым,

Көн күзендә елмайсам да —

Күңелдә һаман елыйм.


КҮКТӘГЕ ЙОЛДЫЗЛАР

Сөюнеңме хәсрәтенә кереп,

Йөрәк учагында янасың?

Белмәдеңме ишетеп һәм күреп —

Нинди газапларга саласың?

Таһирдан да гыйбрәт калган безгә,

Илләр сөйли Мәҗнүн хәлләрен,

Фәрһадне дә алып керде гүргә,

Гашыйк икән — мин дә юләрмен.

Акыллылар өстен булды һәрчак

Сөю дигән әрсез учактан...

Мәгънәсе ни: яшәү җанны учлап,

Әллә булу җансыз курчактан?

Сөюләрнең хәсрәтләре кайнар,

Эретә ул салкын акылны,

Һәм шуңадыр күпме асыл ярлар

Йолдыз булып күккә атылды.


МИЛЛИ ХИСЛӘР

Ул сөекле балаларың, илем,

Атта йөри,

Яши дәртләрендә...

Ничек болай кыска булды җиңем?

Мактанырлык түгел хәлләрем дә.

Мәхәббәтле күзе төшкән, диләр,

Шуңа сагыш били күңелемне!

Дошман кулы салган кайгыдыр ул,

Харап иткән илдә кадеремне.

Өмет — кайнар,

Хәтта хәтеремне

Яндырмакчы, биреп миһербанлык,

Мең эчелгән харап хәмерене,

Бәхет сорап сиңа, милләт, халык!







02.11.05.

СӘЛАМ, ТОРМЫШ!

Сәлам, Тормыш!

Бу сүзне дә әйтер

Көннәрем бар икән, шөкер, Хода!

Хәтеремнән җуелды да җәбер,

Хәзер аңа үзем булдым кода.

Җимерелеп калган идем бугай,

Калган идем тәмам вакка чыгып,

Сагышларым булды тугай-тугай,

Алдым бугай шулай һәм чыныгып.

Күңел йөрде буш урамнар айкап,

Күп ашады Себер җилләре дә,

Йөрәгемдә шәм яктысын саклап —

Ят калдым мин туган җирләремдә.

Инде кабат: “Сәлам, Тормыш!”— диям,

Сөенечем балкый күкрәгемдә,

Хакыйкатькә горур башын игән

Бер егетмен, уе — күкрәү генә.


ОКТЯБРЬ БӘЙРӘМЕ КИЧЕ

Борчылма һич, борчылырлык түгел

Ихатаның хәтта җимереге,

Заманаңа кара, ничек җиңел

Сүтелде дә төште, тимер иде.

Мәңгелеккә диеп күтәрелгән

Ниргәләре тузан булды хәзер,

Киләчәккә багам үткәнемнән,

Терәк иде, юкса, күпләр әзер.

Тик сүз булган хәтта антлары да,

Мин кемлеккә дәгъва тоту гына,

Дөньялыкта бәндә хакларына

Өмет итеп бар да котырына.

Ихаталар төзекләнер, ансы,

Кулы белгән эшне тик тотмаса,

Заманасы китеп, илләр ауды,

Ярый да соң безне капламаса.


КЫЛ ӨСТЕНДӘ ЯШӘҮ
Фәрештәм син минем уң ягымда

Һәм сулымда, җанны син — саклаучым,

Һаман яшим даим күз уңында,

Гөнаһлардан мине хак яклаучым.

Шагыйрь күңеле иркә бала сыман,

Шаянлыгым белән шуклануда

Үтеп китсәң, гомер, синең кулдан

Дәва алып, җаным — савыгуда.

Ташлап куйма,

Кадеремне белми,

Аңсыз адәм диеп уйлый күрмә,

Кайчан калдым синнән иркәләнми,

Янымда бул, йөресәм дә түрдә.

Мәңгелеккә килдем диеп белмим,

Дәгъва итмим әллә кемлекне дә,

Мин вакытның мизгелендә идем

Һәм йөредем кыллар киңлегендә.


“ТҮБӘ” АСТЫНДА







Г.М.
Син кемнедер хәтерләттең миңа,

Шигырьләрең укып чыктым да

Уйга калдым...

Уйланырлык алар,

Хикмәтле дә, бераз төчкем дә.

Купшылыкта ясалмалык була,

Үзең ничек икән чынында

Дигән сорауларны бушлар сорар,

Ята тезем чалгы чабында.

Һай хикмәткә хәйран итәм үзем,

Төгәл сүзнең угы — куәтле,

Шундый ирләр илдә була, күрдем,

Башларыдай сүзе кыйммәтле.

Тик кемнедер хәтерләтте сүзең,

Шигырьләрең — гүя сурәтле,

Һәммәсе дә үрнәк булыр тезем,

Бераз калтыраулы йөрәкле.






09.11.05.

КАЛЫРГА ИДЕ КҮРЕП

Булмады бу, уңмады бу,

Булдырыплар булмады,

Ничек кенә дөньяны ку,

Булганыннан узмады.

Зарландым әле мин дә,

Хәлләр төртелеп күзгә,

Бу шашыну, кайнау нигә —

Ә җан барсына түзә!

Сагышы да, шатлыгы да

Күтәрер кадәр генә,

Минем җаным — шашынуда,

Ялкыны сезгә тия.

Китегез, кит, пешәчәксез,

Балавыз кебек эреп,

Һәм дә кабат киләчәксез

Калырга, диеп, күреп!


ИЛ ЭЧЕНДӘ ИРЛӘР

Ил эчендә ир буласың аны,

Читкә чыгып ирлек кылып кара!

Җәлилләрнең илгә кайтты даны,

Төзәлгәндәй иде авыр яра.

Ил эчендә хәтта чыпчык үлми —

Ирләр генә кая югалдылар?

“Мәңгелек ут” мәйданнарда үрли,

Кай тарафка илләр юл алдылар?

Булсын өчен иде көннәр ямьле —

Җиңү иде илнең бөтен гаме!

Җәлилләрнең сүзе котлы әле,

Табутларда кайту егет хәле.

Читтә ир без!

Ил эчендә ничек?

Ил хәлләрен нигә сорамыйбыз?

Өндә өреп кемлек алды көчек,

Ватан — газиз,

Безләр сайланмыйбыз!


БЕЗНЕҢ ХАЛЫК

Без бит әле хәтта Авропаны

Азат иткән халык,

Ә кулымда үз йөрәгем каны —

Яралардан агып...

Әйе-әйе, хәтәр Авропаны

Безләр иңгә алдык.

Барламагыз минем хәтеремне,

Күңелемдә — тарлык,

Беркем белми безнең күргәннәрне,

Без — томана халык,

Тарих буйлап — коллар, тираннарны

Алып ташлый бардык.

Коллык дигән бик әшәке ярлык

Муенымда — калып,

Без бит әле илдә барны барлык

Азат итәр халык,

Сабыр гына йөри бирә хаклык,

Йөрәкләрдә калып.


УЕН КАЛА ИКӘН






Л.З.
Уең бетсә — уен гына кала,

Әйтер бетсә — кала шаярту,

Безнең дөнья — кичелмәгән дала,

Кереп китеп башны югалту.

Азлармы соң аның комлыгында

Онытылып уйнап калмады?

Кемнәр — күчте,

Йокы сазлыгында

Югалдылар, тора алмады.

... Уен бара, 

яшәү мәгънәсеннән

Узып китеп, тупмы тибешәләр?

Нинди асыл егет үзләреннән

Чыккан иде, ирлек бүлешәләр.

Уйдан узып уен итешәләр,

Шушы диеп сыйфат асылында,

Без кайчандыр булдык ут күршеләр —

Шагыйрьләрнең алтын сараенда.


КАРА УРМАННАР АША

Кызык хәлләр, хәтәр уен белән

Без яшибез, килә безнең кулдан,

Мин үземнең кемлегемнән көләм,

Кайталмыйча хаталанган юлдан.

Яшәргә дә инде соңарылган,

Сагышыма уң-сул тараф тулган,

Хәтер елый, юлым — кара урман,

Гүя көннәр китеп бара кулдан.

Яшәлгәнем — яшәлмәгән сыман,

Эшләремнең башы гына булган,

Кайвакытта кала барам уйдан,

Киттем инде, чыктым инде кулдан.

Ил — әллә кем, аңа идем колдан,

Бишектәге елак баласыннан,

Үскән идем бәласенә күндәм,

Хәтер калды, еллар — кара урман.


КӨЙДЕРДЕММЕ ӘЛЛӘ?

Диңгезләрдән ярга ташлану бу,

Үз илемдә җаным кайнагач,

Миңа һава җитми, сагышлану

Кара тәкъдир булып уйнагач.

Сез кем әле, мин кем әле —

Бер дә
Бәргәләнми генә калмагач?

Тыныч ята адәм бары гүрдә,

Баш күтәреп тора алмагач.

“Кузгал, уян!..”

Нигә чакырдыгыз,

Йокыгыздан айныр булмагач?

Диңгезләрдән ярга ташладыгыз,

Ил эчендә җаным кайнагач.


ХӘТЕР — ҮРЛӘВЕНДӘ
Күңелдә — дау, хәтеремне барлый,

Уңышларны барлый, җиңелүләр

Актаралар җанны... Кемне каргый

Нәфсе дигән мәгърур ул юләрләр?

Булганына — шөкер, кара төндә
Сүнми янды шәмем, инде якты

Нурын сипте кояш. Хәтта көндә
Элеккечә җаным яначакмы?

Кичәгесе тарих булып кала,

Бүгенгесе — яшәү мизгелләре,

Киләчәккә тормыш шаулап бара,

Онытылып илнең изгеләре.

Әле меңнәр яктырачак балкып,

Яктырачак сүнмәс маяк булып,

Актарылган хәтер уйный калкып —

Сүнә барган җирдән үрләп куеп.


“МӘГАРӘ” СЕРЛӘРЕННӘН







    Р.З.
Шигырьләрем шыгырдашып куйды,

Ниргәсендә гүя сүтелделәр...

Ркаилны укыйм — Зәйдулланы,

Кайнар сүзләр —

Җанга сикерделәр.

Әйтә белгән, сөйли белгән хәтта,

“Мәгарә”гә кереп адашмакчым,

Шигырь ачкычлары иде кулда,

Мәгънәләргә хисләр — арадашчым.

Яхшысы бар сүзнең, усаллары,

Шигырьнең дә була төрле чагы,

Ошаудамы хикмәт, ошамавы —

Бәлки шулдыр җанның бушаулары!

Ил — кысылды, ә замана — иркен,

“Мәгарә”дә күңел шәме янды,

Җанны тырнап шигырь шыгырдады,

Ниргәләргә җыелдылар бу көн.







  18.11.05.

КЕМ ТҮГЕЛЛӘР

Һәммәсе дә буш авазлар гына

Сүзләренең, вәгъдә, таләбенең,

Күңелемнең чокырында яна

Сүнми калган шәме яшьлегемнең.

Яна һаман, өзгәләнеп яна,

Инде чорлар, заманалар яңа,

Яна төнен, көннәремә кала...

Маен өстәп кемнәр аны яга?

Гомер — тынгысызлык,

Юлым — бозык,

Зур ташкыннар бозып ташлаганнар,

Ераккарак, ил түренә узып,

Чәрелдиләр карак саесканнар.

Дәлилләр — мең, яшәлер дә бетәр

Белән генә булмый гомерләр дә,

Сөякләрен ничә гасыр юар —

Кем түгелләр хәтта гамь ирләр дә.


МӘГЪНӘ КЕБЕК КӨЙРӘҮ
Төпләреннән алдым күңелемнең
Энҗеләрен, вагы-эресе бар,

Белмиммени үзем, кемлегемнең
Мин-минлектә олы бәласе — зар.

Бәласе бар адәм баласының,

Иманы һәм күңел карасының,

Якты булсын өчен барча агың —

Кара көя ана, карарсызың.

Мәгънә, дибез, хәтта вәгъдәсез дә
Дәгъвалана, холык күрсәтмәкче,

Ишек ачык һәрчак бар әрсезгә,

Чыга йөрсен! Түргә ник үтмәкче?

Тукайнымы көткән Дәрдемәнд тә?

Шигырьгә дә көрәш дәрте кирәк!

Мин дә яшим һаман шул хикмәттә,

Дәрт эчендә мәгънә кебек йөрәк.


ӘКИЯТ КЕБЕК ЯШӘЕШЕМ

Әкият итеп уйлап чыгарырбыз

Йөрәкләрдә йөртеп өметне,—

Кем уйлаган җирдә без табарбыз

Диеп мәгәр шундый җәннәтне?

Җәйләремдә миләр кайный башлый,

Кышларымда өши җилек тә,

Язларымда җебетә дә ташлый,

Көземдә дә төшмим кимлеккә.

Сөенмичә калган идекме без?

Казасына сабыр иттек тә
Инде менә хәзер җәннәтлебез,

Сарайларда гомер, кемлектә!

Әкият сыман, нинди матур бар да,

Ерак түгел энҗе — күзләрдә,

Алтыны да якын — сүзле телдә...

Һай иреште бәхет безләргә!


ЭЗЛИМ ҺАМАН

Миңа халкым кирәк!

Димим — алтын!

Җирдән байлык күпме каезладык,

Бер әйтмәдек:

— Балаларга калсын!

Кемлек таптык, дәрәҗәләр алдык,

Үзебезне илгә багышладык.

Ә миңарга фәлсәфә дә түгел,

Хикмәтле сүз хәтта эзләмәдем,

Миңа бары халкым кирәк,

Күңел

Никләр генә күптән өзелмәдең,—

Ничә еллар инде түгелгәнең!

Сөрмә иттем күзләремә, халкым,

Синең эзне, синең туфрагыңны,

Бу йөрәктә шуннан инде ялкын,

Чыктым адаштырган караңгыны,

Ил эчендә табып карарымны.

Идел белән Урал арасында

Түгелеп калган халкым —

Нарасыйдай,

Дөнья бетереп бабам чапканында

Мин дә төшеп калдым,

Барасыдай

Идем ерак, аннан — кайтасыдай.

Татарстан — илем,

Бер мөхиттән

Икенчесенәчә җәелгәнсең,

Йөри биреп, барып бу килештән,

Бөек халкым, син дә сибелгәнсең,

Ут эченә кереп көелгәнсең.

Эзлим сине, халкым!

Димим — алтын,

Сине тапсам, мин үземне табам,

Юл күрсәтте йөрәктәге ялкын,

Курганнары, зиратлары калган,

Бу юллардан бабаларым барган.


ЫШАНУ ХИКМӘТЕНДӘ
Ышандырдың, ә мин юкка-барга

Ышанучы адәм түгел идем,

Сүз уйнагы булмас һәм зарарга

Дия идем, борын үзе безнең
Чөелә иде, килеп бер карарга,

Алдый идең, илтеп хәйраннарга,

Ничек әле, исеңдәме икән,

Күтәрелеп хыялларда җилкән,

Кереп киттек тормыш дәрьясына,

Туктаган юк шушы барулардан,

Җитешелгән кебек барчасына,

Хәтта әле яшьлек максатына.

Ышандырдың, күңел ышыгында

Җәем йоклый җәйрәп, төшләрендә
Кояшнымы күреп елмая ул,

Дөньялыкка китми исләре дә,

Уянсамы, шундый да чая ул,

Мин дә тыныч, уйлар — ашыгуда.

Ә шулай да нидер булды җиргә,

Нидер булды илгә, күршеләргә,

Кереп йөрмим инде хәзер сергә,

Ышаныч юк димим — кешеләргә,

Элеккечә бар да, һәм түгел дә,

Күңелләрем тота да түгелә.

Ышандырдың, хәзер күңелемә
Ай һәм кояш тигез күренүдә,

Урамнарда еллар йөгерүдә,

Кышка керәм, тәнем — төренүдә,

Күңелемә качып җылы җәем,

Йоклый бирә, елмаюлы черем

Рәхәтендә, бәхетендә уем,

Түгәрәк һәм җылы минем өем.

Ә кайчандыр без дә егет идек,

Ышандырдың, ил барлыгын белдек,

Максат белән утларга да кердек,

Максат белән диңгезләрне гиздек.


  ТҮР ИРЛӘР

Ә аралар ерак булсалар да

Якын сүзләр барып җитәләр,

Сайласам да урын бусагада,

Миңа түрне тәкъдим итәләр.

Белә алар мин белгәнне генә,

Белә алар, шул ук китаплар

Белемнәрен җыеп бирде безгә,

Бетермәгәнбездер бутаплар.

Түр булырлык ирләр илдә азмы?

Алар кайда — шунда күзебез,

Хәтта почмак урын тапсалармы,

Шунда күчә йортта түребез.

Сүз якыны ерак юлларны да

Якынайта, аның хикмәте,

Килеп кердең якты уйларыңда,

Әмма түрем генә күчмәде.


КАЙДА ХАСИЛЫҢ?

Җәннәткә дә кереп була, диләр,

Кеше сыртларына утырып,

Ил эчендә күпме затлы ирләр,—

Юлны бирә үзе юл булып.

Ә мондыйлар һич тә соңармыйлар,

Һич тә кабаланмый дөньяда,

Үз эшендә, читкә карамыйлар,

Илтә замананы уңайга.

Җимерек хәтер, көчсез буын булып

Яшәгәнче уңай җил көтеп,

Үзең шаулы диңгезләрдәй булып

Актарылдың, күбек төкереп.

Нинди хикмәт шушы яшәештә?

Кемдә гаеп? Мәгънә асылын

Азлар таба, азлар һәм ирешә
Үз затында табып хасилын.


АЛЛАҺЫНЫ ТАБУ ЮЛЫ

Нәкъшбәнди әүлиядән мирас,

Татар сәясәте хикмәте:

Күңелеңдә Хаклык һәрчак торгач,

Кулда даим булсын хезмәте.

Эшсез кул ул — күңел бушлыгыдай,

Көферлекнең башы-ахыры,

Юкка эзли адәм йокыга җай,

Саегачак бары акылы.

Күңелеңдә хаклык булсын дисәң,

Кулларыңны эштән аерма,

Шунда Аллаһ синең юлдашың һәм

Ашаганың бал да май гына.

Пәйгамбәрдән хәбәр алып әйткән

Нәкъшбәнди — бөек әүлия,

Кулларыңда даим эш бар икән,

Күңелеңә Аллаһ үз була!

  ИЛДӘН ЧЫГЫП, ИЛГӘ КАЙТТЫМ БУ КӨН

Белим дисәң халкың бөеклеген,

Тарихларга сәфәр кыл һәм шунда

Кем алдында бәлки без дә мескен,

Кем алдында әмма бөек санда.

Әле күпләр яңа уянганда,

Татар инде төнгә кереп киткән,

Ничә тапкыр таңнар атканына

Бабалар да таң-гаҗәеп иткән.

Бүген кабат тарихларны сүтеп,

Яңаларын башлый күпме халык...

Безгәме соң элеккедән арып,

Торып була үзгәрмичә калып?

Халык — бөек, әгәр мәртәбәсен

Аңлый алса заман барышында,

Мин дә туктап карап торам, көнем

Чәчелгән күк тарих басуында.


МӨРИДЛӘР ӨНЕН ИШЕТҮ
Шамил эзләрендә — сабырсызлык,

Мөридләрнең газа авазы,

Кавказ тауларында җилләр сулык,

Ничә еллар яңгыр явасы.

Без — юылдык, гөнаһлардан түгел,

Җанның авазыннан куркышып,

Кавказ киче, куе кара тимгел

Үзәннәрдән чыга куышып.

Мөридләрнең “һу-һу” авазы ул —

Йолдыз төртә, дога элгәләп,

Менә берсе егылып төште, авыл

Этләр булып алды өргәләп...

Шамил эзләрендә сабырсызлык

Калган диеп юкка өметем,

Мөридләрне көтә, тауда — тарлык...

Ничек монда мин дип көн итим?


БАРЛЫК-ЮКЛЫК ШУШЫ

Мин шул кеше, кем хатадан тора,

Яратылган бары тырышлыктан,

Төзегәне — җимерелә бара...

Ник елыйсыз әле тормыш юктан?

Заман иләгендә җилгәрелдек

Азаматтай нинди егетләр дә,

Егылдык та кабат күтәрелдек,

Кирәкмәде хәтта үгетләр дә.

Тәкъдир белән берни эшли алмыйм,

Язылган ул, яшәешем — уку,

Болыннарга язлар булып тамдым,

Йөрәгемне яуламады курку.

Ил хәтере мең елларны хәтта

Актаргалый, өстен алышканда,

Мин үзем дә булдым тик бер хата,

Яшәештән тапкан сагыш канда.


МӨМКИНДЕР ДӘ БӘЛКИ

Фәрештәләр белән пышылдашып

Алышмадым гайбәт,

Булса ярый, йөрмим саташынып,

Булмаса да әйбәт.

Сез ничектер, белмим, әмма минем

Күңел төпләреннән

Чыга сүзләр, мәгънә җәүһәрләрен

Табып чүпләвемнән.

Күкләр белән сөйләшкәндәй бәлки

Тоелгандыр кайчак,

Күпләр, әнә, капчык төбен селки,

Әмма чык син кайнап.

Күңелдә ул чын гәүһәрләр, асыл

Хәзинәләр шунда,

Батып калу мөмкин авыр-авыр

Уйлар тоткынында.


КЫШКЫ КӨННӘР ҖИТТЕ

Шауламыйча, дөнья кубармыйча,

Сабыр гына килеп җитте дә,

Бар тарафта, бер дә туктамыйча

Ап-ак карлар кышкы тун тегә.

Кыек башлары да бүрек кигән,

Ә кайсысы ак шәл бөркәнгән,

Күңел бүлмәсенә җылы иңгән

Табигатьнең шушы күркеннән.

Сагындырып йөрү гадәте бар

Килгән чакта һәрбер фасылның,

Суыкта да йөрәк булсын кайнар,

Асылымда иде хасилым.

Якынайды офык, кулны сузсам,

Күк читенә кулым җитәр күк,

Әкият булып чаналарда узсам,

Ә син анда кошовкалар җик!


ШИГЫРЬ ХАКЫ

Шигырь хакы гади акча тормый,

Җанны әгәр аклый алганда!

Тәмуг мунчалары сиңа калмый —

Шигырьдә ут йотып янганда.

Җан сафлыгы кыйммәт!

Бәясенә
Кем караган әле дөньяның?

Бар көчеңне илгә бирәсең дә
Ташлап китә хәтта туганың.

Безнең гамәл — гадәт саклау гына,

Әдәп саклау гына кемлек тә,

Кешеләрнең хәтта сакавы да

Сандугачка үзен тиң итә.

Җанны көйдерерлек уты юкта

Ничек аны шигырь диясең?

Әдәбият — мунча түгел, анда

Нигә җәсәдеңне юасың?

ИРЛӘР ЭШЕ

Син аларны ничек танымасаң,

Алар сине шулай санламас,

Җәбер-залимнәргә сәлам салсаң,

Күңел йортын мәгънә сакламас.

Килеп алыр, тәмам буйсындырыр

Синең җанны золым гаскәре,

Намусыңны саклап калу кадер,

Җәбер угы үтә эчкәре.

Танымадым,

Сәлам бирерлек тә
Хәлдә түгел идем дөньяда,

Сөенделәр, санга кертерлек тә
Түгел икәнмен шул, йа Хода.

Качып калу ирләр эше түгел,

Куәтеңне акыл уйнатсын,

Арысландай ирләр түгелде, ил

Йокысыннан гына уянсын.


      СӨЕНГӘНЕМ

Сөендем, бер изге затны бар, диде

Агам миңа, ил эчендә. Кем иде?

Ничек тә шуны бер күрәсе килде,

Бу көн минем сагышларым кимеде!

Нинди зур шатлык икән моны белү,

Дөньялыкта изгегә кулны бирү,

Аңа бүләк хәстәрендә сөенү,

Барамын, күрәмен диеп йөрү.

Төшмәде тик аңа юлым, әмма дә
Килде ул үзе кунак булып безгә,

Куймыйсың, дөнья, нинди дә хәлләргә,

Юк сыем, сыглып торган өстәл бер дә.

Ут йотып хәстәремә керешкәнем

Охшамады аңарга, куй, үскәнем,

Диде, сиңа атап шушы килгәнем —

Изге зат белән бүген күрешәмен!


МӘРТӘБӘЛӘР ТӨРЛЕ

Кирәклегем табылмады илдә,

Үземә дә хәзер мең ятмын,

Янган йөрәгемнең көле дә
Калмаганын инде көтәмен.

Тарих җиле аны алып китәр —

Тузан ясап, күзләр сөрмәсе

Булып тартылганда хәбәр итәр

Бар икәнен серләр дөньясы.

Сез уйнарсыз, һаман-һаман әле —

Заман уеннарын кемлектә,

Ә безләргә — дәвер килешмәде,

Шуңа гомер үтте кимлектә.

Бик уйлана идек, безнең барлык

Нәрсә өчен, диеп, тормышта?

Бәлки әле күрү ким һәм тарлык —

Мәртәбәсе төшкән бу башка!


ШУШЫ КАЛДЫ БЕЗЛӘРГӘ
Сагыш уты кайнаса йөрәгеңдә,

Дәрт кайнары күренер күзләреңдә,

Бу дөньямы үтмәде үзәгемә,

Кышлар — якын, сүнделәр көзләрем дә.

Яшьлегемдә яу тотар егет идем,

Бар иде һәм ил ага булыр җирем,

Инде мин дә сабыр күлмәген кидем,

Аңладым гүя дөньяның бар серен.

Үтенеч бер — балалар исән булсын,

Күрмәсеннәр бу дөньяның кайгысын,

Тамаша — күп, ясый тора көлкесен,

Сиңа насыйп, сайлыйм дисәң кайсысын.

Кабызабыз, галәм шәмен сүндергәч,

Өйләрдә ут, йөрәкнең мае түгел —

Яна гына төннәр буе, и бикәч,

Шушы калды безләргә — уйнак күңел.


БЕЗНЕҢ МӘРТӘБӘ
Хөкемдарның эше булса гаделлек,

Безгә калган бары даим сабырлык,

Гомрем үтте, тапмадым бер чара да,

Сабыр итәм — сабырлыктан кот калып.

Тәмам туйдым сабырлык халәтемнән,

Гарык булдым әдәп өйрәтмәсеннән...

Нәрсә эшлим? Һаман да сабыр итәм,

Китәлми сабыр кирәкмәсеннән.

Алармы гаделлек иттеләр безгә?

Суктылар һаман да ике тезгә!

Ник әйтмисең, барсына хуҗа булгач,—

Чыксыннар таулардан алар төзгә!

Хөкемең җитмиме, димим, бу җиргә,

Күпме мәсҗидләр безнең бу илдә!

Сабыр итәм сабырдан тәмам туеп,

Шушы булган өчен мәртәбә безгә.


СӨЙЛӘП АЛЧЫ

Егетлеккә безне өйрәткәннәр

Ул өлкәннәр орып һәм шаяртып,

Ә безнеңме үзәк өзелгәннәр —

Озын чәчлеләрне яратып.

Капка төпләренә сукмак иде,

Күкләрендә тулган ай гына,

Хәтта җилнең колак куйган мәле,

Сер сөйләшкән сүзләр җаена.

Фәрештәдәй самим чаклар булган,

Кочарга да хәтта курыккан,

Төлке авындагы гүя куян:

Хисләр — кайнар, җаннар — кавышкан.

Әкият дөньясыдай болар барсы,

Җәннәт вакыйгасы шикелле,

Сагынып кына шуны сөйләп алчы,

И бәгырем минем, җан гөле!


БАШНЫ КУЯР ВАКЫТ

Йөрәк болынының чәчәкләре

Күптән инде көзгә керделәр,

Кайчан әле бәндә үзәкләре

Өзелгәндәй генә иделәр...

Хәсрәт белән сагыш кисә икән

Кеше дигәненең көннәрен,

Болыннарда бары җилләр искән

Кебек кенә шул ул хисләрең.

Явымлаган күзнең яңгырлары,

Көзләремә дымын калдырып,

Фәрештәнең көмеш чулпылары

Йөрәкләргә тора кагылып.

Юл ярагы гына кала уйда,

Бәхиллегем бирдем дөньяга,

Булдым, ахры, мин бер көнлек туйда,

Биегән җан елап куана.



РАСЛАУ

Юк сүз сөйли алар, белмәгәнен!

Белгәнлегем белән хәтерлим,

Ачык күзе белән күрмәгәнен

Ябык күзем белән күзаллыйм.

Мантыйгы бар дөнья йөрешенең,

Ышанма син, алар бүлешер

Кеше түгел, тигән өлешенең
Күбе ятим канга булышыр.

Күпме халык елап калды анда,

Таланганда көндез акыртып,

Мәсҗид салып кына бетми хата,

Булмый йөзнең суын агартып.

Күрмиләр дип көлү үзе көлке,

Халыкларның хәтта сукыры

Сездән-бездән барсын ачык күрде,

Насыйбың бар — мәет чокыры!


УЕН БЕЛӘН ТУЕҢ
Уен гына, күңел туем гына,

Җитди түгел безнең сөйләшү,

Булса ярый, хәтта булмасына

Өмет белән сүзләр берләшү.

Исең киткән салкын яңгырларга,

Җылы карга — кышны эретә,

Нигә иде шулай явымларга —

Тынычланыр өчен сүз җитә.

Гадәт белән яшәп, йоласына

Туры килгәч, кем дә чирканмый,

Безнең күңел — иман арбасында

Юлдан читкә таба чыгамлый.

Бу туйларым гел булгалап тора,

Эштән соңда уйный думбра,

Син токмачың калын итеп тура,

Безнең уен идән сындыра.


ДИҢГЕЗ БУЛА АЛУ

Безнең язмыш әллә кайчан инде

Елга кебек табып үзәнен,

Тыныч кына ага, йөгерә иде...

Ниләр өчен үзәк өзгәнең?

Үрләр — артта, алда — шаулы диңгез,

Мөмкин түгел кире кайтулар,

Бәхетләр ул язмыш белән игез,

Тик хәтердә калган — сай сулар.

Чишмә генә, инеш кенә чаклар,

Иреннәре суга сусаган

Ул кызларның...

Безне намус аклар,

Дәртләрендә көйгән, юкса, җан.

Шау диңгезгә әверелү насыйп

Булса әгәр адәм затына:

Болгамасмы минем хисләр, ярсып,

Корабларны өстен астына?


ӘЛЕГӘЧӘ ГЕНӘ ИСТӘ БЕЗ

Күңел елагында хәтер йоклый,

Котылырга иде хаталардан,

Котылырга, булып ап-аклардан,

Савыгырга барлык яралардан.

Озын сузылмады кебек ел да,

Әллә инде иртә арытылган?

Әллә инде кышның кары тулган

Урамнардан гына ашыгылган?

Шаярталар,

Сүз ертыгын йөрәк

Кабул итми генә үртәлүдә,

Күңелләрне генә күтәрү дә
Тишеп үтә җанны үтәли дә.

Кеше хәлен аңлаучылар сирәк,

Үз хәле — хәл, без дә үскәнбезләр,

Җилләр булып кына искәнбезләр,

Төшеп кала барып истән безләр.


ХАС БУЛАСЫ ИДЕ

Көтелмәгән хискә төрендем дә,

Фикер җәүһәрләре тезелеп,

Үзем өчен ачкан хакыйкатьтә
Чәбәләнеп калдым — сөзелеп.

Ничә еллар мин сагышлы булган,

Ничә еллар йөргән адашып,

Табигатьтән үзем өлеш алган,

Хакыйкатьтә калган саташып.

Күңел диңгезеннән чуер ташлар

Чыгарылган, энҗе дигәнмен,

Төпләрендә калган асыл ташлар,

Чүп-чар гына булган җыйганым.

Бәлки миңа акны каралардан

Аерыр өчен бу да кирәктер?

Көтелмәгән хисләр яңартудан

Хас булалган ирләр сирәктер.

   НӘРСӘ БУЛДЫ ИКӘН, ЙӨРӘГЕМ?

Кайнады бу йөрәк, гамьнәремнең
Басып торган чагы, болыт сыман,

Яшеллеге якты күзләремнең
Сүнгән хәзер, карашым да сынган.

Ничек идек әле, эһ, егетләр,

Йөзгә сарды кара пәрәнҗәсен

Авыр булып каплап килгән көннәр,

Тәгәрәде китте киләчәгем.

Ышанулар, ышандырулары

Хата булган... Томан эчләренә
Болай алдап нигә кертүләре,

Таптап керүләре хисләремә?

Гамьдә калу ирләр эшемени?

Күтәрелеп чыгачакмын беркөн,

Яраларга сала бардың мине —

Эһ, замана, нинди гаеп күрдең?


БЕЗЛӘР — ӘЗЕР

Усаллыкның үсмер баласыдай

Җиргә тибеп, йодрык йомарлап

Йөрү ирлек түгел иде бугай,

Асты дөнья, кисте тураклап.

Безнең әле гомерләр бар иде,

Кисәктән дә бөтен булалдык,

Егылгач та торып китә белде

Балалар шул — ничек куандык!

Кисәк өчен пычак-пычак килә
Бура кадәр ирләр — буталып...

Бу караңгы, зар, томана илгә
Җылы бирер кемнәр ут салып?

Фәхеш заман, әүлиялек итә
Бәгырь булалмаган бөерләр,

Безгә илдә сынык кисәк җитә,

Китсәк, әзер, кулда төеннәр.


АЛАР ӘЛЕ АКЫЛ КАРАСЫНДА

Тыштан — гади, эчтән — тәкәбберлек,

Мин кемлектә алар хөкем йөртә,

Син алардан көтмә мәрхәмәтлек,

Башларыңны гына харап итә.

Җаныңа дәш, күңел белән сөйләш,

Акыл казаныңны кайнатсыннар,

Алларына барсаң, шушы киңәш,

Хәтереңне, берүк, юмасыннар.

Бар кебекләр генә, бүгенге көн

Иртәгәнең таңы була алмас,

Мәгънәсез ул — телдә сөйләгәнең
Бары буш сүз, җанда кайнамагач.

Тәкәбберлек сынмый калмый, дөнья

Терәк түгел адәм баласына,

Җан утында пешә-пешә уйна,

Шомы булып акыл карасына.

   ГАЙБӘТЧЕЛӘР АРАСЫНДА

Сагыш күлләренә төште күңел,

Уйлар биләп хисләр амбарын,

Кешеләрдә ничек болай җиңел —

Яшәүләре, юкмы хаталарым?

Нәрсә булды, аңның күзләренә
Нинди агы төшкән дөньяның?

Аңлый алмыйм, җилне тезләремә
Утырттым да үксеп еладым.

Кара көздән чыга алмаячак,

Шәрә сагышында бутала,

Сукырлыкка акыл елаган чак,

Хисләреннән күңел бушана.

Буш сүз йөри күчеп, шушы гайбәт

Дөреслеккә дәгъва кузгатып,

Дәлил сорыйм, аңа сүзе кыйммәт,

Кемлеген дә калды югалтып.


ХӘТЕР ХӘТӘРЕ

Хәйран булды хәтер... Ничек болай

Себер салкыннары йомшарганнар?

Бу дөньяда хәтта тәкъдир кулай

Килеп тормый, җаннар ут алганнар.

Тыныч түгел күптән йоклап беткән

Татарның да хәле. Уянганнар

Борчып йөри әллә? Хәтер киткән

Ирләре дә кайнар уй алганнар.

Өзәр кебек селтәнде дә дөнья,

Изелделәр каршы кузгалганнар,

Кайта кебек йөгерешеп канга

Бабаларда калган, югалганнар.

Ерагая бара һаман ара,

Бар иде ул дәрттә куанганнар,

Хәйран хәтер яза ап-ак карга,

Салкыннар да хәтәр юл алганнар.






Табул, 18.12.05.

     ОМТЫЛЫШ

Онытылды, күңел һәм омтылды

Киләчәкнең дәртле көннәренә,

Сагышлардан гүя ул котылды...

Саташмады җирдә кемнәр генә?

Яшерәбез хәтта хәтердән дә
Үзебезнең элек кем икәнне,

Яшерелә оят — хәтәрдән дә,

Саулык эзләп күпләр мең имгәнде.

Саташканнар күп чак дөрес сөйли,

Саф акыл да һаман ялгышуда,

Без барыбыз читтән генә көйле,

Өметебез — ярга кавышуда.

Әллә кемлек сыйфаты да үтә,

Кайта йөри адәм башларыннан,

Мин үзем дә күп сыйландым, истә,

Аллаһының татлы ашларыннан.


ГАЛИМ МӘСЛӘГЕ

Ул шундый да ямьле, сүз эчендә
Дөрес була һәм дә үлчәнгән,

Ышандыра алыр һәркемне дә,

Көчәнгәннән булмый көчләнгән.

Мәсьәләне куя белеп сөйләү
Буш сүзләргә урын калдырмый,

Юк аңарда үз җаены көйләү,

Ашыктырмый, үрләр алдырмый.

Үзен тыныч тота,

Бәйләнгәләп

Аптыратмый адәм баласын,

Аның белән хәтта җиңел ул гәп,

Гыйлем нурларында каласың.

Бар нәрсәне белә, үртәми дә,

Үртәлми дә хата сүзеңнән,

Ул серләрне күрә үтәли дә,

Ә кирәксә — чыга үзеннән.


   ӘЛЕ ҺАМАН КИСӘ
Гүзәллектә күңел, туймагандай

Тоелса да юләр хисләрдән,

Айныйсың ул, хәтта тулышкан ай

Чыгып китә шашып кичләрдән.

Якты көннән йөзне яшермичә,

Югалтмыйча кемлек кимлеген,

Мин үзем дә күз яшендә ничә
Диңгез мәртәбәсе күл идем.

Тулышкан ай, хәлләремне генә
Хәтта көнгә кереп белештең,

Күңелемә таң кояшы иңә,

Язмыш белән тәмам килештем.

Сөрән хәбәр булып ишетелсә,

Чакрымнарны ертып авазым,

Син курыкма, мине сагыш кисә,

Ай һәм кояш шаһит газабым.



СӘБӘП

Якты көнем сагыш белән тулы,

Хәсрәт кенә күңел бакчасы,

Шуны җыю булса гомер юлы,

Миндә, ахры, аның барчасы.

Күзем ачсам, шушы көн дигәнем

Әллә инде кара төн генә?

Ничек яшим, минем бар күргәнем —

Түбәнлек һәм хәсрәт, моң нигә?

Бәлки әле кояш миңа атап

Чыккан көннәр алда булырлар?

Һаман бер үк кала алмас, аңлап,

Кемлегемне белеп алырлар?

Бу йөрүләр — җылы эзләү түгел,

Уемда юк сагыш тарату,

Дөньялыкның арбалары җиңел

Булмасмы дип кенә җан ату.


БЕР УТЫРЫШ ЯДКӘРЕ

Сөйли алар, сүз саена гына

Кереп китәләр дә саташып,

Чыгалмыйча, шушы җайларына

Башкалар да китә катнашып.

Читтә калу мактаулы эш түгел,

Алга атлау ирнең эшләре,

Үзара гел “чү”дән “чү” дә “чү” гел,

Түгелә китә күңел кисмәге.

Сүз җаенда төрле чаклар була,

Юктан гына ачу кабару,

Күңелләрне юк сүз тырнагына

Төшерү һәм йөзең каралу.

Куркаклыкта йөри ничә юләр,

Җыялмаган кебек асылын,

Алар — сөйләр, сүз җаена көйләр,

Чамалырак булса акылың.


Табул–Төмән юлында, 22.12.05.


ТӨМӘН ЮЛЫНДА

Сагындыра илкәй, туган җиркәй

Ерагайган саен якында —

Җан түрендә, хәтта дөм салкында

Җылыдыр күк дуслар янында.

Юл ерагын үтә алмый калган

Ирләр дә бар, илдә иркәсе

Көткән, юкса, әҗәл һәм киләсе,—

Үзе белә Тәкъдир иясе.

Сахраларда — ак кар, юл тайгагы

Адаштыра, аяк — йөгерә,

Туган илкәй — ерак, җан түгелә,

Хисләр килеп-китеп йөренә.

Сагынмыйдыр мине беркемем дә,

Тормышлары — җитү-бөтендә,

Елларым да китү-үтүендә,

Ялгызлыкта якты бу көндә.


НИЧЕК КЕНӘ ИТЕЛМИ?

Килеп киткән кебек итеп дөнья,

Кунак итеп, имеш, адәмне,

Үз көенә биетә дә, шунда

Сала безгә бары мең гамьне.

Ашыгабыз, кабалану гына

Аз тоела, шаулап алабыз,

Үз хаклыгың тәмам хаклаганда

Хаталарга аяк басабыз.

Кемлегеңне дәлилләүдән тора

Кебек кенә хәтта замана,

Ә үзе соң үтеп китә бара,

Үзе белән сине ала да.

Гомер — изге, шуңа аның хакы

Алтын үлчәмендә йөртелми,

Хисләр минем йөрәгемне якты...

Ничек әле көлгә җителми?





 Казан, 25.12.05.


МИНЕМ ДӘ ХӘТЕРЕМДӘ
Бар да бары ялган белән аңкый,

Асылыннан китсә адәм заты,

Җиңүләрне заман гына аклый,

Санланмаган булса акыл хакы.

Һәр яманның ахыр җире — зиндан,

Һәр каракның кулын кисә тарих,

Нәрсә чәчсә, шуны урып җыйган

Игенчедәй хәлең, исәп алыйк.

Иренгән ир ирен тешләп кала...

Төзәлмичә каламы соң яра?

Уйларымда чик югала бара,

Дәрт эчендә мин дә умырзая.

Кар ачылып, шыту хәтеремдә
Ышанычсыз майның хәтәрендә,

Бар ялгышым калды күтәрәмдә,

Дөреслегем — күңел ямьнәрендә.


КҮҢЕЛ БАКЧАСЫНДА

Җан егылды, күңел алмагачы

Җимеш койды ак кар өсләренә,

Син шундый саф, язмыш шундый ачы,

Суык көннәр калды, хис — әрәмгә.

Ялгызлыкның холкы берни түгел,

Дәрт җылысы үзәкләргә үтә,

Алма булып карга мең кат сибел,

Ул — җылынмый, алма өшеп бетә.

Синең күңел табигате, ахры,

Әле буран, әле ак кар гына,

Юкса, эреп, карашыңнан акты

Ташып елга, инеш һәм ярсына.

Күңел алмагачы җимеш коя,

Җан егылган, ботаклары сынып,

Тыныч кына ак кар ява тора,

Мин үзем дә барам кебек сүнеп.



ЯШӘРЛЕГЕМ

Җимерелә бара һәм ватыла

Моңа кадәр мең кат төзеге дә,

Табылганнар тәмам югалтыла,

Ялганмакчым, имеш, өзегенә.

Үзгәрештә дөнья йөзе даим,

Куа барып килер артларыннан,

Булганнарын югалтканнар саен

Сөенелгән өлеш тапканымнан.

Яшьлек кенә сабырсызлык белән

Дөньяны да кочып алмакчы шул,

Хәтта әле, килмәсә дә кулдан,

Йөрәкләнеп йорт та салмакчы ул.

Ә картлыкның кулыннан да килә,

Тик йөрәге салкын, чара юклык

Шушыдыр ул, бәлки, җимерелә
Яшьлегеңдә корган бөтен-барлык.

Моңа кадәр мең кат төзек идем,

Инде хәзер мең кат җимерекмен,

Шушы булды илдә яшәү көнем,

Бәлки шулдыр тапкан игелегем!

  ШИГЫРЬДӘГЕ САВАП МӘСЬӘЛӘСЕ

Кемдер — аңлар, кемнәр — тоймый калыр,

Сизми калыр серләр тирәнлеген,

Шигырь бит ул, аның холкы авыр,

Сүзе — җиңел, саклый күркәмлеген.

Күңелеңә әгәр сыйган икән

Кайнарланган хисләр яшәештә,

Җыр һәм шигырь сиңа була җилкән,

Килгәндә дә кара дулкын өскә.

Шигырьләрдән мин үзем дә күптән

Җылы алып яшим, нурлар алып,

Көннәрем дә кышка кереп киткән,

Калдым бугай дөньялыктан арып.

Аңлау — савап, томаналык — хата,

Хәтерләрем илдә егълып ята,

Сөйләмәгез юкны минем хакта!

Әллә тарих һаман ялган сата?


ИЛДӘ ТУЙЛАУ ИДЕ

Ил туеннан сынык кисәк алмый

Мин дә бәйрәм кунагыннан идем,

Биеделәр, җырлардан да калмый,

Тантанада, адашуда йөрдем.

Сөенсеннәр сөлек кебек кызлар —

Күзем тәлинкәсен мәйдан итеп

Биесеннәр, күңелем дә тузар,

Таш кыядай йөзем китеп-китеп.

Ил эчендә чыпчык үлми, имеш...

Бөркетләре тәгәрәшеп ята,

Җырлар белән бәйрәмнәре килмеш,

Читек булып бии киез ката.

Туйлар — үтәр, сөякләре калыр

Ашалганның, дөнья сыйларының,

Һәммәләре тузан гына булыр,

Ә хәзергә туйлар — ясаганың!


ЭКСЦЕНТРИК ТАМАША

Уен бара, сәер, ышанычсыз,

Билгесезлек һәрбер мизгелдә
Һәм хакыйкать, хәтта күз ачкысыз,

Җан тантана итә, изелә.

Мыскыллану берни түгел сыман,

Тарала да бетә барлыгың,

Тамаша ул, уйный калсаң, чыннан

Бу бит синең тормыш тарлыгың.

Йөз аклыгын сабын кайтаргандай —

Җан юына, хисләр мунчасы!

Йөрәк кайнарына пар салгандай,

Канатланып кына очасы.

Уен бара тормыш сәхнәсендә,

Һәркем анда уңай персонаж,

Күпләрнең юк сүзе, гәүдәсе дә...

Бара уен, бара зур кайнаш.


САЛКЫН УЙЛАР ЭЧЕНДӘ
Уй салкыны йөрәк кайнарына

Салкын кардай ятты, гомер буе

Сабырлыкка туймас бу җаныма

Килде бәйрәм, килде акыл туе.

Ашыгылган булган, юк артыннан

Йөгерелгән — барны эзләгәндәй!

Нинди мәгънә, адәм, ярсуыңнан,

Кемлегеңнән бәхет күзләгәндәй?

Истә әле: ничә буй егетләр

Сылу кызлар өчен җан аттылар,

Сыймый калды хәтта бар үгетләр,

Кемлекләрен күптән югалттылар.

Йөрәк кайнарында кайный иде

Безнең уйлар, күзгә йокы бирми,

Гамәлләр дә ул чак кайнар булды,

Хәзер сабырсызлык миңа җитми.

   НӘСЫЙХӘТЕҢ ТУДЫРГАН ШИГЫРЬ

Юләр кешегә хас ризасызлык,

Канәгатьсез булу дөньяда...

Нигә диеп әле баш чөердек,

Өлешебез кисәк булганда?

Үзең күтәрәлгән кадәр генә
Бирә шул ул! Нигә артыгы?

Булганына шөкер, биргәненә!

Шөкерлектә — затың барлыгы!

Күңел тынычлыгын көйләп йөреп —

Тынычсызга калу бик мөмкин,

Бу хәлләрне ничә генә күреп,

Ничәмәләр җуйдың — үз иркең.

Ир була бел — егет санда йөреп,

Дан була бел — зарга төшсәң дә,

Чын ирләр ул, кайнар мичкә кереп,

Яндым диеп әйтми, белсәң лә!


ШӘХЕС ҺӘМ ГАМЬ ХӘЛЕ

Кайнарланса каннар, акыл шашып,

Ахмак төркем җанны иләгәндә,

Күкләр белән һәм дә бер тоташып,

Яшен булып кына тәгәрә дә —

Китереп сук, чатнап чырайлары,

Уянсыннар гафил йокылардан,

Бу тормышның меңчә елаклары —

Күзле булмас, калыр сукырлардан.

Төркем хәле шундый, бары йокы,

Бары яшәү тынычлыкта гына,

Ә шәхесләр яшен булып сукты,

Дөньялар да куркып уянсынга.

Сыендыр син өркәк ул җаннарны

Акылыңа, хәтта куеныңа,

Аңла хәлен, шәхес булуларны

Әйләндермә тормыш уенына.






31.12.05.

БӘЙРӘМ ӨМЕТЛӘРЕ

Бәйрәм булгач, бәйрәм бул син,

Яңа ел!

Шатлык белән сөенечтә килә бел!

Һәр бәйрәмдә шатлык көтә бөтен ил,

Бәхетләрдә-куанычта булыйк гел.

Бу дөньялык — хәсрәт җире димәгез,

Сагышларда башларыгыз имәгез,

Күңелегез җайларын да көйләгез,

Хәвеф-хәтәр утларында көймәгез!

Бәйрәм булгач, бәйрәм итеп илләр дә,

Бәндәләргә, Ходам, яусын көләргә
Һәм биергә, һәм җырларга дәртләрдә,

Калдырмыйча үзебезне кимнәргә.

Кем диегез — үзегезне, зур булып,

Мәртәбәлек итсен бәндә, дан тулып,

Бәйрәмнәрдә шатлык хәләл, сөенеп

Яшик әйдә, хәрамнардан баш чөеп.


   ХАС БЕЛӘН ГАМЬ



  Касыйдә
Шәхес булса әгәр адәм баласы,

Төркемне үз итә, күзе карасы.

Тора биреп һаман аның җаена,

Үз дигәне якка юлны каера.

Төркем йөзә һаман томан эчендә,

Шәхес йөри якты көннәр көчендә.

Гафиллектән чыксаң, син дә афәрин,

Дөньялыкның үтеп киттең каһәрен.

Төркемнән чык, төркемгә кайт яңадан,

Горурлыкта калу хәле бик яман.

Мин үземне әллә кем итеп тойдым,

Шул хәлемдә җанымны гына суйдым.

Күзе ачык ирләр кыйбла таптылар,

Ил юлына җәймә булып яттылар.

Шәхес булсаң, төркемне авызлыкла,

Йөрмәсеннәр адашып казалыкта!


    ТУГАН КӨН

Бер туыла, гомер юлы даим

Якты кояш белән нурланып,

Югалтмасын җаен, һаман саен

Яшик илдә бары хозурланып.

Яшик шулай, гүя моңа кадәр

Яшәп карамаган шикелле,

Алган кебек изге, якты хәбәр,

Булып калыйк илгә игелекле.

Хаталар бар, кимсенүләр хәтта,

Буталу бар хәләл-хәрамда,

Алар аша үтеп киткән чакта

Җан сызласа — шулай сафлык арта.

Бер туыла, бер яшәлә җирдә,

Изге итсәң әгәр исемең,

Бер вакыт та югалмассың илдә,

Изге исем — бәхет һәр кешенең!





   

02.01.06.

РӘХМӘТ, ШИГЫРЬ!

Назга күмдең йөрәк бакчасын һәм

Җырга күмдең һәркөн күңелне,

Рәхмәт сиңа, Шигырь, бетмәс илһам

Сөендерсен шулай һәркемне.

Без яшибез илдә генә түгел,

Көндә генә түгел, җырда да,

Киң аһәңле җырлар белән җиңел —

Иңгә баскан авыр чорда да.

Җырла күңел, синең моңнарыңнан

Төзәлсеннәр хәтта яралар,

Җиңеп яшик, чорлар карасыннан

Якты булып җырлар яналар.

Адашканда — юл күрсәтер өчен,

Ялгышканда — имгә кайтарып,

Бу җаныма шигырь бирде көчен,

Синдә яндым һаман яктырып.






08.01.06.

САГЫНУЛАРДА КАЛГАН

Сагынулар, сагыш белән тулып,

Саташтыра, хәтер аланында

Моңда калам, калам тәмам сулып,

Адашып һәм хыял яманында.

Авылымда, имеш, тугайларын,

Киң кырларын йөреп узган кебек,

Җырлаткандай сабан тургайларын,

Китәм күңел үрләренә менеп.

Беркем белми минем күңелдәген,

Кем дә сизми хисләр кайнаганын,

Шушы иде тәмам таралганым,

Җыелганым — ашып, кайнарланып.

Бу юллардан безнекеләр узган,

Әткәй-әнкәй эш дип ашыкканнар,

Мин дә узам... Кубарылмый тузан...

Сагыш булып җанга утырганнар.



ГАЕТ КӨНЕНДӘ
Авыр бер җил кагылып үтте җанга,

Юк-бар хәбәр белән башны бутап,

Нинди кара иңде икән канга —

Гүя вакыт шунда калды туктап.

Хыял иде хәтта сандугачны,

Җырларында уен өчен үртәп

Шаяртулар белән туйганчы,

Бәйрәм итү көлке җаен күзләп.

Хыял иде егылганчы бию,

Хәтта аюларны уятырлык,

Кешеләрдән шат елмаю җыю,

Бәйрәм иде илдә куанырлык.

Хыял иде... Әмма тормыш җиле,

Суык тыны белән бөтергәләп,

Акылымны сыный, әллә или —

Куйды җаным, каным өшенгәләп.

   ҮЗЕМӘ ҮЗ ТҮГЕЛ ЧАГЫМ

Уйга салдың күңелемне —

Туйларда йөргәнендә,

Кемнең дә үз мин-минлеге,

Үпкәсе — күргәненә.

Яхшы да яманга чыга —

Канәгать күренмәсә!

Ник шулай күңел талчыга,

Дөньялыгым үзсенә?

Үзеңә үз булганыңда —

Сөенеч күңелләрдә,

Яхшысы — узганнарыңда,

Белдереп килгәннәрдә.

Сиздерми йөри, шым гына —

Авыры яманнарның,

Чыда, җан, күңел чыңына

Тигән чак дөньяларның.


ГАЙБӘТ АЛАМАСЫ

Гайбәт дегетеннән җан көйдереп,

Өмет итеп илдә мәртәбә,

Ничә җаһил көннән-көнгә йөреп,

Капланмакчы килеп тәрзәгә.

Әйләндереп күзе түгәрәген,

Чәчен йолкып вәгъдә кыла ул,

Яндыра да җаны күбәләген,

Очарга дип күккә суза кул.

Үзе һаман елан булып шуа,

Чебен булып керә дуслыкка...

Әллә шулай ул дөньясын куа,

Әллә дәгъва итә шуклыкка?

Үз бәһасен меңгә күтәрмәкче,

Хакы тиен булу туйдырган,

Әле минем җанны күзәтмәкче,

Әле кемлек белән уй корган.


БУРАН АЛДЫ КӨННӘР

Тыпырчынды тартык көпшәк көннәр

Салкын учымның да җылысыннан,

Пычак булып болытларны кисәр

Кояш нуры, язга барам сыман.

Гыйнвар гына, юкса, җепшек борын,

Утызына җитеп биетте дә
Салкыннары качты, кырын-кырын

Карап йөри, сулды ак бите дә.

Сөйләшәбез, имеш, салкын булыр

Быел кышлар, котып күчеп килгән,

Кая ди ул, яфрак ярмакчыдыр

Агачлар да, урман телгә кергән.

Бияләен салган, шәрә кулга

Эссе кебек, бүрек чөеләчәк,

Кыш уртасы дөнья дигән юлда...

Әллә буран килеп өеләчәк?



АГЫП БАРЫШ

Минем хакта барны юкка куеп,

Юктан барны табып сөйләгәндә —

Эреп китеп тыңлар әле халык,

Күңелләрен җайга көйләгәндә.

Тыңлар әле, сүз кадере өчен

Күңел аһын азлап сала-сала,

Чыга барсын күәсеннән төчең,

Әчегәнең җаннан ала-ала.

Кем дә аны ачу саклый, ә син

Шатлыкларны калдыр, сөенечен!

Күәсеңнән ташып чыкса ачың,

Кем кимерер көек көенечең?

Барны сөйлә, юктан өстен булып,

Көчең булып хәтер яктырсынга,

Минем әле агып барыш тулып —

Дөньялыкның шаулы елгасында.


ОНЫТКАНМЫН БУГАЙ

Сәер шом бар, әҗәл кәраваны

Үтеп китәр кебек ил аша,

Күпләр тоткан иде дәгъваларны:

Утырыргадырмы талаша?

Озатырга кем дә килмәс сыман,

Мин үзем дә соңга калганмын,

Кәрван киткән, кара болыт калган,

Күтәрүче юллар тузанын.

Буын алышыну шушы бугай,

Юл ярагын алган булырлар...

Кәрван күчкән, үзгәрешләр шулай

Көтмәгәндә килә торырлар.

Кәрван башы һаман сүзсез хадим,

Санлау-санау һич юк холкында,

Тик шомы бар, ә мин ялгыз калдым,

Онытканмын китү хакында.


ТАРТАР ТЕЛЕНӘ ЮЛЫГУ

Алар уйный — утка бармак төртеп,

Җанга үтеп, ә шом — янәшә,

Йөзләрендә кара шәүлә көеп,

Сүзләр белән сүзләр телләшә.

Менә берсе ялгыш кузгалыр да

Икенчесе, аңа ияреп,

Үз кайнары биеп алларында,

Колакларны алыр көйдереп.

Хәтәр уен... Үз җаена торып,

Сүз уйната агай, түземсез,

Кемлек күзләп кенә бәхәс корып,

Кыска сүздән чыгып озын сүз.

Нигә сабыр бирдең шунда, Хода?

Сүз кылычын алып кыныннан,

Бер айкасам, башлар иде оча,

Уйнак чыгар иде уеннан.


  ХЫЯЛ УЙНЫЙ

Хыял уйный хәтер аранында —

Күкләр белән җирләр тоташып,

Күңел болытлары шул чагында

Калыр сыман тәмам бушанып.

Хыял уйный, хакыйкатьнең чиге

Киңәюдән аша офыктан,

Чөйдән чыга ябык ишек биге,

Җан саташа шушы сафлыктан.

Аулак өйдә кызлар уеныдай —

Өмет кенә калган һәм мираж,

Егет куенында ак, тулган ай,

Күңел белән күңел тиң уйнаш.

Хыял узар көлен дә калдырмый,

Тик очкыны чатнап күңелдә,

Хакыйкатьнең бушлыкларын барлый,

Болытларым гына түгелә.


  САРЫК-БҮРЕ УЕНЫ

Сарык — исән, бүреләрем дә тук —

Ак-караны әгәр бутамасам...

Болганды су, безләр балык кудык —

Шушымы сан, шушымы без — инсан?

Шаярмагыз, ялган — ут кебек ул,

Яшен кебек суга — кайтарылып,

Авырда да дөрес юлыңда бул,

Туган кебек кабат яратылып.

Сарык — исән, үлән җыеп йөри

Язмыш болынының уртасында,

Бүреләрнең җанында ут көйри,

Ышанычы — илне кортасына.

Ак-караны бутап алу белән

Үзгәрә дә китә заманалар...

Нигә икән бу кешеләр бердәм

Сарык булып кына кыланалар?


ХОДА ӘМЕРЕНДӘ
Булган шундый заман —

Татар тоткан

Таңнар белән кичләр арасын,

Хәтәреннән тимерләр дә сынган,

Таш ярылган...

Күңел карасын

Яктыртырга нәрсә таләп иткән

Сагыш белән тулган илләрдән?

Без дә яралганбыз, насыйп иткән,

Бабалардан калган көлләрдән.

Тарих бары хәтер утравы ул,

Гыйбрәте күп әле безгә дә,

Күтәрелә калса кара давыл,

Курку төшә кабат йөзләргә.

“Татар килә! Татар килә!”— диләр,

Кара болыт чыкса офыктан,

Хәвеф белән яшен чатный,

Җилләр

Бәндәләрне ега аяктан.

Булган заман, татар өне торган

Колакларда даим эленеп,

Бишектән үк бала телен ачкан

Татар сүзе белән төренеп.

“Мин сезләргә Аллаһ каһәре!”— дип

Татар үзен кимгә куймаган,

Даны белән мәртәбәсен җыеп,

Кемлек белән татар уйнаган.

Булган заман, тарихларда калган...

Бүген хәле башка татарның,

Тыныч көннәремә кереп тулган

Татар дигән минем хәтәрем.

Китаплардан күпме укыдым ул

“Коръән баса” дигән сүзләрне,

Татарның да кайнар күңелен шул

Коръән баскан, ачып күзләрне.

Дан атлары күңел аранында

Кешнәсә дә — узмый сабырдан,

Татар тагын тарих аланында

Әмер көтә кебек Ходадан.

  КАРТ АГАЙЛАР БЕЛӘН СӨХБӘТТӘН СОҢ
Ил көлкесе булып, карт агайлар

Фикерсезлек белән изалана,

Сүзләренә дәлил карагайлар

Шыгырдашып мичләрендә яна.

Күңелемдә домна кайнарлыгы,

Сабырлыкның чыктым чикләренә,

Гомер буе шушы газап, соңы

Сүнү булган тормыш ипләрендә.

Табигатең холыгыңа чыга,

Йөгәнләнеп күпме торганда да,

Күңел кайнарында җан чыныга,

Мичләремә утын ташла гына.

Сүзләрегез сүрән җылы бирер,

Кара, агай, яна — карагайлар,

Ил эчендә көлке булып йөрер

Үз заманын узган карт агайлар.


ДӨНЬЯНЫ КӨЛДЕРҮ
Үрти-үрти һәм дә мең үртәлеп

Яши халык, хәтта соңга калып —

Була кайчак эштә өлгерерлек,

Кылны хәтта кырыгына ярып.

Өмет тулы бар да, хыял тулы,

Йокы качып — арган тәннәреннән,

Була бара гүя акча колы,

Күрмәгәне артык күргәненнән.

Тиеннәрне учта биеткәндә —

Сумнар белән җаны хыяллана,

Яши кеше дөнья ямьнәрендә —

Җәннәт хисе белән яралана.

Шундый чаклар була яшәгәндә —

Канатланып бик очасы килә,

Әмма яшәү бары яшьнәгәндә,

Үрти-үрти дөнья бездән көлә.


ҖАННЫҢ ЯҢАРУЫ

Мәңгелеккә диеп өметләнгән

Хисләрнең дә тоныкланып калып

Сүнгән мизгелләрен ирләр күргән,

Мин дә шундый хәлгә җиттем барып.

Хатирәләр кача калды, гүя

Булмаганнар, яшәлмәгән кебек,

Учагымда соңгы кисәү көя,

Хәтер казаннары төште җебеп.

Иске тормыш ерак илдә калды,

Яшәсәм дә һаман шул ук җирдә,

Ватан башка, күңел күптән алды

Бүтән хисләр җыеп бу гомердә.

Хак үзгәреш шушы, ахыргысы,

Җанның үзгәреше бәдәнемдә,

Китә барып сагыш караңгысы,

Яшим бугай сагыш хәбәрендә.

Онытыла барам һәм омтыла

Моңа кадәр бар дип беленмәгән

Гомеремнең якты елларына,

Җан савыгып... Әле теленмәгән.

Яшьлек иде микән саташтырган,

Әллә инде үзем яшьлегемне?

Кабат тудым сыман еллар сынган

Ул көннәрдә — барлап күңелемне.

Мәгънәсе юк сыман узылганның,

Бүгенгесе сәер тынлык җыя,

Киләчәккә илтер елларымның
Дәрте шушы көннәремә сыя.

Сагынмыймын, аның уты хәтта

Сүнде бугай, очкыны да калмый,

Адәмигә гүя сагыш — хата,

Утлар кабат күтәрелә алмый.

Туң йөрәккә әверелү түгел,

Сүнүе бу янган учакларның,

Башка инде мин яшәгән бу ил,

Мин үзем дә үзгә була бардым.

Бу галәмдә әгәр мәңгелекнең
Өлеше бар җирдә дип белсәгез,

Аның хакы безнең үзгәрешнең
Нигезендә ята күләгәсез.


ҮЗГӘРЕШ ХАЛӘТЕ

Көн эчендә хәтер янды үксеп,

Кулъязмасы кебек китабымның,

Онытылды ничә еллар дәрсеп

Каным буйлап аккан олы гамем.

Безнең барлык шулай онытыла,

Истәлекләр тәмам һәм югалып,

Хисләр сүнсә, кеше дә җуела —

Елларына кереп һәм адашып.

Көн яңара, яңа туган бала

Кебек тәмам гөнаһсызга чыгып,

Мин бар кебек идем, инде яңа

Кеше була барам, серләр табып.

Искеләре онытылды хиснең,

Яңалары әле табылмады

Дигән мин дә кендегемне кистем

Тарихымнан,

Кире кайтылмады.


ГЫЙНВАР СУЫКЛАРЫ

Көнем суык, кышкы салкын белән

Уйный кояш, үзәк өздерерлек,

Дөнья тәрәзәсе зәңгәреннән

Шом ишелә — җанны көйдерерлек.

Юлдагыга — авыр, минем дә шул

Юллар буйлап әле үтәсе бар,

Аяк тартмый, юкса мин барыр юл

Себерләргә таба илтәселәр.

Үз көнемә сыйдырмады язмыш,

Сала торды юллар газабына,

Бәхетләрем кайда икән калмыш,

Ышангандай булам табасыма.

Гыйнвар суыклары, җанны телеп,

Кот очыра, кояш уйнагы да

Берни түгел аңа, тәнне төреп,

Йөгерәбез учак кочагына.


    БӨРЕШҮ
Ил җыелды өнгә килгән сыман,

Имгә килгәнедәй бәндәсе,

Гаделлекне әгәр өлге итсәң,

Җайга керә барыр һәммәсе.

Сүз һәм гамәл әгәр игез икән,

Игелекле була замана,

Безнең атлар чаналарын җиккән,

Оча алар, оча, кар яра.

Бәсле агачларның энҗесендә
Чыңлап куя кояш, елмаеп,

Дөнья тынган салкын хөкемендә,

Кар көртләре генә тырпаеп.

Күптән мондый халәт табигатьтә
Булмагандай иде, күңелем

Җыелды да шушы ак киңлектә
Чаналарда гына җилдердем.


КӨТҮЧЕ МАЛАЙ ИСТӘЛЕГЕ

Соңгы сагыш булып кысылды җан,

Соңгы көне яшьлек хыялымның...

Беркайчан да, һичкайчан да кайтмас,

Яшьлегемә кайта алмаганны,

Сиңа да һич кире кайта алмам:

Бөркет ташлап очкан дәү кыяның
Күкрәгендә дертләп уяндым.

Әҗәл булып очып йөри бөркет,

Якынаеп, аннан — ерагаеп,

Күзләр белән күзләр очрашыр, көт!

Куркып калды алар миңардан ник?

Кирәксезгә санадымы танып?

Күңел калды ал таңнарда шашып,

Көннәремә кердем югалып.

Тау итәге, җәелеп йөри көтү,

Чишмә тыннарында сусыл үлән,

Минем эшем — шунда көтү йөртү,

Мин — көтүче малай...

Бөркет белән

Күзләргә-күз очрашудан көйгән!

Кыяга дип менәм һәм үреләм —

Ил эчендә егет күреләм.

Ис китәрлек йөрәк ярасына —

Дөньялыкны нигә дип ятсына?

Бөркет оясына якыная

Барган саен, аяк астына да

Күзләр төшә, хәтәр барсына да

Уен кебек кенә тоелсынга —

Ташланмакчым кыя каршына.

Мин бары тик көтүче бер малай,

Татар авылының хезмәтчесе,

Икмәк тәмен белеп үскән шулай,

Җилдә калган, яңгырларда, уңай

Көн эзләми, һәрчак — көнлекчесе,

Кем дә түгел инде безнең ише —

Сагыш өчен хезмәт кешесе.

Кире төштем, бөркет йомыркасын

Урлап ашау уемда юк иде...

Нигә иде шушы ташлануым,

Бөркетләрнең котын алуым?

Кыя итәгендә сусыл үлән,

Чишмә күзләреннән дым җәелде —

Безнең сарык-сыер тук иде.


ИМИНЛЕК ЮЛЫ

Хата белән хакны аерырлык

Булсын дисәң куәт йөрәктә,

Иман шәмен кабыз, безнең барлык

Янулардан тора, әлбәттә.

Чир — китүчән, гадәт — кала бирә,

Авыруга илтеп сихәтең,

Ул һаман да үз җаена йөртә,

Биргән кебек итеп рәхәтен.

Вакыт аргамагы дилбегәсен

Хәтта мәгърур ханнар тотмаган,

Киләчәккә таба дип киләсең,

Ә тарихың үтеп бетмәгән.

Хата белән хакта аерма юк —

Акны кара белән бутасаң,

Күкрәгеңә кадалса кара ук,

Синдә — саулык, иман сатмасаң.

   КҮҢЕЛ ДӘФТӘРЕН УКЫГАНДА

Хата дәфтәремнең сәхифәсен

Укыдым да курка калды җаным,

Бер дөрес эш, дөрес гамәл булсын...

Юкка, ахры, юкка очынганым.

Башкачарак яшиселәр калган,

Башка юллар белән киткәнемдә —

Башкачарак гамәлләр дә кылган,

Башка төрле булып мин дә — бәндә...

Шулай нисбәт кылам һәм үкенеч

Биләп ала бөтен уйларымны,

Алга таба яшәве дә тыныч

Була алмас кебек шул чагымны.

Ә аннары — тынычланам, ничек

Яшәмәкчем әле башкачарак?

Бар идеме форсат,

Ябык ишек

Каршы алды безне — кая барсак.

Кулдан тотып кемнәр йөртте әле —

Адаштырмый, юлдан чыгармыйча?

Безгә язмыш бүләк иткән хәле —

Аптыраулар — уң-сул табалмыйча.

Ни кылсак та канәгатьлек итеп...

Ә күпмеләр мәкер эзләделәр,

Кече яшьтән үзәкләргә үтеп,

Дәртебездән безне биздерделәр.

Тәрбияне шушы диеп белеп —

Бары алар күңел сындырдылар,

Кем булсак та, кемлектән дә көлеп,

Җан гөлләрен генә сулдырдылар.

Нигә шунда дөрес юлны барлап

Күрсәтерлек шәхес табылмаган?

Әллә инде без үзебез, аңлап,

Андыйларны илдә санламаган?

Юк, курыкма, җаным, гамәлләрнең
Хатасы да хаклык билгесеннән,

Рухың белән сынып төшмәүләрең
Ул үзе үк гамәл өлгесеннән.


АВЫРГАНСЫҢ, ӘНКӘЙ

Авыргансың, әнкәй, хәбәр алдым,

Уразаңмы килгән кыенга,

Ашамыйсың һәм эчмисең: “Җаным

Ничек сыя,— дисең,— куенга?”

Тәмам бөрчеп, уймак кадәр булып,

Кечерәеп кенә калгансың,

Ә үзеңнең күңелләрең тулып,

Сыктап кына елап аласың.

“Никтер әткәң бүген дә килмәде

Үз янына алып китәргә,”—

Диеп зарланасың, сүз хикмәте,

Имеш, күңелләрне күтәрә.

“Әле китмәм, борчылмагыз,— дисең,—

Кайтып йөрүегез бик яхшы!”

Аяк асларыңда, беләм, синең,

И әнкәем, җәннәт бакчасы.


САЛКЫН КӨННӘРДӘ
Урамнарда салкын зеңләп тора,

Уйнап тора — йөзне кызартып,

Шәлләреңне калын итеп ура,

Зәмһәрирне читкә куарлык.

Ут булса да җаның, өшемәсен

Алсуланган битең очлары,

Куа бирсен сагыш күләгәсен

Зәһәр кышның салкын кочагы.

Әле безнең сөенечләр алда,

Чәчәкләре белән яз килер!

Илнең сынамышы: салкын кышка

Алмаш булып эссе җәй йөрер!

Урамнарда — салкын, кош егыла

Очып барган җирдән боз булып...

Тик сукмасын күңел канатына,

Өметләрне генә боздырып.







Гыйнвар, 2006.



СЕРГӘ КҮЧҮ
Сергә күчү — җырга күчү кебек,

Мәгънәсе ул безнең яшәүнең,

Көннәр белән еллар һәм йөгерек —

Бирә барып даим үз ямен,

Кереп югалдылар хәтерләргә,

Күңел биреп, рәхмәт күтәрергә
Насыйп икән илдә бар хәлең —

Шушы булыр сере яшәүнең.

Сергә күчү — җырда яшәү кебек,

Мәгънәсе ул безнең тормышның,

Көннәр белән еллар килә торып,

Ала барып көчен сагышның,

Илтә торып чиксез бәхетләргә,

Безләр инде олуг кебекләр дә,—

Өметемә җитеп кавыштым —

Шушы булды сере тормышның.



СОҢГЫ КАЧУ

Шигырь, синнән күпме качып йөреп,

Котылырга бу дивана хәлдән,

Гыйлем диңгезенә барып кереп,

Җанны азат итү иде... Көлдән

Кабат кайту иде учак хәлгә,

Җылы табып аның ялкыныннан,

Һәр ачылган гыйлем энҗесеннән

Тула барып җаным сөенечкә —

Яшәрмен дип мин дә өметләнгән

Идем, әмма һаман килә торып,

Бу җанымны тәмам саташтырып,

Сагышларга илтеп тоташтырып,

Хис эчендә йөртеп адаштырып,

Тәмам аптыраттың! Хәзер, Шигырь,

Котыламдыр сыман синнән, күңел —

Үзгәрештә, сулышым да җиңел

Кебек хәтта, инде тыныч гомер

Килер, бәлки! Мин — юлдашың түгел!







      22.01.06.



ӘНКӘЙ ХИКӘЯТЕ




  Баллада
Минем әнкәй артык сүз сөйләүне,

Телгә салынуны сөймичә,

Кайвакытта әйтеп куйганнары

Колагымда тора китмичә.

Ә югыйсә, авыл хатыннары

Телгә беткән була иделәр,

Сүз башлауга, бөтен урамнарны

Йорты саен туктап йөрделәр.

Кемнең хәле бүген ничек әле,—

Кичәгесен шуңа кушкалап,

Алар гүя күреп торган үзе,

Аһ та ора йөрәк угалап.

Ә әнкәйгә андый гадәт никтер,

Юри булсын, йога белмәде,

Үз алдына уйда, дәшми йөрер,

Эштә булыр иде бар гаме.

Ә мин — бала, нәни колыныдай

Яреп йөри идем йөгереп,

Кеше күрсә, күздән оялгандай —

Итәгендә калып төренеп.

Ә бервакыт, үсә төшкәч бераз,

Сабак өчен диеп, ахрысы,

Дөньялыкка аһны орып куйгач,

Бер хикәят әйтте барысы.

Булган хәлдән кебек сөйләде ул,

Кыска итеп, бер дә вакламый,

Күңелемә кереп калган һәм шул...

Хәтер һаман шуны кабатлый.



* * *

Яшәгән, ди, егет ил эчендә,

Иртә яздай күркәм, самими,

Гашыйк булган әмма, шул хисен дә
Белдергән ул кызга яшерми.

Ничек итеп аны сөюләрен,

Үз җисменә кояш итүен,

Мәхәббәтен өстен күрүләрен,

Җан бирерлек хәлгә җитүен.

Ә кыз — чибәр икән, ил эчендә
Андыйларны сирәк табасың,

Бакча гөлләредәй һәм йөзе дә,

Бер күрүдә гашыйк буласың.

— Ничек синең мәхәббәтең яулыйм,

Дәлилемә нәрсә китерим? —

Дип сораган егет.— И күз нурым,

Йөрәгемә салдың сихерең!

Ә кыз бары аннан көлгән генә,

Чибәрлеге белән үзенең
Балкып китеп. Аның һәр яменә
Тиңдәше бар кайсы кешенең?

Йолдызлармы аның кебек матур,

Әллә кояш шундый гүзәлме?

Энҗеләр дә сибелешеп балкыр —

Мондый чибәрлеккә түзәрме?

Шушы хакта уйлап, кызның җаны

Һаман-һаман булып һавалы:

— Йөрмә монда кереп егет саны!—

Диеп сагышлыга елмайды.

Ватылмыйча мөмкин булмагандыр,

Өзелгәндер егет үзәге,

Тәмам тоныкланып калганнардыр —

Күз яшенә тулып күзләре.

Мәхәббәтнең уты көчле аның,

Яндыра ул хәтта акылны,

Сабырлыкны терәк итсә җаның,

Бераз басып тора ялкынны.

Сагышында егет яна калган,

Ә кыз киткән барыр юлына,

Бераздан соң егет күтәрелгән

Тезләреннән, килеп аңына.

— Кыз бетмәгән!— диеп әйтә икән

Дуслары да,— дөнья йөзендә,

Чибәр дисәң, чибәрләре — меңнән,

Уңган дисәң, салып күз генә,

Бер каравың җитә, табачаксың
Күңелеңә яткан чибәрне,

Ничек бу кыз диеп син янасың, 

Кара инде шушы юләрне!..

Ә дусларның шундыйлары булсын,

Күрә алсын синең хатаңны,

“Ә”гә “җә” дип кенә ул тормасын,

Булсын “юк!” дип әйтә алганы.

Дусларының сүзе тәэсир итеп,

Онтып торган кызны беразга,

Әмма тәкъдир сәгатьләре җитеп,

Тагын сагыш ярган буразна.

Икенче кат кызга килгән егет:

— Сөям,— диеп,— онта алмадым!

Илләрдә юк, җаным, синең кебек,

Аңла минем йөрәк янганын.

Ә кыз аңа карап көлгән генә,

Гашыйк җанны күреп каршында —

Ул сөенгән, дөньялыкны гүя

Тоткан кебек шулай кулында.

Чибәрлек һәм тәкәбберлек мәгәр

Ике тиң яр кебек адәмдә,

Бу тәэсирдән гөлбакчалар кибәр,

Гомер узган булыр әрәмгә.

Гүзәл кыяфәтне саклыйм дисәң,

Кырау төшермичә йөзеңә,

Усаллардан котыл, башка зур сан

Кертмә, берүк, тимәс күзе дә.

Чибәрлек ул — җәннәт бакчасыдай,

Сакчысыннан булса намусың,

Гомерең дә барыр һәм шушылай

Җәннәт эче булыр тормышың.

Гүзәллек ул Аллаһ могҗизасы,

Бәхет табу — кеше һөнәре!

Гүзәллеге күпме асыл затны

Бу тормышта харап итмәде?

Өченче кат кызга килеп егет:

— Бәгырем!— дип үксеп елады,

Ә кыз — көлде, әмма уңай биреп,

Аның аркасыннан сыйпады.

— Болай мине бик яратсаң,— диде,—

Дәлил китер минем каршыма,

Үзең өчен тагын иң кадерле

Нәрсәләр бар, сана барсын да!

— Сиңа мәхәббәттән кадерлерәк

Һичнәрсәм юк!— дигән ул егет,

Ә кыз әйткән: — Ансы — миңа кирәк,

Миңа багышладым дидең бит!

Егет әйткән: — Әнкәм — иң кадерлем,

Көннәр-төннәр багып үземне

Үстергән ул, биреп хөрмәтләрен,

Бу дөньяга ачкан күземне.

Кыз, сөенеп, хәйлә белән булыр,

Балкып, шунда әйткән егеткә:

— Син миңарга аның башын китер!

Дәлилеңә менә шул җитә!

Яратканың, ничек сөйгәнеңне

Аңлармын да, шунда йөрәгем

Сине кабул итәр, кемлегеңне

Менә шулай бик тиз беләрмен.

Бу сүзеннән егет шомга калган...

Ничек итеп кылсын бу эшне?

Өйләренә утлар йотып кайткан...

Кешелектә бу эш килешме?

Баласының күреп сагышларын,

Әнисе дә аннан сораган:

— Нәрсә булды, улым, кайгыларың
Җир һәм күкләр белән тоташкан?..

Ничек итеп улы әйтсен икән

Күңелендә булган уйларын?

Юк, онытсын кызны, шушы эштән

Арындырып барча хыялын.

Шулай уйлап, җанын бәлаләрдән

Коткарырга өмет иткән ул,

Тик мәхәббәт, шытып, йөрәкләрдән

Тәнгә күчә, аңга үтә шул.

Төшенмичә кызның шаяртуын,

Күңеленә алып таләбен,

Мәхәббәткә дәлил китермәвен

Егет уйлый, корып үз җаен.

Ә әнкәсе сөйли: — И улым,— ди,—

Ал җанымны, әгәр кирәксә,

Нигә шулай йөзең кайгыланды,

Авыр бигрәк дәртең йөрәккә!

“Белә икән әнкәм серләрне!— дип

Улы шунда уйлап куанган,—

Башын гына түгел, җанын биреп

Коткармакчы мине, и анам!”

Шулай дигән һәм әнкәсе башын

Кисеп алган, канга батырып,

Кулга тотып чәчләреннән аның,

Йөгергән тиз — кызга ашыгып.

Юлында ул бер абынган, ана

Башы шунда, килеп теленә,

Сорый икән: — Авырттымы, бала?

Зыян итмә, берүк, үзеңә!

Кызга килеп җитәм дигәнендә
Егет алган тагын чалынып:

— Чү-чү, балам,— дигән тагын ана,—

Авыртмадымы?— дип кайгырып.





* * *

Гыйбрәт тулы иде бу хикәят,

Мәгънә тулы һәм дә хикмәтле!

Кыз турында... Мәхәббәт нинди ут...

Нинди була ана хәсрәтле!

Улы юләр икән, нишләсен соң,

Аның өчен биреп һәм башын

Әнкәләре, йотып бар кайгысын,

Матур итмәкчеләр язмышын.

Гаепне бер кызда диеп булмый!

Бәлки шулай әйтеп биргәндер

Яратмавын ул егетне! Белми

Һәм төшенми егет йөргәндер?

Ә бәлки дә киленнәрнең ничек

Каен аналарның башына

Җитүләрен безгә хәбәр итеп

Хикәяттән серләр ачыла?

Сөйләде дә әнкәй, башка вакыт

Хикәятен телгә алмады,

Ишеткәнем авыр булды артык,

Хәтеремнән бер дә калмады.





Гыйнвар, 2006.

«КҮҢЕЛ ҮЗӘННӘРЕ» дәфтәреннән
ГОМЕР БАРЫШЛАРЫ

Хыял атларында җилдергәндә
Тукталдым да уйлар болынында,

Сине искә алып, хәйран хәлдә
Йөрәк дөрләп китте сагынуда.

Ничек иде икән дәрт хәлләрең?

Ә минеке җырда өзгәләнгән

Кыллар кебек, дертләп үзәкләрем,

Гомер, узуларың сизелмәгән.

Инде күптән хыял атлары да

Китеп барды ялгыз калдырыплар,

Хәтеремне ямыйм, хатлары да

Килми хәзер искә алдырыплар.

Бу тынлыкны гомер буе эзләп —

Тынычландым, заман үзгәреше

Үз ирләрен йөри илдә күзләп,

Гел үзгәрү икән адәм эше.

Даһилыкка барыбыз да лаек —

Сердә яшәп, сердә булды исәң!

Бүген мине хыял аты алып

Китәр кебек, сине дәшәм дисәм.






     01.09.06.


    КҮПЕР ЮЛЫ

Бу дөньяда күпме көннәр үтеп,

Вакытлыча булды безнең гомер,

Яшәү белән яшәү арасында

Бу кешелек булды бары күпер.

Сыгылмалы басма — кыз йөгерә,

Илгә сәлам алып кайтадырмы,

Әллә инде аның йөрәгенә
Мәңгелектән очкын тамгандырмы?

Әби килә... Кул таягы алдан

Юл күрсәтә, әллә адаштыра?

Озын сукмак инде артта калган,

Ә алдында кылдан күпер тора.

Әй син, малай, нигә, үҗәтләнеп,

Балык тотам диеп аптырауда?

Кармак салу белән чыкмый килеп,

Балыкныңмы теләк оттыруда?

Ир булдык без. Ничә күперләрне

Күтәрүче иңдә, иркен булсын,

Кылдай камил! 

Үтеп киткәннәрне

Болгап аккан сулар куркытмасын!






Сентябрь, 2006.

БЕЗ — ЯШӘРБЕЗ

Без яшәдек, илдә язлар иде,

Аккош идек һәм дә сандугач,

Кадерләрне кадерләшә йөрде

Юлдан чыксак — озын табагач.

Без яшәдек, сабантуйлар белән

Җәйгә кереп китеп, атларда

Җилләрдән дә узышарак йөргән,

Хезмәт тәме сеңгән чакларда.

Көзләремдә ничә бәйрәм булды,

Күпме туйлар, олы өмәләр,

Янәшәмдә һаман йөгреп йөрде

Балаларым — биреп мең ямьнәр.

Без яшәрбез әле кышларда да,

Язны кичеп, җәйне, көзләрне,

Әкият сөйләп шаулы оныкларга —

Затландырып күргән-белгәнне.






Ноябрь, 2006.

БЕЛЕП КЕМЛЕГЕМНЕ

Лачын була алыр идемме дип

Карап тордым. Күкләр чиксез иде!

Минем әле болытларны үтеп,

Таратыплар йөрисем дә килде.

Хәтер калдырырлык сүзләр белән

Алышмадык, ә син — үпкәләдең!

Азмы иде кояш балкып көлгән?

Нигә болыт булып йөргәләвең?

Ә лачыннар, иңнәренә алып,

Гүя мине күккә очырдылар,

Болытларда онытылып калып,

Көрси каршысында егылдылар.

Тамчы булып төштем, яңгыр булып,

Яшәтергә корсый барган Җирне...

Лачын була алырмынмы диеп

Ник үрсенү — җанда тойгач илне?






Ноябрь, 2006.


Ә МИН НУРЛАНСАМ...

Мин нурлансам, көеп кенә калмам

Һәм көйдереп ташлы бәгыреңне,

Яшен булып шундый итеп сугам,

Яңартырга хәтер, кадеремне!

Ә мин янсам — хәтта янар таулар

Сүрелгәннәр кебек, онытылып,

Алар гүя — салкын чишмә агар,

Ташу кебек булып котырынып.

Ә мин янсам...

Юктыр, яна алмам,

Күңелемә җыр өелеп калган,

Бары шушы — бүселәм дә чыгам,

Кабат никтер җыелалмый һаман.

Ә мин янсам —

Бары шулай янам,

Пыскыганчы — көлгә әверелеп,

Минем барча шапырыну — ялган,

Яшим бары сүнеп һәм терелеп.

Ә мин янсам —

Димәк сәбәбе бар,

Күңел корысына күмер төшкән!

Ул янулар — йөрәк әрнеткән зар,

Кимсенүдән булыр, хәтер күчкән.






     Ноябрь, 2006.


КАР ЯУГАН ИРТӘДӘ
Кышкы иртә. Тыныч. Ак кар ява,

Мамык булып төшә күпереп,

Изрәп йоклап яткан җирдән дөнья

Күзен ачып карый тутырып.

Бишегендә уенчыклар чыңы

Кебек шунда бары чәүкәләр

Бер-берсенә дәшә, челтер-р-р чугы

Сыман ишетелеп китәләр.

Һавасы да җиңел, кечерәеп

Калган хәтта шаулы агачлар,

Ә куаклар күптән түшәк җәеп,

Татлы йокыларга талганнар.

Тик без генә — адәм балалары,

Ни икәнен онтып ялларның —

Хәрәкәттә, гүя җаны бары

Тынгы белмәс машиналарның.

Ә шулай да иртә — кышкы иртә,

Тыныч ак кар... Чәчәк коя гүя

Җәннәттәге Туба — шатлык иңә
Якты булып күңел түрләренә.





       Ноябрь, 2006.

   ЯЗЛАРНЫ САГЫНУДАН

Инде яшьлеккә яңадан —

Язларга кайткан сыман —

Кайтуым, чәчәк атудан

Күңелгә нурлар тулган.

Күңелгә тулган хис-тойгы,

Күңелдә яши кояш,

Төнге ай, меңчә йолдызы —

Кулларда куллар булгач.

Күптәннән кошлар җырына

Хәйранга калмаганмын,

Хәтта саф чишмә буена

Сер җыеп бармаганмын.

Очынып йөри йөрәгем —

Күкрәкне айкый-айкый,

Башкача инде сүзләрем,

Башкача уйлар кайный.

Язларда йөрим, яшьлеккә
Әйләнеп кайткан сыман!

Картаймыйк әле бу яшьтә,

Яшим дип куллар сызган!

     ЯШЬЛЕК ИРТӘЛӘРЕНӘ
Яшьлек иртәләрем аяз булды,

Кояш иде һәрбер тарафымда,

Атлар җиктем, таң җилләре җыры

Хәтеремдә һаман, уйларымда.

Сандугачлар анда, тургайлар да

Тынганы юк, яшим  моңнарында,

Мин аударып чапкан покосларда

Кызыл җиләк!

Кил син, сагындырма!

Кил син, сөйлә, ничек тормыш бара,

Ил үзгәрде, комсомолка идең,—

Мәчеткә дә эзләр арта бара,—

Абыстаймы инде син дә үзең?

Әй ул яшьлек! Һай ул янар йөрәк,

Иңнәремдә илне күтәргәндә
Өзелепләр киткән чаклар бигрәк

Авыр булган, сынып калган сөяк.

Кил син, сөйлә!

Мин тыңлармын сүзгә
Колак тотып! Әле хәтеремдә
Тыңлый белми йөзгән чаклар сердә...

Яшәдек бит, бар идек бит без дә
Кояш тулы җирдә,

Иртәләрдә.






Ноябрь, 2006.

ВАСЫЯТЕМ

Дөньяда төрле чак була,

Булгалый җиңеле дә,

Һаман да чыгара юлга

Бушны да, җигүле дә.

Кайтам мин, юлым төш дисә —

Авылга, туганнарга,

Шунда да абый бер кисә,

Уйламый юмаларга.

Күмә ул сүзне мул тотып,

Таянып терсәгенә...

Күмсәң — күм, диям, киң алып,

Әнкәем тирәсенә,

Әткәем тирәсенә!

Китәмен, яшим Казанда —

Татарның мәркәзендә,

Бәхетле, диләр, шуңа да —

Гел халык телләрендә.

Ул телне әйтер дә идем,

Тел генә булмады шул,

Тел белән икмәктән телем

Бер тамыр, бер үк сүз ул.

Сөйлибез телне аямый,

Йөрәкне телеп кенә...

Ансы да шул ук тел булмый —

Нәрсә ул, абый, сиңа?

Күмәсең, башны калкытыр

Чама да калдырмыйча,

Күмсәң — күм Тукаем ятыр

Туфрактан аермыйча!

Гаязлар кебек сөрелгән

Чаклар аз булмадылар!

Туфаннар кебек Себердән

Әллә без кайтмадылар?

Күмсәң — күм, абый, 

Такташлар,

Мусалар тирәсенә,

Бездә дә чиста җирләр бар

Тынгысыз җәсәдемә.

Сорамыйм пәйгамбәр яткан

Туфракка илтегез дип,

Намусы булган халыктан

Ник сорыйм узып китеп?

Ханнарга төрбә корганнар,

Куйганнар даһиларга,

Бәндәгә төрмә булганнар,

Издереп җаһилларга.

И агай, эне торсаң да,

Эңгерәп калмасаңчы,

Серемнән сүзем алганда

Якалаш бармасаңчы!

Күрдем мин, булды андыйлар —

Әүлия кулын тотып

Калдым дип һаман алдыйлар —

Ялганның тәмен татып.

Миңамы туфрак эзлисез

Күмәргә итеп исәп?

Ник әле уйга алмыйсыз —

Тишелеп чыксам кинәт?

Үсепләр китүем мөмкин

Туба агачы сыман,

Кисәргә тоткан ул пычкың
Тешләрен китеп сынган.

Ярар соң, күмсәң — күмегез

Насыйбым төшкән җиргә,

Васыятем шушы — белегез:

Телемә, халык, илгә!





01.12.06.


    АЛАРГА ГОМЕР БИРЕЛГӘН






*Әнкәм мәрсиясе

Йөрәктә янган ул утлар

Күкләргә күчте микән —

Йолдызлар тезелешкәннәр,

Йолдызлар өзелешкән.

Дөньяның тынган мәле бу,

Хисләрнең сулган чагы,

Бу инде соңгы ашкыну —

Күңелем тулы кайгы.

Елыйм да үксим, гүяки

Яшәеш беткән кебек,

Сагышта йөрәгем әрни

Чәчәктәй тәмам кибеп.

Караңгы күктә йолдызлар

Игътибар бирми генә
Яна да һаман яналар —

Төртелеп үзәгемә.




Февраль, 2006.


КОЛЛЫККА КАЙТУ

Мин сине кабат язмамын

Дисәм дә, шигырь, тынып

Торасың, аннары өнем

Аласың, кайнап чыгып.

Дәрәҗә бирдеңме әллә,

Бирдеңме тыныч тормыш?

Күрәмен шигырьдән генә
Бәлаләр белән сагыш.

Синең бит хәтта үзеңне

Санлатыр көчең дә юк,

Әрәмгә киткән сүземне

Йота ул синең тынлык...

Ни гаеп күрдең бәндәңдә —

Шигырьгә корбан итеп,

Йа Ходам, шушы хәлләрдә
Китмәдем нигә үлеп?


СЫНУЛАРГА БАРЫП ҖИТҮ
Өзелдем, тәмам киселдем —

Илемнән, хәтеремнән,

Инде дә мин дә күчендем

Авылдан, хәтәремнән.

Ничә ел яшәп калада —

Авылда тора идем,

Күчендем тәмам. Кайларда

Югалып калдың, илем?

Әткәмнең гүре яктырган

Булгандыр каршы алып,

Әнкәмне алып яткырган

Кабере калкый калып.

Үлемне бер дә көтмибез,

Йөрсә дә җанда гына,

Өзелдем, дөньям тип-тигез,

Урталай сына-сына.


ӘНКӘМ РУХЫНА

Әнкәмнең сөеп үстергән

Балаларыннан берсе

Идем мин дә, ятимлектән

Коелды җан бөресе.

Коелды чәчәк аталмый,

Суыкта калып, дәртсез,

Күңелдән сагыш китәлми,

Гүя мин җирсез-йортсыз.

Әнкәй дип барып, каберен

Кочаклап елап кына

Тынычлык тапса йөрәгем,—

Нишлим яшь кайнарына?

Аныңча һичкем сөялмәс,

Илемә кайтканымда

Көтеп тә алмас, әрнемәс

Йөрәгем ярасына.

Мин дә әнкәмнең сөекле

Баладан берсе идем,

Инде дә тәсбих өзелде,

Тамырымнан киселдем.





21.02.06.


КАЙЛАРГА КИТӘ АЛАМ

Сагышны җиңеп булса соң —

Җырларга күчеп кенә,

Йөрәгем кылы уйнасын

Ятимлегем көенә.

Уйнасын күздән яшь тамып,

Кайнары күчеп җанның,

Сыгылыйм тәмам да арып,

Югалып бөтен саным.

Аңламас барыбер хәлне

Тәкәббер иткән дөнья,

Көтеп тә килмәс әҗәлне

Каршылый барам монда.

Ышаныч иткәннәр бардыр

Байлыкка, булганлыкка,

Хәтта акылны таяныр

Тапмадым дөньялыкта.

Гыйлемне өммәт булганым

Өченгә җыя йөрдем,

Бар идем, шушы китүем

Җырларга күчү минем.

  “КЫШ ОЗАТУ” УЕНЫНА, ДИДЕҢ
Иңнәреңә калын шәлең ишеп,

Йөзең ачып якты дөньяларга,

Соңгы карларына сөйләп-дәшеп,

“Кыш озату” дигән уеннарга

Чакырдың да, кыек башларында

Эленеп торган сөңге очларында

Көмеш чыңнар кузгалышты, җырга

Күчә барды күңел — ашкынуда,

Ашыгуда иде көннәр яме,

Таралдылар уйларымнан гаме,

Син — йөгердең, минем бәхет идең,

Артыңнан кар атып куа килдем...

Ник егылдың?..

Карга чумган мәлдә —

Икебез дә бәхет дигән хәлдә!

Гомер — үтәр, аның эше бит ул,

Вакыты бар һәрбер гамәлләрнең,

Ә нигәдер изге хатирәләр

Күңелемдә, булган хәлләремнең
Бик күбесе онытылгандыр шул,

Ә монысын һаман саклаганмын,

Тагын бер кат кабатланса иде

Чакрып мине дәшкән дәрт чакларың!






      28.02.06.



КАЯН БЕЗДӘ?

Яктылык һәм нур тутырып күңелләргә,

Янар хистә ачылып бар сагышлардан —

Мин дә гүя очынгандай киң күкләргә,

Котылгандай дөньялыкта хаталардан,

Иминлеккә ирешеп җаным, иңнәремә
Алам кебек киләчәкне... Кулларымнан —

Ышанычым: көчләремә, куәтемә.

Ник моңарчы замананы сукырайтып,

Йөзен каплап пәрәнҗәдә тотуыгыз?

Иреккә чык, азатлыкка якынайтып,

Эш дәртендә күңел сүнми ашкыныгыз!

Калу мөмкин яшәргә дә һәм соңарып,

Караңгыга төшкәндә дә яктырыгыз —

Күңел шәме балкышыннан нурлар алып.

Янды йөрәк, һичбер вакыт зарланмадык...

Безме идек ил эчендә югалырлык?

Ябынып һәм башларына кара яулык,

Йөренде бу якты дөнья урык-сурык.

Шуңамы без тоткын булып, колы калдык,

Язмышыбыз тагаракмы шуңа ярык?

Алай икән, каян бездә бу яктылык?






Март, 2006.


МИН ДӘ ЯШӘРГӘ КИЛГӘН

Миндәй татарның сагышлы,

Яралы баласына

Түзепләр яшәү — насыйбы

Тормышта барчасына.

Кем дә ул еламый гына

Аш тәмен өйрәнмәгән,

Егылган чакта кул сузса —

Тотынмый өлгермәгән.

Бәхеткә булсын, диләр дә
Теләкләр юллаучылар,

Бәхеткә диеп килгәндә
Бар ул юл бутаучылар.

Яшәп тә яшәмәс кебек

Хәлләргә төшелгәндә
Сабырлык тапкан без идек —

Өлештән киселгәндә.

Миндәй дә татар баласы

Утларга төшә билдән,

Башкага нәрсә каласы —

Ул да яшәргә килгән!





17.03.06.


 ТАБУЛ ИСТӘЛЕГЕ




*Табул белән хушлашу
Исәнлектә күрешергә язсын

Дөнья йөзләрендә безгә дә:

Әлегәчә яшәмичә калдым,

Яшәлгән дә кебек әз генә.

Дусларның да төрле чагы булды,

Имин идек илдә безләр дә,

Җитү кием ничә кабат тузды,

Җилләр кисеп йөреп күзләрдә.

Уйламадык, әмма уйнамадык,

Яшәү белән иде яшәеш,

Ак атларда азмы туйламадык,

Тамырларда типте изге хис.

Бөтерелеп дөнья эргәсендә
Әйләндерде зарлы үзгәреш!

Мин түгелме көннәр ниргәсендә
Ил эчендә дуска булган иш?

Еламасын хәтта каеннар да,

Үксемәсен җилләр ятимдә,

Хуш, хәзергә, калдың каенсарда,

Дәрес йортым, белем дәртендә!

Исәнлектә әле күрешелер,

Тагын дәшәр юллар, ерактан

Кайткан кошлар илдә һәм күренер,

Ике сәгать иртә атар таң.

Уятырга сайрар кошы барда,

Ачылмасмы тәрәз капкачым?

Мин килермен, юллар гына тарда

Барыр якка капка ачмасын.

Күрешербез, сылу ак каеннар,

Сез шундый да самим, беркатлы,

Толымнарың бутап җилләр уйнар,

Саташтырып җанны шул чакны.

Ә хәзергә, белмим, азга булыр,

Әллә инде күпкә хушлашу?

Күзләремдә кайнар яшем торыр,

Юкка гына булмас саташу.

Бүселүгә, сагынуга юра!

Мин түгелме адәм баласы?

Ак каеннар шәмдәй басып тора,

Янасы бар әле, янасы!

Гыйлем эзләп түгел, чәчеп йөреш

Очсыз хакка, бәлки әҗере

Кайтыр әле, гамәл булсын дөрес,

Аллаһыдан килер хәере!





      29.04.06.


       СЫНМА, САБЫР!

Мин шундый да сабыр булдым илдә,

Мин һаман да сабыр итәчәкмен...

Сабыр канатларым сынып китсә,

Мин ут булып янып үләчәкмен!

Курыкмагыз, ул бер маяк булыр,

Янгын булмас җирне яндыручы,

Ул ялкыннан илгә нурлар тулыр,

Кара төннәр булыр яктыручы.

Курыкмагыз, пыскып кына яну

Түгел шул ул җанда бу сабырлык,

Домна миче, вулкан булып кызу —

Сабырлыкта табу һәм горурлык.

Курыкмагыз, бәла белән түгел,

Игелектән килә ул иминлек,

Ут булсаң да, сабыр тапса күңел,

Гайрәт сере шунда, ир-егетлек.

Кайнарланып кайнап чыга калсам,

Җир тетрәсә, күкләр дә уласа,

Димәк минем сабырлыгым сынган,

Җаным көйгән, беткән бар тамаша.






             26.06.06.


   САГЫШ ДИҢГЕЗЕНДӘ ЧАГЫМ

Сагыш диңгезенең дулкынына

Тартып кертеп күңел көймәсен,

Корбан итеп уйлар упкынына

Хисләреңне нигә бирәсең?

Яшәлгән шул, ялгышлары белән

Дөрес гамәл тәмам буталып,

Шуны уйлап, хәсрәт коесыннан

Кабынуым хәзер ут алып.

Тәмуг фәлсәфәсе шушы сыман —

Әрнүләрем, хата харабы

Аяклардан ничә тапкыр еккан

Һәм торгызган гамәл савабы.

Дөрес кеше булуны да сөйми,

Яманны да сөйми адәмнәр,

Юри булсын, телгә алып сөйли,

Аклангандай була гамәлләр.

Үзебез кем, бары намазданмы

Тора гомер, әллә гамәлдән?

Сагыш диңгезендә күз яшь дымы —

Упкынында корбан хәлемнән.





           27.06.06.

     МИН БОЛАЙ ТҮГЕЛ ИДЕМ

Баш куеп иңнәреңә,

Еласам җан бүселеп,

Хәйран итмә, сәбәбенә
Аптырап та киселеп.

Нишлим, һаман югалтулар

Буйлап сузылган юлым,

Газиз әнкәм юк кадерләр,

Юатып зарлы улын.

Аңламадым, ахры, дөнья,

Синең дәртең, газабың,

Өлешкә күз яше миңа,

Югалтулар — азагым.

Үксезләр үгет күтәрми,

Юллары киртә-киртә,

Мине кеме дип тә белми,

Газапта гына йөртә.

Намусым күтәрәлмәде

Байлыкның җиңеллеген,

Гаделдә кеше йөрмәде,

Болай ук түгел идем.





01.08.06.


   БУ — СЫНАУДЫР БӘЛКИ?

Бу — сынаудыр, димә, һаман-һаман

Күңел сынса дөнья катылыктан,

Бер-бер артлы мең кат сынаулардан

Нинди файда аңар ул бар-юктан.

Бу — сыналу, җебекләрне сөйми,

Катылыкка күңел җөрьәт итми,

Каты бул дип дөнья сине көйли,

Әмма сабак акылыңа үтми.

Каешлап та кыйнап карый, хәтта

Егып салып, таптап һәм изепләр,

Әмма җаның каты булу хакта

Уйлап бирми, кала ул өшепләр.

Син үзеңне үзгәртә алмадың,

Кире кактың яшәү дәресләрен,

Сабыр булу хәзер бар булганың,

Өзелгәнче тәмам үзәкләрең.

Бәлки тәкъдир мәрхәмәтен итәр,

Сынауларын узсаң ахыр аша!

Син дөньяны иңнәреңдә күтәр,

Хәтта хәлең тәмам авырлашса. 

   ДОГА ИТЕП ӘЙТЕЛГӘН ШИГЫРЬ

Мәрхәмәт итеп, Ходаем,

Дөньяны кудырасың,

Шундый да булдыклы идем,

Шундый да туздырасың.

Булганы белән канәгать

Итсәм дә, ният килә,

Бәндәгә даим хәрәкәт

Итәргә кирәк илдә.

Узышка катнашы булган

Ирләргә хәйран итеп,

Гамәлдә калмый барылган

Үрләрдән үргә җитеп.

Тырышлык белән хәрәкәт

Гамәлне өстен итә,

Дәрәҗә эзләп, мәрхәмәт

Сереннән чыгып китә.

Нигә ул мин кем дип йөрү,

Кемлегең кем булмагач?

Теләк бер: дөньялар сөрү
Һәм калмау коры агач.




        Август, 2006.


   ГОМЕР ДИГӘН БАРЫШ

Табыш эзләп, югалтуларымда

Тузды гомеремнең күлмәге,

Шатлыклары — азга, сагышымда

Яшәешнең мәгънә, үлчәме.

Көюләрдән яну өстен кебек,

Хәтер өчен хәтәр дә ярый,

Яшәп кара син үзеңнән көлеп —

Бәхетсезлек язмышыңа яный!

Мин, диябез, минлек аламасын

Йөзебезгә чикмән итеп ябып,

Син үзеңә хәтта ярамассың,

Минлек аламасын йөздән алып.

Тәкъдир белән ярышудан тора

Гомер дигән шушы узышлар,

Ахырында бер әйләнеп кара:

Тәкъдир калган һәм дә ялгышлар.

Табыш хыянәтсез булмагандай,

Тугрылыктан килә югалту;

Кара төндә йөзеңме тулган ай,

Әллә инде болытларга бату?





         30.08.06.

    ЯШИСЕЛӘР, ЯШИСЕЛӘР ӘЛЕ

Эһ бу гомер, юлларында аның
Кояш чәчәкләре нур чәчә,

Яшисе дә, яшисе дә чагым —

Сөенечләр белән гүргәчә.

Көенечләр үзебездән була,

Көнләшүе — дошман, яманның,

Безнең белән тәкъдир үзе уза,

Арбасыннан төшеп калмадым.

Һәр кешенең бөек хаклары бар,

Дөрес булса, туры гамәле,

Ә юл шундый, кайчагында ул тар,

Табылмыйча кала әмәле.

Тальян гармун моңы белән үреп,

Җырлап уздык, шулай түгелме?

Агаларым, сеңел-апа, күреп,

Күз яшьләре җиргә түгелде.

Бергә генә яшик, энем, диләр,

Сорамыйча күңел хәлләрен,

Мине һаман чакыралар үрләр,

Киләчәкнең биреп хәбәрен.





Сентябрь, 2006.



БАЗАР ЗАМАНЫ

Сәүдәгәрнең эше — күзгә карап

Алдау белән тапса бәрәкәт,

Минем эшем — хәлне күрә торып

Мыскылланмау, булмау хакәрәт.

Елмай аңа, алдыйм әле, дисен,

Тик белми ул — үзе алдана,

Бу дөньялык шулай йөртә эшен:

Кеше алдап адәм алдана.

Бу нәфсене һичкем тота белми,

Тәкъдирдән дип аны уйлама,

Гомер буе ул кешене или,

Безне ишәк итеп куллана.

Кызыктыра, кайчак — хакәрәтли,

Икесе дә бер үк үлчәүдә,

Йөрәк селкенүен кем хәтерли —

Кыңгырау ул, нәфсе бу мәлдә
Килеп, акылыңны бутап йөри,

Сөенмә син: “Менә бәрәкәт!”

Байлык куып күпме йөрәк көйри,

Кызулана бара хәрәкәт.

    ДӨНЬЯ, ИЛ, ХАЛЫК

Дөнья гүя безнең өчен түгел,

Безне белми һәм дә танымый,

Ә югыйсә безнең өчен бу ил,

Бабалардан мирас, тамыр өй.

Бәлки бездер аны танымаучы?

Бәлки бездер чөек борыннар?

Бабаларым булган тамырлаучы, 

Ниргәләре — ничә буыннар!

Ил бирешеп уйнау булды микән?

Белгән кешеләре тарихны,

Ил дә, җир дә һаман шул ук икән

Дия сөйли, онтып халыкны.

Салымны ул ханга түләдең ни,

Царьга илтеңмени — барыбер,

Икесе дә гадел түгелмени,—

Каян килә, диген, зар-җәбер.

Дөньясы да бары безнең өчен,

Адәмгә дип ул бар кылынган,

Шуңа күрә тир түгелә, көчең...

Түгелмәсен әмма кызыл кан.

   ИЛ ЭЧЕНДӘ МИН ЯШӘДЕМ

Бу сабырлык — авыр йөкләр булып

Иңнәремдә тора ничә еллар,

Җәелә дә канат, күтәрелеп

Оча барам, шәрә калган кырлар.

Урманнарда — киек авазлары,

Әллә курку, әллә үчле җаны,

Тузан бөртегедәй барчалары,

Үзләрендә — бөек яшәү гаме.

Күләгәне йота тыныч күлләр,

Елгалардан салкын дулкын кага,

Ярларыннан күтәрелә үрләр,

Ил өстеннән сабыр шәүләм ага.

Бу күренеш мең кат кабатланган,

Әллә кайчан күзгә сеңгән, җанга,

Вак-төяген инде онту алган,

Күнегелгән күптән шушы җайга.

Иртәгә дә башка була алмам,

Чыга алмам шушы караңгыдан,

Һәм шулай ул аккош булып туган —

Уза алмый аккош булуыннан.

            ЧИГЕНҮ
Өметендә сүнгән йолдыз төсле

Онытылып калдым үземдә...

Кинәт балкып, янып китү төсме

Инде якты булган көнемдә.

Бәлки кемгә караңгыдыр йөзем,

Хәтер — харап, һаман искәрә,

Кичә яңа булып туса көнем,

Инде бүгенгесе искерә.

Заман кайнарында ничә җаннар

Чүкеләләр — кемдер буласы,

Минем табынганым хөкем тотар,

Тик билгесез алар алласы.

Өметеңдә сүнү — вакыт эше,

Вөҗданга да газап кирәк ул,

Кабат кабындырыр — булса көче,

Тәкъдир белән бергә берек, кол!

Асылы бар һәммә үзгәрешнең,

Мәгънәсе бар, шуңа төшенеп

Яши белү — шарты һәр кешенең,

Өмет — йөгрә, барам җигелеп.

   ҺАМАН УЕН, УЕН БАРА

Уен бара, намус исәптә юк,

Максат кына, аңа ирешәсе,

Кагыйдәләр — гади, алар бозык

Була алмый, тигез сан исәбе.

Тәкъдирнеке онытылып тора,

Уен гына гүя бөтен дөнья,

Кем җитез — шул оста, алга чыга,

Һәммә кеше гүя соңгы туйда.

... Уен инде күптән бетте, белмим,

Ак җиңдеме икән, әллә Кара —

Онытылган, ничә уен күрдем,

Бер төслерәк булды бугай бар да.

Кирәк түгел иде, димим, кирәк

Уен дәрте халык өчен бигрәк,

Кабына да сүнә тиле йөрәк,

Икенче көн кабатлану кирәк.

Уен бара, намус үлчәвенә
Куелмаган әле Ак һәм Кара!

Кемнәр калыр тәмуг кисәвенә,

Нигә Ризван биккә йозак сала?


БИШЕКТӘГЕ — ЛӘХЕТТӘ
Мин дә туган бу дөньяга

Газапланып, газаплап,

Иркә бишек җырларына

Кушылгалаган елап.

Күпме михнәт чиккәннәрдер

Мин юньсезгә юнь өчен,

Шуны да бер белмәгәндер

Мин дигән, тисә чебен.

Чер килеп оран салганмын

Мөгаен теңкә кортып,

Бәла булып узынганмын,

Күлмәк-чалбарны ертып.

Тәүфыйк таягын суктырса

Бу дөнья сырт каезлап,

Әйтелгәндер: “Мине кыса!

Алды тәмам бугазлап!”

Киткәнемә кадәр, берүк,

Акылга килсә идем,

Барысын да инде күрдек,

Лаеклы булгач үзем.

    КҮЗЛЕЛӘР БЕЗ, ЮКСА

“Яшәдем!”— дип мактанырлык түгел,

“Яшәмәдек!”— диде ничә зар...

Сүзне аны сөйләү генә җиңел,

Әмма ансына да хөкем бар.

Хакыйкатькә ирешелгән кебек —

Сүз дөресе, әмма ялганнан

Нәрсә белән аерыла — күрдек:

Без барчабыз хата кавемнән.

Әкияттә хакыйкать юкмыни?

Гыйлемдәме ул бар — абсолют?

Аңлашканда син аңласаң мине,

Башка хәсрәтләрем бер дә юк.

Килешенү, солых — гадел эше,

Үпкәләшү, орыш — явызлык,

Шушы гадилекне белсә кеше,

Бетәр иде җирдә азгынлык.

Хакыйкать ул тирәндә дә була

Һәм өстә дә ята, бары тик

Сукыр күздән алар читтә кала,

Йөресәк тә илдә күз тотып.


ТУРАЛГАН БЕЛӘ
Мин мәхәббәт бакчасында

Сөелерлек яр идем,

Ул чәчәкләр арасында

Иң татлысы — бал идем.


Өзде җилләр, кисте яңгыр,


Мин һаман терек калдым,


Кемдә булса хисләр авыр,


Үземә җыеп алдым.

Нияттә бәндә тигез дә,

Хәйләдән хилафы бар,

Фикерләрдә һәм игездә
Ил өчен яр аһы-зар.


Мин моңга тулсам да, айдан


Бер якты нур таммады,


Чыктым илдән, чыктым саннан,


Им өчен сүз калмады.

Мәгъшукын эзләп мәҗнүннәр

Галәмгә текәде күз,

Йолдызларга буй җиткәннәр

Бармы бер, күрсәтеп уз!


Мин бары гөл бакчасында


Иң татлысы — бал идем,


Ни кызганыч, кашыгында


Илемнең авыз күрдем.

  
ИШЕТЕЛӘ БАРЫ

Каерылып карадым да киттем,

Ил эчендә чыпчык та үлми ул,—

Ә мин яшәү хәлләреннән үттем,

Бәхете дә көтеп килми шул.

Нигә бикле бәндә ишекләре?

Ник әллә кем алар?

Үчекләре

Шушы кадәр җаннарыма тиде...

Ни гаебем?

Сорыйм.

Ишетмәде...

Үле җаннар каберлегемени?

Күкрәк суга таш сын булган ирләр,

Ул хатыннар — ничә юанаеп,

Ябыгырга юылына керләр.

Җәйләр килсә сабан туен алып,

Мәйдан күрке — егет,

Кызлары юк...

Яшим нинди заманага калып?

Ишетелә бары Сак белән Сок!


КЕМНӘРДӘН БУЛДЫК?

Орчык урынына йөгертеп,

Тәгәрәтеп, сүтеп йомгактай,

Кем ясамак идең, дөнья, көлеп?

Ниятеңдә акыл булды сай.

Киреләндем, имеш, үзем булып

Калудан да бармы яхшы сан?

Ә син мине алдың да бөтереп,—

Кая иман, кая китте җан?

Үзгәрелде... Шулай кирәк диеп

Үгетләде дуслар, карендәш,

Терелгәндәй гүя кабат үлеп,

Үзгәрүләр — хилафыма тоташ.

Үзең булып калу бары изге —

Игелекле җанга насыйп эш,

Үзгәрешләр белән заман изде,

Үзгәрешләр белән адәм иш.

Орчык урынына бөтерелде

Заман үзе, җыеп йомгагын...

Без кем инде хәзер?

Җеп өзелде...

Нәрсә инде тапкан-җыйганым?


ХӘТЕР КАЛУ ГАЛӘМӘТЕ

Күңел тамды, зәңгәр күкләр белән

Кушылды да — хәтер үзәненә,

Хозур табып әби чуагыннан,

Кәеф эзләмәкчем үземә.

Яфраклар да яшел әле, диям,

Яшел әле үлән, саргаймаган!

Белмиммени, тиздән кышка керәм,

Безме түгел уйга һәм алмаган?

Бикләп кенә калдырмасын иде,

Яшиселәр килә, яшь идек,

Тапканымны көннәр җыеп йөрде,

Насыйбына диеп өләштек.

Хәер, хәтта лаеклылар калды

Өлешеннән тәмам киселеп,

Азлар гына үз өлешен алды

Ишләренә генә куш килеп.

Күңел тамды, күз яшедер, димә,

Елак бала түгел, ир шул мин,

Гамәлем зур булды шушы илдә,

Хөрмәтендә генә йөрешмим.


ШИГЪРИ ҮРТӘЛҮ
Язмам, дидем. Миннән генә тормый,

Аннан гына түгел барсы да!

Тәкъдиреңнән һич тә узып булмый,

Насыйп икән, килә каршыңа.

Бу галәмнең үзгә йөрешләре,

Үз йөреше һәммә адәмнең,

Рәхмәтне ник бер дә ишетмәде

Изге гамәл кылган һәр көнең?

Шагыйрьләр бар... Шигырь төзүчеләр...

Аерырга җанны җансыздан —

Халыкта да шигырь орлыгы бар,

Дөрес сүз бар, гайбәт — аңсыздан.

Язмам, дидем, еламам да кабат,

Җырламам да, дидем, өзелеп,

Яшим әле, имеш, җаным кыйбат,

Булмый болай яшәү киселеп.

Әмма күптән соңарылган икән,

Тумыштан һәм газиз сөт белән

Шигырь хисе, айкап алып эчтән,

Ишелепләр чыга күңелдән.


КОЛЛЫКТАН АЕРЫЛУ

Күңелләргә якты нур тулудан

Очынам да йөзәм, ил өсте

Яктыра да шушы баруымнан,

Бергә кушылалар таң-киче.

Ил күзенә карап күп торылды,

Гаделлекнең олы капкасы

Бикле еллар, җанга басып йөрде

Акка чыгып йөзе карасы.

Дөнья даим үз җаенда булмый,

Бүселгәне була, җыелып,

Диңгезләре хәтта тыныч тормый,

Көзге кебек кенә тоелып.

Ә мин — очам, күзен ачып дөнья,

Елмая да иркен кочакта,

Иркәләргә иңен иңгә куя,

Үзе — дәрттә, хисләр — учакта.

Сукырлар бар, күзе сукыр түгел,

Җан күзләре томаналыкта,

Нурлануда бу очыш та җиңел,

Җаным юкка яткан коллыкта.

     ДУСЛАР-ДОШМАН КОЛАГЫНА

Шигырь белән уйнадылар күпләр,

Шаярдылар — сүзләр тезмәсенә
Мәгънә коеп... Кемнәр иделәр?

Гамәлләре — акыл чишмәсенә
Дегет салу кебек,

Чүп ыргыту сыман иделәр.

Ул хатадан акыл, хикмәт эзләп,

Серен чишкән кебек кылануда

Ничә затлар зат югалтты, керләп

Күңелләрен шушы шакшыда,

Инде хәзер сабын

Ала алмый керне, юыну да.

Уен бара, уен дәвам итә:

Изә-изә, хәтта һәм талап...

Ә югыйсә бары үз җаныңа

Булсын иде гадел бер таләп:

Үч алмасын шигырь —

Йөзкәеңне тәмам каралап!


    МОҢГА ТУЛЫ

Моңга тулы сагыш урамнары,

Әйдә, дустым, уйна гармуның!

Ил эчендә ирнең булганнары

Түгел идекме без, туганым?

Һай чайкады, дөнья, һай айкады,

Җилекләргә төште, каннарга,

Бездәй ирләр илнеме тартмады,

Юлдан чыкса — юлга кайтара.

Ир батыры яуда беленә, ди,

Тынычта да шул ук җилкәләр

Бу дөньяны алып бара инде,

Булдыксызлар куя киртәләр.

Эш тәртибен бозып, тәртәләрне

Каерганда җаһил-җөбага,

Илгә түгел, безгә авыр килде,

Ир кешегә йөк бар кайда да.

Уйна әле, гармун сөйли бирсен,

Безнең телдә хата күп булыр,

Җыр һәм моңда җаны асыл ирнең,

Шулай тормыш җиңел тоелыр.

    ҮТЕНӘМ, ГАФУ, ИНДЕ!

Язмыштан качып буламы —

Үткәннәрне төзәтеп,

Холык-фигыль үзгәртеп,

Кемлегеңне күзәтеп?

Үзебез кем?

Кемлек белән

Барамы соң дөньялар,

Хөкемендә калалар

Бу адәми балалар.

Бәхет бир, Ходам, халкыма,

Туганга-карендәшкә,

Балама-нәселемә
Барлыкта, яшәештә!

Бәхет бир, Синең кулыңда,

Өметтә яши бәндә,

Лаеклы булган хәлдә дә,

Лаексыз хәлендә дә.

Кемлекне сорама инде,

Билгеле, үзебезне

Әллә кем итеп белүне

Сорыйм кичерүеңне?!

    ТӘРӘЗӘЛӘР АША

Тәрәзәдән йөзең күрдем, шәүләң,

Болыт-болыт иде көннәрем,

Сәерсенеп шушы күрешүдән,

Күз яшемә тулды күзләрем.

Сәер халәт: үткән көннәрем дә
Киләчәгем — яссы япан-кыр

Кебек тоелды да, күңелемдә
Хыялларга хисләр ялганыр.

Сөйләшербез, бәлки кичәгесе

Бүген булып кабат терелер,

Онытылган кояш күләгәсе

Япан-кырлар буйлап йөгерер?

Тәрәзәңә томырылып тордым,

Чәчәк ата иде ал гөлләр,

Болытлардан иңә иде ак дым,

Тулып тора иде күңелләр.

Көн дә чыга, диләр, нурлы кояш,

Бәлки ачар миңа да йөзен?

Гомер буе безгә сагыш юлдаш,

Кояш эзләп килсәң дә үзең.

    НИЧЕКЛӘР ЯШӘҮЛӘРЕҢ
Дөрес яшәүләр дә була...

Хатада, ялгышларда;

Аңлатсаң, бар да аклана,

Чыгасың яктыларга.

Хаталы, дими, хатасын

Үзенең күрүчеләр,

Аңлагач хәлен, сәбәбен

Тәкъдирдән белүчеләр.

Яшәүнең бәясе төрле:

Җиңел дә авыр була,

Кемнәрнең күңеле керле —

Яхшыны гына уйла!

Сафлана йөрәк, чистара —

Яктыда икән хисләр,

Юынган, чистарынса да

Тәнеңә керләр төшәр.

Ташчының — таштадыр эше,

Галимнең — гыйлемлектә,

Һәм авыр шагыйрьлек киче —

Хисләрем кылда, җептә!

ШУЛАЙ ШУЛ

Кешенең максаты бутау

Булсамы мәгәр, безнең
Серләргә кереп бутый ул,

Киңәшкә алып сүзең.

Азларны яндырдымыни

Төшереп тозагына,

Аркылы килеп даими

Барганда яхшы гына.

Юри дә сөйләшкән булды,

Чынны да әйтә-әйтә,

Синең белемне тутырды,

Сөйләде килә-китә.

Хәтта ки танып калсаң да

Барыбер ялгышасың,

Шундый да адәм булганда —

Төртелеп абынасың.

Ничә кат харап иттеләр,

Ничә кат терелүең?

Ничә кат хәйлә иттеләр,

Ничә кат терелүең?




Октябрь, 2006.

   
      ҮЗ ВАКЫТЫ БУЛА

Шундый кайнар, шундый дәртле идем,

Бу тормышта хәтта баш куеп

Ял итәргә вакыт тапмый йөрдем,

Үзем белән үзем куанып.

Һәр җирдә дә кирәгем күп иде,

Калдырмыйча даим артыннан

Йөртә иде заман үзе белән,

Алга чыгуларда барсыннан.

Хәйран идем алма пеш дип яткан,

Өмет иткәннәргә бәхетне,

Аларгамы төшми калды күктән?

Мине генә урады да үтте?

Әмма сынды өзелепләр күңел,

Юктан гына була барсы да,

Үз буена кеше сирәк тиң ул,

Хәтта көзге куйса каршына.

Шундый начар идем, шундый суык

Калдым хәзер, чатта тукталып,

Ә замана китеп барды узып,

Ерак киләчәккә юл алып.

   БУ НАДАНЛЫК ҖӘФАСЫНДА

Бу наданлык теңкәләрем кортты,

Әверелде җанның ачысына,

Яшәешем кайнар яшьләр йотты,

Харап булып дуслар каршысында.

Бу — наданлык, аның белән ничек

Көрәшәсең, үзең әллә кемгә
Кую белән бөтенәйми өтек,

Чыгачаксың тагын-тагын кимгә.

Бу наданлык ничек богаулады

Адәмине, юлын таба алмый

Адашуда, алдашуда калды,

Мондый чакта кеше сирәк айный.

Бу наданлык гомер буе шулай

Чабатасы булып акылымның,

Хисләремне тыяр, хәтта уңай

Була алмас, юллар, чакырымың.

Бу наданлык белән дошман идем,

Җиңү өчен теләк иде миндә,

Наданлыгым — бер йөк, әмма үзем

Акыл идем көннәр күрмешемдә.

       СЕРДӘ ЙӨРИСЕҢ
Нигә әле булганына бер дә
Канәгатьлек итми күңелең? 

Эзләнәсең, уйланасың, сердә
Онытылып кына йөредең.

Чәчләреңә аклык йөгерә дә
Озын керфекләрең салынып,

Нинди хисләр йөри түрләреңдә —

Нуры йөзләреңдә чалынып.

Әйдә, дустым, калдыр моңаюны,

Булганына итеп канәгать,

Киңлекләргә ашык,

Юл уңае

Ак җилкәннәр булды ак канат.

Хәтер — сүнсен, кабат яңартырбыз,

Башка хисләр белән кабынып,

Кыйммәт безнең имин булуыбыз,

Харап булмавыбыз абынып.

Бу тормышны сөя белсәк иде,

Көлә белсәк иде хатадан,

Күпме алар минем җанны изде...

Яшәр булдым туып яңадан.

    АРБАДА БАРАМ ӘЛЕ

Таңнар атып, караңгыдан

Чыгам да яктыларга,

Шөкер итәм, шушы нурдан

Өлеше миңа барга.

Язны да уздым, җәйне дә
Кичәбез, дөньясы да,

Кумыйча торсак — кууда

Ул үзе — арбасында.

Төшүче — кала бара ул,

Ябышкан — алга бара,

Кайчакта тузан була юл,

Кайчакта — тау-таш ара.

Кемгәдер көлке тоела

Кемнеңдер елаганы,

Булмый ул хәтта туган да

Бер төрле уйлаганы.

Көзгә дә кердем, кышны да

Ничә кат кышлаганмын,

Кайчакта татлы ашны да

Еламый ашаганмын.

     ДӨНЬЯ ЭЧЕНДӘ
Бу якты дөнья эчендә
Серледән-серле булып,

Уйларны йөрткән күңел дә
Ага башласа тулып,

Ничекләр юату табар

Гаҗиздән газиз башым?

И заман, тәрегә кагар

Булыплар гына тагын

Нигә дип шашып алдың?

Бүлешергә данмы миндә?

Байлыкмы? Ни сорыйсың?

Әллә инде менә син дә
“Иман”ымны сорыйсың?

Аны бит хәтта муллалар

Кот очып укыдылар, 

Тагын данымны сатарлар,

Сиңа калдырмадылар...

Әллә бары сыныйсың?

ТӨШТӘН ӨНГӘ



  *М.Әгъләм истәлеге
Шундый акыллы барсы да —

Йөзләре дә йөзләре!

Кайвакытта сүзләре дә!

Ә миңарга бары дөрес сөйләү түгел,

Дөрес сүзе кирәк, хак сүзләре!

Нинди ут шәүләсе күзләрендә?

Нинди өрәк

Курку салган йөрәкләргә?

Колагымда безләде дә
Тиеп китте үзәкләргә...

Мондый хәлләр бездә генә, бездә генә!

Кояш сүрелгәнен күрдем,

Эһ, сүнмәсен иде!

Таралып болыннарга

Бер яшисе килә...

Илем буйлап яңгыр йөгерде,

Печән түгел, җаным көя, көя генә...

Шундый хәтердә барсы да —

Төштә күргән кебек:

Карап торучы күз,

Тезмәләрдә — басу,

Сүрән кояш — җебек,

Йөгерек эз,

Елап ятучы сүз!

    ГОМЕР ОЗАТУЛАРЫ

Гомер бара, хәтер аланнары

Әле язда, нурлы бар тараф!

Әле көздә, яшел яфраклары

Саргаешкан — көннәр тар калгач.

Төрлечәрәк туа таңнары да,

Болытлысы була, кояшлы

Туганын да кайчак болыт баса,

Юктан гына булып оятлы.

Без — яшәдек, яшәмәдек түгел,

Ничә тапкыр заман алышты,

Ә кояш шул һаман, тик башка ил,

Башка дәүләт, башка сагышлы.

Гомер — бара, юллар яра-яра

Кеше һаман чаба-йөгерә,

Эзләр кала, аннан ул югала,

Башка эзләр каплап өлгерә.

Әле язда яшибездер кебек,

Инде кышка кереп барабыз,

Гадәт өчен генә килгән идек,

Әдәп саклап китә барабыз.

    ШУНДЫЙ ЙӨРӘК

Юк икән, әле бетмәгән,

Сүнмәгән серле учак,

Яна да китә, кинәттән

Хисләр кузгалып шул чак.

Яна да китә яктыртып,

Җылытып күңелемне...

Рәхмәтем чиксез, онытып

Бетерсәң дә үземне.

Рәхмәтем чиксез ут салган

Карашың җылысына,

“Кирәкми” диеп әйталган

Чагыңа, акылыңа!

Рәхмәтем чиксез — кулымны

Кысыплар алганыңа,

Китәргә чыккан юлымны

Аркылы тотканыңа.

Яна ул, сүнүне белми

Кабынган өчен йөрәк,

Тына ул, аңа да бәлки

Сулыш алырга кирәк.

   БУ БИТ БУЛДЫ

Бу бит булды,

Инде мең сөйләнде,

Бер язылды —


тарих калсын өчен!

Җан сүтелде,

Инде дә көйләнде,

Хәтта кыяларга бәргәләнгән

Җил кебек — җан,

Мең кат өзгәләнде...

Сеңә барды,

Күңел җыя ямен,

Хәтеремне кайнар ут алды.

Ак — карага,

Кара — акка тәмам

Бәйләнгәннәр...

Нинди хакыйкать

Өчен көрәш булсын ди аларда?

Һәр кешегә башы-көне,

Яшәеше,

Үзе тик кыйммәт!

Бәлки юктыр?

Үз бәхетен бер дә
Уйламыйдыр, юкса, кешеләр?

Диваналык белән

Яши-яши,

Гомерләрен җиңел кичтеләр?

БӘХИЛЛӘШИК

Бәхилләшик, Таңда уянасы,

Бүгенгесе калсын бүгендә,

Иртәгә көн безнең яратасы,

Сөеләсе — Тәкъдир серендә.

Гел чикләүдән, гел кисүдән тора

Кебек гомер хыял канатын,

Җәелергә кайчак мөмкин була,

Без тыябыз нәфсе кочагын.

Түрләр иркенлеге хәзер инде

Өстәл зурлык белән үлчәнми,

Без барчабыз кемнәрнеңдер кеме,

Бераз җырлы, бераз телчәле.

Күңел бит ул синдә генә түгел,

Миндә дә бар, оят хисе дә,

Даһины да кайчак аңламый ил,

Хәтерләр дә юктан киселә. 

Бәхилләшик, бәлки уянасы,

Ә бәлки дә йоклап каласы...

Якын түгел, ерак та булмасы

Ике дөньяларның арасы.






22.05.07.


СӨЕП КАРАДЫҢ ДА

Нигә шулай сөеп карадың да

Чәчләремне сыйпап тарадың,—

Тынып калган шушы наз мизгелдә
Үзеңә яр диеп уйладың?

Ул мизгелләр һаман кабатланып

Торган чакта гына күңелле,

Без яшисе көннәр дә ачылып,

Чәчәкләргә күптән күмелде.

Ямь өстенә ямьнәр өстәсеннәр,

Һәркемнең дә җирдә хакы бар,

Яшәешне безнең бизәсеннәр,

Ул мизгелләр, шушы яктылар.

Сөеп карау авыр гөнаһмыни,

Чәч сыйпаудан кемгә ни зыян,—

Күңел күзләремнең йомшак дымы

Тамчылардан нигә гамь җыйган?


АНДА ДА, МОНДА ДА СИН ДИП...

Анда син дип чәчәкләр, гөлләр үсә,

Анда син дип сандугачлар да җырда,

Анда син дип ай йөри, йолдыз төшә,

Анда син дип өзелеп торса мин дә —

Ничек яхшы, ничек сөенеч булыр,

Ул бәхеттә түрләрең якты торыр,

Чын яшәеш мөгаен да шушыдыр,

Чын яшәеш безнеңчә шулай булыр.

Син анда әйт, мине дә телгә алып,

Сандугачлар торсыннар җырга салып

Минем дә бу ике иҗек исемне,

Телдән-телгә аны кабатлый халык.

Мондагы яз сезгә анда көз кебек,

Монда шатлык сезнең өчен кайгылы,

Мин бит әле егетләрдән иң сөлек,

Күзләремдә синең нурың чагылды.


БЕЗ БАРАБЫЗ!

Харап итте мине тыелгысыз

Хисләр агымына башны кую,

Язмыш салы белән без агабыз,

Бу — буйсыну хәзер, тәмам ою.

Кайнарлану харап кына итә,

Эшкә һәрчак кайнарлану киртә,

Тигән өлеш гомерлеккә җитә,

Ник ашыгыйм — вакыт әле иртә.

Харап итте мине тыелгысыз

Хисләр агымында агып китү,

Ә сал — тыныч, ага авырлыксыз,

Безнең теләк — максатларга җитү.

Без агабыз, адашмабыз сыман,

Барабыз да гел барабыз һаман,

Билгеле ул — кая елга койган,

Безгә язмыш нинди тозак куйган!


СҮЗГӘ КЕРҮ
Сүзне без сөйлибез аны

Белсәк тә, белмәсәк тә,

Хакыйкать базары хакы

Зур бәя килмәсәк тә.

Кемлегең беләсең килсә —

Халыкка чыгып кара:

Көнчесе каныңны эчә,

Сөйгәнең сала яра.

Сүзне без хәтәр чакта да,

Туйда да сөйли белдек,

Егеттә — егет санында,

Ир яшьтә — ирләр идек.

Уйнама, заман, саташма,

Хәтерне белмәгәндәй,

Килмешәк булып маташма

Учымда изелгәндәй.





Декабрь, 2006.


ГАДИГӘ ЧЫКТЫМ

Яхшыда яшим, ялгышта

Көннәрне барлый-барлый,

Башымны куеп сагышта,

Үземне тарлый-тарлый.

Кемнең дә насыйбы бар ул,

Син аннан узып кара,

Ихтыяр белән тапкан юл

Тарихлар була бара.

Үзәкнең өзеге генә
Ялганып китсә иде,

Туйларның кереп түренә —

Ирләр дә биеп йөрде.

Нигә дип кемлек тотадыр

Кем түгел булучылар?

Кимлеккә шулар китерер —

Каргышны җыючылар.

Ләгънәтең барда, Ходаем,

Күңелем тараймады,

Исемнәр күбәйгән саен

Кадерем зураймады.

Яхшыда яшим, ялгышта

Югалып кала-кала, 

Үткәннән киләчәгемә
Өметем юлын ала.

Без әле бәлки сөенеч

Эчендә яшәячәк,

Юргалы атларда килеш

Башаяк килмәячәк?

Нигә дип салам җәясең
Агаңа, үзен белеп

Тормагач, тиеш бәясен

Бирмәгәч башын иеп?

Тынлыкта яшим җыр белән

Хәтерне сүтә-сүтә,

Кабынып китеп бер сүздән,

Үзәккә үтә-үтә.

... Гадигә чыктым хаслыктан,

Гадәти сөйләр өчен,

Кай җирем өстен халыктан,

Юк әллә минем көчем?


БАРЫ ТИК

Күңелем кайнарлыгына

Чыдасаң әгәр, дөнья,

Үзенә салып кайната

дип зарлы булма миңа.

Кайнадык икәү бергәләп

Хисләрнең күмерендә,

Шулай ир була — иркенләп

Бер янса гомерендә.

Дөньяны кайнарда тотып

Изәбез үзгәртергә,

Ә үзе сукса, котылып

Булмый шул үзгә җирдә.

Таба ул, йолкып чыгара

Мәйданга, хөкеменә!

Безгәме өмет тотарга

Мәрхәмәт итүенә?

Күңелем уты кайнары

Чолгаса, дөнья сине,

Димәк мин — хаклы, тик бары

Яхшыра барсаң иде!






Декабрь, 2006.


ЯШЬЛЕК ХИСЛӘРЕ

Мин шундый да якты хисләр белән

Килеп кердем шаулы көннәреңә,

Син шундый да дәрттә түгелүдән

Җәелепләр киткән келәм генә.

Май аеның чәчәк болыннары

Шундый иде, җырлы барча тараф

Безнең өчен чатыр корулары,

Төбәлгәннәр җитмеш төрле караш.

Без — үзәктә, эһ бу ашкын үзәк —

Өзелепләр китә кинәт-кинәт,

Текә кыя кабара да, сөзәк

Хәлгә кереп, җыеп ала итәк.

Икебезгә бер сүз иде бары,

Мең тапкыр да кабатларсың аны,

Икебез дә бер елганың яры,

Ә тормышлар — ага, кага барды.

Якты хисләр маяк булып балкып

Адаштырмый безне йөретсәләр,

Чатырларда калды яшьлек янып,

Түшәк җәя җылы, тын кичәләр.


ЗӨҺРӘ ИРЕ

Кыланма оныттым диеп

Язларны, кичәләрен...

Хәтерем җаена кереп

Нигә бу кискәләвең?

Бәлки дә бер төш булган ул —

Өн кебек истә калган:

Айданмы тапкан төшәр юл,

Чишмәгә суга барган

Зөһрәне күреп, сер өчен

Мин йөзек салган идем,

Шушыны, вәгъдәм билгесен

Яратып алдың үзең.

Яратып алдың, яратып!..

Тиң идем, тиңем, дидең,

Күзләрең күзгә каратып,

Иренгә булдың ирен.

Мине ник хәтта төндә дә
Ай кебек якты, диләр?

Зөһрәнең ире бу бәндә —

Шуны да ник белмиләр?


ХОЛЫК КЕМЛЕГЕ

Котын алып усал сүзләр белән,

Хәтеренә төшеп кешенең,

Кайнарланып шулай йөрүеңнән

Кемлекләрең китсә үзеңнең —

Авырдыр ул.

Ташла шушы йөкне,

Күпме кыя гыйбадәткә иңде —

Сиңа нигә кирәк мин-минлегең?

Дөреслекне эзләүчеләр булды,

Тарих — озын, күпне хәтерли,

Асыл ирләр дарга менә калды,—

Хәтерләрне куштан җәберли,—

Усал итеп яннан

Кем ул төртте,

Башкайларым тәгәрәпләр китте

Алма кебек синең тирәли.

Кайчагында хәтер адашуы

Хаклык кебек безгә тоелып,

Шуннан була җанның ялгышуы,

Күңелләрең тәмам коелып

Син елыйсың гына,

Егылуы

Шушы инде, ярсып кагынуы —

Хыял канатларын сындырып.



ИРЛӘР ЭШЕ

Тынычлан син, йөрәк, нигә кирәк

Утта янып шушы көюләрең?

Бәхет, дисең, бәхет үзе сирәк

Бәрәкәте адәм хәлләренең.

Бераз көеп алдың, шушы җитәр,

Истәлекләр белән яшәүләрем

Үзләре дә башкаема җитәр,

Өзелепләр генә үзәкләрем.

Тынычлан син, кайнап китү бигрәк

Ир кешедә була торды сирәк,

Маяк сыман балкып алган йөрәк

Яна бит ул, кала белми көйрәп.

Ә безләрдә ирләр кебегрәк

Адәмнәр күп,

Затлылары кирәк,

Тынычлан син, яна белсәң, йөрәк,

Балкып алып, дөрләп китеп кинәт.

Ил эчендә ир булырга кирәк!

Эһ син, йөрәк, безне шуңа өйрәт,

Балкыганда сүнә калсак кисәк,

Илем өчен, димәк, өлге кирәк!


ОЯТ, ДИСЕҢ, ҮЗЕҢ!

Шушы кадәр нинди әмер булсын

Үлемгәчә илткән кешелекне?

Хәтта намус белә дәрәҗәсен,

Хәтта иман кисә үзене!

Кеше хакы балкып яшәү түгел,

Сүнеп калу түгел һәрхәлдә,

Кан хакына тора алмый бер ил,

Кан хакына тормый мәртәбә.

Кемлек бәһасендә кимлек булса,

Беркем түгел аның бәясе,

Өсләремә заман китереп басса,

Без дигәннең чәчрәп китәсе.

Терекөмеш булып, бөртек-бөртек

Җыяласы аннан диңгезгә,

Без тарихның ниндиләрен күрдек,—

Тотма җиңнән, кереп күземә!

Оят булсын әнә читтә торган,

Телсез калган мескен җаһилга,

Яхин белән Җаһил тиң булмаган

Һәм тиң булмас исән чагында!

Әмер, дисең, кем соң әле үзең —

Ил каршында фәрман йөртергә?

Бик тә оста булгач, инде сүзең
Минем алда алай бөтермә!






02.01.06.

  ШӘҮЛЕГӘННӘР ДӨНЬЯ БҮЛЕШӘ
Ә мин ничек сөенәдер идем,

Көенәдер идем язымда —

Гашыйк булу хисләрендә гиздем

Әле генә, әле чагымда.

Оясыннан купкан бөркет идем,

Мин яшь идем һәм дә бик ялгыз,

Сагышларны иңнәремә элдем,

Ә көннәрем — үтеп бардыгыз...

Килеп кундым кыя тау өстенә,

Карап шунда дөнья йөзенә:

Шәүлегәннәр чинап өзгәләнә,

Дөньянымы даулый үзенә!






Январь, 2007.



БАР ИКӘН

Сөенчегә ни бирәсең диеп

Яз җилләре йөгереп килсәләр,

Ачып куйган тәрәзәмнән кереп,

Мине биеткәндәй көлсәләр —

Нәрсә диеп акланырмын икән?

Яз җилләремени? Кышта йөреп,

Бураннарда тәнем алҗыган...

Эһ бар иде, яшен яшьнәп килеп,

Уйнаган чак гүя аҗаган —

Гомер буе сагынырмын микән?

Ул җәй иде — сихри яшьлегемнең,

Көмеш айлы якты кичләре

Җырга күмде, дәртле йөрәгемнең
Назда иде һәммә кисәге —

Шул бәхетләр кабатланыр микән?

Көзге яфрак булып эленеп тора

Соңгы ара өмет-уйларым,

Әллә инде дөньялары тарга

Күргәнем юк күптән туйларын —

Бу яшәеш бер җайланыр микән?

Сөенчегә ни бирәсең диеп

Кояш һәм ай бергә килсәләр,

Балкып торган хәлләремдә күреп,

Түрләремә уза керсәләр —

Бәхетләрем әле бар икән!


НАСЫЙП ӨЛЕШ

Сөю, диләр, шундый бер ут имеш,

Янасың да, әмма бөтен килеш

Каласың, ди, шулай бу яшәеш

Мәгънә ала, юктан гына өлеш.

Һай җиңел лә фәлсәфәләр яру,

Сүз җилгәрү, чәчү һәм дә уру,

Шул җай белән бер-бер файда табу,

Әллә кемлек мәртәбәсен кору.

Һай җиңел лә...

Әмма янып кара!

Ул утларда ничә батыр йөрәк

Яна калып әле соңгы ара,

Мәҗнүн булды көленәчә көйрәп.

Үткәннәрне искә алсак әгәр,

Фәлсәфәгә мисал иткән кадәр

Сан хисабы китәр меңәр-меңәр,

Шушы безнең башка килгән хәлләр.

Сөю, диләр, шундый бер ут имеш,

Ут кынамы, көлгә калган килеш

Кабат тернәкләнеп, янып китмеш —

Насыйбыңа булса шундый өлеш!



КИТЕЛҮ
Сөйләсәм — сөйләрлегем бар,

Еласам — еларлыгым!

Ничекләр кыландырдылар,

Кабахәт затлар барын

Күрүдән, очрап куюдан

Йөрәгем сызлап ала,

Әллә кем була белделәр,

Шушындый шакшылардан

Намуска нәҗес иярә,

Изеләм сагышлардан.

Алар да үзләрен кем дип

Ничекләр йөриләр соң,

Халыкка йөз белән чыгып

Ничек сүз сөйлиләр соң?

Оялам, йөзем саргая

Алардан чирканудан,

Бу дөнья кайларга бара,

Кайларда калды вөҗдан?

Гүяки бака һәм елан

Сазлыгы илне баса,

Мәгънәсе нәрсә бу хәлгә
Хәйрана сыкыраудан?

Гомерләр үтеп бара шул,

Көннәрем кичеп бара!


      АКМУЛЛА

Бу дөнья шундый була ала —

Уен гына калган чагында да

Уймак чыга,

Кемлек — югалуда,

Һәммәбез дә язмыш кочагында.

Син сөйлисең сүзне җитештереп,

Китештереп уңнан-уңнан гына,

Дәлилләрне генә йөгерттереп,

Исем китеп торам булганыңа.

Үтмәс сүзне үткәрергә кирәк,

Тыңламаса — тырнак батырырга,

Бу гадәтне алар кебеклерәк

Ничә сыйрак йөртә һәм кабырга.

Ышанырга, чөнки ышанасы,

Инанасы килә бу наданның,

Заманадан заман томанасы,

Төпсез чагы гыйлем һәм Казанның.

Уен бара, гүя тарих үзе

Уйный безнең юк-бар башлар белән,

Никтер яшьле бу халыкның күзе...

Ә мин — ерык,

Ә мин инде көләм!


ЯШӘЕШ ТӘРТИБЕ

Күңеленә тисә дус-дошманның
Шушы барлык һәм дә булганлык,

Сәбәбе шул: өстенлеге җанның
И йөгертә — телне тугарып.

Көнләшәбез генәме соң әле,

Үчләшәбез эттәй тешләшеп,

Онытыла дуслык-кардәш хәле,

Үзебезгә тәхет күзләшеп.

Бер-бер үргә менсәк, тынып тор да

Качып кал син кеше күзеннән,

Шулай иткән хәтта батырлар да,

Курка калып дуслар үченнән.

Булдыклы ир киң йөрәкле була,

Киң күңелле тарлы елда да,

Ошар димә мондый гадәт, уйда

Киң булганнар, калып тар гына.
Өстен калыйм, дисәң, онытылып

Кал да терел кабат мәйданда,

Көнчеләрнең күптән җан атышып,

Башы калган булсын кайгыда.

Без яшибез, сәбәп — элеккечә,

Үз җаенда хәтта гадәт тә,

Адәм башын адәмиләр кисә,

Шул хәлендә хәтта халәт тә.


МӘКТӘП, ДИБЕЗ

Уйлы кеше бармы арабызда,

Әллә инде безнең һәммәбез

Бары өйрәтелгән хайван хәлдә
Чәйнәшәбез, өркеп өрәбез.

Мәктәп, дибез, ә ул мәктәбенең
Әйтер идем инде кирәген,

Зиһененә Ходай бирмәгәнен,

Башсызларны башлы иткәнен.

Мөгаллимнәр алар — сабыр халык,

Тыныч тота җанын һәм көнен,

Сеңсә безгә алар биргән байлык,

Йөртер идек хаклык хөкемен.

Үзебезгә кирәккәндә генә
Сорыйбыз шул бөтен хакларны,

Ә башкага кемнәр биргәненә
Очрадың да — андый чак бармы?

Башкаларны дөрес бәяләрлек

Ирләр сирәк, андый мәктәп юк,

Зиһенеңнән, җаннан киңлек кирәк,

Без кемлектә безләр киңәйдек.

Уе да юк, буе да юк күпнең,

Чүп өстенә булдык чүмәлә,

Ил көненә андый мәктәбеңнең
Нигә кирәге бар, сөйләмә!


    БЕЗНЕҢ ЙӨКТӘ
Бу тырышлык, барча көч куюлар

Әрәм киткәч, тормышың да үткәч,

Ни файдага безнең кайгырулар

Һәм юану, табып юк-бар киңәш.

Кемлек белән кимлек тиң йөриләр

Адәмидә, хәтта авызында,

Кимнәрне тик әллә кем димиләр,

Сукканда да көннең кадагына.

Кайгырмаска күпме сүз бирелде,

Күпме әрәм китте кайнарлану,

Ул сөйләүгә генә бик күңелле —

Суык хәлдә кинәт кайнап алу.

Мәгънә эзләп килеп керсә күңел

Бу битараф заман түрләренә,

Кешеләргә кеше тиң дә түгел

Һәм тиң сыман бары сүздә генә.

Ник бу кадәр кадерсездә икән,

Сабырсызда күңел, дәгъвалыкта,

Юньле булса, сәлам кабул иткән,

Юне китсә, сәламсез дә үтә.



СЕБЕР КЫШЫ

Себер кышы — усал кызлар кебек,

Чеметмәкче үтеп җаныма...

Кайры туннан абзаң,

Нишләп җебек

Булсын ди ул чын ир чагында?

Бөтерелә иләсләнеп буран,

Җиде яктан килеп төртелеп,

Ихатасы таралыплар тузган,

Ә ул йөри җырлап, гөр килеп.

Көртлек ничек бәскә кереп чума,

Мин дә качам карлы туныма,

Бөтен дөнья өзелепләр куя,

Бөтен дөнья бозлы туңдырма.

Яз җитсә дә — килә алмый, мәгәр

Интексен дип әллә тырыша?

Тун эчендә чибәр кызлар хәтәр —

Серле алма булып тулыша.

Онытылдым, әллә булмаганмын,

Тумаганмын дөнья йөзендә,

Себер кышы утлы салкыннарын

Буран оясында тергезә.






Табул, 26.01.07.



УРАМДА КЫШ ӘЛЕ

Янып бетми калган кисәү сыман

Хисләр калган самим яшьлегемнән,

Өмет калган...

Тынгы тапмый һаман

Кайнап чыгалар да йөрәгемнән,

Хыял күкләренә атыламын,

Китереп суга еллар хөкеме —

Яшен суккан сыман егыламын,

Коелып төшә тормыш, бар яме.

Үтә еллар, алар белән бергә
Китеп бара инде гомеркәем,

Шул ук өмет, шул ук хыял гүргә
Алып китәр микән — белмәдем!

Соңгы яну белән мин дөрләрмен,

Соңгы хисләр белән кабынып,

Ә аннары җәннәтме гизәрмен,

Әллә гарасатны сагынып?

Ә хәзергә — яшәү, тормыш иңдә,

Бөркет булып гизгән чакта илдә —

Юлларыма очрамадың бер дә —

Әүрелдеңме әллә кайчан көлгә?

Ә мин янам, ә мин сагынам әле,

Язларыма таба ашкынып...

Урамда кыш, уйный карлар яме,

Әмма күңел тора яктырып.


КОЯШ БАЕШЫНДА

Кояш бата кышкы суык белән

Озатылып, сүнеп барган күмер

Сыман гүя кинәт уянудан

Кызарынып...

Бу бит минем гомер!

Иртәгә көн ничек уянгандай

Калкабызмы икән анда киткәч?

Әллә инде бер дә булмагандай

Онытылу көтә — гүргә кергәч?

Бу тууның, шушы яшәүләрнең
Сәбәбе дә бардыр, булмый калмас,

Дөрләп янган бездәй кисәүләрнең
Нурын күкләр үзләренә алгач.

Булмый калмас, бардыр сәбәпләре,

Егет һәм кыз гына идек бары,

Инде кыйммәт халкым гадәтләре,

Кызыгырлык түгел башкалары.

Мәгънә кайта, башны чөеп йөрү
Өлкәнәйгәч килешсезгә чыга,

Кояш бата, минем бар йөгерү
Охшап калды туплы уенчыга.


        ҮЗ КИСӘГЕМ

Себер җиле — ышандыра белми,

Ышана да белми, юләр шунда,

Әллә көлә, әллә елап йөри,

Бүре булып керә куышыма.

Тамчы күз яшь ялгыз ятагымда —

Энҗе бөртегедәй боз кисәге,

Яшәлмәде илнең кочагында,

Үткәнендә — адәм киләчәге!

Хәтеремне барлыйм, яхшылыклар

Бәя көтеп калган юлларымда,

Гел изгелек кылдым, авырлыклар

Җәелсә дә, халкым, алларымда.

Мин сорамыйм кайтарыгыз, диеп,

Намус бар ул, тотмый кала алмый,

Без яшибез гомер кырын игеп,

Бәндә хакы бәндәсеннән калмый.

Себер җиле, нигә яулык тотып,

Күзләремә таба үреләсең?

Минем бары үз кисәген татып

Маташуым, ә син — күпсенәсең!


СЕБЕР ЙОКЫСЫ

Йоклый урман, йоклый Себер җире,

Бу тынычлык — аның итагате,

Ул кайчандыр шаулы булган инде,

Шундый чөнки адәм табигате.

Без кайчакта шундый тараябыз,

Чакрымнарны ала башлый колач,

Кыйтгаларга хәтта сыялмыйбыз —

Уянуга, дәртләр бер кузгалгач.

Себер җире — Бөек Туран иле!

Борынгырак булса тарихларың,

Онытыла, бары аның көле

Яралардан килеп чыга тагын.

Томырылам тагын Европага...

Кем чакыра?

Кемнәр анда көтә?

Кешнәп куя тезген чәйнәр атлар,

Бу бит — ярыш,

Сабантуйлы иртә!

Сабантуйлы?..

Ә хәзергә ак кыш

Себерендә йөри, хөкем йөртә...

Безнең әле яңа йоклап барыш,

Уян әле диеп кем ул төртә?


ҮТЕП БАРЫШ КЫНА

Китте хәтер, ничә өмет йөртеп,

Күбесенә кулны селтәдем дә,

Үзгәртергә көчем җитмәс кебек,

Үзгәрергә исәп тик үземдә.

Үзгәрергә исәп, исем китми,

Хәйран итми яхшы ялганына,

Затлы гына ирләр йөри күпме,

Кемлегенә кемлек ялгануда.

Кисел хәтер, качам тарихымнан,

Яшәештән, гадәт, барышымнан,

Мин — башкача, дөнья ялганыннан

Котылмакчым — барча ялгышымнан.

Үткән — беткән, нигә кирәге бар,

Заман башка, үзгә уйлар башта,

Көн суынса — безнең йөрәк кайнар,

Киләчәккә бу көн бары басма.

Йөгерепләр чыгам ары-бире,

Шундый иркен, уйлар төрле-төрле,

Тик кайтасым килми инде кире,

Ул тарихлар бәгыремә тиде.

Кисте хәтер үзен үткәннәрдән,

Ә миңарда меңчә өмет иде,

Үткән юлда янган күперләрдән

Киләчәккә янгын үрмәләде.


СЕБЕР ҖИРЕНДӘ
Себер җире кайнар җир дип әйткән

Кешеләрнең күрдем хатасын,

Кайнамыйлар бер дә сәбәпсездән!

Күңелләрен генә ватарсың,

Йомшак сөйлә,

Тынычлыкны саклап,

Кырыс табигатьтә күшеккән

Булсалар да, хәтерләре ап-ак,

Гүя яңа яуган кар икән.

Урам тарлыгына карлар өеп,

Таулар ясап, кысан сукмактан

Йөргән халык үз уена батып,

Үз хәленә генә шаккаткан.

Шаклар каткан тарих йөрешенә,

Аның өчен дөнья базары

Үз эшендә,

Бәндә — үз эшендә,

Шулай бар да бәхет казанды.

Кайнар Себер буранында йөрим,

Күзләремнән кереп китмәкче,

Бу дөньяның чиксез зәңгәр күген

Минем байлыкларым итмәкче.

Ходай белсен, бәлки яшимдер дә,

Яшәмимдер, дөнья йөреше

Иртәгәгә кая алып китсә,

Безләр шунда барып җитәсе!






Табул, 03.02.07.


УЛ ДА КҮЧЕНӘ
Гел күченә, үзгәрүдә заман,

Кичәге итек бүген чабата,

Шул чабата булмас өчен һаман

Күпме агай чаша, җан ата.

Аллаһының тәкъдире ул юкса,

Хәтта мөфтиләр дә саташа,

Намазлыкта агай, җанын сата,

Туры юлдагы да адаша.

Ул язмыштан әле кемнәр узган?

Килмәдеме үлем ханга да?

Тәкъдир кочагында без бер тузан,

Хәтта ханлык кулда булганда.

Күченмичә, үзгәрмичә заман

Тора алмый, аның гадәте —

Кулга керү, чыгып китү кулдан,

Гыйбрәт өчен калу гайбәте.

Без дә әле чабатаны сөйрәп

Йөрербез дә, итек булырга

Өлгермичә, заман көен көйләп,

Ашыгырбыз китә торырга.

Гел күченә, гел үзгәрә заман,

Итекләр дә калды кечкенә,

Ә күпләр бит хәтта чабатадан

Йөрмичә дә шәрә күченә.


ЯШЬЛЕКТӘН КИЛЕШЛИ

Сер эчендә сергә күчеп яшәү
Язмышына дучар булып көннәр,

Кара болыт эчләрендә яшьнәү
Кебек кенә күренәчәк кемнәр.

Ул гомерләр шаулы чәчәк иде,

Ул бәхетләр ишеләчәк иде

Өсләремә, күтәрәлмәм инде

диеп күңел чигенәчәк иде.

Белә идем тәкъдир уенын да,

Яшәгәнне язмыш куенында,

Сердән чыгып — сердә юандым да,

Ә өметем — бәхет туе гына.

Күренми ул, хәтта Хода үзе

Төшеп басса барыр юлларыңа,

Адаштыра белә маңгай күзе,

Хис чиртмәсә күңел кылларыңа.

Ә мин һаман туры юлда идем,

Туры уйда, сүзнең турысында,

Шул турылык белән килеп төштем

Замананың тәмам кырысына.

Сер эчендә сергә күчеп яши

Аз кешеләр, үтеп гомерләре...

Исәнләште: “Сәлам,— диеп,— яшьти!”

Ә күзләре — өмет күмерләре.



КАҺӘРЛӘНҮ
Аллаһының каһәре бар диеп

Уйлый идем,

Соңгы арада

Шушы сүздән бераз гына күчеп

Йөргән чагым — хәйран булганга.

Йөргән чагым бераз оялуда,

Аптырашта һәм дә куркынып...

Аллаһының каһәрләре булса,

Йөрер идегезме “чукынып”?

Ялганчылар,

Эһ сез, җаһил җаннар,

Ашаучылар кеше хезмәтен,

Ил эчендә илдән чирканганнар,

Аңламаучы хаклык хикмәтен...

Сезләр — бик күп, һаман арта бара,

Адәмнәргә ауру йогучан,

Аллаһыда каһәр булса, кара,

Сугар иде тәмам бер очтан.

Сабыр, күңел, сабыр!

Пәйгамбәрләр

Гафу иткән, диләр, халыкны...

Кешеләргә бармак янаучылар

Ник төзәтми үзе холыкны?


     АНЫ КҮРДЕМ

Ул шундый да сагыш тулы иде,

Күргәнемдә хәйран итә калдым,

Безнең ара ерак түгел, бары

Миннән аңа кадәр ике адым.

Шундый якын, шундый уртак сыман

Безнең уйлар, яшьлек хыяллары,

Әмма хисләр еракларда калган

Һәм ишелгән өмет кыялары.

Без яшәдек инде, әллә кайчан,

Әллә кайда калды адашуда

Безгә генә диеп насыйп булган

Безнең өннәр, безнең саташу да.

Ә хыялның аның чикләре юк,

Хәтта вакытка да буйсынмый ул,

Без, югыйсә, тыныч кына бардык,

Ә үтелгән — гүя үткән давыл.

Хәерле таң, дибез!

Хәерлегә —

Иртәгәсе бүген белән бара,

Әмма бер көн кинәт үзгәрелә...

Көн йөреше үзгәрә дә кала...

Ул шундый да сагыш тулы иде.


БӘХЕТ ЭЗЛӘГӘНДӘ
Чарасызда туңган йөрәкләрне

Җылытырга шаулы учак яксаң,

Кабул итмәс, димә, хисләреңне,

Кабул итәр, син дә оныталсаң.

Йөртә хәтер, яшьлек болыннары

Күптән инде көздә саргайдылар,

Ишелеп торган яңгыр болытлары

Күперделәр, тагын да яудылар.

Эзләр кала сукмак сытыгында,

Миңа кадәр инде күпләр үткән,

Бер сәбәпсез шушы баруымда

Яңгыр дымы сыртым буйлап төрткән.

Тынгы белми, һаман йөри адәм,

Мәҗбүрилек чыга, килә тора,

Миңа сагыш тәрәзәдән кергән,

Кем килә дип ишегеңә кара!

Исәнлекме?

Беркем дә юк икән,

Ә йортлары нигә ачык калган?

Бәхет эзләп илләр кая киткән,

Мондагысын кемнәр җыеп алган?


КУЗГАТМАСАҢ ИДЕ

Тынычлыкта хәтер яңарганда,

Кайнаганда хисләр алмаш-тилмәш,

Күңел ашкына да, шушы санда

Мохтаҗланып без эзлибез киңәш.

Син сорама минем хәлләремне,

Зарланалмыйм килеп алларыңа,

Югалтырмын кебек кадеремне,

Төшәрмен дә җаным кайнарына.

Үсмер чаклар үксеп елап калды,

Егет чаклар ут чыгарып биеп

Алдымы соң? Ирләр саны алды

Ә югыйсә торганы да җебеп.

Тормыш шулай, сандалына салып

Чүкемичә калмый, уттан алып,

Минем заман шундый, аннан качып

Кемнәр калды әле җаен табып?

Тынычлыкта хәтер яңарсынга,

Күңелемдә утлар кайнасынга,

Күченмичә генә олы санга,

Юри төртмә җаным ярасына.


КҮҢЕЛ УЧАГЫ

Яна да яна бу күңел

Хисләрдә онытылып,

Мин генә шушындый түгел —

Торучы сагыш тулып.

Яна да яна, күңелнең
Гадәте шулай бугай,

Ничәнче кабат түгелдем,

Җәелдем тугай-тугай.

Сезнең дә хәлләр җиңелдән

Булмаган сагынганда,

Һич кенә чыкмый күңелдән

Кичен дә, көндез, таңда.

Тәрәзәгезгә килердәй

Кош була алса идем,

Җырларга күмеп гел шулай

Сайраплар тора идем.

Әмма да учак утыдай

Ялкыным үрләп күккә,

Янам да янам, шушылай

Калырмын инде көлгә.


АШКЫНУЛЫ БАРЫШ

Бу хәтернең тузар көне бар икән,

Хисләремне кузгатучы зар икән,

Киерел, син, корабымда ак җилкән,

Диңгезләрдә кыйбла ачык чак җиткән.

Кайнады да кайнарланды тормышлар,

Кайда юллар, кайда бездә барышлар —

Билгесезлек адәмине зар иткән,

Инде җилкән киерерлек чак җиткән.

Кузгалдылар ничә көймә даулашып,

Узып китте алар көйдә шаулашып,

Карап тору үлемгә тиң — хак икән,

Алып китте җилләр белән ак җилкән.

Сәлам алдым сәмруг кош авазыннан,

Калды таулар ут атып авызыннан,

Барасы юл еракмы, якын микән —

Киерелеп бара тора ак җилкән.

Тукталыр бу барыш, мәңге баралмас...

Безме идек — шундый мескен бер алмаш?

Алда безне тагын ни көтә икән —

Әлегәчә илтә бара ак җилкән.


КАРА-КАРШЫ





*Т.Миңнуллинга

Сабыр ит, сабырлык белән

Килде бар тапканнарың,

Чыгып та йөрмә үзеңнән,

Каралта күрмә агын.

Аларга агы нәрсә дә,

Карасы нинди инде?

Кешелек әле һәрхәлдә
Аларны таный килде.

Һәр чорда җаһиллары бар,

Һәр чорның сатанасы,

Фәрештәләргә дөнья тар —

Мәгълүм болар барсы.

Сабыр бул, әмма сабырың
Кайнарны суытырлык

Булуы яхшы, казаның
Тамырын корытырлык.

Инде дә кисми калырга,

Тешләми ярамаса,

Нигә соң күсәк алырга

Ак-кара аермыйча?


       БУЛГАЧ

Сөю миңа шундый да якын

Һәм миннән бик тә ерак,

Арада шундый да ялкын

Кабыныр сыманрак.

Куркамын кабат янудан,

Хәтерем кайнарлыгы,

Болай да мине хис тулган

Күңелем горурлыгы

Китерде ничә газапка,

Китерде кайгыларга,

Син, берүк, сүзләр кузгатма,

Елатма сагышларда.

Ә гомер — үтә, тынычлап

Ул шулай бара торсын,

Сиздермә яратканыңны,

Хисләр чишмәсе корсын!

Туктасын кайгылы көннәр,

Бәлки миңа да кояш

Күзләрен ачып карар,

Көннәр яктырак булгач,

Ачылып китеп күңелләр,

Бәхетем булыр юлдаш.


ИЛ КОЛАГЫНА

Ничек соң болай булырга?

Хисләрнең саташуы

Этәргән хаталарыңа,

Бу — күңел адашуы.

Мин үзем якты көннәрдә
Яшәрмен дигән идем,

Сагышка төшсәм, һәрхәлдә
Сызгана идем җиңем.

Тырышлык белән кешеләр

Тапканнар кемлекләрен,

Ялкаулык белән күпмеләр

Күтәрә кимлекләрен.

Караңгы көнне яктырту

Теләге белән туа

Таңнар да, безнең җан ату

Бәхет өченгә була.

Нигә ул котлы һәм катлы

Уйларда саташулар?

Күңелдә яктыдан-якты

Мәхәббәтнең уты бар.





Казан, 24.02.07.


ИРТӘГӘ ЯЗ ҖИТӘР

Иртәгә яз җитүенә ничә
Фалчылардан сүзләр китерделәр,

Әмма салкын җилләр безне кисә,

Үзәкләргә генә үткәрделәр.

Минме заман адымыннан калдым,

Егетлекнең белмим ниндилеген?

Этнең типкесендә кемлек алдым,

Белмим әллә колач, иң киңлеген?

Уйна, әйдә, уйна, мин — курае,

Дәртлән, йөрәк, Идел камышымын,

Кичләреңә кергән тулган ае —

Бавын өзеп йокы чаршавының.

Кар бураны, бүре булып улап,

Ишек-тәрәзәне каплап китте,

Чыгалмыйча, кочагыңда йоклап,

Минем гомер язга таба үтте.

Иртәгә яз, имеш, кая ди ул,

Салкын буран ил биетеп йөри,

Колагыннан күмелгән дә авыл,

Яз җитсә дип түбә карын көри.


 ИЛ КӨННӘРЕНДӘ
Син сөенеп чәчәк атачаксың,

Гөлләр бакчасында нәркиз булып,

Өмет тулы үтеп барачакмын

Яннарыңнан буйга-буй сузылып.

Эһ, йөрәгем, ничек иде әле

Безнең хәлләр яшьлек елларында?

Егетлектә егет идек, әйе,

Биеп йөрдек назлар каршысында.

Ир булуы бер дә авыр түгел,

Ир булалсак илләр терәгендә —

Күтәрәмгә калса әгәр дә ил,

Ирләр юк дип бел син мондый илдә.

Чәчәк атсын өчен, тормыш яме

Булсын өчен илнең көннәрендә,

Безнең йөрәкләрдә дөнья гаме!

Ник карыйсың сынап күзләремә?


ХИС УЕНЫНДА

Уеннарга әверелә бара

Кайнар хисләр, безне саташтырган

Көннәреңә күзең ачып кара,

Ул уеннар ничә адаштырган.

Йөзләреңә кан йөгереп әгәр

Кайный калса юләр көнчелек,

Агу йоткан кебек булыр хәлләр,

Өзелепләр китеп кешелек.

Без — уенда, шатлык туенда да

Елар өчен сәбәп җитәрлек,

Әмма үзең сәбәп булганыңда

Гарьләнә бел — җиргә китәрлек.

Гарьләнә бел, гарьлек бервакыт та

Артык булалмады кешегә,

Без егылып калдык ул вакытта

Әллә кемлек белән төчедә.

Уеннарга әверелде хәтта

Кайнар хисләр, безме саташмаган?

Бәгырьләргә басып тора хата,

Бәндәләр юк — хистә адашмаган.


  ИЛ ҺӘМ БЕЗ

Балыклар эзли тирән җир,

Кешеләр — яхшыракны,

Гүяки шунда була ир,

Хатын-кыз таба хакны.

Гүяки шушы дөньяда

Мең кабат яшисе бар,

Һәркемгә газиз булса да,

Гаҗиз булмасын ул, зар.

Ил, дибез, ватанны сөеп...

Ул безне беләме соң?

Ничәләр яндык һәм көеп,

Ул тора, бөек, таш сын.

Һаман да ага-энене,

Үз итеп аналарны,

Балалар өчен яшәүне

Гадәткә кертү зармы?

Балыклар йөзә тирәндә,

Кешеләр үрли түргә,

Төрлеләр булды тирәмдә,

“Без” диялмәде бер дә.


ИРЛӘР БУЛЫЙК

Ватаны өчен утларга

Кергәндә батыр ирләр,

Җитеште микән уйларга —

Яначак моңа кемнәр?

Кемнәрне хәсрәт алачак

Бугаздан буып кына?

Гаиләң, балаң калачак

Хәсрәтләр йотуында.

Дошманга сынып торсаң да —

Аярмы? Ихтыяры

Нидә соң? Хәтта колда да

Намус бар, оятлары.

Ватанның кадерен ирләр

Белмичә кала алмый,

Дошманга каршы егетләр

Булып утларга атлый.

Көч бит ул беләктә була,

Була һәм намусыңда,

Йөзеңнең суын син уйла

Дошманың каршысында.



БАТЫРЛЫК

Батырлыкның мәгънәсе дә була

Сокланырлык, өлге итәрлек,

Егет, ир син, менә шуны уйла,

Тоелмасын эшең юләрлек.

Чарасыздан гына батыр булу

Белән тиңме икән батырлык?

Ил алдында батыр була алу

Бөеклек ул һәм дә матурлык!

Батырлык ул сытып бару түгел,

Изү түгел, кеше кимсетү,

Батырларда юмарт була күңел,

Холыгыңны кирәк киңәйтү.

Батыр диеп аталганнар белән

Күрешкәнем булды, күзләре

Шиккә төште, туры сүзләреннән

Курка кебек хәтта үзләре.

Батырлык ул яуда гына түгел,

Тормышның да булды терәге,

Батыраеп саташуы җиңел,

Әгәр синдә куян йөрәге.


   ИРЛӘР БЕЛӘН

Сүз егәрен үлчәгәндә ирләр

Килешәләр кайчак кемлек белән,

Һәрвакытта безелдәр ул безләр,

Чын ирләр бар күпне күргән, белгән.

Егетлектә кан кызуы ярый,

Хәтта кызмачалык гафу була,

Ә ирлектә бары акыл кайный

Һәм суына, зиһенеңә тула.

Кыландылар инде сакал тагып

Сакал күтәрәлмәс башларына,

Ник утыру юләр башны кагып,

Шөкер иткән булып ашларына.

Ирләр эше — нигез була алу,

Тигез була алу үлчәвендә,

Буш сүзләргә киртә куеп бару,

Йодрык була алу телчәвенә.

Ил эчендә ирләр дога тотты —

Малайларга акыл булыр өчен!

И агаем, сезләр ниләр отты

Бушка сатып сүзне, булган көчен?


   ИЛДӘГЕЛӘР

Санга алып сөйләр сүзең булса,

Гадәтеңдә күркәм саналсаң,

Гамәлең дә илдә өлге була,

Кемлегеңне әгәр аңласаң.

Ничә адәм минлек аһын орып,

Оятсыздан чыкты затсызга...

Мең төрледән орден-медаль тагып

Йөресәң дә — кемнәр кызыга?

Калай алар бары, әмма күпме

Исемнәрне саклый кешелек,

Дәрәҗәдәмени бар хикмәте,

Гамәлендә икән изгелек.

Бүген әле бер агайны күрдем,

Аты тибеп тора тәртәгә,

Кайда керсә, шунда дәшеп үзен,

Бар да әйтеп тора мәрхабә.

Таныш түгел хәтта йөзе аның,

Әмма башка атлап йөреше,

Менә шундый була алсаң, тагын

Нәрсә икән адәм өлеше?



ИР КЕМЛЕГЕ

Кыеп кына алды йөрәгемне

Сер сакламас егет кисәкләре,

Менә шулар инде бу милләтне

Өянәккә илткән имгәкләре.

Менә шулар инде уен белән

Җитди эштә сару кайнатучы,

Гадәтсезләп урынсызда көлгән,

Сүз кирәктә — йодрык уйнатучы.

Менә шулар инде алар бездә
Эш өстендә имгәк ясап йөри,

Алар белән араларың өз дә
Йөри күрмә алар сүзен сөйли.

Ил эчендә ирләр беткәнмени,

Белүчеләр яшәү мәгънәләрен?

Кем икәне кызыктырса сине,

Үлчәп кара кылган гамәлләрен.

Ирләр алар минлек эзләп йөрми,

Сатылмый да, сатмый башкаларны,

Ирләр алар илнең сүзен сөйли,

Ил хәсрәте тулган башкайлары.


       ЭҺ, ЕГЕТЛӘР!

Идән тибеп биегән чак булды,

Иңнәр-иңдә йөрдек, җыр белән

Урамнарны безнең моң тутырды —

Күңелләрдән кайнап түгелгән.

Безнең хисләр шундый саф иделәр,

Хыял канатлары иңнәрдән

Төшмәгән чак, шундый чак, егетләр,

Өстен булмаган чак гамәлдән.

Бәхет белән тулган иде дөнья,

Чөнки алда иде киләчәк,

Әткәй-әнкәй канатларын куя

Егылмаска безгә һәм кисәк.

Бәлки хата булмый калмагандыр,

Аңламагандыр бу яшь йөрәк,

Язмышлар да бераз уйнагандыр,

Акыл өчен ансы да кирәк.

Чын егетләр генә чын ир икән,

Еллар уза икән барыбер,

Эһ, егетләр, иңләп алыйк иңнән,

Йөрәкләрдән җырлар түгелер.


КАЯ АШЫГЫРГА?

Нигә ашыкмыйсың, диләр...

Җавабым гади, юкса,

Еракка барырга уйлар,

Чыгуым озын юлга.

Нигә дип ашыгыйм икән

Киергән булып җилкән?

Безнеке калмас безләрдән,

Безнеке безгә килгән.

Җиңеллек белән йөрергә
Хәйләсез генә булмас,

Әмма да ихлас кешегә
Кемнәр дә тиңе тормас.

Дөньяны бүлешә калсак,

Миңа тузаны тияр...

Ашыгуда нинди максат?

Соңаруда ниләр бар?

Нигә ашыкмыйсың, диләр...

Соңару — хөрмәт түгел,

Юк инде шашып йөрүләр,

Юк инде бару җиңел.


ЮК КЫНА БЕР БӘХӘС

Бу дөньяда дөреслек юк диеп

Әйткән иде әткәй нәсыйхәт,

Мин комсомол идем, сүзне йөртеп

Каршы чыккан идем ни хикмәт!

Имеш, әле моңа кадәр кем дә
Төземәгән андый җәмгыять,

Менә бездә гаделлекне бер дә
Кимсетмәсләр, булмас безгә ят.

Имеш, әле коммунистлар барда

Ирешербез биек үрләргә,

Рәхәт яшәү безне көтә алда,

Өлгерәчәк бәхет күмәргә...

Килде, әйе, күмде ничек кенә,

Узып китте хәтта бугаздан,

Сугышны да күргән әткәй, илдә
Тыныч хезмәттә дә ир булган.

Ә сүзләре?

Дөресме син, дөнья?

Дөресме бу безнең яшәеш?

Бәхет булып тоелачак миңа,

Әткәй, сүзең калса сүз килеш.


БЕЗ ИДЕК БИТ

Нәфислектән йөз чөереп ничек

Дан эзләсә әгәр хатын-кызлар,

Ә ирләрнең төбе булса тишек,—

Явызлыкны кемнәр авызлыклар?

Бу дөньяны кемнәр алып барыр

Йөгәненнән тотып, сикертмичә?

Әллә кая китеп барды бу ил,

Ямь югалтып әле бүген-кичә.

Ханым булалмыйча хатын-кызлар,

Кайнарланып, ир сыйфатта йөри,

Ир затыннан була алмый күпләр

Егет санда катыш сыйфат сөйли.

Ә югыйсә үзең булып калу

Кебек сыйфат — иң зур матурлык ул,

Нигә кирәк кемдер булып яну,

Хәвеф белән булу җил һәм давыл?

Нәфислектән йөз чөерсә кызлар,

Егетләргә каян килсен ирлек?

Без бит әле ерак планеталар

Белән дуслык тотар кебек идек!






        02.03.07.


БҮГЕН ДӘРТЛЕ БӘЙРӘМ

Ил эчендә бүген дәртле бәйрәм,

Котылырга теләп барча гамьнән —

Биемәкче булам, җырга күчәм,

Үтеп китәм чама дигән хәлдән.

Үтеп китәм хәтта үземне дә...

Шушыдырмы дөнья рәхәтләре:

Безнең җаннар хисләр белән генә,

Шатлык белән генә түгелмәле!

Ирләр барда илдә, хатыннарның
Кояш булыр һәммә киенгәне,

Йөрәгемә басып адымнарың
Үтеп бара, үзәк өзелгәне!

Киселсен ул, хәтта кайнар яшьне

Йөгерттерсен күзләр чоңгылыннан,

Азмы икән югалттык ул башны,

Тормыш икән — төрле чагы булган.

Ил эчендә — бәйрәм, без биибез,

Җырга күчеп тәмам җаннарыбыз...

Бәйрәмнәрдә гамьнән сүтеләбез,

Җылыныплар китә каннарыбыз.







08.03.07.


САГЫНАМ ШУЛ

Ул кабат мине мәңгегә
Сагынмас, безнең хакта

Сүз генә йөрде телләрдә,

Кара да булдык, ак та.

Онытты инде тугайлар,

Чишмәләр оныттылар,—

Әллә башкалар булганнар,

Вәгъдәләр алыштылар?

Кемнәр ул хәзер телләрдә
Йөриләр сүздән-сүзгә?

Язлар ул кабат килер дә,

Башкача булыр безгә!

Телгә дә керә алмыйча

Онтылды ничә хәбәр,

Кайтасың, безгә кермичә
Китәсең. Ничек хәлләр?

Сөйләргә теләгең юкмы?

Ә мин яшермәс идем,

Сагынам сагынган чакны,

Бәгырем кискән хисең.


ТИҢСЕЗЛЕК ГАЛӘМӘТЕ

Алар әйтер, алар сүзне сөйләр,

Диңгезләргә кадәр җиткереп,

Ә без — яшик, безнең гамәл — гөлләр,

Без бит шаулы бакча үстердек.

Тулып пеште анда чияләр дә,

Алмалар да — өзеп кап кына,

Хакыйкать бар кайчак сүзләрдә дә,

Вәгъдә — иман, тормыш хакына.

Елама, җан, күз яшендә түгел,

Кояш йөздә кайчак кайгы бар,

Бездән генә калмады бу ил,

Чабулардан килеп тарттылар.

Үзең зурламыйча җиңел генә
Килә торган булса зурлаулар,

Ишелмәсләр иде күңелемә
Мәгърур йөздә торган ак таулар.

Күңелемә тау да ишелмәде

Һәм тулмады кайнар диңгезләр,

Гамәлләрем — гөлләр, бер шиңмәде,

Мәңге шиңмәс, алар — тиңсезләр.


БӘХЕТ МИЗГЕЛЕ

Нур булып балкыды дөнья,

Хәтерем кайный-кайный...

Күңелдә кордылар оя

Пар кошлар сайрый-сайрый.

Берсе һәм әйтте:

“Җаный!— ди,—

Түгәрәк булса оя,

Җилләр дә аңа тиялми,

Бәхет тә аңа сыя!”

Икенче кошчык җавапка

Чык суын алып килде,

Тиңләде ярын кояшка:

“Пар булсак — бәхет!”— диде.

Тыңладым, күңел кошлары

Мәгънәдә җырлый иде,

Тамган ул күзем яшьләре —

Йөрәктән, үкси инде.

Хәтерем туңды, бу дөнья

Караңгы төндә калды,—

Кая ул күңелдә оя,

Ник аны җилләр алды?


КҮҢЕЛ ҮЗӘННӘРЕ

Аера да, кавыштыра дөнья,

Кузгала да хисләр хәзинәсе,

Түгелепләр үзәннәргә тула,

Ул үзәннәр — яра, төзәлмәсе!

Саулык белән яшәү — сирәк хәлдән,

Аның өчен юк ул уфтанасы,

Күңелләрем өзелде дә илдән,

Бер генә дә килми ялганасы.

Бу үпкәләү шушы була микән —

Гарьлек белән тулы көнем елый;

Бөкерәеп төшә барган җилкәң
Нигә җанны күтәрепләр алмый?

Аера да, кавыштыра, диләр...

Кая, кем бар, алар кавышсыннар,

Бит очыңда тамып тора яшьләр,

Шундый салкын булып, шундый кайнар.

Сау булыгыз!

Исән яшәгәннәр

Бөркет була ала ил күгендә!

Күтәрелдем... Ачылмады көннәр,

Яшәп калдым күңел иңкүендә.


КУНАГЫМ

Бөтереп алды дөнья, хәтер барды

Һәр адымда елап озатып,

Яшьлегемнән гармун уйнатып,

Кызлар белән күз-каш алмашып...

Ялгышуда хәтер тота калды

Егылмаска кулын озайтып.

Әй син, яшьлек, киткән чакта ничек

Кайтмас булып кына юл алдың,

Ә мин сине ничә эзли бардым,

Урамнарын мең кат урадым —

Үзем җырлыйм, үзем еладым,

Бәгырьләрем генә турадың;

Инде мин дә ябып куйдым ишек,

Киләм диеп нигә уйладың?

Очрашмаска сүз куешкан кебек

Ай һәм кояш качыш уйнады,

Ә күршеләр ничек туйлады,

Шаулап торды инеш буйлары!

Без икебез генә парлар идек,

Күңелләрең — күңел кунагы!


ЯЛГАН ҺӘМ ЧЫН

Шушы кадәр ялган сыя алгач,

Күңелегез гаҗәп киңдер шул,

Безнең кебек каткан таш һәм агач

Сезнең телдә уңыш бирер мул.

Менә бит ул дөнья бәрәкәте,

Менә бит ул бетмәс сөенеч,

Телгә күчә телләр хәрәкәте,

Ялганнар да хакка чыга ич.

Җирдә бары матурлыклар кала,

Ямьсезлеккә урын юк, диләр...

Ни өчен соң ирләр яка ала,

Картлар яшькә юллар бирмиләр?

Ә табигать үзенекен итә,

Үзгәрмиләр анда кануннар,

Морадына тик сабырлар җитә,

Сабырсызлар бик соң айныйлар.

Ялган сыя, әгәр кирәк булса,

Минем күңелгә дә, белегез,

Әгәр алар җимеш бирә алса —

Шуның өчен юк сүз сөйлибез.


БАКЫРГА БӘЯЛӘНҮ
Дөрес гамәлне дә хата ясап

Бутаганда сине хәтта дустың,

Үлчәмичә, аныңчалап уйлап,

Нигә әле җаның белән туздың?

Сыналасың кемлегеңне белми,

Минлегеңнән узып китәр булып,

Ә кем әйтте әле: алар сөйли

Дөрес сүзне хакыйкатькә тулып?

Ә кем әйтте әле үз акылың
Белән яшәү акылсызлык диеп?

Киңәш алдың үз җаныңны сатып,

Бакырына бакыр хакы килеп.

Сүз йөрер ул, хәтта дөресне дә
Ялган итеп күпме сөйләштеләр,

Сүзләр генә ята бер-берсенә —

Хаклык өчен, юкса, көрәштеләр.

Көйдерә бит кояш диеп ничә
Зарландылар болыт теләүчеләр,

Ә яңгырлар яуган иде кичә —

Илгә тулды кояш эзләүчеләр.


    МИН ЯШЬ ИДЕМ

Мин яшьлектә шундый сәер идем,

Аңлый идем хәтта кошлар телен,

Чәчәкләрнең арасында йөрдем,

Аңлый идем сөю хисе телен.

Аңлый идем хәтта чишмәләрне,

Яңгыр телен, җилләр уласалар —

Нинди хәбәр илгә киләрене...

Колач җәйде миңа каенсарлар.

Аңлый идем, әмма бер вакыт та,

Мине аңлыйлармы, сорамадым,

Кыйгач кашлы биек ул тауларда

Йөресәм дә — ятып еламадым.

Төрле чаклар бар ул, дөнья тар ул,

Ә кешедә күңел тагын да тар,

Шул тарлыктан качып булдым давыл,

Шул тарлыкта калу гүя зарар.

Мин яшьлектә шундый сәер идем —

Гөлләр арасында җырлап йөрдем,

Шушы хәлдә бу көнемә килдем,

Сандугачлар алышкалап серем.


САГЫНУ КИЧЛӘРЕНДӘ
Кәеф атын җилдерешеп йөргәндә
Кем идек тә кемнәр булдык гамәлдә?

Хәзер үзең керә калсаң йөгәнгә,

Ничек итеп кешнәрсең шушы хәлдә?

Кыландыра адәмнәрне бу дөнья,

Сөйләндерә, шайтан бии телендә...

Алмыйлармы сине шушы уенга?

Аккош йөздер күңелеңнең күлендә!

Күрәсеңме, шатлыкка тулган бар да,

Алмагачлар, чияләр — ак күлмәктән,

Башыңны куй шомыртларыңа бар да,

Бәхет килми адәмигә көлмәктән.

Ничек алай фәхешлек кызыктырды?

Алар анда җан сатып уен корды,

Акка кара чекрәеп карап торды,

Алар — бәлеш, сөенеп авыз ерды.

Кәеф атын чамада кусаң яхшы,

Күпмеләрнең чанада калды башы,

Күңел күле йөздергәндә, аккошны

Дәшеп алды, күлгә төште кояшы.



ДУСТЫМ

Безнең дуслык еллар белән түгел,

Гасырлардан килә, ерактан,

Җилкәләргә асылынгач бу ил, 

Җебек булмадык без ул яктан.

Данны җыяр май яраткан ирләр,

Бал яраткан сорар мактауны,

Алар җилкәсенә калса көннәр,

Заманалар китәр катлаулы.

Очынды ул җаным күгәрчене,

Талпынды ул, дөнья эчендә
Насыйп иде җыры, күрәчәге

Һәркемгә дә үзе өченгә.

Саташтырма, акыл — саташучан,

Намусыңда үлчәү булмаса,

Безнең дуслык бераз оялучан,

Бераз дуамал да ичмаса.

Гасырлардан килә, ил хәтере

Булып сеңеп килә еллардан,

Чын дусларда тормыш хакыйкате

Намус, иман булып яралган.


ЯРАТАСЫҢ КЕБЕК

Кот очарлык бездә сүзләр кайчак,

Кот очарлык бездә хакыйкать,

Акчарлаклар иңри, уйнап уйнак,

Идел алган гүя җәрәхәт.

Җырлы халык ярларына чыккан,

Туй итәләр, юкса, пар килә!..

Идел елый, җәеп куеп кочак,

Дулкыннары ертык, җөй генә.

Акчарлаклар каерыла, хәтта

Искән җилнең ертык күлмәге,

Безнең хәтер суга батканда да

Калкып чыкты, үлә белмәде.

Себер киттек, себерелде диеп

Әйтүчеләр табын кордылар...

Туйлау килә, калам сәлам биреп,

Бәлки без дә шулай булгандыр?

Сүз — тыела, тешнең казыгына

Бәйләп куйсаң аның йөгәнен,

Акчарлаклар иңри, кочагына

Идел алды минем йөрәгем.


   МИНЕ БЕЛӘСЕЗ

Сулар кебек ташып килә калсам,

Бикләп куйса юлны дошманым,

Кайчан әле ташкын ашкынудан

Күрдең туктап калу булганын?

Ул мин идем, бүселеп чыкмас өчен

Ярларга да дулкын какмадым,

Саклый, диләр, ул, хәйләкәр, көчен...

Минме инде шулай кыландым?

Гайрәт бит ул ташкын булу түгел,

Саекмыйча калу бар хикмәт,

Син теләсәң, дулкын кагып ишел,

Ә миңарга кыйммәт бәрәкәт.

Бәлки мин бер буа хәлендәдер,

Әмма сизәм диңгез көчләрен,

Син миңарга йөзәм дия бер кер,

Чумам, диген, күрим төпләрен!

Сулар кебек ташып килә калсам,

Дулкын күтәрелеп ярларга,

Хәвеф-хәтәрләрдән, берүк, саклан —

Гайрәт бүселүчән чакларда.


       КҮРСӘТТЕЛӘР

Бик күп сөйләп, тәмам хәйран итеп

Бетердегез минем күңелемне,

Әүлиягә тиңдер, мин дә күреп

Калыйм әле сезнең ул кешене.

Канатсыз да күктә оча, имеш,

Җир йөзләтеп кенә узган килеш!

Нинди хикмәт анда, ни күренеш?

Күрсәтегез, миңа белү тиеш!

Бу халыкның хәлен сизәдер ул,

Яшерәләр бәлки аннан безне?

Кем икәнен белеп калмакчым шул

Сез мактаган затны, асыл йөзне!

Күрсәтегез, яшермәгез берүк,

Әүлиядер, кулын тоталырмын,

Без бит әле бары мескен мәхлук!

Бәлки шуннан кеше аталырмын?

Күрсәттеләр...

Ходай сакласын дип

Үрелдем мин Тәңре ирегенә:

Ничек болай өскә төште килеп

Афәт булып заман, эреде дә?


     КҮҢЕЛ КҮЗЕ

Ишетми ул бер дә юк-бар сүзне,

Гел кирәкне генә ишетә,

Аның хәтта бар бит үзенең күзе,

Караңгылы чакта килеш тә.

Күңел күзе, дибез, ул күрмәсә,

Ул сизмәсә дөнья йөрешен,

Маңгай күзе илтеп җиткермичә —

Терәлттерми калмый, күрерсең.

Андыйларны шактый күрде дөнья

Һәм күрсәтте адәм баласына,

Андыйлар ул җиңел генә сына,

Хәйранда без әрәм буласына.

Күңел күзең сукыр чакларыңда

Бәлаләргә килеп тарасың,

Коткаралмый хәтта хакларың да,

Сукыр хәлләреңдә торасың.

Күңел күзе бикле кешеләрнең
Акылларын ала Ходаем

диләр иде элек. Һич берәүнең
Табалганы бармы үз җаен?


БАШЛАНСЫН ГЫНА

Диннән дә төрмә ясыйлар,

Ясыйлар сәясәттән,

Башлана бары бер сүздән,

Башлана хәрәкәттән.

Кешенең тагам кашыгы

Эшеннән алда йөри,

Нәфсенә булган гыйшыгы

Теленә күчеп сөйли.

Ялганны сөйли үз итеп,

Хакыйкать иткән булып,

Күңелгә безнең ут төртеп,

Күкрәген сугып-орып.

Инде дә менә ярылып

Китәчәк кенә сыман,

Гамәлгә теле абынып

Азларның буе сынган.

Диннән дә төрмә ясала,

Ясала сәясәттән,

Бары да юктан башлана —

Телеңнән, хәрәкәттән!


  БЕЗДӘН КАЛМАС

Булдыксыз гына егетләр

Әллә кем генә булып

Алдылар, илне төрепләр,

Урындык-өстәл булып.

Ник болай куркалар болар

диясең исең китеп,

Ә алар эзлиләр юллар

Үз җаен җайга илтеп.

Ә алар сүздә егыла,

Гамәлдә коты бетеп,

Юкка да алар агыла

Тәннәрен тетеп-тетеп.

Мескеннәр алар гел шулай —

Аз гына искән җилдән

Котлары китеп ай да вай,

Егылып төшә билдән.

Булдыксыз үзе, югыйсә
Тырыша, шунда хикмәт!

Шушы да безләргә җитә,

Шуңа да бездән хөрмәт.


КОТЫЛГЫСЫЗ

Хисләр янды, йөрәк ахыргача

Көлгә калганчыга, учактай

Тыныч кына сулыш ала-ала,

Сүнә барыр, гүя усактай

Лебер-лебер хәлдә, җил кузгалса,

Яфрак шавы гына кабына,

Бу көнемне сауда уза алса,

Иртәгәгә өмет табыла.

Эһ, яшисе калган дөньялыкның
Бәхетенә генә кинәнеп,

Нигә кирәк аккош булуларым,

Догаларым, әүлияләнеп

Иминлекләр сорау, ил халкының
Шат яшәвен генә үтенеп,

Үз җаемны онтып калдыруым,

Сагышларым белән күмелеп?

Хисләр янды, яшәлмичә калган

Көннәремә кайтсам адашып,

Кабыныплар китсәм шушы зардан —

Яңа учак булып ялгышып...

Тагын шулай янар иде бу җан,

Тагын шулай сүнәр тынычлап,

Мин мөгаен шуның өчен туган —

Яшәр өчен бары сагышлап.


       АЕРЫЛЫШУ

Изгелекне син үзеңнән өстен

Күрсәң әгәр, шушы хәлдә көнең
Синнән китеп югалтканда үзен,

Хәтер урамында елый көзем.

Болытлармы егылганнар күктән,

Әллә диңгез күтәрелгән җирдән?

Чайкала да, ярсып түгелүдән

Хәтта ташлар, тимер дә җепшергән.

Нух көймәсе үтеп бара, илне

Төягән дә — таулыгына таба,

Безнең барлык онытылган инде,

Хәтер генә һаман актарына.

Актарына, изгелекне саный,—

Нигә онытканнар кешеләре?

Ярар инде, алар булсын сантый,

Ә Ходайның нигә күрмәүләре?

Соңгы сынау... Сабырлыкта сыну

Куркынычы элмәк әзерләгән,

Изгелектән өстен була алу

Бер кешегә әле тәтемәгән.


БӘЯСЕЗЛЕК

Сорама, бәлки кирәкмәс,

Минеке калсын миндә,

Насыйбын күпкә күрсәтмәс,

Сайлана белә ил дә.

Кызларның карашы нинди,

Шушы җай илнеке дә,

Әллә кем була да инде,

Калса да себеркегә.

И йөри урамда җилләр,

Канаты булган кебек,

Шыр тиле әллә бу җирләр —

Шыр бушлык тора көлеп.

Кунарга агач булмасын —

Сандугач эзлисеңме?

Шулай тилегә каласың,

Бутасаң күңелеңне.

Сорыйсың, җавабым гади,

Белмәгән кеше бармы?

Хакыйкать сатсаң — алам, ди...

Алай да булаламы?


САТАШУЛЫ ДӨНЬЯ

Йөгереп йөрде хәтер, янчык тотып,

Фәкыйрьлектә безнең барчабыз да,

Байлык өчен мең кат җаннар атып:

“Дөньяларны,— дибез,— акча боза!”

Күңел сафлыгына синдә дәлил

Намус булса, миндә ул юкмыни?

Без булдыксыз була алган бер ил,

Өзеп кабалган чак ул бармыни?

Турадылар һәм дә туралдылар

Байлык җиткерәлми ничәшәр ир,

Ә аннары кәфен уралдылар —

Йорты булып аңар төчечә җир.

Бүлешергә мине чакырмады,

Җеназага илне эндәштеләр,

Сузылып ятты ерак чакрымнары,

Дуслар була, имеш, тик яшьтиләр.

Йөгреп йөрде хәтер, оятыннан

Яшерергә теләп сай янчыгын,

Ике сүзле Коръән аятеннән

И хакыйкать, ничек син ачылдың!


ЮАНЫЧТА

Сабырлыкның чыгып чикләренә,

Адашмаска итеп хисләремдә,

Тезгененә басып, өметемә
Тыелырга куштым шул хәлендә.

Бар кешегә ярау — үзе гөнаһ,

Бар кешене сөю мөмкин түгел,

Дошманың да булмый калмас һәм аһ
Чыгармыйча гына сүнмәс күңел.

Кеше өчен кем дә яшәми ул,

Син дә менә үзең өчен яшә,

Күңелеңдә булсын әмма да ил,

Тик булмасын сиңа ул янәшә.

Туйласыннар, бәйрәм сирәк була,

Кемлегеңне белеп син дә туйла,

Биюдә дә сабыр ирләр уңа,

Исең китеп хәйран иттең шуңа.

Ә хис — юләр, тере көмеш кебек

Йөгерә дә китә, эз югалтып,

Өметне дә тезгенләгән идек,

Күңелләрне генә мең югалтып.


КЕМЛЕКНЕ ТАБУ

Үзе белән мәшгуль ничә затлар,

Булалмыйча дөнья терәге,

Кемлекләрен генә югалттылар,

Табалмады — нәрсә кирәге?

Ә югыйсә кеше хәлен аңлау —

Кеше була алу билгесе,

Гел үзеңне генә җирдә барлау

Кешелектә — кеше көлкесе.

Мин дигәннән менеп китсә иде

Дәрәҗәләр, сыйфат, өстенлек!

Мин дигәннәр мин-минлектә көйде,

Без дигәннәр хәтта — безелдек!

Үз хакыңны хаклап алыр өчен

Кешенекен хаклау хәерле,

Ил дигәндә ничә ирләр үзен

Утка салып җилкә киерде!

Нинди генә булсын, халык бит ул,

Йөз чөерү хәрәм аңардан,

Кемлегеңне табу килә җиңел

Халкың белән илең санлаудан.


САБЫРЛЫК ХИКМӘТЕ

Артыкка чыксаң да булмый,

Ваклыкка чыксаң да юк,

Кешедән кеше буш тормый,

Ялгызы калса да хуп.

Кайчан да сабырлык кирәк,

Кайтасы җиңел түгел,

Пар атып куясың кинәт —

Шартлавы җиңел түгел.

Сабырың сынса да һаман

Сабырга тотынудан

Башлана адәм өчен сан,

Башлана тора һәм дан.

Артыкка чыгу да ваклык,

Ваклыкка чыгу — артык;

Нишләдең сабыр сынарлык?

Ник болай җаның ватык?

Әгәр дә кемнәр, якалап,

Өстеңә утырсалар,

Сабырда җилкәңне кагып

Куюга оча алар.


КАЙВАКЫТТА

Зарланма, дустым, бу дөнья

Зарыңнан узып бара,

Уенга кергәндә — уйна,

Бәйрәмдә булма кара.

Хезмәттә синдәй батырны

Илләр дә күрмәделәр,

Зарлансаң, бераз ул зарны

Түгеп ал, ярый, диләр.

Ярларга чыгып утырган

Аяк селкүче кемнәр —

Алар да бәлки дә арган,

Алар да бәлки ирләр?

Төрлечә итеп карыйсың,

Төрлечә җае килеп,

Күңелгә алып барлыйсың,

Җилкәңнән чөеп, ишеп.

Үзгәрми, ничекләр генә
Куәтең түгеп кара;

Ихтыяр биргән, тик нигә
Язмыш дип яза бара?


       МАРТ АЕ БУ

Онытылып калган кәләш төсле,

Болыт асларына сыенып,

Ил эчендә елыйсың, март ае,

Әллә инде кышны сагынып?

Син гомергә шулай булдың инде,

Бер җебисең, әле туңасың,

Кал, дигәндә, кала белми иде,

Кит, дигәндә, китми торасың.

Хәтер суыгында әллә кайчан

Туң боз булды минем хисләрем,

Тик нигәдер уянам да кайчак,

Йоклый алмый ятам кичләрен.

Аһ, ул сөйгән иде, дисәм,

Башка учакларның җылысы

Тәннәренә шифа булды,

Күрсәм,

Нәрсә әйтә алыр, анысы?

Онытылып калган кәләш сыман

Сулкылдыйсың гына, март ае,

Әнә халык кайтып бара туйдан,

Җыр-биюләр илгә сыймады.


ШУЛАЙ ДИЛӘР

Башкаларны сөеп бетермичә,

Аңламыйча алар теләген,

Гел үзенчә генә иренмичә
Белә күпләр юк-бар сөйләвен.

Ә аннары, бу бит уен диеп,

Акланырга җаен эзли дә,

Тынып кала, аңлап, башын иеп,

Үзен күргән кебек көзгедә.

Уала да күңел, ватылучан,

Азмы күздән аккан ул яшьләр...

Бик сирәкләр егылмыйча калган

Горур башын тотып һәм яшәр.

Түбәнлектә кимсенүләр бар ул,

Биеклектә була егылу,

Кемнәр булып йөрүеңнән борыл —

Сине көтеп торыр кагылу.

Ярату ул телгә генә була,

Телдә була алмый берничек,

Башкаларны якын күреп кара,

Кимчелегең китәр һәм күчеп.


ХӘЛЛӘР АЕРМАСЫ

Кагылдың, җил, нигә алай

Күңелем боегына?

Аның шулай авыр бугай

Хәлләре, кайгылы да.

Кош булып та оча ала,

Кайвакыт ятып елый,

Үзе улый, әле дулый,

Йөренә урый-урый.

Күңелгә күлмәк кидереп

Мактанып йөреп булмый!

Кагылдың хәтерне сөреп,

Хисләрдә хисләр уйный.

Бу бит март, язның хәтәрле,

Куркыныч итәр чагы,

Тәрәзәм пәрдә күтәрде,

Җилгә дә ачылмалы.

Кагылдың, әмма да какма,

Искән җил, күңелемне,

Минем дә бәхетне юкка

Санама! Түгелмиме?


           КҮРӘСЕҢ
Җырдан туган булды, ахры, шушы

Балам, диеп, минем такмаклап

Елавымда нәни чакта, моңсу

Әнкәй әйтә иде...

Тукмаклап

Ташлау мөмкинмени җебек җанны?

Усаллыкмы иде, кылану —

Такмак сөйләп йөргән чакларымны

Юк күңелдә һичбер сагыну.

Ә аннары шигырь җанны телде,

Хәтеремне алып һәм изеп,

Ул кемгәдер шигырь җиңел килде,

Ә миңарга килде һич түзеп

Булмас ясап утка төрә-төрә,

Кайнарлатып, йөрәк яндырып,

Әле менә тагын көлә-көлә
Куеп китте, җанны бастырып.

Җирдән туган булса да бу бәдән,

Ахры, әнкәй, дөрес әйткәнсең,

Җаным минем җырдан туган булган,

Сагыш сарае ул, күрәсең!


БЕЛӘСЕҢДЕР ӘЛЕ

Гомер буе бергә булдык, хәтта

Бер үк төрле уйлый идек без,

Бер үк төрле җырлый идек без...

Көннәребез салкын чакларда да

Җанга җаннан җылы бирдек без.

Бу яшәеш белмәде ул серне,

Аңламады безнең бәхетне,

Безгә бары шулай уңай иде,

Шулай көннәр үтте дә китте.

Ә язларга гел кайткалап йөрдек,

Ә җәйләрне һаман бергәлек

Белән назда без иркәли белдек,

Җил-давылны бер дә күрмәдек.

Көзләрендә яфрак коя иде

Безнең бакча, тәмам җимештә,

Ул безгә дә көннәр төрле килде,

Диңгезләр дә калды инешкә.

Гомер буе бергә идек, хәтта

Ерак чакта, читкә китештә,

Бәхет сүзе ул бит безнең хакка

Табылган сүз, безнең өлешкә!


ЯЛГЫЗЛЫКТА

Алар бит һәммәсе бергә
Бер булып бәйләнгәннәр,

Агасы тарта энесен,

Юл биреп карендәшкә, —

Гомергә шулай киләләр,

Китереп күренешен.

Киләләр юлны киң тотып,

Җайга-җай сөйләп кенә,

Карасын берәү тыгылып,

Сындырып сөяген дә —

Изәләр, тешләп өзәләр,

Калдырмый төяген дә.

Без әле нинди икәнен

Белмәсәк иде кемнең,

Кайлардан үтеп килгәнен,

Ни хыял тотып йөргәнен,

Нинди сүз иләгәнен, —

Хәйранга чыгып, хәтерне

Югалтмас өчен түзем,

Сабырлык йөген тартасың,

Сөртәсең яшьле күзең!


ҖАН АТЫЛУДАН

Елан кебек көтелмәгән җирдән

Чага дөнья гафил адәмне,

Нинди генә бөек, ныклы ирдән

Ясап кына куя әрәмне.

Аһ ул яшьлек, аһ ул өметләрем —

Нинди бәхет тулы иделәр,

Барыгыз да белә егет хәлен,

Канатлы чак безнең күңелләр.

Сер сөйләшеп ничә кичәләрне

Уздырдык без, бәхет җылысы

Чәчәк белән төрде наз хисләрне,

Юк кечесе җанның, олысы.

Ә дөньяның һаман үз җаена

Әйләнәсен белми идекме?

Алып китте безне уңаена,

Ялгаттырып айры-өзекне.

Елан кебек көтелмәгән вакыт

Чаккан чакта, тәмам ватылып,

Агуланып кала тәннәр артык,

Котлар китеп һәм дә атылып.


ШУНДЫЙ–ШУНДЫЙ

Сөрелде көн хәтер кайнарында,

Сөмсер көеп,

Ләгънәт орды гүя

Яшен уйнап күңел карасында,

Кайнар аһтан инде күкләр көя.

Болытлары, чиксезлеге белән

Баш түбәмә кадәр иелделәр,

Минме идем тезгә баскан адәм,

Кая барсам — юллар киң иделәр.

Йөгереште ялан тәпи калып

Язгы җилләр үлән хәтфәсендә,

Бәбкәләрен оя казлар алып

Очып киткән, юк шул инде син дә.

Көтү белән йөри иде сезнең
Каз-үрдәкләр биләп болыннарны,

Төшә идең, шулар белән йөрдең,

Күз бетереп саклап син аларны.

Хәтер — кайнар, көннәр — азынучан,

Үзгәрүчән бик еш, заман шундый,

Ул көне дә тәмам ачылучан,

Тик күрешеп кенә бер дә булмый.


АДӘМ-ЗАТ АРАСЫНДА

Адәм-зат ничек тә үзен

Арада кыйммәтсенеп,

Төшерми йөрүдә күзен —

Башканы очсыз күреп.

Мыскыллы сүзен төбәсә,

Теленеп көлсә күңел,

Андый да затсыз тел-бистә
Акылга булыр җиңел.

Кыеп та сөйли, кыен да

Хәлләргә калдыргалап,

Шаян сүз булса уенда,

Хәнҗәрдәй алыр кадап.

Яхшыны сөймим дисә дә,

Булдыра алмый газап

Чәчәчәк, андый тел-бистә
Үз җаен йөрер карап.

Адәм-зат очсыз булалмый —

Бер-берең аңлаганда,

Телләр дә сүзсез торалмый

Колаклар тыңлаганда.


СҮЗ ЭЧЕНДӘ
Сүз агачы купшы чәчәк ата

Кайвакытта, йөзең кояшланып,

Бу колаклар һаман да ярата

Назлы сүзне, тәмам аякланып.

Тыңлап бетергесез, кайвакытта

Йокы сарган җанны уятучан

Сүзләр бар ул, хәтта җан ватыкта

Төзәтүчән алар, тыңлатучан.

Андый сүзләр бер дә артык булмый

Һәм киме дә булмый кешелектә,

Яхшы сүз ул туйлар өчен тумый,

Уйлар өчен кирәк төчелек тә.

Сүз назында шатлык җыя йөрим

Бал кортыдай, купшы чәчәкләрнең
Нәрсә өчен икәннәрен күзлим,

Күтәрмәкчем моннан үкчәләрем.

Сүз агачы купшы чәчәк атты,

Куркып торам — кырау төшмәгәе,

Балкып яна күзләр шушы чаклы,

Кояш нуры сүнеп китмәгәе.


ӘМӘЛЛЕ ГАМӘЛ

Әмәле булса гамәлнең,

Эш башлау уңайлы ул,

Төрлесе чыга хәлләрнең,

Берсе дә булалмый юл.

Инде дә барып чыкмады,

Килмәде җае, дисең,

Сукса да тәкъдир чукмары,

Югалта күрмә исең!

Бездән дә калачак дөнья...

Иң куйса бәндәсенә, 

Хәйләсе барлыгын уйла,

Сабыр ит һәммәсенә.

Сынаган чакта сыныла,

Сыныла кем чакта да,

Хәтергә генә җыела,

Җыела нахакка да.

Әмәле белән гамәлнең
Җаена китте көннәр,

Җитешеп калырга, дидең,

Ашыкма, кеше көнләр.


       БҮРЕ АВЫ

Мыгырданып, шәһәр урамында

Өер белән йөри бүреләр,

Әрсезләнеп, котсыз күзләрендә
Кан уйнаша. Нәрсә күрделәр?

Асыл кызмы? Әллә кызыл товар?

Әллә дан һәм шөһрәт казану?

Шыксыз калыр, машиналар туктар,

Шушы булыр иман югалу.

Алар алды асыл кызларны да,

Алар тота кызыл малларны,

Алар йөзә дөнья даннарында,

Алар күптән шөһрәт казанды.

Ә без гадәт иттек гадилекне,

Сабырлыкта көйде җан гына...

Бүре өеренә кем-кемлекне

Дәлилләргә тарих җыена.

Ул аучының әле беркайчан да

Аткан угы тими калмаган,

Койрык кыскан бүре качышына

Хәйран итеп дөнья кайнаган.

  ШАУЛЫ ШАГЫЙРЬЛӘР ЗАМАНЫ

Шаулы шигырьләре белән

Шагыйрьләр шашындылар,

Шигырь үзе тыныч кына, күндәм

Чыгып китте, белми калдылар.

Шигырь — китте, калды шапырыну,

Калды яка һәм дә тарткалаш,

Мин — шагыйрь дип шашу, акырыну,

Күкрәк сугыш, этеш һәм талаш.

Ә котырта белә түрне алган,

Түшәк салган җаһил, “бавырлар”,

Мәзәк ясап аякларны чалган,

Хөрмәтендә — ачык авызлар.

Хезмәтендә җыен комсыз тиле,

Мактанышып күкрәк кагучы,—

Әллә илләр шуңа әверелде,

Әллә төште күкләр каргышы?

Шигырьләрен шаулы сүзгә корып

Шашынганнар иде шагыйрьләр,

Кайсысыннан нинди сүзләр торып

Калды җирдә, кая ул җырлар?


ХИКМӘТ ӨНЕ

Ялгышып кына да хәтта

Усаллык кылу яман,

Усал сүз әйткән чагында

Уеңа керә ялган.

Дөреслек белән усаллык

Кардәш тә булмадылар,

Йөрсәң дә җирдә нык басып,

Усал дип тормадылар.

Чөйделәр күпме чөекне,

Усалны — усал басар!

Әмма да җаны көекне

Кемнәр бар дарга асар?

Юашка хәтта кагылу

Гөнаһ эш санала ул;

Нигә ди уттай кабыну,

Кубарып булу давыл?

Җаныңа хилаф иткәнче —

Җансызга хилафлы бул,

Усаллар телгә килгәнче

Син инде ала бар юл.


ЯЗГЫ ХИСЛӘР

Күңел шәһәрендә мең төсләрен

Уятканда кояш, көннәр ямен,

Чәчәкләрен күреп шатлануым

Өчен җыеп алды дөнья — гамен.

Туй вакыты гүя, сөенешеп

Агыла ил иркен мәйданнарга,

Күңел шәһәренә таба күчеп

Бара дөнья, кала сокланырга.

Нинди бәхет, нинди шатлык җирдә:

Яз килгән бит, бөре дә уянган,

Тиздән дөнья яшел күлмәк кисә,

Бу шатлыкта мин дә мең куанган.

Илдән илгә күчеп очкан кошлар

Кайтырлар да, тәмам узышуда

Ят хисләрне, ят илләрне сөйләр —

Онытылып аннан җыр сузуда!

Эһ бу язны! Озак көттергәне

Өчен әле бераз үпкәм бардыр?

Күңел шәһәрендә мең төсләре

Кочагына алды!

Исән калдыр!


АЛЛАҺ ҺӘМ ДИН

Аллаһ белән динне бер-берсеннән

Аермаслык хәлгә җиткереп,

Бу халыкка үгет бирүеннән

Тынып калды мулла, кикереп.

“Сөбханаллаһ!”

Хәзрәт бик сөенде,

Ишетүгә шушы сүземне,

Минем акыл шунда баш киенде,

Каплап куяр өчен күземне.

Тарихларны белми идеммени?

Аңламадыммыни серләрен?

Исем белән җисем туры килми —

Актарындым хәтер биштәрен!

Җиңел бит ул Аңа нисбәт итеп,

Үз җаеңны йөртү дөньяда,

Чама кирәк, Аллаһыдан үтеп

Китүең бар дөнья куганда.

Аллаһыга нисбәт итеп динне,

Тиңләшмәкчең әллә Ходайга?

Аның сүзе — Коръән, әмма динне

Адәмиләр куйган мәйданга.


КЕШЕЛӘРДӘ
Үзеңнән түбәннәр күренми,

Күренә югарысы,

Күренә аның олысы,

Күренә алдагысы.

Кем булып кына йөрелми,

Төрелеп ялганына —

Битлек тарталар йөзенә,

Сугалар маңгаеңа.

Азны да күрәсең аны,

Күп булып тоелганы

Әллә ни түгел, тик азы

Бәлале, авыртканы.

Кәефне үзгәртеп була,

Гадәтне сындырудан

Бәндәләр бәласен җыя,

Башкага кызыгудан.

Үзеңнән түбән күренми,

Буй җитми югарыга,

Кемлектә кимлек сизелми,

Сөен үз булуыңа.


ИЛӘ ГЕНӘ
Сүз иләге кайчак күңелләрне,

Бәгырьләрне или, бик вакланып,

Көрпәләнеп кенә китүләрне

Ничә ирләр күрде, мең акланып.

Ничә ирләр сынып төште билдән,

Кайсылары сеңде җиргәчә дә,

Ә син нигә бирешәсең икән —

Җырлап җибәр, ятып үрәчәгә!

Җырлап җибәр “Кара урман”нарны,

“Агыйделнең сылу камышларын”,

Безгә кадәр бу хәл булмаганмы —

Бездән соң да беләм булуларын!

Төкеренмә, әмма төкер шушы

Җаһилларның кара йөзләренә,

Агарынып китә барса һушы,

Ис китәрлек түгел сүзләренә.

Ә иләге һаман иләп тора —

Көрпәсеме кала үзләренә?

Эреләнмә, ваграк иләп кара —

Сөрмә тартыр өчен күзләремә.


ДӨНЬЯДА БӘЯ ЭЗЛӘҮ
Без һаман да дөнья мәйданында

Дәрт эчендә калган халыктай

Кемлек мәртәбәсе тотнагында,

Күктә — бөркет, суда — балыктай.

Без һаман да тарихында калган —

Бүгенгегә чыга алмыйча,

Үткән белән генә кемлек откан,

Бүгенгенең дәртен тотмыйча.

Без һаман да егет, назлы кызлар

Майдай эри дәртле кочакта,

Күпмеләрнең күзе кайнап кызар,

Безнең хисләр яна учакта.

Аргамаклар тоягыннан кубып

Калган безнең туфрак анда да,

Мондагысын торам сөеп тотып,

Мәртәбә ул яши каннарда.

Дөнья мәйданында шартлылык бар,

Шартлар туа бары шуңардан!

Дөнья базарында нинди карар

Тапмакчыбыз шушы уңайдан?


ХӘЙРАН ЙӨРЕШ

Йөгерәләр уйлар һәм ниятләр 

Ашкындырып дәртле йөрәкне,

Дөрес чыкса әгәр бар хөкемнәр,

Бөркет ясар идек кибәкне.

Йөгерәләр нинди ут чыккан дип

Йөз җыерып карап дөньяга,

Ике чыпчык тәмам хәйран итеп

Карап утыралар борчага.

Сикерә ул гүя дага
эзләп,

Гүя канат кагып очардай,

Борча әгәр бөркет кебек иңләп

Күктә йөзсә, калмас чыдар җай.

Без һәммәбез бөртек кенә, юкса,

Шул бөртекләр инде бәрәкәт,

Сулар кинәт үргә таба акса,

Тукталачак барча хәрәкәт.

Сүтеләчәк дөнья, бүселәчәк,

Бар да тотып хәтер янчыгын,

Үлчәү эзләп шунда йөгерәчәк,

Өмет итеп бәхет капчыгын.


ШИГЫРЬ УТЫ БЕЛӘН

Ул, кабынып, төкле нурлар белән

Минем киләчәгем бизәде —

Шигырь уты, җылынуда синнән

Күңелемнең бетте бизгәге.

Син мәхәббәт кебек назлы булдың,

Һаман бизәп хисләр сараен,

Туйлар белән даим шаулап тордың,

Ә кайчакта сагыш кураен

Уйнадың син, бәгырьләрне телеп

Яга тордың кайнар утыңда,

Шигырь белән дөньялыктан китеп,

Шигырь белән кайттым һушыма.

Әллә ничә төрле булып яндым,

Әллә ничә кабат яңарып,

Шигырь уты, һаман синдә калдым,

Бетә барып, кабат яңарып.

Бу ут — тәмуг, әллә җәннәт иде,

Әллә үлем, әллә яшәеш?

Шигырь уты, төкле нурың мине

Камады да — калдык ике иш.

КҮПЛӘР АРАСЫНДА

Күпләрне күрдем, төрлечә
Булырга туры килгән

Миңа да, хәтта үземчә
Гамәлләр кылам дигән

Чакта да борып җибәргән

Адәмнәр янда йөргән.

Йөргәннәр, буташтырганнар,

Кискәннәр, киртә куйганнар,

Бәлки дә менә шуңар

Һаман да үзле булынган,

Һаман да уттай кайнар

Хисләрдә ташып чыгылган,

Көйгән гаепсез җаннар?

Бәлки дә әле тимергә
Ныгысын өчен күмердә
Кирәктер кызып пешәргә,

Аннары чүкелергә?

Күпләрне күрдем, үземнең
Ныклыкны белү өчен

Кайнарын таптым күмернең,

Суктырдым авыр чүкечен,

Белдем кемнәрнең кемлеген

Һәм кем икәнне үзем.


ЯШЬЛӘР ИРТӘСЕНДӘ
Сагынасың микән, юри генә
Үртәр өчен диеп сөйлисеңме?

Безнең яшьлек әллә исләреңә
Төшмәс булып ерак калды инде?

Җитәкләшеп парлар үтеп бара,

Иреннәрдән сер алышкан ара,

Әби-чәби котырынып кала,—

Кузгалганмы күңелендә яра?

Без дә шулай яраладык микән

Йөрәкләрен телеп кисәк-кисәк?

Бездән китеп бара бездән килгән,

Бездән киткән безгә дә киләчәк.

Тузганаклар өргән идек сорап:

“Әбиме,— дип,— әллә бабаймы бу?”

Әби-бабай булуларны уйлап

Хәзер йөрим: чынмы, хактырмы бу?

Ә мин инде хәтта юри генә
Сагынмыймдыр кебек яшь чакларны,

Замананың чал тарихы менә
Инде килеп безне кочаклады.



ПАР КҮГӘРЧЕН

Саташтырып, күңел, хисләреңне,

Пар күгәрчен кунып тәрәзгә
Үбештеләр, шундый гаҗәпсенү
Һәм аптырау тулды күзләргә.

Әллә кошлар болар, әллә юри

Фәрештәләр шулай килделәр,

Кызыл тәпиләре биеп йөри,

Томшыклары кызыл иделәр.

Ә күзләре? Белмим, хәтерләмим,

Аптырашта калган чагымда

Үз уема китеп югалам мин,

Ә хыялым канат кагына.

Очар булам чиксез зәңгәр күкнең
Кочагына таба талпынып,

Ни өчендер үземә дә үкмен,

Сине кинәт алсам сагынып.

Пар күгәрчен идек, бәлки без дә —

Саташтырып усал күзләрне —

Котыртканбыз булыр үбешүдә,

Кызартканбыз булыр күзләрне?

Пар күгәрчен озак тормадылар,

Очтылар да, күздән югалып,

Бары миңа хәбәр калдырдылар,

Искә алырга дип юанып.

Ничә кабат шулай пар кошларга

Хәйран итеп карап торылды,—

Мәхәббәткә әллә ышанырга,

Әллә ышанмаска юл булды?

Иреннәрдә ирен тәме кала,

Әмма кибә икән җилдән дә,

Тик менә ул күңелдәге яра

Китә белми — чыксаң илдән дә.

Без яшибез бәхет өметендә,

Ә ул хәтта булып янәшә,

Мин монда бит диеп белдерми дә,

Чәчәген дә коймый көзгәчә.

Аның насыйбында без яшибез,

Аның белән даим нурланып!

Пар күгәрчен килеп кунган, ә без

Нишләп калдык куркып кызарып?


БУ МИНЕМ ЯНУЛАРЫМ

Күңелгә төште очкыны

Дәртле сүз сөйләшләрнең,

Ут булып учак капканы,

Янганым шушы мәлем.

Янганым болытка ашып,

Үрләвем дөньялыктан,

Безгә дә кысадан чыгып

Яшәүләр насыйплыктан.

Бүлешә ничә егетләр

Мәртәбә — качып-посып,

Егетлек күрсәтә кемнәр

Шушылай базар ачып.

Булсаң — бул, югыйсә йөрмә
Булганга үчең килеп,

Әллә кем була ул кем дә
Үзсенеп үсеп китеп.

Дәртле сүз мәйдан эчендә
Ут булып төшкән иде,

Һаман да яна күңелдә,

Сүнүдән үткән инде.


СҮЗ ГАЛӘМӘТЛӘРЕ

Син дә ул сөйләп йөрисең
Икән бит сүз чыгарып,

Нигә дип юкны эзлисең —

Каралыкта агарып?

Агару тәмам ил белән

Булмаса, аклык түгел,

Син бары тамчы бу күлдән,

Тамчыга-тамчы — бер ил.

Төкереп халык өстенә,

Өсләрдә йөрүчеләр

Булалмас инде кечкенә,

Булалмас изге сөйләр.

Син дә ул әйтәсең, диләр,

Юкларны барлар итеп,

Безгә дә сүзләр бирделәр,

Сөйләргә насыйп җитеп.

Кошларны аулаган сыман

Сүзләрдән шәһәр корсам,

Бу минем бәгырь саташкан,

Бу минем телем корган.


ЯШӘЕШНЕҢ ҖАЙЛАРЫ

Кызыгы бетеп, бу дөнья

Юктан да хәйраныннан

Туйдыра икән, шуңа да

Күңел тынычланудан

Яктыра уңың, сулың да,

Туктыйсың кайгырудан.

Яшикме гөлләргә кунып,

Гөлләрдән күчә-күчә?

Каласың әмма да туңып

Бер көнен, уйлар төшә
Башыңа, хәйранга калып,

Кешеләр гамьнәр эчә.

Еланнар булып шуышу

Зәһәрең чыгармый ул,

Кара кан булып укмашу

Сагышның җайлары шул:

Нигә дип шушы тырмашу,

Кемгә дә бар соңгы юл!

Әмма да яшисе килә
Биеп тә, биетеп тә,

Төрле чак буладыр илдә,

Кышы да, җәйгелек тә,

Бүгендә кызыгы бетсә,

Әле бит бәйрәм җитә.

  ИҢ АВЫР ЧАГЫМДА


ДОГАМ БУЛГАН ШИГЫРЬ

Ничек бу шушы кадәрле

Хөсетлек, түбән җанлык?

Нигә юк адәм кадере,

Нигә юк миһербанлык?

Шуларга табынган кебек

Ни өчен йөрегәнсең?

Эчләре тәмам да черек,

Нигә дип йөгенәсең?

Йотардай булып дөньяны —

Ничекләр кыланалар,

Алар да шул Аллаһыны

Гыйбадәттә тоталар.

Алар да догада даим,

Алар да намазында!

Аларга ничек мин хаин?

Нигә бу газабың да?

Әллә соң барча гамәлем

Буш кына, юкка микән?

Калмады бөртек хөрмәтем

Аларга илдә күптән!


БУ ЯЗЛАРДА

Бу язларны, беләм, синең өчен,

Бәхетеңә диеп киләләр,

Ник дәшмисең, кунак була йөрим,

Шатлыкны ул тигез бүләләр.

Өметеңә кермим, берүк Ходай

Саклый күрсен андый хатадан,

Без бәхетле шундый-шундый, шулай

Яшәү язсын иде гел һаман.

Бу тормышта кемнәр уйный, кемнәр

Шул уенда бары тамаша,

Шушы тамашада әмма күпләр

Яка алыша да талаша.

Без — уйнамыйк, хәтта тамашачы

Булу насыйп түгел безләргә,

Якалашып юкка талашканчы,

Кереп китим кара көзләргә.

Булганына хәер, булмаганын

Рәнҗемичә генә булдырыйм!

Эһ бу язлар, синең өчен аның
Килүләрен белеп мин юрыйм.


СӨЙЛӘШӘБЕЗ

Без ничәнче кабат сөйләшәбез,

Аңлашабыз хәлләр торышын, 

Тагын шулай ничә күрешербез,

Таратырбыз күңел сагышын.

Кулыңнан да алмам, билеңнән дә,

Тел сөйләшер, колак һәм дә күз,

Болар бер дә түгел иренгәнгә,

Курку түгел кара булу йөз.

Болар бары әкият тыңлаганда

Хәйран иткән бала халәте,

Болар бары күңел очынганда

Күккә тию аның канаты.

Уҗым бозауларын бәйдә тоткан

Казыклары күптән череде,

Хикмәт анда түгел, җан тоташкан,

Синең җаның белән бер инде!

Сөйләшәбез, бәлки аңлыйсыңдыр,

Ә бәлки дә үзгә хыяллар

Белән саташуда калгансыңдыр?

Ә мин — сөйлим, ә син җыя бар!


НИЧӘНЧЕ КАТ

Ничәнче кат инде ишетүем,

Ничәнче кат тишеп колакны —

Бакыра да җырлый шушы җырын,

Сүзләре дә алак-шалаклы.

Ничәнче кат җырлый, изгәнен дә,

Сытканын да белми, онтылып,

Авыз булгач суза инде кем дә,

Акыртадыр колак катылык.

Ярар инде, безгә булмасын да,

Җырга булса иде хөрмәте,

Ничәләр бар — йөри җырчы санда,

Җырлар тыңламаска өйрәтте.

Ничәләр бар, шигырь язам диеп,

Исем дәгъвасында йөриләр,

Шигырьләрне таптый бара изеп,

Такмакларын һаман көйлиләр.

Ничәнче кат инде ишетүем,

Сүз әйтәлмим инде башкача,

Нигә кирәк икән көчәнүең —

Карга булма идең ичмаса!


ЭШЛӘР КАПКАСЫ

Тәвәккәллек — адәм гамәленең
Изгесеннән берсе, әмма да

Яхшылыкка тәвәккәллек эшең
Булу хәер иде кайда да.

Берни түгел безнең гамәлебез,

Мәнфәгатьтән ары узмаса,

Үз хәсрәтен көйләп без һәммәбез

Фәкыйрьлеккә төшә бармаса.

Күкрәк сугып, байлык белән күпләр

Әллә кемнәр булып беттеләр,

Дөнья гизеп алар күп йөрделәр,—

Күңел салыр нәрсә күрделәр?

Хикмәт бит ул күрүләрдә түгел,

Өлге итеп алып яхшыны,

Бәхет белән тулсын өчен бу ил,

Изгелектә кылу шушыны.

Тәвәккәллек — гамәл башы гына,

Тәвәккәллек — эшләр капкасы,

Хәсрәт йоткан идем барчасына,

Кирәк булган икән башкасы.


КОЯШЛЫ ИРТӘЛӘР ИДЕ

Ямен эзләп сабыр табигатьнең,

Әрсезләнеп, шаян елмаеп

Ничәнче көн шулай йөрүенең
Көтә идем ахырын куанып —

Нәрсә булган бүген бу кояшка,

Кереп качкан болыт артына,

Салкын җилләр, тәмам котырынып,

Агачларга барып сарыла,

Усал ирләр кебек хатынына

Кычкыргандай, килеп тагыла,

Дәрткә тулы моңсу йөрәгемнең
Ярасына гына кагыла.

Эһ син, кояш, шундый назлый идең,

Шундый иркә идем иркеңә,

Иртә таңнан уятырга килдең,

Кичтән саубуллашып үзеңә
Китә идең, шундый дуслар идек...

Әллә инде тиде күз генә?

Пәрәнҗәдәй калын ул болытлар

Нурларыңны миннән яшерде,

Шундый салкын, шундый авыр чаклар —

Бәгырьләрем генә киселде.


БЕЗНЕҢ УРАМ

Безнең урам күптән чәчәкләрдә
Май аена кереп китте дә
Җәйгә таба йөгермәкче, бер дә
Эшләре юк кебек кешедә —

Әле генә чүпләр ягып йөрде,

Әле генә туйлар ясады,

Әле генә яфрак яра иде,

Иркенәеп аның кочагы...

Инде менә алма агачлары

Җимешләнә барып, чияләр

Кызыл тимгел яулык чөйгәннәр!

Болар инде җәйнең урталары

Килеп җитте диеп сөйләүләр.

Җәй уртасы, печән өсте вакыт,

Эшкә чумган барча тарафлар,

Мыжгый дөнья, кузгалышкан ярсып,

Кем кемлеген инде карап кал.

Безнең урам гәрниченә кадәр

Төс яңартып күптән буянды:

Соңгы ара шушы бездә хәлләр,

Туй көткәндәй бар да куанды.



КҮРЕШҮ
Төн карасын үтеп барам, тынлык,

Илаһилык белән яктырып

Менә хәзер таң да атар тулып,

Бар тарафлар китәр ачылып.

Тәрәзәдән балкып килеп керер

Хәтта минем салкын бүлмәгә,

Якты төсләр белән сурәт үрер

Йокы сарган минем күзгә дә.

Төшме, өнме — саташылыр бар да,

Адашылыр хәтер эчендә,

Миңа килер хәтта Чыңгыз хан да,

Мөхәммәд тә яши күңелдә.

Бәхәс — озын, гасырлардан килә:

Нәрсә өстен дөнья йөзендә?

Барчалардан алда көлке иңә,

Хәтерләргә шулай сезнең дә.

Тәрәзәмә бик сак кына чиртеп,

Таң яктысы керде бүлмәгә,

Беләм инде, исәнмесез диеп

Килүләрең мине күрмәгә.


КОЯШЛАНЫР ЧАК

Көн ачылды, хәтер яктырсынга,

Нурлансынга күңел сараем да...

Нинди бетмәс сагыш мине сыга,

Гүя сыга каен агачыдай.

Бала чакта без дә үрмәләштек

Ефәк кебек ап-ак каеннарга,

Очынача барып чыга идек,

Җаен бирми кошка кунакларга.

Зәңгәр күкне ярып очкан очкыч

Сәламнәрне ала китә иде,

Безгә иде каен — күккә баскыч,

Ашу өчен шул да җитә иде.

Әнә анда сагыш тулы бабай

Үтеп бара, тормыш узган сыман,

Мин дә әле бүген менә шулай

Бөгеләм дә каен кебек сынам.

Ә югыйсә көн ачылды, хәтер

Яктырсынга сагыш һәм гаменнән,

Кем юатып безгә нәрсә әйтер —

Килә икән кемнең улларыннан?


         КӨН ЭЧЕНДӘ
Куанды көн әле болыт килеп,

Әле кояш калып тәрәзәдә,

Иелепләр чәчәк алдым өзеп —

Син килешкә, сиңа дигән хәлдә.

Ә ул шиңәр, озак көттерүдән

Ябылырмы күңел ишекләре?

Ул бүлмәдә синең йөрүләрдән

Аяк тавышың да ишелмәде.

Белдеңме син, әллә белмәдең дә,

Күрмәдең дә әллә мин кемлекне?

Җилләр генә сатып йөрде илдә
Бимазалау белән мин-минлекне.

Йөгерә ул — хәтер, болыннарда

Һәм төртелеп кала тәрәзәгә,

Бу сукмактан кемдер үтә бара,

Үтә бара үзәк өзгәләргә.

Көн куана, әле яңгыр, кояш —

Чиратлашып йөри илем буйлап,

Ә мин көтәм. Ерак калды ул яшь,

Тынгысыз чак, булдырам дип уйлап.



КУНАК–МУЙНАК

Алар сөя бары хикмәтне һәм

Олылауны кеше алдында,

Алар сөя үзен чорнаса ямь,

Хасиятне күрсә каршында.

Кунак алып гадәтләнгән белә
Кеше күңелләрен күрүнең
Һәммә төрле серен, шушы көйгә
Кирәклеген сүзне йөртүең.

Кунак алу — сәнгать, әмма кәсеп

Булып китүе бар, уйнакча,

Кунак — тыйнак, аны хәтта гаеп

Итү хәрәм, эше — тыйнакча.

Мәгәр хуҗа кунак ишәге дә
Булып кала алса, артыгы

Аның бары юк-бар гадәт кенә,

Гадәтсезлек кенә, ахыры.

Кунак уйный илләр белән илләр,

Кунак уйный дус һәм карендәш...

Шул кунакта мин дә булдым, юләр,

Шул кунакта мин дә калдым ач.



ГАДӘТЧӘЛЕК

“Кирәге юк, алар бүләгенә,

Зурлавына әле калмаган!”—

Шулай диде, әмма күзләренә
Үпкәләүдән яшьләр тагылган.

Бу агайның халык эше белән

Йөрегәнен бар да беләләр...

Әмма аннан язмыш ничек көлгән,

Әллә инде көлгән түрәләр?

Хәтерләрең калмау мөмкин түгел —

Нигә болай дөнья барышы?

Бик кечкенә, әмма әллә кем ул

Кайберәүләр — адәм каргышы.

Аламада йөрү хурлык түгел,

Аламалык булу — түбәнлек,

Кая китеп бара икән бу ил,—

Бик үзгәрдек инде, үзгәрдек.

“Кирәге юк, алар бүләгенә!..”

Әйе, шуңа калды бик күпләр,

Ә бүләкне бирү дус-ишләргә
Элекләрдән килгән гадәтләр.


ГОМЕР УЗУЛАРЫ

Эһ син, тормыш! Шаулы чәчәкләрең
Бакчаларга тулып атты да,

Белми калдык көзләр килүләрен...

Дәшми генә килгән, сак кына.

Елаганбыз сабый бала булып,

Йөгергәнбез төшеп бишектән,

Бәхетебез белән бергә калып,

Холкыбыз да чыккан ишектән.

Егет чакта борын чөеп йөрү
Гадәт иткән иде күпмеләр,

Һаман шулай “бөер” була белү
Холкы белән яшим, күр, диләр.

Атлар җиктек, чанада да йөрдек,

Арбада да җырлар сузылды,

Үрәчәгә кырын ята идек,

Күпме еллар шулай узылды.

Алышына инде заманалар,

Безнең холык инде утырган...

Тормыш, сәлам, диеп яңа саннар

Мәйданнарны кабат тутырган.


  СОҢГЫ ӨМЕТ

Өмет белән яшим, юкса алар

Акланмыйча гына аптырата...

Тормыш бакчасында бу тоткалар

Ишекләрдән кая алып кайта?

Һаман да шул тәүге хисләргәме,

Әллә инде килер көннәремә?

Максат белән чыгып киткәннәрне

Капка баганасы көтә менә.

Авышканмы, туры басып тора —

Ә һаман да карый юлларыңа,

Анда күршең яңа койма коя,

Монда күршең кергән ихатаңа.

Максат йөртә, капчык астырса да,

Таяк тоттырса да кулларыңа,

Капка баганасы ялгыз тора,

Сәламең бир, күз сал, тукта гына.

Бара кеше, әллә авыл булган,

Әллә бары ялгыз йортлы кура —

Кайсылардыр монда яшәп узган,

Соңгы өмет кемне көтеп тора?


ЙОКЫЛЫ КӨН

Җебетте дөньяны яңгыр,

Җебетте җебенәчә,

Аннары үзәк һәм бәгырь

Изелде, гүя камыр,

Оеды күземәчә.

Җыелган гөрләвекләрдә
Итеген сыный-сыный,

Рәхәттә шундый көндә дә,

Ис китми һич-кемгә дә —

Бер ялгыз малай уйный.

Үземнең бала чагым күк,

Үземнең малайлыгым,

Сытылып китсен шунда ник —

Авызын ерган да тик —

Җай иткән ул шуклыгын.

Җебегән дөнья изелә,

Берни дә белми, ни дә,

Йокыда инде менә,

Күренми кеше күзенә,

Ә малай — үзе генә.


БАБАЙЛАР–МАЛАЙЛАР

Ямь булып уйнады гөрләвек,

Шаулашты малайлар йөгереп,

Хәйранда бабайлар терәлеп

Көрәккә, сүзләрен бөтереп

Сөйлиләр, тор инде син күреп:

Нишли бу балалар шау килеп?

Йөгерә ямь биреп гөрләвек.

Көймәләр килә дә терәлә
Ярларга, төртелә үзара,

Малайлар йөгерә, кабара,

Тавышы-тавышка ялгана,

Бабайлар һаман да таң кала:

Бу нинди ямьнәр ул соң ара?

Күңелдән күңелләр төрләнә.

Яз килсә — һаман да шулай ул,

Табигать яңара, кеше дә,

Тау булып өелсә эше дә —

Сөенә, кошларның көенә,

Җырына хәйранда күңел дә...

Хәзергә гөрләвек йөгерә,

Бабайлар аларга ача юл,

Көймәле малайга була ул.


КАРШЫЛАП ОЗАТУЛАР

Казлар узды, күптән күргәнем юк

Иде илгә кайткан-киткәннәрен,

Ул киекләр биек күтәрелеп

Очты, күрәм ерак үткәннәрен.

Иртә килгән иде, соңардылар

Быел язлар яфрак яралмыйча,

Киек казлар оча, бара алар

Ни өчендер аваз да салмыйча.

Өченче көн инде сыкы яңгыр —

Көздәгечә күңел шәбәренә,

Быелгы яз әллә ничек авыр

Тойгылардан шулай яшеренә —

Яулык бөркәп йөзен өрпәнүче

Татар кызы кебек, оят белеп,

Безгә дөнья һаман да килүче

Һәм китүче кемлекләрне күреп.

Казлар шактый ерак узгач кына

Сер белдереп хәбәр салгалады,

Яр читендә ялгыз малай тора,

Озатыплар кулын болгап алды.


ЙӨГЕРЕК КӨНДӘ
Йөгерде көн, хәтер урамнары

Киңәепләр китте кояштан,

Төрле чаклар булган, алданганы,

Яхшы-яман үткән бу баштан.

Барысыннан өстен чыга алу

Егетлекме иде, булганлык?

Дәрәҗәне җиңел түгел табу,

Дәрәҗә дип күпләр югалдык.

Әле айда, йолдызларда йөри

Кеше дигән минем туганым,

Ә кайсыбыз яуган карны көри,

Анысы да кирәк шул аның.

Йөгерек көн, шундый ямьле чагың —

Кояш белән тулган урамнар,

Эһ егетләр, кызлар чаянының
Агуыннан өлеш алган бар.

Ул вакытта кадер белү кая?

Хәзер чаксын иде яратып!

Йөгерде көн, хәтер елмайганда

Кояшны да була каратып.



СҮЗ ИРЕГЕ

Ул бит юри генә әйтелгән сүз —

Мәгънә бутау, юкны шаяртудан,

Каш ясыйм дип чыгаручы ул күз,

Ак ясыйм дип йөзне каралтудан.

Ул бит юри генә, әмма җанны,

Бәгыремне тырнап, сөреп үтте

Һәм чәчелде сабан орлыклары,

Алар шытты, шаулап үсеп китте.

Оя корды тургай, атылды да

Җыры белән шау күкләрне тотты,

Яшен яшьнәп килгән яңгыры да

Сихәт биреп тамырларга ятты.

Җил йөреде, әрсез, “куян куып”,

Бөтерелеп, кочып, сихерләнеп,

Аның белән китәр идем кубып...

Кала тору мәгъкуль — фикерләнеп.

Сүз шаяны берни түгел, йөрәк

Күтәрәлсә, килсә көчләреннән,

Син бит мине сынар өчен сөйләп

Гадәтеңчә генә үчләнелгән.


ЮЛ КАГЫЙДӘСЕ

Шактый юл килгәч, борылып,

Кабаттан башламыйлар,

Кунакка килгәнең күреп

Каршы да алмасалар,

Авырга килә буш барып,

Буш калып кайту шулай.

Әмма да һәрбер йөрешең
Гел йөкле булды бугай,

Юлларга килеп керешең
Җиңел дә иде, уңай,

Әмма да таныш-белешең
Аяк чалышы уйнар.

Сәбәбе — гади, шаярту

Кешегә хаслы сыйфат,

Сөйгәнне якының итү
Уенга эткән халәт,

Уеннан уйнак чыгару —

Шул хикмәт, шул галәмәт!

Юлларны уздым, әмма да

Күпләрнең арбалары

Төртелеп китсә миңарга —

Бу җаным кайгырмады!


НИШЛӘРГӘ
Дөнья үзе үзгәрми ул,

Кешеләр үзгәрмәсә,

Карышма, бирә күреп юл:

Артыңда яшьләр үсә.

Дөньяның бөере булып 

Йөрисең, гомер үтә,

Хаталар йөзгә уелып,

Бәгырь теленеп бетә.

Бәлки дә синеке заман,

Бәлки дә башканыкы —

Син гүя үзәктә һаман,

Ә үзәк башка яклы.

Кем дисең дә син үзеңне,

Киметеп башкаларны,

Сытканда балкыр йөзеңне —

Кемнең бар агарганы?

Дөньяны үзгәртеп, әмма

Үзең дә башка инде,

Белмисең үзеңме, әллә
Синеме дөнья җиңде.


ДАНЛЫ ИР

Яхшыга сөйләдек, кайчак

Яманга сүзләребез,

Йөрәктә дөрли ул учак,

Йөрәктә — серләребез.

Ачылыплар киткәндә дә,

Сер ташыгач, хисләнеп,

Хисләребез йөрткәндә дә
Без сөйлибез үзләнеп.

Югыйсә май ягылсын да,

Бал җәелсен сүзләргә,

Аларның җайлысында да

Җайсызлап йөз үзгәрә.

Яхшыга сөйләдек, әмма

Яхшыга алдылармы?

Исәпләп йөрдек хәтердә
Сәясәт корганнарны.

Яманны күтәрү авыр,

Нахакка килгән сыман,

Миңа да серләрен салыр,

Серемне алыр бу дан.

   САБЫЙ ТУКАЙНЫҢ ХАТЛАРЫ

Бала күңелендә чиксез, бөек

Изгелекләр — гыйлем өйрәнгәндә,

Безнең җаннар Тукайныкы кебек,

Юынабыз кебек керләнгәндә.

Хатлар укыйм, аны Тукай язган

Апасына, җизнә, дусларына,

Сабый Габдулланың яше тамган

Бу хатларда — Тукай җаны гына.

Хатлар укыйм, ул зарлана белми,

Гел Ходайга шөкер барча сүзе,

Бала күңеленә Шайтан керми,

Гыйлем белән сугарылса үзе.

Хәл белешә, үз хәленнән яхшы,

Матур булсын диеп башканыкы,

Зардан узган, юкса, аның башы,—

Шуңадырмы һаман яхшылыклы.

Ул — гыйлемдә, белә, бары шушы

Гыйлем генә аны коткарачак,

Гыйлем җыйса, татарының башы

Һәлакәттән бу көн котылачак.


МИЛЛИ ХИСЛӘРДӘ
Күңелем шул кадәр сөйгәнгәме татарлыкны,

Мин әйтәмен: «Нигә кирәк бу җәннәт,

Татарча сөйләшмәсә анда хури кызы?»

Ватылып китәмен, вакланып —

Бозсалар татар сүзен,

Ник шушылай аһ орып

Куясың, җаным, үзең?

Мишәр булсаң, җырла, дустым,

Мишәрнең күңелендә
Пешкән мишәрчә җырларын

Бозмыйча, үз көенә.

Сөям мин, юктан гына да көямен белмичә,

Өзелеп китә күңел: «Аһ ул җәннәт!»

Каяндыр — моңлы татар кызыннан җыр килә.


ЯШӘЕШ БЕЛӘН АҢЛАШУ

Бәлки әле өмет тулы хисләр

Яшәтәдер безне дөньяда,

Бәлки әле өмет киселүләр

Әверелдерә безне кыяга?

Бәлки әле мәгънә буталудан

Түгелдер ул безнең саташу?

Эһ син, язмыш, иске хисләремнән

Киттем бугай, таптым яңару!

Элек миңа хәтта җилләр шавы

Шомлы иде, хәзер күңелем

Үзе давыл таләп итә, тавы,

Кыяларын гүя ишүем.

Зилзиләләр кубып, ут уйнаса

Кирәк хәзер, шундый ачулы

Куәт белән ярсып йөрәк шаша,

Шундый кайнар миндә ачыну.

Гаделсезлек хөкеменнән килә
Сыешалмас шушы кайнарлык:

Кая миңа өмет — өлешемә,

Яшәү мәгънәләрен аңларлык?


БОРЧЫЛУДАН

Аңлар өчен кемнең кемлегене —

Халыкка чык, диләр, халыкка!

Чыктым мин дә, танымадым, илне

Танымавым түгел иде бер дә,

Саташуым түгел иде, менә
Кояш булып көн дә калык та

Нурың белән яшә шушы җирдә,

Йөзләреңә кундырмыйча кер дә.

Төрлесе бар илдә кешенең дә,

Төрлесе бар сүзнең, күңелгә
Хуш килсен дип кенә сөйләүчесе,

Юктан гына шунда көнләшүче...

Гадәтенчә сәлам бирелә,

Сүз җаена гына киленә дә —

Ачык йөзле кояш күгемдә
Болыт асларына ник күмелә?

Кемлегеңне белү авыр түгел,

Элеккечә бара бу дөнья,

Сүз сөйләшү, әйтешү дә җиңел,

Җиңел булсаң әгәр үзең дә...

Кала бара сүзләр күңелдә,

Кояш нуры күләгәләр куа,

Нисбәтеннән төшкән ул җиргә.


ТУКАЙ БЕЛӘН СӨЙЛӘШҮ
Безнең дуслык шактый сәер булды,

Аңлашалмау, бутап сөйләүләр

Кайчагында адаштыра барды —

Кыңгыраулы чакта күңелләр.

Син үзең дә беләсең бит, Тукай,

Кайчагында тормыш арбасы

Сазлыкларга кереп бата, шулай

Бутала ул агы-карасы.

Ә буталу егет эше түгел,

Ирләр эше түгел, әлбәттә,

Синең белән киңәшләшү җиңел,

Игътибар юк килеш-килбәткә.

Әле кичә бер мәктәптә булдым,

Сиңа атап бәйрәм җыйганнар,

Эһ, мин әйтәм, Тукай, шундый уңдың,

Ул балалар чатнап торалар.

Безнең дуслык шактый сәер дә ул,

Шактый аңлашыла идең дә,

Син яшәгән дөнья бүген дә шул

Элеккечә барган хәлендә.


ХӨКЕМДАР ҺӘМ ШАГЫЙРЬ



    ВАКЫЙГАСЫ




*Әсәрнең сәбәпчесе булган ил-башына мәдхия

Мин киңәшә идем Тукай белән,

Укый идем Аллаһ китабын,

Әйтә идем, татар теле белән

Сөйләшмәсәм, хәтта җәннәтнең
Кызыгы юк, диеп, шунда күрдем

Алларыма килгән кояшың.

Сөләймандай акыл иясе ул,

Һарун кебек гадел хөкемче,

Тукталды да сәлам бирде һәм кул

Сузды бөек дәүран сөрүче.

Хәйран калды йөрәк, сикеренде,

Хөкемдардан ерак йөрергә
Гадәт итү — акыллы ир эше

Дигән кеше идем бу илдә.

Алар, дия идем, бездәй мескен

Һәм гораба халык өстеннән

Хөкем йөртү белән генә үзен

Кеше саный, качыйм күзеннән.

Ә ул кояш булып үзе төште,

Миңа атап түгел, әлбәттә,

Ә шулай да гүя бары мине

Эзли кебек — шушы халәттә
Калдырды ул. Йөзен болыт сарса,

Йомшак җиле сыман Ходайның
Таратырга миңа насыйп булса,

Исәчәкмен шулай тәгаен.

Илен уйлый, халкым диеп яши,

Киләчәге өчен хәсрәтле

Икән бит ул, шушы изге эше

Яулап алды безнең йөрәкне.

Бу хөкемнәр пәйгамбәрдән килгән,

Ходай сүзләрен ул китергән,

Чит иткәнмен икән аны юктан,

Бер сәбәпсез күңел кителгән.

Миңа кояш карап кына алды,

Шунысы да җитә, хөкемдар,

Сөләйманлык җирдә сезгә булды,

Һарун гаделлеге сездә бар.


АДӘМ БАЛАСЫ БЕЗ

Күңел тынлыгында бәхет кошы

Оя корып, яшәп алмакчы...

Мин үзем дә артык сабыр кеше,

Үз хәлемдә генә калмакчы.

Тормыш шавы һаман алдамакчы,

Үртәп йөри, үтә үзәккә,

Кайчак калам йөзгә-йөз һәм каршы,—

Билдән ала, чөя кинәттә.

Ерагаям, тәмам һаваланып

Мин үземнән, булып әллә кем,

Җиргә килеп төшеп, яраланып,

Чәчелеп һәм акыл иләгем.

Бәхет кошым оча оясыннан,

Күңел шаша, бетеп тынгылык,

Барча гаеп күңел карасыннан,—

Китмәс идем болай абынып.

Әмма бу сүз — бары аклану һәм

Ахмаклыкның гына бәласе,

Гамәл өчен күңелләрдә илһам,—

Без барчабыз адәм баласы!


МӘГЪНӘ СУРӘТЕ

Әйттеләр, пәйгамбәр сине

Эзләде, югалткан, дип...

Юк сүз ул, киткән идемме,

Бозган идемме тәртип?

Әллә төш булды шушы сүз,

Әллә өн иде инде?

Үземне эзлим, буем — төз,

Миңа да серләр иңде.

Сорадым: — Энҗе-мәрҗәннәр

Арасын актаргандыр,

Шуңа да алар ул мәлләр

Безләрне тапмагандыр?

Бәндәсен кайда куясын

Ходайның кайдан белсен,

Хәтере генә калмасын,

Очрашу өмет итсен!

Әйткәннәр булыр, сүземне

Җиткерер затлар бар ул,

Еракка илтмә үзеңне,

Адаша күрмә, борыл!





02.05.07.

    САГЫШЛЫ КҮҢЕЛЛӘР БУ

Килә дә, китми күңелдән

Сагышка тулы җырлар,

Барсы да болар хәтердән,

Барсы да түгелүдән.

Дөньяның, үсмер чакларда,

Үрелеп йөгәненә,

Эләгеп ияренә,

Чабабыз,

Кая каплар да,

Ашкынып үрләренә
Китәр ул буш хәлендә?

Кайныйбыз, андый кайнарлык

Гамәлдә безнең, канда,

Әмма да дөрләп янарлык

Ут чәчеп һәм агарып,—

Безләр шулай яралдык.

Килә дә, күңелне яулап,

Тула сагышлы җырлар,

Аламы хәтерем дулап,

Әллә каплыймы бозлар?





04.05.07.


ШУНДЫЙ РӘХӘТ МИҢА

Юктан тора, диләр, бу дөньяны,

Әмма бардан ул бар кылынган,

Мин шул бардан юкка чыккан чакны

Юктан барга кабат юлыккан.

Ышаныч ул, булса, тик үзеңдә,

Ә юк икән, читтән эзләмә,

Синең миңа тәүге килүеңдә
Ак чәчәкләр үсте эзеңә.

Ак җәймәләр җәелделәр, әйдә,

Түрдән узсаң — түрем торырсың,

Салкын чишмә булсаң эссе җәйдә,

Салкын кышта мамык булырсың.

Бу көнне мин ничә меңләп еллар,

Ничә гасыр буйлап көттемдер,

Шуңа күрә күңелдәге кыллар

Чиртем саен көйле көнемдер.

Юктан тора, диләр, шушы дөнья...

Бардан тора икән, күрегез!

Җәйгә чыктым, шундый рәхәт миңа,

Җаный, әйдә, түрләп керегез!


ЯРАЛЫ АККОШКА

Мәхәббәттә хыянәт бар —

Тормыш өчен куркыныч,

Таш кебек йөрәккә дә тар

Кайвакытта бу тормыш.

Яратам, сөям, дисәләр,

Киссәләр бәгырьләрең,

Шаулап торган ул кичәләр

Алалар хәтерләрең.

Алалар, бары калалар

Намуска көч китереп,

Йөрәктә булган яралар

Җанны гына көйдереп.

Тынычлык барда — моңсулык,

Ул китсә — аптырыйсың...

Кайлардан бу уңайсызлык?

Нигә дип чәч тарыйсың?

Мәхәббәттә хыянәттән

Тормышта бар куркыныч,

Нигә әйттем, чын йөрәктән

Булсын сөю, дип, тормыш?


ЮКЛЫ–БАРЛЫ ДӨНЬЯ

Дөнья юк ул, әгәр сүтә калсаң,

Җимерелгәндә — юкка чыга бара,

Таркалуда барча югалган сан,

Бозылуда агың була кара.

Син бөтенне эзлә, гамәл кылсаң,

Ярты белән булмый эш башы,

Кырык чакта була алсаң туксан,

Бу — башка эш, башка туй ашы.

Дөнья юк ул, аны бары безләр

Бар дип кенә йөреп саташып,

Җаныбызның җаен гына күзләр,

Өметләргә өмет тоташып.

Шул яшәтә, шул бар кыла барсын,

Өмет белән булса догалар —

Ишетә ул Аллаһ менә шунсын,

Нәфсе кушып аны бозалар.

Дөнья бар ул мәгънә татучыга,

Бөтен итүчегә кисәкне,

Әмма ләкин кинәт юкка чыга,

Өметеңнән өзсәң исәпне.


СИНЕҢ КАЙНАРЛЫКТА

Син тергезгән учак утларында

Хисләремне тәмам яндырып,

Әле бетеп, әле яңарып

Мин яшәдем мең кат кабынуда,

Мең кат сүнүләрдән ямь алып.

Бөтерелсен әйләнештә күкләр,

Йөрсен кояш шулай йөгереп,

Якты айның йөзен көйдереп,

Әле миндә кабат язгы хисләр,

Язгы хәлем китте терелеп.

Умырзая булып шытам бүген,

Ә иртәгә — шомырт бакчасы,

Безгә насыйп түгел башкасы...

Нигә болай ачтың учак йөзен —

Бит очыңның “пешкән” алмасы?

Елмай әле, учак кызыллыгы

Төртеп алды күзнең очына,

Очкын сыман җаным очына!

Син бит минем бәхет кайнарлыгы,

Очкыннарны җыям учыма.


ВАКЫТ БАРА




   *Шагыйрь дустым Зөлфәт рухына

Үз эшендә вакыт, ул җай гына,

Карамыйча кеше ай-ваена —

Бара безнең гомер уңаена,

Тыныч кына агып атлавында.

Чәч агарыр, андый көннәрне дә
Насыйп итсен, әле яшиселәр

Алда диеп, шөкер итүне дә
Гадәт тоткан иде безнекеләр.

Кәрван бара, туктар өчен ара

Ниятләми генә, ашыкмый да,

Кәрванчы ир өрән сала тора,

Егыла ил, аны каршылый да.

Үтте вакыт кәрван-кәрван диеп

Аһ итәбез юкка, яшәүнең дә,

Үлемнең дә сере менә шул бит,

Яшәү дигән хикмәт ул бер генә.

Бер мизгелгә тукталды да, шунда

Карап алды миңа кәрванчы ир,

Диңгездә юк икән тамчы су да,

Тигез икән таулар, дала һәм җир.






          16.05.07.



НИГӘ ИДЕ?

Йолдызлар да чүпләмәдең, хәтта

Коры сүз дә күңел өченгә
Кызганды бу заман, нинди хакка

Сатмакчы син аны үзең дә?

Әрәм гомер, дисең... Үтеп киткән,

Гел йөгерткән, тормыш кудырган,

Кулдан чыга торган, кулга кергән,

Башларыңа менеп утырган.

Иртәгә көн яхшы булсын өчен

Бүгенгесен итеп төп кайгың,

Түгелепләр беткән барча көчең
Һәм бирелгән синең бар җаең.

Бүгенгедәй иртәгәсе үткән,

Өченчесе, шулай гомер дә...

Ни өчен ул инде утлар сүнгән,

Калдырмыйча хәтта күмер дә?

Яши кеше. Яшәр өчен диеп

Килмәдемме әллә дөньяга?

Кем исәре йөри йолдыз җыеп,

Таптап йөри нигә бусага?


БЕРГӘ ИДЕК, ЮКСА...

Үз йөрешен үзгәртә дә заман,

Чәнчеп куя, төртеп, юл бирергә
Соравымы башкаларга һаман,

Өндәвеме әллә йөгерергә?

Ашкынабыз, ашыгабыз, хәтер

Сандыклары кала шыр ялангач,

Гомер буе менә шулай төртер

Һаман куалар заман — соңга калгач.

Булган бит ул егет чакларың да,

Ат уйнатып кына чапканың да,

Гомер юлы дигән чакрымында

Егылыплар гына калганың да.

Йөреш белән йөреш аермасы

Элекләрдән безгә мәгълүм бары,

Килми генә юлдан каерасы,

Дәрт барында килә ярышасы.

Без үзара түгел, заман белән

Ярышларда икән, ник белмәдек:

Шул ярышта күпләр калды күздән,

Бергә идек, юкса, без — күмәвек.


    ӨМЕТ ҮЗӘНЕ

Алар юри сөйли саташтырып,

Кендек булып, булып “хакыйкать”,

Йөрәкләргә майны урнаштырып,

Савыксын дип түгел җәрәхәт.

Саруларың кайнар өчен шулай

Сөйли белү бәхет аларга,

Сары майны түгел, дегет бугай

Телләрендә, сүзләр — сайланма.

Матур итеп дөрес сүзне әйтү
Тәтемәде җаһил җаннарга,

Аларнымы безгә гаеп итү,

Аларнымы безгә яларга?

Эһ ул сүзнең якты җәүһәрләре,

Хаклык белән иде яшәргә,

Хакыйкатьнең татлы хикмәтләре

Кеше җанын ничек күтәрә!

Алар анда сару кайнатсыннар,

Дегет белән майлап телләрен...

Ә хакыйкать җанга татлы баллар

Булып сеңсен иде, Тәңерем!


     МАЙ БӘЙРӘМЕ

Бар чәчәкләр уянды берьюлы,

Озын салкын язның кинәттән

Кайнарланып китүеннән, кулы

Ходаемның җиргә тигәннән.

Безгә аның диңгез тамчысыннан

Бер мыскалы җитә һәрхәлдә —

Шәфкатенең, шушы хикмәтеннән

Башка булачакбыз шул мәлдә.

Булачакбыз җәннәт ияседәй,

Булачакбыз сау һәм сәламәт,

Булачакбыз кояш көлгәнедәй,

Булачакбыз тәмам канәгать.

Ул бер илһам, чиксез яшәү көче,

Кодрәт һәм күңел хөрлеге,

Арабызда калмас иде бере

Адәмидән җанның көеге.

Бар чәчәкләр уянды берьюлы,

Майның эсселеге җитешеп,

Быелгы җәй матур булыр, ансы,—

Дөньяларга муллык ирешеп!


ТОРМЫШ СУРӘТЛӘРЕ

Чебен-черки кебек машиналар

Йөгерешә, шәһәр урамы

Бер генә дә тынып тормый, болар

Тәрәккыять, тормыш уңае.

Җан — тынгысыз, җитештерәм диеп

Тырыштыра безгә бәхетне,

Ә югыйсә канәгатьлек табып

Яшәү бирә барча өметне.

Дөрес яшәү тоташ хезмәт кенә,

Тоташ бәйрәм генә булалмый,

Тормыш юлларында өмет көлә,

Ул маяк та сүнеп калгалый.

Чебен-черки гүя — машиналар,

Йөгерешә, оча, каударлы,

Безне тормыш, биреп күпме җайлар,

Кайсы юлдан гына кумады.


ЯНЫМДА ЧАКТА НИГӘ?

Саргайма, кара көярсең —

Йөрәгең болай да сак,

Нигә дип шулай итәсең,

Синең канатланыр чак!

Яз ае, кошларның туе,

Бакчалар — чәчәк кенә,

Күтәрел, канатың җае

Күкләргә алып менә.

Чүп бит ул кем дип йөрүче

Шәүлегән ише юләр,

Син — аккош булып йөзүче,

Синеке — чиста күлләр.

Очыйк без бергә, парлашып,

Бәхетнең түрләренә,

Саргайма карага калып

Бу якты көннәреңдә.


ХӘТЕР СӘХИФӘСЕ

Уйда йөзә күңел, чиксезлекнең
Хикмәтенә барып җитә алмый,

Бу дөньяның төрле сикәлтәсен

Төрлечәрәк үттек, үтми калмый.

Сөенеч тә көенечкә кайчак,

Гадел хөкемнәр дә ялган ничек,

Шәһәр төзибез дип без дә кайнап,

Сүзләр белән бергә таулар иштек.

Кайвакытта сәламне дә күңел

Күтәрәлми, шундый мескен калып,

Пыскып сүнә учакларда күмер,

Яшәп булмый даим һаман янып.

Хәер, яну төрлечәрәк була,

Үзең пешеп, пешеп башкалары,

Уйда йөзә күңел тула-тула,

Кая куярга бу башкайларны!

      ТУА ТОРА

Борчыласың, гүя замананың
Бөтен авырлыгын җилкәдә
Күтәрәм дип, шашкын бу дөньяның
Таянычы юк ул кемгә дә.

Көн яктысы гына кыска вакыт,

Төн карасын ертып керәсең,

Без бит шулай киләчәккә аштык,

Безнең бәхет шушы, күрәсең!

Борчыласың, арып киткән чагың,

Дәртең сүнеп йөрәк түреңдә,

Ә иртәгә, күтәрелеп, тагын

Көч табасың, егәр үзеңдә.

Ялкау сыйрак бармак төртә-төртә
Өйрәтсә дә, әйе диясең,

Кешеләрне кеше хөкем итә,

Тел — чайкала, түгә иясен.

Син түгелмә, үз йөгеңне сөйрәп

Ахыргача үзең илтәсе,

Тормыш җаен сипли-сипли көйләп

Туа тора заман иртәсе.





01.10.07.


ҺӘРКАЙСЫБЫЗДА

Сүз күп бит ул, сөйләнгән булабыз да —

Һаман барсын куаныч итеп җыеп,

Тоткандайбыз дөньяны кулыбызда,

Акны алган булабыз, кара куеп.

Ниятебез һаман да яхшы сыман,

Ахырына җиткерәлмичә шуннан,

Яки юктан күңелләребез сынган,

Яки нәфсе, күпереп, таудай булган.

Төрлесе бар, этә-төртә адәмне,

Якын дусты, дошманы да гамәлне

Башкаруда, белә торып хәлләрне,

Канәгатьлек сирәк килеп ямьләде.

Мин үзем дә синең бер ярың идем,

Яхшы ният, игелек белән йөрдем,

Ахырында, беләсең, нәрсә күрдем...

Ихласымны, бары уендыр, дидең.

Сүз күп бит ул, сөйләмә, артыгына

Бирешерсең, уйлама актыгын да,

Безнең әле бәхетләр ярты гына,

Ә калганы — башкалар хакы монда.







23.05.07.


ГАҖИЗЛЕКТӘН

Күңелемдә йөри уйның төрлесе:

Ансын итәм, монсын хасил кыласы!

Ният белән яши адәм баласы,

Килә ул барсын да булдырасы.

Әмма да буш хыялым да эш итә,

Уй-ниятне гел читкә алып китә,

Шул сәбәптән күңелеңдә дәрт бетә,

Бушлык ул бары бушлыкка илтә.



БОРЧЫЛУ

Ни өчендер хәсрәт чигә күңел,

Ни өчендер буш бер борчылу

Арттан куа, ашыктыра, йөгер!

Авыр аңа минем тукталу.

Авыр аңа минем уйларым,

Ниятләрем, хыял, теләкләр...

Ә югыйсә миннән соң да урын 

Сөякләргә бары — төякләр.

Тузан оча, күзгә керә, сөйли,

Курай моңы колакларга көйли...

Ул да элек нәзек яр булган —

Хыял белән күңел тутырган.






Табул, 28.05.07.



СӨЙЛӘШҮ
И ярым, нәзек камышы күлнең,

Җил чайкаудан түгелмәсен күңелең,

Бу тормышның күлендә үзгәрешләр

Булгалыйлар, юкка алай өзелдең.

Өзелдең затлы кош сайрауданмы,

Әллә соң авыр җил аударганмы?

Сагынудыр, тәгаен, саргайта ул

Һәм ега ул күңеле алданганны.

Син егылма, баш күтәреп кояшка,

Күккә үрел, хыялга аша-аша,

Һәр яңа таң — яңача, була башка,

Йөри тора дөнья һәм безләр аша.

Безнекен җыя алмаслар башкалар...

Насыйпларын кемнәр ташлап качалар?

Исәнлек бирсен Ходаем һәммәгә,

Фәрештәләр догага юл ачалар.

Исәнлек бирсен тагын да илемә,

Җиремә, туганнарга, нәселемә,

Син дә, ярым, нәзек камышы күлнең,

Була күр, берүкләр, исән генә!


ЧИТТӘ ЙӨРГӘН ЧАКТА

Ә мин яшим ялган өмет белән,

Ялган хисләремдә адашып,

Ә син анда чәчәк бакчасыннан

Үтәсеңдер сүзләр алмашып.

Үтәсеңдер назлы карашларда,

Үтәсеңдер җырлар эчендә —

Күз дә ташламыйча башкаларга,

Адашмыйча дәрттә, хисеңдә.

Эһ бәхетләр, безне һаман сөеп,

Иркә учта тоткан шикелле,

Гомер буе шулай сөендереп,

Шушы яшькә кадәр җиткерде.

Ил яулаган кебек йөри идек —

Борын чөеп, чәчләр кайтарып,

Инде менә без дә чын ир булдык,

Үз җаена төкләр агарып.

Ә син анда шигырь укыйсыңдыр,

Китабымны алып кулыңа,

Көтәсеңдер мине, бүген кайтыр

Йә иртәгә, диеп, яныңа.

Киткән юллар әллә ничек озын

Булалар да, йөреп әйләнеч,

Сагыныплар бетәм, менә тагын

Кайталмыйча калсам, кызганыч.


БУ ШӘҺӘРДӘ ЯШӘП ҮТКӘН ИДЕМ

Кайвакытта китү үзе бәхет —

Торып калуларга караганда,

Бу шәһәрдә бераз гомер йөртеп,

Чыгып баруларым юлга таба.

Тар урамнар аша үткән идем,

Күңел киңлекләрен эзли-эзли,

Дәртле хыялларны гадәт иттем —

Зифа каеннарны күзли-күзли.

Җәйнең башы, салкын көннәрендә
Кошлар туйлап сайрагандай гына,

Тән эчендә сөяк шалтырауда —

Үтә кергәч салкын үзәгемә.

Бу шәһәрдә бераз гомер тартып,

Бераз гына хыял тоткан идем,

Шыкшы ятагымда ялгыз ятып,

Күңел каралыгын гына җыйдым.

Шунсы кыен — кабат киләсе бар,

Кайтасы бар шушы урамнарга...

Хәтеремдә ак каеннар шаулар,

Салкын салып кайнар уйларыма.







Табул, 03.06.07.


КАЗАНЫМА КАЙТЫШ

Хәтеремнән алып ташлагандай —

Телефонның кайнар битләреннән

Сызып аттым, гүя булмагандай

Таныш-белеш, алыш-бирешемнән.

Бу “өч көнлек дөнья” өчен ничә
Вәгъдәләрне ишеткәнмен икән,

Утта булган исә дөнья кичә,

Салкын җилләр йөзгә бәреп кискән.

Ялынганмын сүз дә үткәрәлми,

Җиткерәлми утны йөрәгенә,

Шушы дөнья никтер әллә нинди,

Гел йөгертә тора кирәгенә.

Дуслар идек, хәтта танышны да

Дус дип йөрү — күңел киңлегеннән,

Бу йөрәгем кайнар сагышында

Урын таба алмый җимерелгән.

Телефоннар да юк, адреслар да,

Үзем генә калдым ялгызлыкта,

Бу үпкәләү түгел дусларга да,

Ачулану мәнсез явызлыкка!

Хәтер бушлыгында кайнар тынлык

Һәм ялгызлык акыл диңгезендә,

Җилкәләргә баскан да авырлык,

Сагыш күзе күңел үзәнендә.


БЕЗНЕҢ ХӘЛЛӘР

Сагыш белән хәсрәт яндыралар

Кешеләрне дөнья йөзләрендә —

Бу дөньяда безгә тәмуг алар,

Яшәтмиләр, бирми үлемне дә!

Син елама анда, сылу җанаш,

Син елама түгелеп, яшьләреңдә,

Күзләр белән хисләр һаман тоташ,

Таңнар белән тоташ кичләрем дә.

Без йөрисе сукмаклардан әнә
Оя казлар төшә инешләргә,

Без сөйлисе сүзләрне дә белә —

Җырга салган халык, озын көйгә.

Яшәешнең мәгънә тегермәне

Коры калган кебек күренәдер,

Хәтерләрнең алга йөгергәне

Саташулар булып сизеләдер?

Син ашыкма, әле яшик, шулай

Үз көенә көннәр бара бирсен,

Ничек икән булдык әле болай —

Әйдә, безне сөеп кояш көлсен!

Елмай, җанаш, күзнең яше белән

Киткән булыр кайгы-сагышларың!

Син бит миңа бәхет өчен килгән,

Мең югалтып, мең кат кавышканым!


ИЛ БАЛАЛАРЫ

Сөйләсәм, сүзләргә авыр,

Җырласам — көйләренә...

Бу йөрәк ничекләр калыр

Сау-исән хәлләрендә?

Безгәме инде буй тотып,

Дәрт белән йөрүләре?

Бер килсәм илемә кайтып,

Үзәк өзелүләре —

Кисә дә куя, еламыйм,

Таш булам кебек шунда...

Әллә соң илне аңламыйм,

Әллә соң күңел тына?

Вакланды күптән замана,

Үтләре сытылгандай,

Кендекләр тәртә булганга

Кемлекне татыгандай.

Сандугач белән яралган

Таңнарда яшим, диям,

Хисләргә кайтам яңадан,

Уйларым белән көям.

Сөйләмим, сүзләргә авыр,

Кыенга килмәсеннәр,

Әйтәсем йөрәктә калыр,

Чишелгән, димәсеннәр.


КЕШЕ МӘРТӘБӘСЕ

Мактар дөнья, мактый үзенекен,

Дөньяныкы кала дөньяда,

Хәтерлисеңме соң, син идең кем —

Кайчакларда хәтер уяна!

Кемлек, дөрес, үз кемлеген итә,

Безнең башка кемлек еш җитә,

Кешеләрне сагыш җайга кертә,

Кешеләрне шатлык сикертә.

Сыналмадык түгел, сынадык та,

Сыгылдык та бугай сынганчы,

Дөнья байлыгының сандыгында

Күз яшьләре энҗе булмакчы.

Күңел дөреслеге мыскалларга,

Квантларга кадәр үлчәнә,

Ашыкма син кеше мыскылларга,

Кимлек белән кеше үчләшә.

Кемлегеңне кимлегеңдә тотып

Сөенүләр насыйп ителсә,

Синең тәмам кайнар утлар йотып

Яшәүләрең илгә килешә.

Без сан гына, күплегендә түгел,

Азлыгында түгел хикмәте,

Саннан чыгып китүләре җиңел,

Күпләр санда санга җитмәде!


ИЛЕМӘ КАЙТЫР ИДЕМ

Ялгызлыкка дучар итеп, замана

Күңелемә сагыш уты салганда

Мин дә җырлыйм, кайгы җанга кагыла,

Күңел дәртле чакларымны сагына.

Ат уйнатып таулардан үтә идем,

Елгаларны, урманны кичә идем,

Әле коштай ашкынып оча идем,

Әле киек сыйфатка төшә идем.

Һәр тарафта насыйбым көтә иде,

Гашыйк җаннар каршыма килә иде,

Бәхетемә кисәк тә җитә иде,

Атам-анам сөенеп көтә иде.

Булган шундый чакларым, яшен идем,

Туфракка шифалы тамчы идем,

Җан котырса, аңарга камчы идем,

Бәйрәмнәрдә җырларда яхшы идем.

Ялгызлыкка дучар итеп замана,

Сөенечне ала барган чагында

Ничек инде син боларны сагынма?

Күңел кошы дәрттә канат кагына!

Илгә кайтып, ил белән йөрер идем,

Назлы ярлар ни хәлдә — күрер идем!

Һай нәзек җил, илдән хәбәр китердең,

Нигә миннән сәлам алмый йөгердең?



ЧЫНЛЫКТА

Ул бәлки дә назлар белән яшәп,

Җыр эчендә җырда калгандыр?

Хәтерләрне чакрымнарда үлчәп,

Хисләрендә көеп янгандыр?

Ул бәлки дә инде коштыр яки

Балык булып йөзеп диңгездә,

Тын кичләрдә комлыкларда үкси,

Кояш балкып йөри көндездә?

Без яшибез мең кат яшәр булып,

Искерәбез, кабат яңарып,

Кайчагында, болыт була торып,

Яшеннәрдәй китәм яралып.

Яктылык та җитә җиргә, җыр да,

Күңел тарлыклары һай авыр,

Мең эш белән йөгерепләр йөр дә,

Бер көн килеп, җаның так калыр.

Ә ул анда көтеп торган сыман,

Ә ул — анда, диләр. Юк сүздер,

Эзләп китсәк, ә ул монда калган,

Җаннар гына җанга тигездер.

Кош сайрады таңда уятырга,

Торгызырга диеп, тынлыкта

Җаннар белән җаннар кавышыр да —

Җыр булырбыз без дә чынлыкта!



НИЧӘЛӘР

Кайгы ул каралып килми,

Көлдереп килә, әмма

Бәндәләр сынганын белми,

Әйләнә әллә кемгә.

Шатлык та елмаеп йөри,

Көлдереп, уен-көйдә,

Сагаеп калганын сизми,

Бәндәләр һаман көлә.

Кем диеп кенә белсәң дә,

Ни өчен генә йөрсә дә,

Еласаң, биеп көлсәң дә —

Тәкъдирең баса үкчәгә.

Исемдә агай-энеләр —

Агач ат иярләгән,

Бичара хәлдә иделәр,

Әмма борын үрләгән.

Так сүзне җөпкә чыгарып

Сөйләүләр җиңел бит ул,

Бүртенеп, кызып, кызарып

Каралу, юу бит-кул.

Кайгы да актан килә ул,

Шатлык та каралтмыйча,

Тормышта табыла һәм юл —

Кал гына егылмыйча!



АҢГА КИЛҮ
Хезмәтеңә күрә — хөрмәт, диләр,

Ә мәхәббәт була төрлечә,

Гел дә юкка өзелделәр күпләр,

Мәртәбәне бер дә белмичә.

Насыйбына күрә яши кеше,

Догасында һәм дә өметтә,

Төрлечәрәк гамәл белән эше,

Мәртәбәләр килер кебектә.

Бирсә — бирә, алса — ала, Ходай

Эше болар дөнья йөзендә!

Кайвакытта җил иссә дә уңай,

Ак һәм кара булмый күзеңдә.

Хаталандым, ахры, гафу, Ходам,

Бу гасыйның йөзе оятлы,

Әллә кемлек белән дөнья тотам,

Кимлек бирдең миңа шул чаклы...

Бер нәрсә дә тапмаганмын икән,

Яшәгәнмен генә, биргәнен

Җыйган булып, үзем казанганнан

Исәп итеп, җыеп кирәгем!

Инде бары биргәнеңә генә
Өмет итеп, җайлап хәтерне,

Яшим җирдә, басып үзәгемә
Үтмәсәләр, риза-бәхилле.



ЧОР БӘЛАСЕ

Намус җуйган шушы чорыбызда

Яшәүләрең ничек, замандаш?

Адәмнең баласы без дә,

Сүзләребез — аваздаш, 

Хыяллар тоткан булабыз да,

Авызларда — кара таш.

Ничәнче кат тормыш айкады да

Сындырды ул күңел канатын,

Акчарлаклар оча уйнады да

Ачты безнең йөрәк ярасын.

Күзләр — яшьле, бәгырь кайнарында

Еламсырый үксез замана,

Чәчелепләр диңгез ярларында

Ята кораб, хәтер каргана.

Җитди эшне уен ясап кына

Алып барган белән заманны —

Илне ничә бәла казанына

Илтеп алар тагын аударды.

Намуслары бер дә уянмасмы,

Бер дә атмас әллә таңнары?

Гаделлеге өстен булгангамы

Туктатмады Ходай боларны.



ЯЛГЫЗЛЫК

Чиксез диңгез дулкын чайкый-чайкый

Үкерә һәм өнсез калдыра,

Гүя дөнья дәһшәтендә кайный,

Гүя хәтер елый кайгыда.

Кораб бара, юлдан борыла да

Каршы куеп йөзен дулкынга,

Шунда диңгез авыр чайкала да

Тына белми генә калкына.

Теткәләнеп беткән җилкәннәре,

Әмма кораб бер дә бирешми,

Диңгез дулкыннары, чөймәләре

Хәвеф булып аңа ирешми.

Нух көймәсе сыман имин йөзә...

Ә җилкәннәр аңа кирәкме?

Җил куганга гына карап без дә
Җир йөзендә йөрттек исәпне.

Хәзер инде барча кыйтгаларны

Басып китте җаһил туфаны,

Ялгыз көймә бара, канатлары

Булса — очар, ташлап бу җайны.



СҮЗ ИШЕТҮ
Сүз авыры җанны өтеп ала,

Дөрес булгач, җавап табалмыйча,

Кара күләгәләр торып кала,—

Ничек яшим, яшим абынмыйча?

Безнең тормыш аланнары һәрчак

Яшел булсын, булсын купшы чәчәк

дигән өмет белән яна учак

Күңелләрдә, сүрелмичә чакчак.

Баш чөелә түмрән алдында да,

Кисәчәкләр, юкса, хөкемнәрен

Чыгарганнар, хәтер яктысында

Елаталар максат-теләкләрен.

Дошман кисте, йөрәк — телем-телем,

Кисте дуслар хәтта яхшы сүзен —

Сәясәткә салып өем-өем,

Ә таш сыннар сындыралмый тезен.

Ә таш сыннар капланалар бары

Йөзләренә, хәтта артка китеп...

Сүз авыры җанга килеп сарды,

Хата телләр хаклык дәгъва итеп.

Август, 2007.


ШИГЫРЬ КИҢЛЕКЛӘРЕ

Шигырь, диләр, авыр була алмый,

Шигырь, диләр, буш һәм җиңелчә
Халәтләрдә генә яши һәм югалмый,

Шигырьләрдә булмый төшенчә.

Шигырь, диләр... Инде ничә еллар,

Ничә буын бушлык эзлиләр,

Ә ни өчен хакыйкатьтән алар

Ерак йөрү җаен күзлиләр?

Дөрес сыман тоела язылма сүз,

Әмма күпчелеге — ясалма,

Табигатьтән килә табигый сүз,

Табигый сүз булмый ясалма.

Ясалабыз, һаман ясанабыз,

Ә табигать кала искечә,

Хәтта ташны сыгып су булабыз,

Агач атлар килеп су эчә.

Чишмә булсаң, чишмә булып кал син,

Диңгез булсаң — кайна диңгездәй,

Ерганаклар күлгә тула торсын,

Йөгрек булсалар да инештәй.

Диңгезләрнең нәрсә икәнлеген

Белмәүчегә нигә син хәйран?

Колачлавы шигырь киңлекләрен

Күңелеңә булсын зур бәйрәм.


ОФЫККА ТАБА ОЧУ

Җай гына йөреп, күңелдән

Тәгәрәп чыккан кояш

Балкыса сиңа күкләрдән,

Нигә дип күзеңдә яшь?

Елыйсың әллә сагынып,

Әллә соң — яратуың?

Хәтерең китә яңарып,

Чиксезгә китә уең.

Чиксезгә китә, еракка

Күзеңнең карашлары,

Текәлеп калам офыкка,

Баш китсә — адашмалы!

Ничекләр итеп сөйлим дә,

Нәрсәләр өчен сорыйм

Сиңардан, сыңар хәлем дә
Әллә яшереп торыйм?

Барсы да булгандыр инде,

Кайтару кирәк түгел,

Нигәдер шундый бу көнне

Күңел дә оча җиңел.





Сентябрь, 2007.


КАЛСЫН МИҢАРГА

Шушы кадәр сөю белән тулып

Һәм ут булып яна бу йөрәк,

Кайнарыннан акыл шаша барып...

Ә сиңа ник яну һәм көйрәп?

Бу януның инде чиге булмас,

Бу көйрәүләр бер дә сүнәлмәс,

Көлгә әверелү белән калмас,

Акылың да кабат айнымас.

Ул шундый да сөю, моңа кадәр

Булганнарны мең кат кабатлар,

Ул шундый да сөю, моңа кадәр

Булганнардан ничә кат кайнар.

Күбәләктәй очып килдең нигә —

Нәзек канатларың көйдереп,

Янгач инде — бергә яныйк әллә
Кайнар ялкыннарга күмелеп?

Бергә яныйк, бергә — көл булганчы...

Ә шулай да янмый калырга

Сабырлыгың җитәр бәлки? Ачы

Утта көю калсын миңарга!


ЯШЬЛЕК УЧАКЛАРЫ

Ул елны олы яз иде,

Дөньяны хәйран итеп,

Ничәләр учак тергезде

Бәхеткә маяк итеп.

Адашты юлны егетләр,

Янган ул учакларын

Нигәдер онтып киттеләр,

Суытып кочакларын.

Инде дә учак эзләрен

Ялгызым барлап йөрим,

Исемләп әйтәм үзләрен,

Исемләп атап сөйлим.

Нигә дип, сүнәрлек булгач,

Яндырдык учакларны,

Суытып җилләр болгагач,

Куркыштык ул чакларны?

Үлем дә алмаслык итеп

Йөрәккә кабызмагач,

Нигә ул учак тергезеп

Маташу, турап агач?

Ул елны олы яз иде —

Мәктәпне бетергән ел,

Кабаттан яна шул инде,

Сүрелми калгач күңел.


ТОРМЫШ ЭЗЛӘРЕ

Дөнья ул җиңелдән генә
Корылган кебек кайчак,

Нигезе яхшы өйне дә
Кузгатып куя, болгап

Койрыгын мескен замана,

Уеннан чыгып уйнак.

Яшәдек, гүя яшәүнең 

Кадерен белмәгәндәй,

Ә юкса барча гамәлең —

Тормышың булсын уңай

Өчен бит, дөнья хәлләрен

Кешеләр сөйли тора һай,—

Җиткерәләр хәбәрен.

Ник алай безнең булганлык?

Ник кирәк керү санга?

Нәрсә ул бездә туганлык

Һәм чыгулар дошманга?

Үлчәми генә юл алдык —

Үчләнеп бозылганга!

Җиңелдән генә корылды

Җиңелдә яшәешләр,

Күтәрә алып авырны,

Әрәмгә китеп көчләр,

Тоталмый кулда сабырны—

Бозыла тора эшләр.


КӨЗГЕ КӨН

Минем гомер шундый төен-төен,

Гел китерә барып җөйгә җөен —

Һаман әле ямыйм, күңел җаен

Аулыйм шулай, эзлим көн уңаен.

Күңел болынында әллә кайчан

Печән чабып, кибән дә куелган,

Көзге сыкы булып уй яуганнан

Күз алдында томан да куерган.

Тынлык тантанасы шушы микән,

Әллә инде яшәү шауларымы?

Күпме хата җиңел кулдан үткән,

Белмичәрәк йөреп сайлануны.

Савап өчен диеп, яхшылыкка

Кыласың бит, килеп чыга хата,

Кеше сүзе җанга сыймас чакта

Мин-минлегең ялтырый да ята.

Ул төеннәр чишелмәслек булып,

Авырттырып тора тәннәремне,

Учларыма тотып һәм сыпырып

Савыктырмак мин дә йөрәгемне.

Җөйләр җөйгә ялгангандай иде,

Бүселде дә китте, көзге сыкы

Төште кабат, күңел болынында

Кибән-кибән гамәлләрдә — йокы.


КИМЛЕК КЕМЛЕК

Өзелгән чаклар була ул,

Киселгән урталайга,

Бу дөнья шулай саба юл,

Йөгерә уңаена.

Кешедә кемлек булмаса,

Юк икән борчылуы,

Аңарга тормыш тамаша,

Һәр көне сабан туе.

Кемлекнең хикмәте шактый,

Кимлеккә төшермичә,

Борчулар күңелдә кайный,

Хәтерне кисә-кисә.

Кем иде Чыңгыз хан, Сафа —

Ил иде кулларында,

Кемлектә иделәр хафа,

Биеде кубызына.

Үзебез биеттек диеп

Алармы әйтә ала?

Барчабыз башларны иеп

Торабыз, кемлек, сиңа!

Кешенең кемлеге кимлек

Итәргә генә белеп,

Казана адәмнәр кимлек,

Тапкандай булып кемлек.


ЕЛЛАР АША АҢЛЫЙ БАРУ

И әнкәй, хата булгандыр

Мөгаен минем туу,

Кемнәр соң озатып калырлар,

Кемнәр соң каршы алыр —

Авыр шул гомер узу.

Авыр шул, хәтта ялгышып

Сәлам дә бирүче юк,

Сырганак бара ябышып,

Күрәмен, бәлки кавышып

Калудыр, белүче юк.

И әнкәй, төнең йокысыз

Үткәреп, бишегемдә
Җырларың булган туктаусыз,

Күз яшем әче, аяусыз

Бу мәнсез төпчегеңдә.

Миһербан итсәңче миңа —

Шулкадәр җәфа биреп,

Әнкәем, интектергәнгә!

Ярлыка, берүк, гүреңә
Мин киләм башны иеп.


ГАДЕЛ ХӨКЕМ КӨТҮ
Ничекләр сагыш, гамь җыйган

Йөрәкнең хистә ташып

Янганын белеп торудан

Акыллар кала шашып.

Безме бу җиргә килмәгән

Бәхетне табар өчен,

Ник болай күңел кителгән,

Агарып кара чәчең?

Аклыкны сафлык дип белдек,

Агарып карамыйча,

Ул әле без дә яшәдек

Җаннарны аямыйча.

Гаделлек — дөреслек, дидек,

Ә гадел төрлечәрәк

Икән ул, төрле без идек,

Һаман да кешечәрәк.

Һәркем дә гадел дип йөри

Бер үзен үзенчәрәк,

Шул ук сүз, башкача сөйли,

Башкача төшенчәләп.

Акылны җыеп бетергән

Шушы чәч чалы микән?

Йөрәкләр сүрән ут элгән,

Шат булыр чагым җиткән.





     Октябрь-ноябрь, 2007.

“КИЧӘЛӘРДӘ – ХИСЛӘРДӘ” дәфтәреннән


КӨН АЯЗДЫ БҮГЕН




*“Өзгәләнү – авыр, ләкин бушлык тагын да авыррак”

Мин бушлыкта идем ничә еллар,

Колакларда торды зеңгелдәп

Чаң авазы... 

Анда сагыш та юк,

Шатлык та юк, бары җан суык!..

Мин эзләдем котылырга юллар,

Күзләремдә яшем җемелдәп.

Сине күптән бар дип белә идем,

Күрмәсәм дә, җанда ышану

Яши иде... 

Шундый рәхәт наз бар —

Ул кочакта кайнар хәтта кар!..

Нигә икән элек күренмәдең,

Язгы күкрәү — көзге бушану!

Яшен яшьнәп, ничек болытларның

Күзләреннән яшьләр коела —

Мин дә сөйдем... 

Мондый өзгәләнү —

Авыр, әмма дәртле яр сөю

Ирек бирде, авыр бушлыкларның

Караңгысы җаннан юыла.




                  31.04.08.


ҮЗЕМ КИЛДЕМ БУ КӨН

Көтәсеңме хаты килер диеп?..

Сәлам әле, чибәр, назлы гөл!

Язларымнан шаулы чәчәк җыеп

Үзем килдем, минем ак күңел

Язылмаган китап төсле, сөеп

Җырларың яз, тормыш бик җиңел

Тоелачак, хисләренә төреп

Яшәтүче булып бу гомер.

Ышанмыйча шиккә кала күрмә,

Боза күрмә чиста хисләрне,

Үпкәләүне, көнләшүне белмә,—

Шулар кимсеттеләр күпләрне!

Тән җылыңны салкын җилгә бирмә,

Куып йөргән җирдән чүпләрне,

Берүк, сине талкымасын бер дә,

Күрсәтәм дип чиксез күкләрне.

Көткәнсең хат. Ә мин үзем килдем

Ләйсән яңгыр булып, назлы гөл,

Күзләрең ач, яшьләрең сөрт идең,

Бергә булулары бик җиңел!


АВЫР БУЛМАСЫН ЙӨРӘГЕҢӘ





*“Син мине канатландырасың...”

Аккошларга карап тордым — зәңгәр күлдә!

Күтәрелеп очты алар, кагынды да,

Каурыйлардан тамчы сулар койлып калды...

Син дә, бәгырь, мөгаен да сагынуда

Күзләреңнән бөртек-бөртек яшьләр тамып,

Йөрәккәең канатланып кагынуда?!.

Ә аккошлар ерак очты, кайтмадылар,

Әллә юлны зәңгәр күлгә тапмадылар?

Әллә инде алар өчен бу тукталыш —

Ял урыны, күкне-җирне айкадылар

Алар бары аваз салып, җан кузгатып...

Әллә инде яшәешне хакладылар?

Мин ялгызлык бакчасында, гөл эчендә,

Зәңгәр күлләр сыенганнар күзләремә,

Сагынуларның газапларын белә кем дә,

Тик чыгармый йөзләренә, сүзләренә!

Онытылдым гөлбакчаның түрләрендә,

Аккош булып син йөзәсең серләремдә.






        28.04.08.


САГЫНУ ДӘРТЛӘРЕНДӘ

Ул сөяргә вәгъдә биргән иде —

Гомер буе, йөрәк учагы

Сүнгәнчегә кадәр, диде үзе,

Җылы саклар сыман кочагы

Тоелды да, әмма көн салкыны

Сөякләргә үтеп улады.

Берни түгел үткән белән бүген —

Югалганда бездән киләчәк,

Хәтерләрдә онытачак үзен

Барча өмет, барлык зар, терәк.

Синме аңа, әллә безме кирәк,

Бәлки кем дә түгел үзерәк?

Ай алкасын тагып, кара йөзле

Төннең кызы узды урамнан,

Йолдыз сипкелендә җаным көйде,

Өзелде ул сине уйлаудан:

Вәгъдә — иман, сиңа нәрсә булган,

Әй, җанашым, туйдым елаудан!





          24.03.08.


КЕМ ИДЕҢ СИН?

Кем идең син, белми калдым, әллә

Хыял белән күңел ярәшеп,

Әкияттәге гүзәл булып керә

Идең төшкә, тотып тегәр җеп.

Тегә идең ак күлмәгең туйга,

Чигә идең кызыл чәчәкләр,

Сала идең мине чиксез уйга,

Әйләнгәләп китеп үзәкләр.

Ул төш иде, самим йөрәк өчен

Шаулап торган гөлләр бакчасы,

Хискә салып күңелләрне үзем,

Шул бакчага капка ачасы.

Әле сагыш, әле күбәләге,

Әле наз җан, әле сандугач

Була алсам, гөлләр күләгәсе

Каплый иде, гүя дәү агач.

Бу сихергә тоткын төшкән егет

Сиңа бәлки юньсез тоелган?

Төшләремә ярым булып кереп,

Өннәремдә кара коенган!


НАСЫЙБЫНДА БУЛГАН

Шактый гомер үтеп киткән сыман,

Кичелгәндәй ничә еллары,

Ә йөргәнбез, юкса, бер үк юлдан,

Шул ук тарлык — гомер сукмагы.

Күпләр кулы сөйде мине, дисең,

Күп иреннәр суырып үптеләр...

Эзләгәнем бары синең төсең,

Күзләремнең яшен түктеләр.

Нигә әйттең? Әллә борчу өчен,

Әллә аулап бу сак күңелне?

Мин гаепле, гафу! Әмма сүзең

Күтәрүе җанга җиңелме?

Шактый гомер үткән, ә миңарга

Кичә генә булган кебек ул,

Синең белән кабат очрашуга

Ходай үзе бирми калган юл.


ТӨНГЕ ХИС УЧАГЫНДА

Болытларга качып Ай елады,

Йолдызларын тәмам сүндереп,

Яна иде дәртле җан учагы,

Бәгырьләрне генә өздереп.

Без — яшәдек,

Яшәмәдек тә без —

Әгәр сүнеп торса йөрәкләр,

Ай һәм син ул — тәмам пар үзегез,

Сергә сердәш булып бигрәкләр!

Үпкәләтү гадәтемдә дә юк,

Ә син аны кайдан табасың?

Йөзең күрсәм — нурга коенырлык,

Кара болытларны ягасың.

Шундый язлар килгән иде җиргә,

Ямьгә төреп барча тарафны,

Мин кош булып атылучы җырда,

Кемең идем сиңа, йа Раббым?

Болытларга качкан Айның йөзе —

Уйнаулары икән шаяртып!

Мин — бичара, төрле уйлар йөзде

Акылымны гына каралтып.


КОЯШЛЫ ИРТӘЛӘР ИДЕ

Әллә булмаган дисезме

Безнең дә кайнар хисләр,

Болытка качкан күңелне

Уятмадымы кичләр?

Әллә чыкмады сыгылып

Сагышлар, җырга күчеп,

Әллә калмадык егылып,

Күзләрдән яшьләр түгеп?

Барсы да булды, тантана,

Туйлары, бәйрәмнәре...

Кемнәр дә моңа мактана,

Кайтарып сөйләмәле!

Әллә булмаган дисезме?

Булган ул төрле чаклар,

Ярлар да кочты үземне,

Үзем дә идем кайнар.

Булгандыр, мактану түгел,

Хурлану түгел берсе,

Кичләрдә йолдызга үрел,

Кояшым көн дә күрше.




     23.03.08.


МОНЫСЫ ДА КЕМЛЕК

Һәр яшәүнең мәгънәсе бар җирдә,

Һәр кешенең бар үз кирәге,

Кояш чыгып нурланганда көн дә —

Яңа өмет бездә көйрәде.

Кайвакытта борылып карар өчен

Туктау кирәк булган адымда,

Өметләрең килер көн дип белдең,

Әмма калган була артыңда.

Анысы да хата түгел, беләм,

Монысы да безнең кемлектән,

Өметләрне югалтудан килгән

Кайнар хәтер тама күземнән.

Саташтыру җиңел, саташуда,

Үз җаеңны карап яшәүдә,

Ничә төрле авыр ялгышуда

Бу йөрәкләр калды кисәүгә.

Һәр яшәүнең мәгънәләрен барлап,

Хәтер чуалмасын өченме —

Без һаман да үзебезне зурлап,

Югалтучы өмет көчене.


ҖИТӘ БЕЗГӘ

Данламасаң — данламассың,

Санламасаң — санлама,

Гомергә шулай буласын

Белмәдем дип уйлама.

Хәйран итмәм, дөнья, барышыңа,

Исем китмәс җанның кайгысына,

Төшсәм дә мин еллар агышына,

Керә барып дулкын авызына,

Ыңгырашып җилкән кайрыр гына,

Гомер көймәм барыр авыр гына.

Эһ син, язмыш, авыр холык, диләр,

Хәтта миндә... Гадел өчен яшәп,

Шул гаделдә күргән идем ниләр —

Бер үк икән безгә, бер үк исәп!

Хөкемең дә бер үк була калса,

Ул вакытта монда йөрим нишләп,

Анда бару нигә өмет күзләп?..

Данламассың, санламассың —

Усал сүзең табылса!





22.03.08.


МИНЕМ КӨРӘШ

Дөнья белән ничә кат алыштым,

Ул ашкынды сыртка салырга,

Бирешмәскә теләп мең карыштым,

Билне бирдем — билен алырга.

Сындырырга теләп ул бөкләде,

Бөтерелде тәмам болганып,

Авырлыгын салды һәм йөкләде,

Аяк чалды — хәйлә кулланып.

Бу алышу һаман дәвам итте,

Башкаларга иде тамаша,

Кем күтәрде, кемнәр кемне чөйде,

Күңелсез ул — җиңү булмаса.

Кемдер җиңсен, кемдер өстен чыксын,

Дан һәм хөрмәт бары көчлегә,

Кысты дөнья, борып та атмасын —

Җан тартыша, һаман үчлегә.

Кайчан да бер бирешергә тиеш,

Чиксез түгел аның да көче,

Көрәш бара, бусы минем алыш,

Мин җиңәргә тиеш, мин — кеше!





               21.03.08.

СИН БИРЕШМӘ

Ничек тә дөнья эчендә

Тарсынмый, сабыр гына

Яшәргә тиеш үзем дә,

Бирешми кайгысына.

Ул уйнар кояш белән дә,

Туктатыр явым белән,

Елатыр хәтта көлгәндә,

Туңдырыр кары, беләм.

Кешеләр төрлечә алар,

Хәйләле, хәйләсезләр —

Барсы да үзенә җайлар,

Хәтта бар хәерсезләр.

Бездәме кеше хакына

Бәяләр бәһа кебек?

Безләрме адәм затына

Адәмчә карый белдек?

Хаклыкны үзеңдә тапсаң,

Дөньяда булачак ул,

Ничәләр юлын адашкан —

Яктыртып, зур маяк бул.




        19.03.08.

БӘЛКИ ДӘ ӨМЕТ ИЛЕНДӘ

Бу өмет кенә бары тик,

Бу әле хыял гына;

Серләрең кысасында

Күзләрең кысасың да

Әйтәсең: “Риза-бәхил ит

Мәхәббәт кайчысына!”

Белмиме икән ул сине

Ничекләр кискәләвен?

Йөрәгең бакчаларында

Чәчәкләр арасында,—

Күгәртми генә үзеңне,—

Күз яшең ялтыравын?

Беләме икән? Юктыр шул,

Аңсыздыр, бәгыре дә

Әллә таш, әллә бер генә

Өзелми күңеле дә,

Йөридер таптап барыр юл

Кояшлы көннәрендә.

Йөридер... Ә бәлки исендә

Бардыр ул, оят белеп,

Шуңарга синнән ятсынып,

Керфеген түбән элеп

Яшидер өмет илендә

Күрешер өчен килеп.


КАНАТЛАР СЫНГАН ИДЕ ДӘ

Гомер буе якты хисләр белән

Нурлы көннәрендә яшәргә

Әллә инде ирек бирмәс хәлдән

Кара болыт безнең йөзләрдә?

Ул көнчелек, ул хәсислек илдә,

Ул мин-минлек һәм дә сукырлык —

Яши-яши шушы хәлләрендә,

Алар белән без дә убылдык.

Һәммәсе дә гади мәртәбәдән,

Гади хыялларга сыялмый,

Олылыкны эзләп омтылудан —

Нәфсе бураннарын тыялмый.

Канатлы кош идем, сындырырга

Теләүчеләр азмы булгандыр?

Язган икән кабат савыгырга,

Бу канатлар күкне тоталыр.

Җил уңаен без эзләдекмени?

Булдымыни җайга искәне?

Сынарга дип дөнья безне күзли,

Көтеп алып бераз үскәнне.

Ә кешенең һаман гадәтендә

Сынатулар, булмый башкача,

Гомер буе якты хисләреңдә

Кала алу мәгънә ичмаса!


ШАГЫЙРЬ ЯШӘЕШЕ

Синең белән күпме киңәштем мин,

Хисләремне салып бизмәнгә,

Гомер буе шулай, бар үткәнем

Синдә, шигырь, синең тезмәңдә.

Бәхет эзләп кенә килдем, юкса,

Бу тормышка, таба алуга

Бар өметем белән чыктым юлга,

Өмет белән яшәп калдым да.

Тормыш безне сынап кына түгел,

Хәтта уйнап һаман шаяртты,

Шул уенда кайчак булды җиңел,

Ә кайчакта җаннар авыртты.

Һәркемнең дә самим үз максаты,

Үз барлыгы даим кадерле,

Хаклык өчен кемнәр җанын атты,

Кемнәр йөртте ялган хәбәрне.

Елады көн безнең дә учларда,

Көлде дөнья безнең йөзгә дә,

Хис тергезгән дәртле учакларда

Көя бирдек, күчеп серләргә.

Синең белән гел киңәшә идем,

Өметләрем синең бизмәндә,

Җан җылысын алып китә тордың

Заман дигән салкын җилләрдә.


ФӘН СҮНГӘНДӘ

Фән ясыйлар фикер әйткән булып,

Фән ясыйлар бозып хаклыкны,

Болай барса, наданлыкка тулып,

Батырачак болар халыкны.

Чыга алмас хәлгә калачакбыз,

Котылмаслык булып хатада,

Караңгылык кына табачакбыз,

Гаепләрне ташлап атага.

Һәммә кеше галим була алса,

Һич кимемәс гыйлем диңгезе,

Тик наданнар өскә калкып чыга,

Төптә галим, төптә бер үзе.

Көн артыннан төннең киләсенә

Һич шикләнми иде бу күңел.

Фән кояшы әллә бата, сүнә,

Әллә кичләр иңә бик җиңел?

Санда түгел икән фәндә хикмәт,

Бик азлар бар галим аталыр,

Гыйлем җәүһәренә кергән хезмәт

Ил бәһасе торган чак булыр.





          01.03.08.

КУЛЫМДАГЫ ПЕСНӘК

Һавадагы торна кызыктырып,

Кулдан очкач песнәк, авызны

Ачып калу тиеш, авырттырып

Йөрәгеңне, сүгеп явызны.

Ә явызлык шулай уйный тора,

Ялтыратып хыял миражын,

Кемлегеңне син дошманнан сора —

Ачып ташлар йөрәк ярасын.

Хаталарны белү берни түгел,

Танылмасаң, аңлый алмасаң,

Башкаларга әйтүләре җиңел,

Үзең күтәрүе — авырдан.

Ни әйтергә белми телне йоту

Хәерлерәк нидер әйтүдән,

Корчаңгының ябагасын йолку

Хәерсезлек белән тиң икән.

Һавадагы торна... Кемдер атты,

Егылыплар төште бичара,

Шушы идемени адәм хакы,

Шушы идемени бар чара?

Учны ачтым, нәни песнәк иде,

Очты шунда чыр-чу күгенә,

Шул чагында сиздем: бәхет килде

Һәм сөенеч тулды үземә.


ФЕВРАЛЬ-ФЕВРАЛЬ

Наз эчендә йомшый барып февраль,

Язның кочагына кергәнендә

Әллә шатлыгыннан тәне кайнар,

Әллә уты яна йөрәгендә?

Карлар эри, ә иртәгә бары

Салкын ае бездә язгы ямьнең,

Булачак шул мартның бураннары —

Сызлап куячагы йөрәгеңнең.

Нинди замана бу, кара чордай

Кешеләре шаша коргаксынып,

Мин үзем дә тынып калганымдай

Шушы мәлдә торам йөрәксенеп.

Февраль-февраль, кәбисә ел быел,

Бер көн артык елның хисабында,

Сан гына ул, юкса, әмма авыр,

Бу авырга бары йөрәк сыя.

Акыл җитми, аңлау мөмкинме соң

Кешеләрнең гадел белмәгәнен?

Февраль елый, мартта югаласын

Юрый бугай, тартып йөрәк өнен.

Без яшь идек, инде яшьләр узды

Безнең яшьтән олы гамәлләрдә,

Тик һаман да өмет юлын сузды,

Китә белми калып йөрәкләрдә.





          29.02.08.

САГЫНАМ БУГАЙ

Ул сагынган, диләр, дөреслеген

Шул сүзләрнең миңа аңлатып

Чигешләре һаман чәчәкләрен

Сөлгеләрдә тора балкытып.

Кашылыкны бизи, агач өйнең

Тәрәзләре аның күзедәй,

Зәңгәр караш белән бөтен сернең

Мәгънәләрен безгә тезгәндәй.

Барсы яши, ә ул инде күптән

Кара туфрак булып, дөньяда

Ромашкалар, әллә бүтән гөлдән —

Башкачарак таңда уяна.

Әллә җилме, талгын гына исеп,

Эзләп йөри мине күрергә?

Язлар җиткәч очрашырбыз кебек,

Әллә җәйгә калыр хәзергә?

Ул сагынган, диләр, ничек инде

Сагынмаулар мөмкин икәндер?

Мин кояштан булсам, ул ай иде,

Кояш исә — ае белән бер.

Без шундый да килеп тора идек

Килеш-килбәт һәм дә гамәлдә,

Тик нигәдер төрле якка киттек,

Беребез — җирдә, беребез — галәмдә.


ЮГАЛА БАРА

Йөрәктән серләр югала,

Коргаксый икән хәтер,

Иң изге хисләр соңара,

Өзлегеп ала бәгырь.

Яшәлгән сыман күрелгән,

Күрсәткән күрсәтмәсен,

Кояшны сорап үрелгән

Бу куллар, нишләтәсең.

Ышаныч тотып киләчәк

Көнемә, бәхетемә,

Хәзер ансы да бер кисәк,

Бер атлам өлеш кенә.

Инде дә яшәү хәтерне,

Күңелне барлап менә

Яңартмый гына күргәнне,

Төшенми серләренә.

Аларның кадере киткән,

Булган да беткән, нигә

Яңарту искене, күздән

Агызу яшьне җиргә?

Йөрәктән серләр җуела,

Югала бара хәтер,

Кояш та байый тын гына,

Кичегә тора кадер.



    
28.02.08.

ҖАННЫҢ АЛМАШЫНУЫ

Мин дә яшим бу дөньяга

Ышаныч итми генә,

Әмма да өмет яңара —

Күмернең күзе менә.

Кабына, янып китәр дә

Корыга калган күңел,

Кабаттан дөрләп, күзләрдә

Яктырып көннәр җиңел,—

Ашкынып яши башлармын,

Язларда чәчәк аткан

Бакчадай мин дә шаулармын —

Сөенеч табып хактан.

Әлегә яшим, әллә төн,

Әллә кыш килгән өчен

Дәртемдә сүнеп, тапмый көн,

Югала барып көчем.

Тынлыкта торам, өн тартып

Йолдызлар сөйләшәләр,

Хәтерне генә яңартып

Яшь парлар серләшәләр.

Уйларда йөзәм, саташу

Хәленнән чыгалмыйча,

Ул шушы — җаннар алмашу,

Хәтергә карамыйча.





27.02.08.

ШӘХЕСЛӘР АРАСЫНДА

Күңел хәзинәсе кемдә дә бар,

Һәркем бөек, һәркем каланчада,

Бүгенге көн шәхесләрдәй кайнар,

Шәхесләрдәй салкын, уртача да.

Шушы дәрттә һәркем гадиләнә,

Гадәтләнә ирек хөрмәтенә,

Без катлаулы идек, инде менә

Калдык бугай бармак төртмәсенә.

Авырлаша дөресне дә аңлау,

Һәркемдә бар чөнки хакыйкать,

Һәркайсыбыз үз хаклыгын хаклау

Белән мәшгуль, җуеп ничә кат.

Барчабыз да дөрес һәм хаталы,

Барчабыз да олы теләктә,—

Асылыбыз үзгәрәме барды,

Әллә инде калды йөрәктә?

Шәхси дәрте белән яши-яши —

Һәммәбез дә калдык без генә,

Кемнәр анда дәрәҗәләр эзли,

Кемнәр сорый хөрмәт үзенә.

Күңел хәзинәсен сата-сата —

Тормыш базарларын яулыйбыз,

Очсызлыга чыгып ята-ята —

Йөрәк ватып юкка кайныйбыз.


БУ МИН КИЛДЕМ

Мин яз булып килдем бүген җиргә,

Мондый бәхет тәтемичә бер дә —

Хыял канатында уздым түргә,

Якты көннәр бүләк итәм сезгә!

Кара көннәр ничек туйдырганнар,

Өзелгәннәр күңелдәге кыллар,

Чыңлап куя, ничек сагынганнар —

Гөрләвекләр тулып ага юллар.

Ага юллар, ага сукмаклар да,

Ага түбә, ага биек таулар,

Күтәрелеп ташып чыгарлар да —

Агар елга, киерелеп шаулар.

Зәңгәр күккә чөелдеме тургай —

Канатланыр иген басуларым,

Йомшак җилләр — гүя моңлы курай,

Бәхетләргә тулып януларым.

Сөя белү — көенүдән калмый,

Сөенүдән талмый сине уйлап!

Бу мин әле язлар булып шаулый,

Бу мин киләм кояш көлеп-уйнап.

Кабат киттем, кабат кайттым җиргә,

Гел әйләнә тора мәгърур дөнья,

Киткән идем, ә кайтабыз бергә,

Ашыкмыйча, калдырмыйча соңга.







26.02.08.

ХАК ЭЗЛӘҮ

Дөресме, дисең, дөресне,

Хаклыкны таныгандай,

Дөрес эш, дөрес гамәлне

Белүче булып — уңай.

Бәяңдә йөреде кеше —

Тиенгә кала-кала,

Дөньяда адәмнең эше

Сату да алу гына.

Тумыштан үлгәнгә кадәр

Сәүдәсен йөртә-йөртә,

Һәммәбез тапмакчы базар,

Үз гамен төртә-төртә.

Кешене түгел, үзеңне

Сатасың базарыңда,

Шуңа да кайнар йөзеңне

Саласың мәйданына.

Минем дә булды мең торган

Чакларым, калганым да

Тиенгә, шулай сатылган —

Югалып хакларымда.


ӘННӘ

        (Сабыйга)

Әннә, мәммә!

Мәммә, әннә!


Алам мәммә,


Әнкәм, әйдә!

Мә-мә! Бир-бир!

Әнием, кил!


Бер сөйләшик


Син миңа бир


Татлы итеп


Сөйләшер тел.

Сандугачлар көнләшерлек,

Рәхәтләнеп көйләшерлек,

Җиргә шатлык өләшерлек,

Матур итеп эндәшерлек.


Әннә, мәммә!


Әнә әннә!


Татлы сүз дә


Татлы мәммә:


“Әннә-нә-нә!”




14.09.07.

ТАМЧЫ


  (Балага)
Ис китәрлек зәңгәр икән

Күкнең йөзе,

Шуңа күрә зәңгәр булган

Тамчы күзе.

Учларыма сикреп төште —

Шаян үзе,

Аның күзе шунда күрде

Минем күзне.

Исемең кем? Ник әйтмисең,

Елмаясың?

Син кояшның үзе кебек

Нурланасың,

Ә аннары учтан төшеп

Югаласың,

Беләм инде, качыш уйнап

Шаярасың.

Хәзер менә син мөгаен

Җирнең күзе,

Тик нигәдер күренми ул

Миңа үзе.

Әллә инде кара микән

Җирнең күзе,

Кара җирдән күренмиме

Безгә үзе?




Сент.-окт., 2007.


КИРӘКЛЕК ЮКТА

Кирәгебез юкта кемнәр безне

Санга алганы бар, әйтегез!

Кайчан әле гадел хөкем йөрде?

Кемнәр гадел — рәхим итегез!

Син үзеңне өстен йөрттең диеп

Саташтырма, хәтер актарып

Аптыраган ирләр күптән ишеп

Төшерделәр маңгай чәчләрен.

Чәчләрмени, хәтта йөрәкләрен

Яндырдылар уйлы газапта,

Бәлки минем шушы әйткәннәрем

Нәсыйхәттер җанга — сау чакта.

Кирәгебез барда гына кеше

Хисабында без дә йөрибез,

Шул кирәклек, юкса, мохтаҗ үзе,

Ә без, юләр, аны күзлибез.





28.01.08.


СЫЕНДЫРАМЫН

Килә дә керә көннәргә

Соңармый гына язлар,

Сөенеч бит ул кемгә дә —

Бәхеткә бит ул назлар.

Иркәлә, чәчтән сыйпавың

Җаныма үтә, канга,

Дөньяга минем сыймавым

Керүдән бары санга.

Югалган чаклар гел була,

Югалткач хәтта үзең,

Бу җаным кайта да тула,

Ягымлы булгач сүзең.

Синең күк беркем еламый

Иде ул сагынудан,

Кояш та хәтта елмаймый,

Егылсаң сыгылудан.

Килгән дә кергән көннәргә

Язларым ашкынуда,

Колак сал ихлас сүзләргә —

Кочакка сыенуга.


ЯРАП БУЛМАДЫ

Нәрсәм ярамады дип сорама,

Әгәр сине инкарь итсәләр,

Яраган да ярамаска чыга,

Таңны алыштыра кичәләр.

Бу гадәти йөреш, гади барыш,

Бу шулай ук тәмам югалу

Белән мәртәбәләр генә алыш,

Ашыгулык белән соңару.

Уен корбанына әверелер

Чын ирләр дә, шушы кылану

Алар өчен мәртәбәдәй йөрер,

Булмас оят һәм дә кызгану.

Дәрьяларга чумган энҗе сыман

Син үзеңә китеп качарсың,

Еш була ул, таш җаннар да сынган,

Син әлегә җаның кочарсың.

Сөексездән сөек сораучылар

Ничә ялгыштылар, бирешмә,

Дөнья тулы көчле һәм үчлеләр —

Хәтта сиңа дустың килеш тә.


САРМАН КЫЗЫ



Нәсер

Бу дөньяга бер кат туасың да,

Язмышыңа тәмам буйсынып,

Туган илдән читтә гомер уза,

Туган җирне һаман юксынып.



    I

Без Сарманга кайткан идек, иңләп —

Киң урамнар шатлык эчендә

Йөзә иде, “Сарман җыры”н көйләп

Җырлый иде Сарман үзе дә.

Без Сарманга кайткан идек, казлар

Ничек кайтса илгә яз алып,

Җырлап тора иде егет-кызлар,

Өлкәннәр һәм картлар куанып.

Без Сарманга кайткан идек ул көн,

Сарман җыры белән күңелне

Дәрткә төреп каршы алдың үзең,

И Сарманым, бәхет — күм инде!

Балкыт җанны, гүя моңа кадәр

Яшәмәгәнбез дип әйтерлек,

Җир йөзендә гүя мондый хәлләр

Булмаган да диеп белерлек.



   II

Йөгерепләр үтте, йөгерепләр —

Хәтер урамнарын шаулатып

Малай чагым. Эһ без, зат егетләр,

Тормый идек сүзне болгатып!

Ил печәнгә керсә, чалгы тоттык,

Ил сабанда — без дә “сайрадык”,

Бергә йөрде безнең белән вакыт,

Туң эретте безнең кайнарлык.

Шәхесләрнең бөек гамәлләрен

Үрнәк итеп сөйләр чагында,

Әллә нигә күпләр гайбәтләрен

Түгеп ташлый безнең каршыда.

Сүз сөйләнер ансы, ертыгы да

Ертылыплар керә күңелгә,

Чалынабыз аның артыгына,

Ә кимнәре күбрәк түгелә.

Эһ Сарманым, сандугачың булып

Якты таңнарыңда сайрадым,

Сыгылыплар, йөрәкләрне тотып,

Аһлар итеп торды талларың.

Болыныңда яшь колының идем,

Яңгыр идем, иген басуын

Учларымда мин күтәрә идем,

Йөрәгемнең биреп ярсуын.

Оча идем, ул канатлы атлар

Булган икән бары Сарманда,

Йөрәкләр дә әллә шуңа кайнар —

“Сарман җыры” әллә каннарда?

Юл йөресәм, юлда озатучы,

Адашканда хәтта шушы җыр,

Ишетелеп, җанны актаручы,

Кайтаручы юлга ул булыр.



   III

Без Сарманга кайткан идек ул көн,

Балалары — читтә каңгырып,

Олы юлда уздыручылар төн,

Туган җирен тәмам сагынып.

Без Сарманга кайткан идек... “Абый,

Кайттымы, дип, безнең Фәридә?”—

Әйләндереп алып миннән сорый

Ничә бала өмет хәлендә.

Кемне икән шулай сагынганнар?

Кемне икән шулай үз итеп

Сорый алар, тәмам куанганнар,

Ә мин торам һаман ис китеп.

Сорасам да, аны да белмичә

Кайда йөрдегез дип үпкәләп,

Ачуланыр кебек кызганмыйча

Бу балалар. Аклар сүз кирәк.

Кемне соравыгыз? Шагыйрьме ул,

Очучымы, әллә зур галим?

Сәясәтче алай булалмас шул...

Акыл иясеме, мөгаллим?

Кайсы икән, әгәр җырчы, дисәм,

Җырсыз кеше тумый Сарманда,

Монда хәтта, килеп күрә калсаң,

Җырлап тора кипкән кура да.

Без дә кайттык ничә улы-кызы,

Сарманга дип, зурлап чакыргач...

Әллә калмаганмы танучысы,

Һаман белешкәләп тормагач?




IV

Фәридәне барлап күп сорадык,

Арабыздан аны тапмагач,

Нигә моңа кадәр танымадык

Диеп уфтанудан узмагач.

Сарман шул бу, газиз йортым Сарман,

Җырлы сандугачлар оясы,

Их туганнар, монда яшьлек калган,

Гомер буе сагынып җырласы.

Фәридәне сылу, чибәр, диләр,

Кара чәч, ди, аның толымнар,

Карашлары сине сихерлиләр,

Бите — алма, чия — иреннәр.

Искә төште, әгәр үзе булса,

Белә идем бугай мин аны,

Инешләргә язгы ташу тулса,

Шулай аның йөрәк кайнары.

Ничә еллар хәтеремнән китми

Күп хәбәрләр аның хакында,

Сарман халкы онытырлык итми

Сөйли иде ерак-якынга.

Аның ярын сөйли, аның үзен,

Мәхәббәтен җырга күчереп

Ничек юксынганын иртә-кичен,

Йөрәк уты җанын пешереп.

Әйе, шул ул, аның исемнәрен

Күпме егет кайнар пышылдап

Исәрлеккә чыккач, дәрт хисләрен

Баса иде алар киң сулап.

Кемдер күргән аны шау чәчәкле

Киң болында ялгыз йөргәнен,

Шуннан бирле өзек үзәкләре,

Бәгырьләре, беләм, кипкәнен.

Кемдер күргән аны Зәңгәр таудан

Ак яулыгын болгап торганын,

Гүя анда аккош килеп кунган,

Тапкан кебек дәрья тугаен.

Кемдер күргән Бүзат чишмәсеннән

Ак чиләккә сулар алганын,

Ак читектән, тәңкә чыңы белән

Тар сукмаклар буйлап узганын.

Кемдер күргән... Миңа сөйләделәр

Яшермичә барча серләрен,

Күзләрдә — яшь, алар белмәделәр —

Терелттеләр күңел гөлләрен.

Фәридәкәй, сине мин беләмдер,

Күргәнем бар сыман тоела,

Әйдә, кем бар, сөйлә, бер көнләштер,

Мондый чакта гаеп юыла.

Сез сөйләгез аның зәңгәр күлдә —

Яшермичә көннән ак тәнен —

Коенганын, кайтсын безнең күзгә

Очкыннары яшьлек иртәнең.

Сез сөйләгез, бер дә туктамагыз,

Сүз тәменә салмый борычны,

Бары авыр хәбәр болгатмагыз,

Эретегез миндәй корычны.



   V

Фәридәнең үсмер чагы икән,

Гел бишлегә укып мәктәптә,

Һаман мактау сүзен ул ишеткән,

Йөри биргән даим хөрмәттә.

Ул сәхнәгә чыгып җырлаулары,

Шигырь сөйләү, бию, башкасы —

Сихерлидер иде барчаларны,

Күңелләрнең иде аһ чагы.

Кара чәчләренең бөдрәсенә

Килеп кунган кебек күбәләк —

Кызыл банты дөнья йөзләренә

Көлеп тора, җанга үрмәләп.

Хис эчендә хискә күмгән чакта,

Сер эченә чумып тамаша,

Бу күңелләр җырга күчә хәтта,

Гүя җаннар җанга алмаша.

Күз тимәсен диеп аны сөеп,

Аһлар итеп күзли әбиләр,

Ул апалар, абау, җаным, диеп,

Назлар белән аңа карыйлар.

Ничек шулай туа икән кеше —

Гүзәллекне җыеп үзенә?

Нур эчендә яши, гамәл эше

Шатлык биреп тора йөзенә.

Эһ, шушылай уңсаң иде тәмам,

Бәхет булып халык алдына

Чыксаң иде, шушы шатланудан

Бирешмәсен кем дә кайгыга.

Ә Фәридә гүя фәрештәдәй

Чыгып баса сәхнә алдына,

Чәчеләләр күзләр гәрәбәдәй,

Йөрәкләргә йөрәк кагыла.

Хистә дөнья, ул кайгыны белми,

Авыртуны, әмма үзәкләр

Мең өзелә, ә бәхетләр сүнми,

Кабыныплар китә кинәтләр.

Күрде микән, мин дә залда идем,

Ак якадан, пөхтә киемнән —

Кызыл галстуклы малай үзем,

Язган идем ул көн телемнән.



   VI



“Сарман алмагачларының



Чәчәкләре ак микән?



Бер егет сагынам дигән,



Сагынуы хак микән?”

Без Сарманга кайткан идек ул көн,

Сабантуйга — килеп алдылар,

Башка вакыт болай йөрү мөмкин

Булмады шул, андый-мондыйлар

Исемлегенә дә кертмәделәр...

Хәер, шулай кирәк булгандыр,

Ул вакытта мине белмәделәр...

Бәлки шуңа хәтер сулгандыр?

Аяк өсте кайттым, аяк өсте

Килдем кире, бар да урынлы,

Ял алсын, дип, аякларың — берсе

Әйтмәделәр... Күңел коелды.

Бар да кемдер, бар да хөрмәтлеләр!

Мин кем идем? Шагыйрь, бичара!

Эһ якташлар!.. Әллә үзем юләр,

Әллә сезләр кемле бу ара?

Ярый, болар бары истәлеккә

Сөйләр өчен ярый торгандыр...

Заманалар белән без киңлеккә

Үтеп бара, йәле куандыр —

Күңелләрне. Серне бозмасыннар

Юк-бар уйлар, хәтер калулар!

Без Сарманга кайткан идек, кайнар

Алкышларда каршы алдылар!



   VII

Хәзерге чор соклануны белми,

Сөенүне алмый санга да,

Тәгаен да ул елый да белми,

Үз эчендә калып саргая.

Салкын көздә яфрак койган урман

Ничек каралыплар киткәндәй!

Бездә кемлек — соклануны буган,

Кешелегең үлеп беткәндәй.

Сөенечне таба белү генә

Безгә гомер бирә, югыйсә!

Ник төшәбез хәтер бөлгененә,

Онытылып калып һәр кичтә?



   VIII



“Бу сөюдән өзлегүем —



Зарлы күзем яшьләре!



Юк кына шул хәлләрдән соң



Күңелкәем нишләде?”

Без Сарманга кайткан идек ул көн

Машиналар тулып, шат булып,

Инде кабат кайтмабыз да бәлкем,

Якын дуслар бетте онтылып.

Кайсылары мәңгелеккә китте,

Мин дә җәйдем сабыр канатын,

Фәридәбез безнең кояш иде,

Бер күрүдә сездәй яраттым.

Картинадан төшкән сурәт сыман!

Сүз әйтергә оят, билләһи,

Күпме егет акылларын җуйган,

Эленепләр торды ил аһы.

Сарманнарда кызлар чибәр генә,

Җиләк кенә һәм дә гөл генә,

Шуңа күрә җырлар туа бездә,

Шагыйрь булып йөрим үзем дә.





Сент., 2007 – сент., 2008.


ШУЛАЙ БЕРВАКЫТ

Танымады, алмый үтте хисапка,—

Әллә сукыр, әллә башка исәптә?

Хисап белән исәпнең тамыры бер...

Оят инде, кәфен алып, үзең төр.

Гүреңә ят — әзерләнгән, казылган,

Ахирәтнең авызлары ачылган.

Сиңа анда сәламлеләр табылыр,

Фикердәшләр, аңлы-зиһен яр булыр.

Юат шушы хыял белән үзеңне,

Алдына бар яки чәнчеп тезеңне.

Потлар гына ярата табынганны,

Алларына мең төшеп абынганны.

Хакыйкатькә кирәкми болар берсе,

Кемлегеңдә син кеше, хакың — күрче!

Танымыйча ул үтмәсен яныңнан,

Төшеп калу шушы булыр саныннан.






25.09.08.


БЕР СӨЙЛӘШҮ ИСТӘЛЕГЕ

Канатларым күптән сынды инде...

Әллә сабырлыгым сындырды?

Егет чакта без ул — кайнар иде,

Санга алмый ыбыр-чыбырны.

Киселде дә, өзелде дә — кулдан

Килмәгәне бер дә булмады,

Кисек-өзекләрне ялгаучыдан

Элмәкләтер муен калмады.

Сантый — саный, йөзгә тулып җитми,

Ә безнеке бәлки артык та,

Сүзне әйтә белде безнең җиңги,

Кимемәде — чыгып арыкка.

Күәс кадәр буаз айның йөзе

Чекерәеп керде күзләргә,

Канатларым күптән сынган иде,

Егет чаклар төште исләргә.

Кайна, Казан! Кайнарлыгың безгә

Ике кашык ярма аш кына,

Эх син, заман, барча эшең — сүздә!

Кая таба бара, ашкына?


НИНДИ КОЯШ ҮЗЕҢ

Ә мин сине, җаным, яннарымда

Кояш булып йөриседер, дидем,

Сагынмый да, имеш, саргаюда

Бары үзем ак каендай идем.

Кыш килер дип курыкмаган кошчык

Килеп кунды, менә сайрар кебек,

Болыт йөри күз яшьләрен кочып,

Китәр сыман — кояшыңнан кибеп.

Сайрамады, кошчык җим эзләде —

Азык кирәк әллә күңеленә?

Бу сарылык табигатькә төште,

Инде без дә һаман күмелүдә.

Ә син, җаным, шундый җылы кояш,

Буй үрелеп кенә сайрыйсың да,

Болытларның кибә бара күз яшь...

Минем сагышыма авырсынма!


РИЗАСЫЗ КҮҢЕЛ

Минем дә шундый чак була —

Кояшка әверелеп,

Дөньялык сафлыкка тула,

Бар тарафым — гаделлек.

Яшимен, яшьлек авазын

Ишетеп ераклардан,

Һаман да дәшә, ярасын

Күңелнең актарганнан.

Ул болыт, каралып килеп,

Яшенен түгә-түгә,

Нигә дип ява илереп —

Саташып көлә-көлә?

Ул таңнар һаман ачылып,

Нурларын чәчә-чәчә,—

Көннәрем кала басылып,

Рәшәгә күчә-күчә.

Гаделлек чигендә торам,

Кояшка үреләм күк,

Гамәлдә түбәләр корам,

Өс — бөтен, тамагым — тук.


САГЫНУЛАРЫҢ ХАКТЫР СИНЕҢ ДӘ

Сагындырма, юри генә булсын,

Чынлап булсын — язган сүзләрең

Хатлар белән һаман килә торсын,

Савыктырып күңел бизгәген.

Яши кеше хәтта өмет өчен,

Җыя барып тәндә куәт-көчен.

Сагындырма, сагышларга салып,

Бу аккошлы күлләр боекса,

Төнбоеклар тәмам күзсез калып,

Дулкын җыерылып оеша.

Эһ бу күңел, ачылмаган күкләр

Яңгыр белән офыкларын күмәр.

Сагындырма, кояш белән ай да

Очрашмыйлар әле дигәнең

Сүзләр өчен генә килә җайга —

Асылдыр бит бүген кигәнең?

Әле генә бер сылу кыз үтте,

Тәрәзәмә гөлләр куеп китте.


ХАКЛАРЫҢ БАР

Хакыйкатьне төшенергә теләп,

Аңлар өчен җирдә хакларны —

Утка кергән ничә ирләр көйрәп,

Кайнар чүлдә аткан таңнары.

Хаклык өчен була ирдә гамәл,

Хаклыкта ул сан һәм мәртәбә!

Хәрәм — чигә, җирдә бар да хәләл,

Бүгенгесе калмый иртәгә.

Зыяны юк, сүз хатасы белән

Дәрт ялкыны һаман бер була,

Мин дә аны — сүзнең тәмен беләм,

Кичектерәм әмма бер юлга.

Көйлә, әйдә, җырга күчерә бир,

Менә аның юктыр ертыгы,

Такмакның да эче тулы ул сер,

Артыгында гына тартыгы.

Ирләргә дә җыр килешә икән,

Аклый икән йөрәк хакларын,

Тормыш шундый — барчабызны җиккән,

Әле кешнәп торган чакларың!






24.09.08.

САГЫНУДАН

Коелды күңелләр чыңы

Балачак сукмагына,

Шушы кадернең дәрт тыны

Һаман да сулышыма

Керә дә, гомернең таңы

Күчә куанычыма.

Бигрәк кайгысыз чаклар —

Җәннәттәй ваемсызлык:

Кояшта йоклый куаклар,

Сизенеп уңайсызлык —

Күкләрдә эри болытлар...

Күңелем сулык-сулык.

Минем дә яшьлегем таңы,

Юлларга чыгып басып,

Машиналарда ашкынды,

Киттеләр бергә алып,

Балачак хыялы калды 

Ияргә башын салып.




Сент., 2008.


ЯЛГЫЗ ИР

Хисләр янды. Йөрәк салкын иде.

Кан кайнарын гүя басарга

Аңа акыл шулай әмер бирде,

Күз төбенә кереп качарга.

Бәргәләнде хисләр. Диварларның

Шәрәлеген тавыш сынады,

Коелганын чиксез йолдызларның

Ялгызлыкта галәм санады.

Үле дәвер. Үле хисләр иле,

Бәргәләнеп йөрде котыптан

Адашыплар килгән чүлләр җиле,—

Гүя албастылар котырткан.

Чарасыз без, йөрәк салкын икән,

Кайнарланып кына кызудан

Без бары тик муртып яткан бүкән!

Ни файдасы җанны бозудан?

Хисләр янган бары сүнәр өчен,

Йөрәк салкынында боз ага,

Без ул көнне очрашмадык кичен,

Сукмак көткән, көткән бусага.





      18.09.08.

ЕЛЛАР ШАВЫ

Үсмер чакта елгыр атлар белән

Туган җирнең иркен кырларын

Мең айкадым, егет диеп белгән

Күзләрендә идем кызларның.

Ияреннән ыргытканда атлар,

Җирне кочтым, киттем тәгәрәп,

Кешелектә егет булган чаклар

Кабат менде атка үрмәләп.

Сыгылыплар кала торды таллар —

Нәзек биле җанын тоталмый,

Булган икән көннәрем дә кайнар,

Чаба иде алар туктамый.

Шул ашкыну белән зур тормышка

Кереп китү тузан куптарып,—

Бүген тагын олы борылышта

Ничә күзләр калды югалып.

Эһ ул атлар, һаман чаба сыман,

Үрдән-үргә күчеп, болытка,

Җил китерде тояк шавы юлдан,

Калган чакта йөрәк тынлыкта.


КЕМ КОЧАГЫНДА БЕЗ

Кем кочаклары җылытыр

Җаннарым өшегәндә?

Ятимлектә дә калдырыр

Дөнья бу. Күшегелә.

Яңгыры, кояшы белән

Үстерә, өлгерәсең,

Сине дә, мине дә белгән,

Төрттергән үрәчәсен.

Юлнымы алуы иде,

Бирүе башкаларга?

Шушы ул бәхетең иле,

Яшәвең сарайларда.

Күңелең пешә кызарып —

Хәтерең кайнарыннан,

Аласың йөзгә бүзәреп,

Ашкынып ярларыңнан.

Шулай да суык җир йөзе,

Җылына дисәләр дә,

Бәхетем көннәрдә йөзде —

Калдырып кисәүләргә.


ПАР ИТКӘН

Җан сугылды, җан кыйналды ничә,

Барган юл да тигез, югыйсә,

Урын-урын сулар кичә-кичә,

Төпләрендә чокыр, упкын кисә,—

Карап торсаң, тигез, югыйсә.

Тәгәрәдем, нигә чалды дошман,

Торып киттем әрнү кочаклап,

Бара торгач, шушы омтылыштан

Якынайган сыман, очып-атлап,

Алыр сыман ярым кочаклап.

Эһ, яшәдек илдә, яшьнәдек тә,

Биедек тә бәйрәмнәрендә,

Бик биетә алмады ул бер дә

Мескенлеккә төшкән хәлләремдә,

Дошман туе-бәйрәмнәрендә.

Җан сугылды... Җан сызлавы әмма

Сирәк басылучы, тар икән,

Шушы тормыш юлларында менә

Үргә таба, түбәнгә дә йөрткән —

Җиккән атларыбыз пар икән.





17.09.08.

ДӘФТӘР ЧИТЕНДӘ КУПЛЕТ КҮРЕНДЕ

Нидер булды, ахры, күңелемә,

Көнме чакты кинәт күземне?

Миңа сөю хәтта шушы мәлдә

Шигырь куплетыдай күренде.

Мәктәп дәфтәренең почмагына

Хәреф тезеп кенә язылган

Язмаларны алдым хәтеремә,—

Алар күптән утка ягылган.

Күзендә яшь, әллә укытучысын,

Әллә инде гөлләр сыйфатлы

Партадашын чеметүдән аның

Йөрәккәен утлар уратты?

Күзе сагыш күлләредәй тирән,

Сак кагылсаң хәтта — ояла,

Санар аны күпләр шыр юләрдән,

Ә ул пыяладай уала.

Нидер булган... Бу тарихлар кабат

Кабатланыр, безнең яшәеш

Үзгәрсә дә, асылыбыз кыйбат:

Ничә бала тагын үсә ич!


КҮҢЕЛ ЕЛМАЮЫ

Талант бит ул тыштан гына күркәм,

Ә эчендә шөбһә, ут аның,— 

Күптән узган гасыр дигән чиктән,

Әмма белә мизгел екканын.

Гадәти һәм гади барча тараф,

Бар гамәлләр, кемдер булулар,

Яшәве дә киләчәккә карап —

Алдануга ямау салулар.

Хәсрәт чигү үзе хәсрәт кенә,

Шатлыгы да бары шаяру,

Безгә зат ул бәхет дигән кинә,

Искерүләр белән яңару.

Шиккә төштем. Әгәр минем өлеш

Сер эчендә калу булмаса,

Бу йөземә бары яулык — килеш,

Кулларыма — озын пумала...

Сарай диварларын буяп йөрим,

Һай яши дә инде бу ханнар!

Гадәтемчә ертык кәвеш сөйрим,

Ява яңгыр — тәнне югалар.





19.09.08.

МЕСКЕН АКТЁР ХӘЛЕНДӘ

Тормыш театры абсурдында

Син үзеңне актёр санасаң,

“Аллаһ әкбәр” белән бетми дөнья,

Бармый дөньяң — әгәр янмасаң.

Риза булып хөрти уеннарга,

Кемлек тоткан хайван җаннарга,

Уйный алмый читтә калганнарга

Килми кала дөнья файдага.

Син боларны уйлыйсың да, тагын

Тырышасың, барып чыгар күк,

Язылганны уйныйсың да, агын,

Әмма тагын кара чыга тик.

Бүген аңлыйм кичә адашканны,

Ә иртәгә тагын ни көтә?

Дөнья театры — уйнаганны

Исәпкә дә алмас бөртек тә.




      Сент., 2008.


КҮҢЕЛ ТУЕ

Минем дә гомер ахыры,

Үз җае, килеп җитәр...

Куркытма үлем авыры —

Үлем мәңгелек итәр.

Ул бары яшәгән чакта

Куркыныч була үлем,

Үлгәннең хәле — кочакта,

Җылытыр нурлы гүрем.

Яшәдек, булды төрлесе:

Яхшысы, яманы да,

Чөйделәр — бәхет өлеше,

Суктылар яңагыма.

Үзем дә усал булалдым,

Булалдым гадәтчә дә,

Саналды кайчакта адым,

Сөйләштем гамәлчәдә.

Ялгызым күңел туенда,

Бу — гомер озатуым,

Керергә җылы куенга —

Гүремә куануым.


ШИГЫРЬГӘ МӘДХИЯ

Языйм әле, языйм... Басмасалар,

Сезне, шигырьләрем, хафага

Күп төштем мин, хәзер ул кайгылар

Әйләнмәсен иде җәфага.

Дәфтәремдә калыр. Аларның да

Бәлки булыр илдә тарихы,

Ачылып китсә юллар алларымда,

Хәйран итмәс дөнья барышы.

Килер көнгә без өметтә идек,

Сулар кичтек, утлар көйдерде,

Яшәү мәгънәләрен шулай белдек,

Хәзер көннәр тынлык иңдерде.

Ташыдылар күпләр ташкын булып,

Янды күпләр, кинәт чәчрәде,

Ә күңелем диңгез кебек тулып,

Хәтер кыялары тетрәде.

Языйм әле, язган чакта күңел,

Беребез дә мескен җан түгел,

Сүз сөйләве кичерештән җиңел,

Әйдә, шигырь, хислән һәм йөгер.





            11.09.08.

НӘРСӘ БАР — ШУЛ БЕЗГӘ ҖИРДӘ

Яшимен уйларга чумып,

Хатага, сагыш, моңга...

Югыйсә гомер агышы

Агыплар бара уңга.

Гел уңга, һаман да уңай

Кешелек өметләре,

Яшәгән идек без шулай —

Замана егетләре.

Кызлар да чибәр иделәр,

Үзәкне өзеп кенә —

Яшьлекне узып киттеләр

Тормышның үзәгенә.

Тик көннәр төрлечә булды:

Кояшлы, болытлысы,

Беребез адашып калды,

Мин — дөнья сагышлысы.

Яшимен, уйлар шаярта

Башлады акылны да,

Адашып калсам бу якта,

Чыгарга чакырма да.


БАЛАЧАК ХИСЛӘРЕ

Сагынуларга дәва бар —

Кош теледәй хат икән:

Сагышлы җанны дәвалар;

Киңәеп китә җилкәң.

Очрашкан кебек буласың,

Сөйләшә сыман җаннар,

Хәтергә хисләр уясың,

Исеңә төшә таллар.

Алар да инде үскәндер,

Өянке булып җилгә

Түш куеп елый торгандыр,

Күзләрен текәп илгә.

Ә илнең киңлекләрендә

Казлармы очып бара?

Мин шушы казлар иркендә

Тотынып очкан бала.

Ышанам: самими хисләр —

Йолдызлар сыйфатында

Биектә... Йөрәгем нишләр

Аларның кочагында?


ВАКЫТ МӘСЬӘЛӘСЕ

Сөйләшергә дә җайлар юк,

Булмады күрешеп тә...

Ир санында йөргән кебек —

Йөредек егетлектә.

Тормышның арбасы кайчак

Сикереп куйса кинәт,

Канәгать итмичә шул чак

Сөйләнеп алдык гайбәт.

Җайлыга җайлана күңел,

Хәтта бар авырына,

Кай якка борылса да ил —

Хәтерләр каерыла.

Узарга теләп тузыну

Гадәтен тапкан халык

Бары тик үзен туздыру

Хәлләрендә боламык.

Сөйләшергә җай табылыр,

Күрешү мөмкин хәл ул,

Ир санында йөрү авыр —

Егет булалмасаң гел.


ИЛ ЭЧЕНДӘ ГАДӘТ

Ни дияргә белмәгәннән генә

Әйтелгән сүз кебек югыйсә,

Ә күңелгә төртелде дә менә,

Сүз кылычы хәзер баш кисә.

Мең киселдек шулай һәм мең кабат

Кисә тордык, кискен холык та,

Без дигәнчә булуына карап

Үзгәрмәде илдә хаклык та.

Сүзнең кайнарлыгы дөнья тотты,

Сүз кайнары аны бозды да!

Кайда чиге? Ашкынулар хакы —

Хата белән тулы булуда.

Ни дигәнем бик тә белә идем,

Күңелемә күмеп кайнарны,

Дөньялыкка авыз ерып көлдем,—

Юләргәме мине санады?

Күчне кузгаткандай булуы бар —

Күңелемә төбәп төртмәгез!

Хаклык дәгъвасында булучылар,

Намус хисен узып китмәгез!





10.09.08.


КҮҢЕЛ НӘСЫЙХӘТЛӘРЕ

Ник көчәнү, нигә омтылулар

Үз сүзеңне, хисне тагулар?

Кирәк булса, заман үзе табар

Эзләп алып. Юк ул танулар.

Кол Гали дә янган, әллә Тукай

Юктан шулай иртә киткәнме?

Үз сүзләрен генә тоткан шулай —

Дөнья гамьнәренә үпкәне.

Дан кирәксә — утка барып кереп,

Яра алган, үлгән егетләр;

Дан кирәккә аны данга төреп,

Гайбәт итеп сөйли бик күпләр.

Сан кирәксә — сарай тупсасына

Башың орып, намус хакында

Сүзләр сөйлә, әмма мактавыңа

Колак куйсын сөеп халкың да.

Тик башкача көчәнүдән файда

Табалмассың, даһи булсаң да,

Кирәксенсә заман, сине таба —

Тирән базларында ятсаң да.


ШИГЫРЬ БУЛЫП ЯНУ

Кайчакта турыдан китәм,

Кайвакыт — бөтерелеп,

Мин шулай күңелне сүтәм

Ут булып күтәрелеп.

Күбәләк булып очамы

Ут ялы төнге күккә?

Йолдызлар гына кызарды,

Ниндидер серләр түгә.

Бу таңның салкыны бугай —

Арканы өшеттереп

Ала да... Киңәя тугай,

Китәм көнемә кереп.

Учакның җылы эзенә

Тукталып ялгыз юлчы,

Җылымы эзли үзенә —

Югалып табылучы?

Адашып шактый йөрелгән

Тагын да — гадәттәчә,

Күңелдә учак терелгән,

Ялкыны гарепкәчә.


ШУЛАЙ БУГАЙ

Күңелне вату өчен дип

Сөйләнгән сүзләреннән

Көйләнеп калдым һәм көлеп —

Оятсыз йөзләреннән.

Кем иде алар, кем булыр

Бу кадәр саташудан?

Каралып бәлки түгелер

Ачуы басылудан.

Дөньяны кешеләр корса —

Хаталы була, беләм,

Һәр кеше үзем дип торса,

Мин дә мин диеп көләм.

Дәртемнең күптән сүнгәнен

Көтә ул дошманнар да,

Ә миндә һаман ялкынын

Яндыра замана да.

Күңелнең ватык чакларын

Кайтарыр өчен бугай —

Күтәргән дошман чукмарын,

Сөлләргә диеп уңай.




05.09.08.


ЮГАЛМА!

Син миңа кояш теләдең,

Рәхмәт күңелеңә!

Ә яңгыр яуды да яуды —

Һаман да түгелүдә.

Сизәмен, синең теләгең

Һәрвакыт изгелектә,

Өстеңдә аксыл күлмәгең

Канаттай җилкенүдә.

Очарга телисең, беләм,

Офыклар киңәйсеннәр,

Мин дә бит синең күңелдән

Моң алам, изге сүзләр.

Еракта калды яшьлекнең

Чәчәкле тугайлары,

Бу яңгыр бәлки тормышның

Җаедыр, уңайлары?

Теләдең кояш, ә яңгыр

Сыкылап яуды һаман,

Хисләргә тагын да кагыл,

Югыйсә өшим, туңам.





03.09.08.

ҮТКӘНЕМ — БЕТКӘНЕМ

Әллә ничек бушка үткән сыман

Тоелдың да, гомер, сагышка

Тулды күңел, көннәр дулкын каккан

Бичара күл кебек, тавыш та

Чыгарырга куркып, утлар йотып,

Әле калкып, әле төпкә батып —

Кача бара куе камышка.

Исәнме, яр, тагын соңаргансың,

Эш сәгатең озын сузылып,

Әйе, уйда һаман югаламын —

Диңгез ярларында кызынып

Эшсез генә яткан, тәнгә — “шалкан”,

Күкрәкләре — калкан, билгә — каткан

Ирләр сыман иңгә егылып.

Кайтарырга мөмкин сыман үткән,—

Гамьдә калган хәтер кайнатып,

Син үзең дә, и яр, инде күптән

Дөньяларда бер дә сайланып

Тормыйсыңдыр, әле аңлыйсыңдыр,

Барлыйсыңдыр, агын уйлыйсыңдыр —

Күңелеңне генә елатып.





02.09.08.

ОНЫТЫП ЯШӘҮ

Үтермә, алай котылу

Җиңелгә булыр сыман,

Яшәргә диеп омтылу

Аяктан ега һаман.

Аяксыз — аякка баса,

Юккамы киселүләр,—

Таулардай ишелүләр,

Ил белән күченүләр,—

Күңелгә керә дә кача

Җыр булып кителүләр.

Без ул елны — җилкә киңәюдән

Углан була барган чак иде,

Ак якалы күлмәк үтүкләнгән,

Җиң очлары гына чак иде.

Кочарга, үбеп алырга

Ачылган шунда йөрәк,—

Салкын суларга салырга

Нигә ул сиңа кирәк?

Шул кичтә үлгән булганбыз,

Бу бүген — терелүем,

Әллә кем сыман туганбыз,

Гадәти үткән көнем.


ХАКТЫР СЫМАН ДӨНЬЯ

Минем хисләр изге теләк белән

Төнге болытларга адашып,

Күңелемнән чыгып китүеннән

Алдым бугай бераз саташып.

Көннәр — иләк, һаман яңгыр ташый

Чиләк-чиләк түгеп, иләнеп!

Без дә инде, яңгыр ашый-ашый,

Иләнүдән калдык чиләнеп.

Бу коелу болыт ярылудан,

Күкләр тишелүдән генәме?

Тамчысына учым кагылудан

Сынды әллә ишек күгәне?

Сөям, дисең... Бары ярты сүз бу,

Сөрмә итеп күзгә салырлык,

Ишелеп кергән яңгыр булып сүнү,—

Сары яфрак минем сабырлык!

Калып булмый җирдә үзгәрешсез —

Көзге сурәт сыман фотода,

Хисләр иләгендә күрешәбез —

Яңгыр иләгендә, хафада.




 
 01.09.08.

ТӨРЛЕ ИЛ БАР

Төрле ил бар. Олыраклар, кече...

Континентлар биләп торганы,

Шул илләрнең барсында да кеше —

Олы-кече, кардәш-туганлы.

Ул илләрдә үзенчәрәк холык,

Бөтенесе — халык дигәне,

Ул илләрдә үзенчәрәк хаклык,

Хәтта тышау һәм дә йөгәне.

Шул хәлләрне гүя тамашага

Алган кебек, Татарстаным,

Карап тордым дөнья картасына,

Үзем тәмам хәйран калганмын.

Син юк анда, хәтта исемеңне

Язарга да урын калмаган...

Кемлегеңне инде күрәсеңме —

Әллә үлгән, әллә тумаган?

Төрле ил бар, хәтта исемнәрен

Әйтер өчен җитми телем дә,—

Кайдан табыйм татар кешеләрен,

Табалмагач аның илен дә?




               29.05.08.


ЯШӘГӘН БУЛАБЫЗМЫ?

Дулкынга салып хисләрне,

Ак-кара бизмәненә,

Багышлап сиңа кичләрне,

Өзелеп үзәк кенә —

Яшәрмен, шушы серләрне

Чыгармый йөзләремә,

Синең ул назлы күзләрне

Күңелем түрләренә

Кояштай балкытып кертәм,

Өметем үрләренә.

Аңларга бәлки вакыт та

Тимидер, заманы шул,

Бу гомер инде каекка

Утырыр чакта, кабул

Булмаска мөмкин өмет тә,—

Хисләр ул — саташтыра,

Бозылып китә барыр юл,

Кайчан да кавышырга

Соң түгел, бары кадер бел,

Кирәкми ялгышырга.

Бара да бара замана,

Як-ягына карана.



      Май, 2008.


КИРӘК ИДЕ

Дөресләргә теләп бу дөньяны,

Без уянган идек беркөнне,

Тәмам туеп, аның ялганыны,

Күрә алмас булып үзене.

Без уянган идек, ул мәйданнар

Шаулап торды, кабат үзгәртеп

Кору уе белән бу шашканнар,

Бу дәртләрдә бәхет күзәттек.

Авыр булды җимерү дә хәтта,

Авыр булды кабат төзәлү,

Кайда шулай безнең эштә хата —

Төзелүләр булды төзәнү.

Каш ясаган күзсез маңгайларга,

Намус качкан, авыз уелган,

Бушбугазлы олы корсакларга

Комсыз, ямьсез куллар тагылган.

Ә югыйсә бары намусларны

Яңартырга кирәк булган ул,

Төзәтергә безнең бу җаннарны

Җитәр иде кебек менә шул.





24.05.08.

БУЛДЫ ХӘЛЛӘР

Һичбер сәбәп, һичбер теләк тә юк —

Тик өзектән тора никтер хәлем,

Яңгыр булып илә, яшенең сук,

Ачы язмыш — син барыбер ямем.

Үз өлешем, тартып та алмадым

Һәм бирмәдем башка берәүгә дә,

Безнекенең эше — һаман ятим

Һәм бичара калу бүләктән дә.

Күпләр алар исем-җисеменә

Туры килми иза чигүчеләр,

Күпләр алар шушы килмәвенә

Шөкерана итеп йөрүчеләр.

Телләрендә — халык, хәтта хаклык

Таләп итеп уттай кабыналар,

Алларында калҗа күреп, кабып,

Түшләренә төшеп табыналар.

Сәбәбе юк, теләк тә югалды,

Көннәр елый хәтеремә ятып,

Тик йолдызлар, кояш, ай куанды —

Һәммәләре йөрәгемә кайтып.


ТӘРӘЗӘҢДӘ ЯҢГЫР

Ничек назлы иде синең күзләр,

Ничек дәртле иде җырларың!

Тәрәзәңдә — яңгыр, вак тамчылар...

Еладың да, бәгырь, еладың.

Бу сагыну иде, бу — ярату,

Хистән узып, калып хисләрдә,

Шушы кадәр мөмкинме соңару, —

Кояш чыккан кебек кичләрдә.

Гомер узып бетмәгән дә, юкса,

Алда әле бәлки — бер гасыр,

Әмма өскә кигән кием юка

Чаклар узган, адәм картаер

Еллар буйлап тыныч кына барам,

Ә имәннәр шаулый калалар,

Эһ туганнар, миндә сыктый ярам...

Шул ярадан кемнәр аралар?

Ничек назлы икән синең куллар,

Дәртле булгандыр ул йөрәгең,—

Тәрәзәңә килеп яңгыр елар,

Өзгәләнеп китеп үзәгең.




   15.05.08.

ХӘТЕР ЕЛАГАНДА

Кинәттән күңел чайкалды,

Хәтерем алды елап,

Гүяки уклар кадалды,

Ахырын тапмыйм уйлап.

Ник кирәк иде икән шул

Сиңарга гашыйк булып,

Саташып бетеп авыр юл,

Җирләргә китү убып?

Ник кирәк булды, белмимен,

Син диеп кенә яшәү,

Ни күздән яшьне өзмимен,

Ни яр булмадык икәү.

Гомерләр синең актылар

Ярларын эзли-эзли,

Күңелдән түгел, хак болар,

Бәгырь ул өзми куймый.

Күңелем кайчак чайкалып

Куйса да, хәтер елау

Гадәттә инде, актарып

Бер шулай сине уйлау.




06.05.08.

ТОРМЫШ САБАКЛАРЫНДА

Тормыш, мине, акыл бирәм диеп,

Ничә бәлаләргә тарыттың,

Инде тагын башкаемны иеп,

Күз яшемдә ялгыз зарыктым.

Акылны да алалмады бу баш,

Сабакка да ихлас булмады,

Хәтерләрем белән хисләр тоташ,

Минем гомер — уен уймагы.

Алдарга да телим, алданам да,

Намуска да чыгам кайчакта,

Уйларымда тәмам ялганам да

Хисләр тулы калам кочакта.

Акылыма кайткан кебек булам,

Тынычланып калгач шаулаудан,

Күлләр кебек шунда тәмам тулам,

Тирәнәеп китеп уйлаудан.

Гомер бара, тормыш һаман шул ук,

Акыл сабагынмы укытып,

Аяк астын ясый да бозлавык,

Түгелепләр китәм чайкалып.


ОНЫТЫЛСЫН

Әйтегез, ул белеп торсын,

Дөньяда иң-иң гүзәл яр

Бары ул бар, бары ул яр —

Башка беркем булмасын.

Май аенда оҗмах үзе

Иңдергәндә шәүләсен

Безнең җиргә, син бер үзең —

Күңелем зәңгәр күзе.

Хури кызы булып кына

Керәсең төшләремә,

Һаман да саф хисләр генә

Көйдерә ялкынында.

Мәңгелек ул — мизгелләрнең

Бәхетеннән гыйбарәт,

Озата барса чын мәхәббәт —

Дәрте ул күңелләрнең.

Әйтегез, әйт, белеп торсын,

Ярга яр булулары

Ул үзе бәхет, башкасы

Күңелдән онытылсын.


ҮЗЕБЕЗЧӘ БУ ТОРМЫШ

Һәммә кеше бәхетле үзенчә,

Җае белән килеп көннәре,

Тыныч кына кичә үз көенчә,

Үз төсенә — кигән күлмәге.

Һәммә кеше яши һәм үзенчә,

Гадәтенчә килеш-килбәте,

Күңелендә йөргән һәр төшенчә

Үз җаенда һәм дә хикмәте.

Кайвакытта безнең күңелләргә

Керергә дип ничә ялганчы

Үз хафасы, сере белән килә,

Бәхетләрне камап алмакчы.

Бераз күмәк булу ярый, ансы,

Бераз гына кирәк ялгызлык,

Саклык итү җаен югалтасың —

Басып уза өскә явызлык.

Һәммә кеше үзенчә бәхетсез —

Сыный китсәң әгәр язмышны,

Без үзебез күбесенчә гамьсез,

Без үзебез — юктан ялгышты.


УЛ ГӨЛ ИДЕ

Син гөл идең, ә мин — туфрагыңмын,

Шаулап-көлеп чәчәк атарга

Таянычың була алганыңмын, —

Минем хисләр һәркөн яңара.

Яңарамын, ничек язлар килеп,

Җир җылынса, дөнья уянса,

Яңарамын синең өчен диеп,

Кәефеңә, җаным, яраса.

Син гөл идең, әле һаман да гөл

Булып балкып чәчәк атасың,

Тимәсен дип бозы, салкын кар, җил —

Һаман әле җанны ватамын.

Туфрак кына бары... Әмма гөлнең

Туфрагымын, шуны белегез,

Яшәү дигән мәңгелектән сернең

Ни икәнен аңлар үзегез!

Ул гөл булды, ә мин — туфрагымын,

Балкып чәчәк атты түремдә,

Шушы иде минем яшәү ямем,

Шушы үзе бәхет гомергә.

                                     05.05.08.

          СУСАУ

Таң кояшы булып килеп керсәм

Тыныч ятагыңның ефәгенә,

Мине эзләп син сузылыйм дисәң,

Хыял булып тамсам үзәгеңә,

Гөлләр сыман кинәт балкып китеп

Күзең ачсаң, дертләп йөрәккәең,

Бәхетеңә, өметеңә җитеп,

Җәйрәп китәр шунда ямьле җәең.

Мин һаман да җәннәт улы кебек

Сагынучы идем ямьле җәйне,

Өннәремнән төшләреңә кереп

Сайрар тургай — күкләреңә чөйде;

Без яшәдек ерак елларны да

Хәтерләрдә кайнап торыр итеп,

Безнең гомер озын чакрымнарда,

Ахырына мәңге булмый җитеп.

Мәңгелек ул сан хисабын белми,

Аның өчен ел да, көн дә бер үк,

Соңгы ара җилләр артык җилли,

Явып кына китә күрсен, берүк!

Бу сусауны үзем генә беләм,

Гүя җаным җәннәт дигән чүлдән.





04.05.08.


САГЫШЛАР КУШЫЛУЫ

Күңел күлләремдә ак болытлар —

Зәңгәр күлдә гүя аккошлар,

Барсы тынып калган, сагыныплар

Китәм кайчак, канат кагышлар

Авыр була, хәтта хыялларга

Бирелергә йөрәк шикләнә.

Арабыз ник ерак чакрымнарда?

Белмим генә, белмим нишләргә!

Күңел түрләремдә, юкса, кояш

Нур балкыта, әмма еракта...

Җылысы бар, булсын өчен көләч —

Хәтта йөзләремне кызарта.

Күзләремдә яшьләр тәлгәш-тәлгәш,

Хисләремдә йөзә болытлар...

Бүген яңгыр явар, болыт килгәч,

Явым була торган вакытлар.

... Эределәр. Җиле дә юк иде

Уттай кайнар хисле көннәремнең,

Бездән бары бәхет өмет итте

Җылы мендәрләре кичләремнең.

Хушлашырга таңны көтмә бүтән,

Бергә агар чагы елгаларның,

Болыт булып үзең төшсәң күктән,

Чишмә булып минем кайнар чагым.





Апрель-май, 2008.


ИР ХОЛКЫНДА БУЛГАНЧА




– Усал сүзләр әйткәнем юк,




   Чөнки белмим аларны,




   Яратам, ди, нигә мине




   Газизәкәй алдады?




— Кайчан алдады?




    Алдамады!

Мин шаярткан саен һаман шукта —

Шиккә биреләсең бер дә юкка,

Ир холкында сынау гадәте бар,

Син, ашыгып, төшә күрмә утка.

Янды күпләр, көлгә калучылар

Йөрәк ярасына ничек чыдар?

Ир холкында кырыслыгы да бар,

Шик-шөбһәңне күңелеңнән чыгар.

Көн суыгы тәнгә җылы бирми,

Синең җанда нинди кайнар дөрли?

Ир холкында кисәк сындыру бар,

Хәтереңне юк-бар уйлар тырный.

Мин таңнарда сине уятырмын,

Куеныма алып юатырмын,

Ир холкында сөяк эретү бар,

Менә шул ул акыл юатуың!





23.04.08.

СИХРИ КИЧӘ

Күзләремне генә тутырыпмы,

Әллә күңел тәмам мөлдерәп

Карадыммы, сине аядыммы —

Уттай тергезелеп бу йөрәк!

Ә аннары — сихер, сөю дигән

Бөек романтика җимеше

Тәгәрәпләр китте, сине күргән

Һәр кешегә күчеп өлеше.

Ул иркен зал сиңа сәхнә иде,

Сандугачы идең кичәнең,

Миңа өлеш, юкса, тигез тиде,

Тик югалттым хисләр үлчәмен.


БАШКА ЧАРАСЫ ЮК

Син ярат, яшерен сер бу —

Ярату дигән бәхет!

Нигә ул кайнарлык, ярсу?..

Ашыкма, бары тик көт!

Онтылса әгәр, хисләрдә

Бары тик саташылган,

Белмәсәң әгәр нишләргә —

Йөрәкне сагыш алган.

Син сагын, әмма белеп тор:

Көчлерәк янучылар

Бар җирдә, хәле ничектер —

Белдерми калды шулар.

Күңелне юатыр өчен

Кайчакта җитә бер сүз,

Син ярат, сагынсаң үзең,

Көт кенә, сагышта түз.


САГЫНУ ХИСЛӘРЕНДӘ

Бу якты хисләр кояшы

Нур булып күзләреңнән

Чәчелде, ачып йөзләрне,

Үз итеп өлгерүдән.

Сөйләшик, сүзнең җаена

Хәтерне сыйпап кына,

Назланып җылы учыма

Кулыңны куюыңа.

Бәлки дә эндәшми калу

Сер өстәр күңелемә,

Бәлки дә сөйләнеп алу

Хуш килер — үзең белә!

Шау якты хисләр кояшы

Нур балкып күзләремнән,

Йөзеңә җылысын якты,—

Чыгуы йөрәгемнән.


ЯКЫНЛЫК

Синең дә күңелең мине

Көткәнен әйтми генә —

Сөясең, сүрелүләрне

Белмичә, теләмичә!

Сөясең, аралар ерак

Булганын уйлый-уйлый,

Монда бит тимердән йөрәк

Балавыз кебек эри.

Дөм сукыр хәлләргә кала

Заманның якты көне,

Ерак та түгел ул ара,

Тар ясый күңелемне.

Сыялмыйм, ташыйм да чыгам —

Вулканнар кебек булып,

Ярый да, бәгырь, син чыдам,

Каласың мине тотып.


ШАЯРТУ ГАЛӘМӘТЛӘРЕ

Шаярту бар — сүздә, бераз гына,—

Чигенергә мөмкин булсынга,

Һаман шулай — әйтеп бетермичә —

Акылларга йөрәк буйсына.

Шаярту бар, хәтта чын йөрәктән

Әйтелгәнгә акыл өстәсәк,

Тыйган кебек була ул беләктән —

Тартып куеп, ихлас теләсәк.

Шаярту бар, хәтта яшермичә

Әйтелгәннән шиккә бирелсәк,

Гомер юлын кеше шулай кичә —

Ихлас булуларны белмәсәк.

Шаярту бар... Ә мин чын йөрәктән

Сөйли биреп ихлас сүзләрне,

Кемгә — көлке, кемгә мыскыл микән?

Әллә инде үзәк өзгәне?

Шаярту бар, җайлашмасын өчен

Беркатлыга чыгып, замана

Бозылмасын диеп, дәртле көчен

Дәва итә, ачып, ярага.


ТИҢНӘРНЕҢ ИҢ ТИҢЕ

Учымда эредең, хәтерлим,

Мине дә эретеп назыңда —

Адаштыр ягымлы языңда,

Мин синең сайлаган ярың ла!

Йөрәгең ут булсын, мине дә

Эретсен, яндырсын, көйдерсен —

Бердәнбер шушы ут, беләсең —

Көч һәм дәрт, зур бәхет бирәсен.

Янармын, кызганмам үзеңне,

Бу яну җәһәннәм утыннан

Саклаучы мәхәббәт булганнан —

Иң изге сәгадәт ялкыннан.

Кызганма үзең дә, сал мине

Ялкынлы йөрәгең утына,

Килергә өлгерми һушыма —

Көярмен, эрермен шушында.

Бу сөю, мәхәббәт ялкыны,

Учымда эреткән мин сине,

Утыңда көйдергән син мине!

Без икәү — тиңнәрнең иң тиңе!


“КАЗАННАРДАН ЕРАК ОЧМАМ ИНДЕ...”

Мин сагындым шундый —

Ул кадәрле

Сагынучы кеше булмас бүтән,

Күзләремнән кайнар яшьләр төсле

Тама күктән яңгыр ничә көннән.

Бүгенгегә кадәр туктый белми,

Эсселектә йөзә ак болытлар,

Каралары җирдән буй үрмәли,

Мин дә калам арттан егылыплар.

Мин — сагындым,

Шундый утлар булып

Яна-яна кайнар таңнарымда —

Мин сагындым,

Шундый хисләр тулып,

Иелепләр елга таллары да

Шушы кадәр сагынмаслар инде —

Күзләреннән яшьләр килә-килә,

Ә нигәдер дөнья кояш көлә,

Үзләреннән чыга,

Үзләреннән чыга килә-килә.


ТАГЫН ҖИЛЛЕ, АЙЛЫ КИЧЛӘР

Сагынулар сыя алмый сүзләремә,

Тик нигәдер сыя алар йөрәгемә!

Сине эзлим янәшәмнән, күзләремә

Ни өчендер күренмисең, түзгәнемә,

Сабырыма хәйран итә якты язлар,

Болыннары, бакчалары, шау чәчәкләр —

Алар барсы наз эчендә яңаралар,

Ә мин белмим, нәрсә минем киләчәкләр:

Һаман шулай сыя алмый сүзләремә,

Сагынулар үтәр микән йөрәгемә?

Онытылыр, мәңге бармас мондый хисләр,

Талгын искән җилләр белән айлы кичләр

Адаштырып үз иркенә алып китәр...

Ялгыз башы ул сагынса, белмим, нишләр?


Елар әрнеп, бичаракай, яше көеп,

Сагыныплар, аһлар орып, җанын җыеп —

Исләренә алган саен мине сөеп...

Онытылыр, мәңге бармас мондый хисләр,

Килә торып талгын җилле айлы кичләр!


ТОРМЫШ ТЕАТРЫНДА

Моны бер дә аңлаталмыйм, бәлки

Бер курчагы булып уенның,

Мин бары тик роль башкаручы

Мәгънәсе юк теләк-уемның?

Тамашаның башы гына түгел,

Барышы да тәмам уйланган,

Роль башкаруы бер дә җиңел

Бармый, әмма хисләр кайнаган.

Сабырлык та, кайнарлык та кирәк —

Чынга охшатырга уенны,

Бу хәлләргә чыда гына, йөрәк,

Кабул итеп шайтан туены.

Бу уенда минем җиңелү бар,

Уйланылган алдан, шулай да

Тартышырга тиеш, миңа болар

Тәкъдиремнән килә кулайга.

Әмма уен... Кинәт үзгәрде дә

Теләкләре безнең авторның,

Тукталды да калды, үз җаенда

Артыккарак киткән уеным.


ШУНДЫЙ ЧИБӘРЛӘР БАР

Кайвакытта шундый чибәрләр бар,

Шундый гүзәлкәйләр, йөрәкне

Телгәләүдә урамнардан шулар

Узып китә, өзеп үзәкне.

Кайвакытта күренмиләр берсе —

Кузгатырлык итеп хәтерне,

Чыгартырлык күздән яшь бөртеге,

Кисмисез дә таштай бәгырьне.

Бу яшәеш шушы көйдә бара,

Җөйдә кала дәрте йөрәкнең,

Ерагая бара якын ара,

Мәгънәләре бетеп көйрәүнең.

Сагынасың, беләм, ничек инде

Сагынмаска мөмкин бу кадәр

Яратканда? Иңдә канат иде —

Язларымнан килде ни хәбәр?

Тик җил икән... Яшел келәм җәеп

Утыртты да, очып, күтәреп

Китә бара... Башта уй күбәеп,

Хәтер генә кала күгәреп.




Апрель, 2008.


ТУЙДЫРДЫ БАРЧАСЫ ДА

Ышандырмадың юри дә

Көнемә, бәхетемә...

Адашып юлда йөрим дә,

Туялмый сихәтемә,

Кайтамын арып-талчыгып,

Табылган икмәгемә —

Сөенеч итеп түгелмә,

Күз яшем, йөрәгемә!

Түгелмә ачы булып та,

Түгелмә берничек тә,

Бу минем язмыш, тартырга

Тиешмен, киләчәккә

Җитәрмен, анда ямь генә,

Наз гына, сөенечтә

Туачак көннәр, бәхеткә

Бәндәләр кинәнештә.

Шулайдыр, башкача булмас,

Хәтерем бакчасында

Күз яше бәлки дә тынмас,

Онтылып барчасы да,

Бәлки дә яшәрмен, ансы,

Көннәрнең яктысында...

Туйдырды кайгысы да,

Сизелми шатлыгы да.




12.04.08.

ШАХМАТ УЕНЫНДА

Син тормышка тотынырга иттең,

Яшәү ямен эзләп бу көндә —

Тапкан кебек сөенерлек идең,

Инде язмыш тагын бөгүдә.

Без бары тик шахмат тактасында

Фигуралар гына шикелле,

Уенны да бозмый торасың да —

Әмма бармак сиңа төртелде.

Күченәсең. Гади йөреш кебек

Тоелса да кайбер үзгәреш,

Гүя шулай таралыплар бетеп,

Бу бит кабат кайтып тезелеш.

Максаты сер безнең уенчының,

Арлы-бирле йөртә юри дә,

Кемдер — корбан, кемдер җиңү өчен

Күкрәк ерткан кебек күренә.

Уен бара... Тормыш үзгәреше —

Шахмат тактасыдай, без — шунда,

Кемнәргәдер җиңү үз өлеше,

Кемнәргәдер бу эш — “ерунда”!


Ә ЮГЫЙСӘ МИН ДӘ...

Зур уңышлар зур эшләрдән килә,

Олы җаваплылык сизенүдән,

Аны күтәрергә куәт бирә,

Тәвәккәлең булсын үзең белән.

Эш башлана...

Күзнең куркуыннан

Йөрәк әгәр җуйса куәтләрен,

Югалачак барсы да шушыннан,

Искә төшеп төрле кирәкләрең.

Синнән була, кемнәр башкаралсын

Синнән башка? Шуны уйлауларың,

Мең таушалып, мең кат яңарасың,

Ә үзеңә кабат хәйран калдың.

Без һаман да шулай, куркытса да

Тәвәккәллек — безне алга йөртә!

Тырышлыкта буламы соң хата?

Тырышлыкта бары җиңү көтә!

Мин тырыштым, һаман эштә идем

Иртә-кичтән, көнне ялгап көнгә...

Нәрсә иде шушы тапканнарым —

Мондый кеше булдым икән нигә?


ТЕЛ ХИКМӘТЕ

Теле барның иле була, диләр,

Иле барның була теле дә,

Тел юклыктан юкка чыга илләр,

Илең китсә — бетә телең дә.

Тел өйрәнү илне тануга тиң,

Тел инкаре — инкарь илеңә,

Телең танымаган кешеләрнең

Ни хөрмәте булсын үзеңә?

Әллә кайдан түгел, туган телдән

Башлана ул илең, ватаның,

Китә калсаң әгәр туган телдән —

Шушы булыр илсез калганың.

Телең барда илең булмый калмас,

Илең булса — булыр дәүләте,

Әмма телсез ватан яши алмас,

Шушы аның бөтен хикмәте.

Ил хуҗасы Сөләймандай бит ул,

Аңласа да төрле телләрне,

Ил телендә сөйләү аңа кабул,

Һәм насыйбы — бәхет дигәне!


КЫЗЫКЛЫ КУАНЫЧ

Кызык итәм, дия, кызык кеше,

Гадәтендә тәртип булмагач,

Үзе өчен генә һәрбер эше,

Башкаларны хаклый алмагач.

Кояш булсаң, болыт капламыймы?

Тигез генә бармый замана,

Ашар өчен сөтнең каймагыны

Кемдер мәче холкын казана.

Эт баласы эттән тумый калмый,

Ишәк булмый калмый ишәктән,

И куана көчек, табан ялый —

Табан астын сыйрак күрмәктән.

Куаныч ул тормыш, куа тора,

Кемнәрнедер яртә үзенә,

Яле, син дә олы юлны ура,

Таеп киткән — төшә тезенә.

Кызык итә кызыкны да кызып,

Сабырда да бар ул кайнарлык,

Ә ничәләр, заманадан узып,

Боз хәлләрдә килеш кайнадык.




       29.03.08.

КЕШЕ ӨЛЕШЕ

Мин дөрес дип нигә әйтә үзен —

Гел ялганнан торгач күңеле?

Шундыйларны күрдем, ерта күзен,

Кем синләнә — байлык күзлиме?

Күзли бирсен, данга да төренер,

Тик хөрмәткә лаек булалмый,

Җан ашатыр, ахыр ул күбенер,

Санга саны тигез торалмый.

Җир йөзендә ялгыштылар күпме —

Мәнфәгатьтә күреп бәхетне,

Ә яшәеш якын гына үтте,

Үз итмичә мондый егетне.

Аңда тора хикмәт, аңлавыңда —

Һәр кешедә бар ул мәнфәгать,

Мин-мин генә булса аңкавыңда,

Җаның тулып торыр җәрәхәт.

Кешенекен бәяләргә өйрән,

Тиешлегә биреп тиешен,

Гаделлек — шул, ул бит бөек бәйрәм —

Хөрмәт итү кеше өлешен!





Март, 2008.


ХАТЛАР АША СӘЛАМЛӘШҮ

Шундый җылы хатлар белән минем

Йөрәгемә дәртең иңдердең,

Гомер буе шушы хисләр өчен

Яшәгәнмен икән, бәгырем!

Яшәгәнмен шыксыз кышларда да,

Соры көзләрдә дә сүрелеп,

Кабат кайткан кебек язларым да,

Кояш кергән кебек үрелеп.

Бу җәй быел шундый эссе булды,

Шундый кайнар булды кояшы,

Йөрәк аша континентлар узды,

Яумый калды ядрә кургашы.

Бу җәй быел бары бәхет кенә,

Уңыш кына, дуслык, мәхәббәт

Дәрте белән яшәп, хикмәтенә —

Без куаныч тулы, мәрхәмәт.

Шундый җылы хатлар ала тордым,

Хәзер аның юк бер сере дә,

Нурга тулып калды тәмам йортым,

Түрләремдә кояш үзе дә.





04.06.08.

БУ ТӨШ ИДЕ БУГАЙ

Саташулы салкын бер төн иде,

Инде миңа кояш түгелде...

Шушы кадәр кем юксына, күзе

Тәрәзәгә ничә үрелде!

Көткән кешем дә юк... Ә көттерде,

Ерак сәфәр йөргән шикелле

Инде ничә еллар, ул үзене

Зарыктырып — өзде күңелне.

Бу төш иде бугай, саташумы?

Өндә бары тыныч өметем

Исәбендә кайныйм, кавышуны

Күптән инде итеп өлешем.

Бу төш кенә бары, онытылган

Ярлар да юк бугай, хәтерем

Кузгалмыйча тәмам яфрак ярган,

Миннән каплап дөнья хәтәрен.

Үтәр гомер, без бит планеталар

Кебек бар да — үзе бер дөнья,

Кояш түгелүдән шушы җаннар

Нурлар балкып таңда уяна.


СЕРГӘ КҮЧЕП БЕТӘ БАРУ

Насыйп итсә — булыр, кем дә узмый

Аның әмереннән баш алып,

Насыйбыны син дә янып сора,

Аның тупсасына баш орып.

Син сагынсаң — шундый итеп сагын,

Сер эченә күчсен күңелең,

Мин, бичара, ничә тапкыр агып,

Түгелүләр белән күмелдем.

Бу агышта кайнар күз яшенең

Тамчысыннан карлар эреде,

Тик тоз калды, якты яшәешнең

Авыр килә белде иреге.

Сергә күч син... Юлы ничек — белмим,

Энҗе бөртегедәй агарып

Мин үзем дә дөньялыкка көлдем,

Мин үзем дә яшим сагаеп.

Насыйбында барсы, кояшы да,

Яңгыры да, кары, башкасы,

Сергә күчеп бетә язганыңда

Чукымасын сүзләр казасы.


КАРТАЮ ШАТЛЫГЫ

Төрлечәрәк булган бу гомернең

Язында да йөрдем, кышында да,

Барысы да дәрте һәм үземнең

Күңелемнең, хәтта ялгышта да.

Кемнең сүзе безгә маяк сыман,

Буш булса да — эш башлана шуннан,

Ә замана ычкыну ул кулдан —

Гаделлеккә сусау кебек, туган.

Хәтер дәрьясында ике каек

Торып кала, киткәч беркөн айнып,

Берсе аның алга оча авып,

Икенчесе тора батып-батып.

Исемең кем — инде сорамыйлар,

Кызык эзләп күзгә карамыйлар,

Тәртип өчен генә кодалыйлар,

Җанны сыйпап кына яралыйлар.

Төрлечәрәк идек — җиңелчәрәк,

Авырчарак калган башың белән

Каза эзләп йөрү нигә кирәк,—

Нигә кояш шулай тиз сүрелгән?





Июль, 2008.


ЗӨЛФӘТ АГАНЫ САГЫНУ



          (Нәсер)

Хури кызларын кочарга

Исәп юк түгел диеп

Тоттың да киттең, шуларга

Мөкиббән күңел биреп.

Төшемә кердең ул кичне:

“Кытыгы килә!”— диеп,

Кияү егетләре хисне

Дәрттә уйната — белеп!

Сорадым, Наис дус ничек?

Күрешә килмәдеме?

Вакыт юк, дидең, ис китеп

Йөрим ни күргәнемне.

Анда ул — яшел болында,

Шигъри мәҗлес корып,

Барсы да, имеш, табында

Тыңлый, ди, хәйран торып.

Шигем юк, Наис туган ул —

Хәйләкәр... Ничек шулай

Кызларны телсез тоталу

Кулыннан килә уңай?..

Төш иде, чыннан, хактыр дип

Уянып хәйран калдым,

Зөлфәтнең кемлеген белеп

Торулар рәхәт тагын.

Тормышта безнең күрешү

Меңгә бер була иде,

Анда да җәйлеп сөйләшү

Вакытны сүтә килде.

Пәйгамбәр диеп атагач —

Эндәшеп сүзләрендә,

Көфер сүз диеп карышкач,

Моң тулды күзләренә.

Җырда пәйгамбәр булмасаң,

Әүлия — гамәлеңдә,

Нигә ул, диде, и туган,

Шигырең телләремдә?

Коръәнне белә иде ул,

Горефне, гадәтне дә,

Чын-чыннан татар иде шул

Йөрәге, халәте дә.

Шигырьне ничә эчтек без,

Коендык моңнарында,

Бик якын җаннар идек без,

Хәтта иң еракны да.

Наисны югалттык, диеп

Ничек елаган идең,

Атларны Мөдәррис җигеп

Китәсен алдан белдең.

Сизендең, алдың үзеңә...

Ул — безнең “нәни гигант”!

Гел карап торды күзеңә —

Йөрәге җиздәй чыңлап.

Шау тимер йөрәкле идек,

Эретте заман безне,

Тамырлар буйлап йөгерттең

Хәсрәтен газиз илнең.

И Зөлфәт, абый да идең,

Нигә өстенгә куеп:

“Энекәш диеп дәш!”— дидең,

Хәтерләремне куып?

Дөньяның газап икәнен

Мин дә бик беләм кебек,

Пар атлар иде җиккәнем,

Кергәли идем килеп.

Инде дә кемнәр сәламен

Бирерләр шауга күчеп?

Соң ара шушы — хәлләрем:

Арбадан калдым төшеп.

Замана кыңгырау тагып

Җилдерде шашкын аттай,

Кемнәрдер чыбыркы кагып

Җилдертә гүя шулай.

Хәтергә хәйран торабыз,

Юлларның чите китек,

Саналып кала барабыз,

Югалмас кебек китеп.

Гадигә күченеп кайчак

Сөйләшә катлаулысы,

Ул анда сезнеңме учак,

Дусларым, иң яктысы?




Сент., 2008.


ЙӨРӘКЛӘРЕ АДАШ ИДЕ

Очрашудан гомер өмет итеп,

Түгелмичә назда хисләрем!

Аулак өйдер сездә, гармун тартып

Егет-җилән йөри кичләрен.

Тәрәзәңне чиртеп, пәрдә читен

Кузгатачак йөрәк бар әле,

Син бит миңа шаулы яулык чиктең,

Ишетүчем сүзләр биргәнне.

Шәһәр урамының тарлыгында

Кемнәр югаласын кем белгән?

Очрашуга гомер буйларына

Сусаган җан миндә күмелгән.

Көн аязмый, кояшы да чыгып

Карый юкса, күкнең пәрдәсе

Төшерелгән, томаланган, кагып

Җыерсаң да — сизми берәрсе.

Очрашудан өмет киселгәндә

Урамнарга китеп адаштым,

Аулак өйдер сездә, тәрәзәңдә

Пәрдәсе дә юктыр, адашым!





26.09.08.


ОФЫКЛАРДА УФТАНУ

Офык чикләрен дә тоташтырыр

Сагыш киңлегендә калганда,

Кояш белән балкып көймәң килер

Дип алган юк иде уйга да.

Йөгерешә җитәкләшкән көннәр

Дәрьяларда, чиксез далада...

Ул көймәдә синең белән кемнәр?

Өлгерәлми дулкын кагарга.

Үтеп китәсеңне алдан беләм,

Шуңа күрә дәшмим, чакырмыйм,

Ал җилкәнле көймәләрең белән

Якынайсын ерак чакырым.

Офыкларым күптән тоташ иде,

Бер сәламең хәтта күп иде,

Зифа буйлар дәртле туташ иде,

Хәзер яулык каплый күзене.

Без яшәрбез офык тарайса да,

Киңәйсә дә гамьдә зар табып...

Егет һәм кыз тора бусагада,

Бер-берсенә карый яратып.


ИРКӘМӘ

Нигә дип яраттың, дисең,

Күзләрем?.. Күлмәгеңне

Күрсәм дә түгелә идем

Күзәтеп — килгәнеңне.

Синдә ул исем һәм җисем,

Синдә ул аем, кояш,

Тиң ярым, бердәнбер кешем,

Йөрәккә үткән караш.

Арага җил дә кермәде,

Тимәде яңгыры да,

Бары тик ялкын үрләде

Мәхәббәт саулыгына.

Чәчәкләр булдың болында,

Йортымда шаулы кичләр,

Мин сиңа идем колың да,

Хуҗаң да иде көннәр.

Нигә дип яраттың, дисең,

Күңелең сулган кебек...

Син һаман бердәнбер кешем,

Туймаслык кочып, үбеп.




Сент., 2008.


БУЛМАГАН БУЛГАННАР

Юк алар, булганнар кебек тә,

Булмаган кебек тә түгел шул,

Йөрәктә генә дә, үтеп тә

Киткәндәй тоела авыр юл.

Сикәлтә-сикәлтә чөйдерде,

Көйдерде бәгырьне, түзелде,

Күңелем — ак җәймә йөгерде,

Аннары кисәккә өзелде.

Кешесе — кешеме? Үз гаме —

Ил гаме тоела кемгә дә,

Юктыр ул дөньяда бу хәтле

Сан өчен алырлык телгә дә.

Ныгысын өчен дип төяләр

Тимерне утларда кыздырып,

Ә болар суытып бәрәләр —

Көч белән котланып котырып.

Әмма да юк алар, булмаган

Һәм булыр сыман да түгелләр,

Үзләре, сүзләре кыйнаган —

Хәтердә, өзелә бәгырьләр.




27.09.08.


ТУГАННАР, СЕЗДӘ НИЧЕК?

Ничекләр яшисез, туган,

Тормыш җилләре кагып

Чыгарса барыр юлдан,

Хәтерем кала авып.

Эһ сезне! Ничек дан идек,

Яшәеш канатларын

Җәйгәнен азмы күрдек,

Ил безне яратканын.

Кайчакта шундый изелдек —

Сабырдан сабыр гына,

Шунда да һаман без идек

Тормышның агымында.

Дөнья йөзе тигез түгел,

Көннәр дә төрлечәрәк,

Үзгәрә торды хәтта ил,

Тагын да үзгәрәчәк.

Галәмдә генә һаман шул

Йолдызлар — яна, сүнә,

Хәер, алар да бер давыл

Хәбәре кебек кенә.


СҮЗЛӘР ХИКМӘТЕ

Сүз төрлечә йөри, шаяртып та,

Ачуланып, хәтта юмалап,

Гайбәттә дә, кайнар мактатып та

Сүз йөренә бирә юргалап.

Сүздән узып була, калып була,

Телдән кисек йөргән шикелле,

Телсезләр дә кайчак сүзгә тула,

Туры сүз дә була бик кире.

Тик сүзнең дә үз хикмәте була,

Тел хикмәте кебек ансы да

Хуҗасына бәйле, шуңа күрә

Була алмый сүзләр җансыз да.

Хуҗа сүзе хуҗа булып йөри,

Коллар сүзе йөри коллыкта,

Мескеннәрнең сүзе артка сөйри,

Һәммәсе дә керә колакка.

Ишетәсем килсә — ишетелә,

Теләмәсәм — тәмам ишелә,

Сүзләр какканы юк өстәлемә,

Бәгыремә үтә — киселә.


БИЛГЕСЕЗЛЕКТӘ ТҮГЕЛҮ

Әллә бар мин, әллә юкмын —

Билгесез,

Буламын да югаламын

Күңелсез,

Сагыш һәм моң биләгәннән

Хәтерләрем чияләнгән,

Хисләремдә дә түгеләм,

Качарга җай эзли-эзли

Үз-үземнән мин йөгерәм.

Әллә барлык, әллә юклык

Бил ала,

Киңлекләрем тарлыгымда

Югала,

Күз яшьләрем чылатсалар,

Әйтәм, юкса: “Сугаралар

Утта янган бу җанымны!..”

Ә җан шаулы гөлбакчалар

Кебек иде... Зар кагылды.

Барлыгым — юк, юклыгым — бар,

Билгеле,

Күз яшьләрем дәрьядай зар

Түгелде.


ШУЛАЙМЫ?

Сөям, дидең. Шушы кадәр сөю,

Шушы кадәр хисне кайлардан

Алдың икән? Утка төшеп көю

Авырдыр бит, чыгу чамадан?

Нишләсен бу йөрәк, диясеңме —

Күзләремә чумып карашың?

Мин үзем дә биреп бар көчемне,

Синдәй сөеп, янып карадым.

Түзәргәме мөмкин, шушы кадәр

Сагыш күмеренә каласың,

Бернинди дә дәва тапмый үләр,

Өзелеп китәр кебек буласың.

Ә җан — исән. Ә аннары нигә

Исән әле мин дип күңелең,

Тагын-тагын мең газапка иңә,

Күздә яшьләр була үзеңнең...

Сөям, дисең, эһ син, дәртле сөю,

Тиң яр итеп назлы җаннарны,

Гомер елгасында агып бару

Өчен генә болар, шулаймы?





01.10.08.


ЯЛКЫН ЯҢАРУЫ

“Дертләп китеп, мәхәббәттә

Сырхау булган йөрәктә

Ут кабызган, соң халәттә

Сүнәр өчен, көйрәп тә

Алдыртуда ник теләктә

Син, нурлы йөз?

Бик күңелсез

Ут эчендә бизгәктә”.

Бу бары тик гадәти бер тасвир —

Хәл торышын бирде аңлатып,

Ә шулай да күтәрүе авыр,

Саклап калу түкми — яратып.

Аның йөзе алсу чәчәк төсле

Кызарганда, гүя кояшны

Күргәнеңдәй шулай тоела иде, —

Дертләп куя ирен һәм кашы.

... Йөгереп кердем хәтер урамына:

Ничә ярлар такыя үрәләр!

Аһлар киттем гомер узганына,

Кисәүгә дә ялкын үрмәләр.





01-02.10.08.


МЕҢ СОРАУ

Мең ышана идем, мең сөенгән,

И кешеләр, сезгә ничә кат,

Хәзер менә янган һәм көелгән,

Җаным тулы авыр җәрәхәт.

Мин ышанган идем дәресләрдән

Алам диеп күпме хакыйкать,

Укытучы дигән исемнәрдән

Өстене юк иде, сүзе — хак.

Мин ышанган идем, авылдашлар,

Сезнең кебек изге затларның

Гамәлләре үрнәк булган чаклар, —

Ни дисәгез, шуны хакладым.

Мине тормыш аттай җигеп куйды,

Нинди эш бар — шуңа йөгердем,

Йөкне сыртка кем дә өя торды,

Ташламадым, алдым, күтәрдем.

Мин ышана идем, сабый чактан

Егетлеккә тәмам өйрәнеп,

Юкны-барны сайрап һәрбер чатта

Йөрмәдем бер коры сөйләнеп.

Бу тормышка чын егетләр кирәк,

Терәк кирәк аңа, таяныч,

Йөрүче күп кул-аягын сөйрәп,

Хәйлә корып, җайлап аяныч.

Ил эченә тормыш тартып алды,

Юл югалтып мәгърур замана,

Минем намус җайны карамады,

Җай эчендә кем дә куана.

Мин ышандым сезгә, чал галимнәр,

Сүзегезгә, якты йөзләргә,

Ник ышандым икән дигән көннәр

Килер диеп белми кемнәр дә.

Бу соклану язгы чәчәкләрнең

Кояш эзләп күккә үрелгән

Мәле кебек булган, күңелләрнең

Мәйданнары хәзер күләгә.

Шундый хаталану, шундый минлек,

Шундый явыз икән наданлык,

Галим исеменнән сөйләшерлек

Түгел икән, хакка ярарлык.

Мин ышандым сезгә, әдипләргә,

Үзегез һәм сүзегез бер диеп,

Тик каралык тамды йөрәкләргә,

Якты хисләремне кимереп.

Мин ышанган идем кешеләргә,

Даһиларга, гадиләргә дә,

Кискәләде җанны өлешләргә —

Үз нәфсенә өлешләнергә.

Инде күптән Хакның колы булып

Гыйбадәттә идем — ышанып,

Әмма бүген күңел, хәйран калып,

Хаксызлыктан куйды кымшанып.

Сынавымы, әллә аның да шул

Йөкләндереп хәйлә коруы?

Миңа кая җирдә яшәргә юл?

Өметләргә төште кыравы.

Мин ышанган идем, гомер буе

Соклануда идем, ялтырау —

Бары нурның чагылышы, моны

Аңламаудан туды мең сорау.





02.10.08.


НӘРСӘ ӘЙТИМ

Бер танышның, йөзе гүзәл булгач,

Күңеле нурлы диеп уйланган...

Аңа соклануым!.. Якынайгач —

Ул уйлардан сер дә калмаган.

Шундый көнче, шундый яман икән,

Хәйран итеп үзе-гамәле,

Судан утка, уттан суга төшкән

Кебек булды күңел хәлләре.

Галимә дип йөртүләрен кара,

Бардыр инде, гыйлем табыла

Торган әйбер, әмма соңгы ара

Хакыйкатькә бик еш абына.

Үзе коеп калдырган ул аны —

Мөгаен да сөйләп сафсата;

Җаным, аны — галимәнең җаны —

Кояш кебек нурлар тарата!

... Бер танышым, йөзе гүзәл аның,

Хәйран итә килеш-килбәте,

Әмма никтер күңелләре шуның

Шыр ялангач авыл кибете.


АКТАНЫШ ТАНЫШЛАРЫ

Актаныш ерак ил кебек,

Котыпта — бигрәк читтә,

Бәлки дә үтелер күреп,

Йөрәкне тотып биктә.

Актаныш — таныш та кебек,

Таныш та түгел сыман,

Бәлки үтелер бер күреп,

Борылып кереп юлдан.

Актаныш ерак түгел, ди,

Кунакка чакыралар.

Әллә мине дә санда дип

Беләләр, сагыналар?

Актаныш егетләре күк

Булмады безнең саннар,

Юкка ул сагынган кебек

Үз итеп кыланулар.

Агы да таныш, карасы

Аз түгел, күрдек инде,

Актанышларга барасы —

Без дә кунагы иде.


ӘБИЛӘР ЧУАГЫНДА

Бер яшьлектә, бер картлыкта, имеш,

Болары да безгә тигән өлеш,

Хатирәләр яктырсыннар диеп

Мин дә көздә йөрим, көздә килеш.

Адашыплар чәчәк атачакмын,

Кысыр булыр әмма минем хисләр,

Йолдыз белән чигелгәннәр кичләр,

Ае булып әле яначакмын.

Җәем узган, сары көзләр кергән,

Бу сукмаклар мине озата йөргән,

Оныкларга юллар бирә-бирә —

Көнгә чыгам, үтеп китеп көннән.

Тәрәзәгә килеп баккан саен,

Кайгыларны читкә кага-кага,

Үрелеп карый зифа буйлы каен,

Коя-коя сары яфраккаен.

Яшьлекме ул, картлыкмы ул — бердәй

Үз өлешем, балкып китеп гөлдәй,

Алмагачлар чәчәк атты, ни хәл

Итә алам, шушы ул кысыр җәй.


УКЫТУЧЫЛАР

Җан сөенде, сезнең күзләрегез

Ихлас йөрәк нурын балкытып

Иркәләде җанны, күңелегез

Яхшы сезнең, торды яктыртып.

Бу сәгатьләр шуңа караңгылык

Сөремендә кала алмады,

Һәр мизгелен аның, санга алып,

Санарлык шул, бәхет елмайды.

Мин саклармын сезнең бу хисләрне

Ялкын итеп йөрәк түремдә,

Истәлекләр белән бар кичләрне

Яктыртырмын әле үзем дә.

Ни кадәрле шатлык бирдегез сез,

Ни кадәрле мәгънә табылды,

Бер сөйләшү — безнең гомеребез,

Бер күрешү — утлар кабынды.


ЙӨРӘКЛӘРНЕ ХИСЛӘР 





ЧАККАН ИДЕ

Һай сагынам үзен, шагыйрь дусны!

Ә югыйсә күп сүз калдырган —

Шигырьләре... Укыйм... Хисләр тыны —

Йөрәк яфракларын каерган.

Аның белән сүзнең тәмен татып

Гел сөйләшә идек, хәтта җан

Ләззәтләнә иде җылы тоеп,

Сүздән-сүзгә барып җитүдән.

Шагыйрь идең, гүя йолдызларны

Тезеп төшерәсең арага,

Безгә бары, тотып йөрәкләрне,

Кала сандугачны тыңларга.

Эһ син, дустым, синдәй сандугачның

Нинди хисләр чакты йөрәген?

Ә син әйттең: “Җәннәт сараеның

Кошлары аз калган, күрәсең!”


СӨЮ СЕРЕНДӘ
Сөюнең дә хәтта ахыры юк,

Ул хисләрнең чыннан икәнлеген

Белдерүче йөрәк — тора чыңлап,

Бүген яну гүя соңгысы күк,

Яшәү дәвам итә чорлап-чорлап.

Замананың вакыт берәмлеге

Ашкынудан тора, сүрелүдән,

Гомер буйлап хисләрендә кайнап —

Кешелекнең арта кешелеге,

Мин дә яшим бәхетемне сайлап.

Мин дә сайлыйм, мин дә сайланучы,

Кешелеккә намус кирәк булса,

Ул — табачак, шулай иде һәрчак,

Үз иткәнне без дә яратучы,

Яратканга тере сыман — курчак.

Күпме гадәт алмашынды җирдә,

Илләр китте, туды яңалары,

Сөю сере җаннан-җанга йөрде,

Аның белән җанлы идек без дә,

Төшми иде тәнгә заман кере.





  06.10.08.


ТҮГЕЛҮ ГАЗАПЛАРЫ

Сихри моңнар ялкыны

Йөгерде урамнарга:

Бу минем туган ягымны

Мең кабат урауларга

Тиңләшкән дәртле моң әллә —

Күңел бәхетле хәлдә.

Моңнарны ничә кабатлап

Җырлау да бушаталмас

Булынган, тәмам кайнарлап

Ташыта, туктый алмас

Агышта яшим, сагышта —

Гомер үтә барышта.

Сагынмый калмаган таллар,

Капкасы, баганасы...

Шуларга килеп туктарлар

Күзләрем карашлары...

Яраткан ул да өзелеп,

Адымга адым тезелеп.

Чыгуым эзләп, йөгереп,

Калгандай идең күренеп.




  12.10.08.


КӨЗЛӘР ДӘ ЯЛГЫЗЫ

Яңгырга туенудан бу томан,

Туфрагым җепшегән чагымда —

Үзем дә уйларда югалган:

Мәгънә юк сагын да, сагынма!

Ә күзләр барыбер кояшны

Эзләде, болытны аралау

Көченә ия мин! Колачны

Киң җәю — йөрәкне яралау.

Сыктады яңгырлар сыкысы,

Учагым пыскыды җәйләүдә,

Инде су киемем якасы,

Әмма мин сагышлы ямьнәрдә.

Ничә кат ул үтте юллардан,

Китүе, кайтуы яңадан...

Яулыгы ал аның, аякта — кызылдан,

Ашкыну — туктаусыз янудан.

Ә дөнья яңгырлы көзләрдә!

Җепшерде мең яшьлек таулар да...

“Сәлам,— дим,— ни хәлләр сезләрдә?”

Эндәшми. Кем дә юк юлларда.





Окт., 2008.


КАРТ БУЙДАК

Адашты, саташты,

Яралар ярага тоташты.

“Сәлам бар!..”  “Баш өсте!..”

Күңелләр дөньяга күз ачты.

Ялгыз ир. Тәрәзә

Бит юды яңгырлы көзләрдә.

Так булу дәрәҗә —

Тәхеткә үрелгән йөзләрдә.

... Мин дә мин! “Ә син кем?”—

Ярыша дөньяда илләр дә!

Так булса, кем дә ким —

Хәл ачык ялгызак ирләргә.

Яралар тоташты —

Савыкты күңеле тынычлап,

Әмма да адашты

Уйларны уйларга бурычлап.

Тәрәзә күзләре —

Ерганак-ерганак үзләре...

Баралар кемнәре?

Үттеләр... Күренми йөзләре.


ЯРАСЫҢ, ЯНАСЫҢ

Ярата, диделәр. Мәгънәсе

Юк инде. Әйтсеннәр. Соң инде.

Күңелем җәймәсе, көннәрнең төймәсе —

Җыелган. Һәр мизгел — син иде.

Күрсәтмә, сөйләмә сурәтен,

Юк инде. Белсеннәр: таң иде,

Уянды йокыдан ялкында йөрәгем —

Аңарга син генә тиң иде.

Бердәнбер. Илдә бер —

Сайларга сайланыр юк иде,

Хәл белеп хәл алыр чакларда син дә бер —

Серләрне аңлаган күк иде.

Яратмый, диделәр. Мәгънәсе

Бар иде. Әйтсеннәр: юк инде!

Күңелем җәймәсе, көннәрнең төймәсе —

Тараулы... Мин дә бит шук иде!


ИЛ БЕЛӘН БЕТҮ

Шушы кадәр ялган, хакыйкать дип

Сөйләнгән сүз тәмам сәясәт

Чатырының ашъяулыгын җәеп,

Эчләрендә хата хәрәкәт.

Нигә кирәк гыйлем энҗеләре,

Нигә кирәк безгә бәрәкәт?

Сәнгатьне дә ялган төчеләде,

Шигырьне дә йөрде үртәләп.

Хакыйкатьне таныганы өчен,

Танытканы өчен — сәнгатьне

Сөя идек, театрның көчен

Шул тантана безгә өйрәтте.

Рәхәтлек ул ялганда да була,

Яманга да кемдер сөенә,

Минеммени, безнең барчабызга

Рәхәт ул — хаклык бер генә.

Ни өчендер бутады бу дөнья,

Ни өчендер без дә буталдык?

Хакыйкатьне азларыбыз сөя,

Ялганнарга төшеп югалдык.


ИЛ ИЛӘГЕ

Йосыф коесына мин дә төштем...

Туганнарым түгел, дусларым!

Шушы мәрхәмәткә тиңләп эшем —

Мин дә йөрәгемне учладым.

Әле салкын, әле шашкын идем,

Эһ бу җаным өзгәләнүләр!

Чиксез мәйдан тота мәгърур илем,—

Сыеныр туфрак тапмый әрнүләр!

Барсы булды... Күңел аланында

Боз эчендә калды инешләр,

Минем әле яңа җылы эзләп

Бу хәлемнән чыгып килешләр.

Зиндан иде көнче учаклардан

Әйләнәмне йоткан шәүләләр,

Шушымыни бәндә өлешеннән

Аталган бу җирдә яшәүләр?

Йосыф коесыннан мин дә чыктым,

Әмма заман коллар биләми,

Мин үземне изгелеккә саттым,

Аның саен дуслар иләде.


БӘЙРӘМ ХАТИРӘСЕ

Кайнады көн, күңел шавы булып

Йөгерде хис урам, мәйданга,

Бәйрәм иде, җанга өмет тулып,

Мин дә кердем шушы кайнарга.

Рәхәт вакыт, сабый малайга да

Аңлашыла иде замана,

Җете төсләр уңган байракларда —

Бәйрәм төсе ел да яңара.

Җырлы буын тигез адымнарда

Алдан килә, күңел тибрәнеп,

Йөгерергә кала малайларга

Бары читтән, сафка ияреп.

Алар хәзер туктар, салют бирер

Кичә яңартылган һәйкәлгә,

Буяу исе әче булып керер

Борыннарга, күчеп ютәлгә.

Сафлар китәр. Көннең кайнарлыгы

Сүнеп калыр, хисләр таралып,

Киләчәккә өмет ерганагы

Күңел күзләрендә каралып.


ГОМЕР БУЕ

Бу салкын көз җылы алып килде —

Усал көннәрен дә елатып,

Аңа — кыен, миңа рәхәт иңде,

Булганны да алды уйлатып.

Егерме ел уен иде илдә,

Егерме ел итәк тарткалаш,

Өстен чыкмас кебек иде кем дә,

Карендәшлек иде, кодалаш.

Бу яңгырның һич бетәсе юктыр,

Ява-ява күкләр юыла,

Миңа гүя яңа егет чактыр,

Минем гүя гомер юл ала!

Яшәлгәне инде җиткән иде,

Көз үзе дә шуңа бер дәлил,

Кешечәрәк кешеләрнең иле,

Безнеңчәрәк булды безнең ил.

Салкын көзнең җылысында яңгыр —

Үзе җебек, үзе тилергән,

Чыгып китү, кайтулары авыр,

Гомер буе бушка йөрелгән.


СИН БАРЫ САГЫШ КЫНА ДА...

Син, сагыш, күңелне биләп,

Ни диеп борчый тордың?

Су буе, талларым иңләп,

Назларын татый җырның.

Чылтырап аккан инешнең

Кемнәрне сагынуы?

Мин күптән ятка килештем,

Булсам да авыл улы.

Шәһәрдә яшим, торагым,

Пәрдәсен күтәргәләп,

Нигәдер күзли ил ягын,

Таң ягын үренгәләп.

Замана белән күптәннән

Эшем юк, булмады да,

Мин бары киләм үткәннән,

Юлларда югалдым да.

Югалдым бары уйлардан,

Югалдым хыялымнан,

Син, сагыш, болын-кырлардан,

Туган як моңнарыннан.

Таныш без бишек тирбәткән

Әнкәйдән, апамнардан,

Таныш без китап сөйләткән

Әткәйдән, абыйлардан.

Тәрәзә уйды гомергә

Әткәем илгә-көнгә,

Әнә ул тагын көн керә —

Хәтта төн күренүгә.

Без әле кабат бергәләп

Җыелып оя-оя,

Туйларбыз җырга кергәләп,

Тезмәләп куя-куя.

Аннары диңгез кичәргә,

Тауларга дәшәр дөнья,

Илемнән сәлам җитәргә —

Әткәм тәрәзә уя.

Син, сагыш, күңел түрендә

Чит кенә бер көй булып

Эленсәң, бары күземдә

Каласың яшькә тулып.


БӘХЕТ КОШЫ КОЧАГЫНДА

Сердә йөзгән күңел кояшының

Нуры булып, йолдыз сыйфатында

Төнге күккә көлеп ашуыңның

Әкиятен сөйлим кочагыңда.

Эһ син, бәхет кошы, ал каурыем,

Шундый җиңел, шундый тыныч дөнья,

Хыялым да, йөрәк авыруым —

Барчасы да сыя шушы җанга.

Тарлык бит ул бары тышкы кабык,

Байлык бит ул хәтта көнгә җитми,

Гомер буе табып һәм югалтып

Яшәүләре ялгызны да үтми.

Сердә йөзә күңел, йолдыз коча

Әкияти сихер белән җанны,

Иртәгә — таң, күзне ача-ача,

Якты йөзгә татлы хәтер тамды.


ИЛЛӘРНЕҢ ЯМЬДӘ ЧАГЫ

Сеңлем, сездә яңгыр икән анда —

Шундый рәхәт яуган, мул яуган,

Кара туфрак мамык булгандыр да

Шау чәчәкле дөнья куанган.

Игеннәрнең шытым биргән чагы,

Җәннәт чагы, ямьле май ае,

Күңелләрнең шулай куанганы

Кабатланыр әле һәм тагы.

Атны җигеп бала вакытларда

Чыга идек урман юлына,

Минем җыеп печән чапканнарда

Чәчәк иде синең кулыңда.

Такыяларны үрә белә идең,

Көлә иде син дә, кояш та,

Сары чәчле йөгрек бала идең,

Шаян идең, бигрәк юаш та.

Сеңлем, сездә җылы яңгыр яуган,

Шөкер, малларыгыз тук булыр,

Ни өчендер бигрәк ерак алган

Кияү балакай да җай торыр.


САГЫНГАН САРЫ САНДУГАЧ

Ул назлы карашларыңда —

Йөрәгең сагышлары...

Дөньяның офыкларында

Эрепләр барган чагы.

Көтепләр тилмереп була,

Көтмичә яшәп кара!

Һаман да күзләрең юлда,

Һаман да ерак ара.

Сөеклем талгын җил сыман

Таңнарда уянганда —

Тибрәнеп аһларын орган —

Дәрткә дәртем ялгана.

И газап, яшәтү өчен

Синең бу — мыштым эшең,

Әмма да ала җан көчен,—

Ничекләр түзсен кешең?

Бүген дә кайтмыйча калса,

Көтәрсең иртәгә дә,

Булмаса, шул хәлдә барса,

Җанкаең — күтәрмәдә.


ТАЛЛАРГА СӨЯЛГӘН ИДЕМ

Һай бу таллар, шундый салынганнар,

Күз яшьләре тама шикелле,—

Бу тупыллар нигә калтырана?

Үксиләрме әллә? Ник инде?

Ерак булды юлым... Гафу, Идел,

Әллә нинди булды замана,

Тауларына ашып барам ди ул,

Әмма сазлыкларда югала.

Ике бөртек кәгазь кисәгенә

Калган көнне искә төшереп,

Йөрәк кенә хәлсез киселә дә

Сөякләрем куя өшенеп.

Бу талларга әрсез малай чагым

Үрмәләде, ә тупыллар әле

Чыбык иде, карасын да агын

Дөнья сабаклары сөйләде.

Еламагыз, таллар, тупылларның

Ничек калтыравын күрәсез!..

Ераклардан авыр бу юлларның

Әйдәп кайтарасын беләсез.


ХАКЫЙКАТЬНЕҢ ХИКМӘТЕ

Хакыйкатьнең бөек хикмәте бар:

Ул терәгең, күңел сафлыгын

Югалтудан саклый, илдәгеләр

Шул сафлыкта тапты хаклыгын.

Һәммә кеше бердәй яши алмый,

Дөрес булсалар да гамәлләр —

Берни түгел, кеше үзен җайлый,

Табалмыйча хаклы карарлар.

Җан сафлыгын ялган керли тора,

Юа тора йөрәк әрнүе,

Ә югыйсә уфтанмастай була —

Хата хәйләсендә йөргәне.

Без ялгышсак — заман төзәтәчәк,

Ул җаваплы тарих алдында,

Тәртибе шул — хаклык беленәчәк,

Ялган җиңеләчәк тагын да.


СИН ШУНДЫЙ ГӨЛ

Син — гөл, соклануы иде бу, югыйсә,

Шушы хәйран, мескен туфракның!

Гомергә ул шулай: сүзең күчә —

Кәефен ала тишек колакның.

Үпкәләтте, ахры, күз карашы,

Салкын булып кына тоелып,

Иренеңнән елмаю да качты,

Тартыныплар куйдым, сузылып.

Кояш сыйфат сыман күренергә

Мөмкин мәгәр — кабул ителсәң,

Аһ, чәчәк, дип нигә үрелергә —

Ак кар булып әгәр күренсәң?

Сабырлыкта туфрак хәлләрендә,

Өметеңдә — якты кояштай,

Сафлыгың да яңгыр күкрәвендә,

Җәеләсең хистә колачтай.

Ә син бары гөл, югыйсә, әмма

Барча күзе төшеп дөньяның,

Сулмасын дип кайнар яше тама

Сабырлыгы бетеп бу җанның.


БЕЗДӘ УЕН БАРА

Бу уенда минем катнашым юк,

Бу уенда хәйлә беренче,

Карап торучыга бәлки кызык, 

Тик һаман да чыга киресе.

Көч тә түгел, булганлык та монда

Төшеп калган икән исәптән,

Хәзер шушы — борын чөю мода,

Акчалата уен, шул җиткән.

Карта уены күк мондый уен,

Яман белән чынлык арасы

Югалтылган, акча монда туен

Ясый бирә, йөзнең карасы.

Шуңа калып бара хәтта дөнья,—

Без генәме читтә торасы?

Һәркем оста, һәркем хәйлә кора,

Ерагая бәхет арасы.

Бу уеннар беркөн бетә калса,

Нишләр иде адәм баласы?

Коткаралса — уен коткарала,

Булса булсын гөнаһ бәласе.


ХАКНЫ ЯКЛАУ ҖАЕ

Бәхет диеп әгәр сез әйтсәгез

Хыялдагы якты киләчәгем,—

Аңа да мең риза, бары сөйләмәгез

Нахак итеп күргән-күрәчәгем.

Рәхәттер ул тел чарлавы, акыл

Сатулары, базар тота-тота,

Әмма җанга мае булып ягыл,

Хак сүзләрне дөрес ката-ката.

Хата булмый калмас, гадәти эш,

Мең абындым, йөзне ваттым бугай,

Әмма сүзнең тәме хикмәтле ич,

Гүя җаның — сандугачлы тугай.

Бал татыган кебек кабул итсен

Хакыйкатьне һәркем сөенечтә,

Ялагайлар өшенепләр көтсен —

Төшкән кебек тәмам кыен эшкә.

Ямьсезләмә, йөзе күркәм булсын,

Дөреслекнең яшәү көче артсын,

Һәр кешегә бәхет кебек килсен,

Ә ахмакка аны төчеләрсең.


СОКЛАНУ

Һәр дәвернең, имеш, үз Тукае,

Һәр чорның бар, имеш, шагыйре!

Төннәреңнең булган кебек ае,

Көннәрнең бар кояш, яңгыры.

Шагыйреннән башка чорлар ямьсез,

Шагыйреннән башка ялангач,

Андый чорлар яфраксыз калган,

Шәрә булып торган алмагач.

Чәчәкләре дә юк, җимеше дә

Татыр өчен авыз тәменә,

Кешелекнең балкып килешендә

Мондый чоры тарих гаме дә.

Һәр чорның да, имеш, үз Тукае...

Хәерлегә булсын, йа Хода,

Безнең чорның мәгърур тулган ае

Якты йөзең сыман яктыра.

Аны тыңлыйм, аны укыйм һаман,

Беркем андый була алмады,

Шагыйрьләр күп, бар да йолдыз сыман —

Тирә-ягым нурлап елмайды.


МИНЕМ БӘХЕТЛЕЛӘРЕМ

Күңел түре кояшында эреп

Югалдылар изге хатирәләр,

Туган йортым, туган туфрак кебек

Хәтта җанга якын үз-тирәләр.

Югалдылар, сихри тынлык йотты

Рәхәтендә, җан һәм тән тоташтан

Киләчәккә таба йөгреп чыкты,

Гүя күккә таудан ут адашкан.

Бу ниндидер томырылып барыш,

Бу ниндидер иркенлеккә агыш,

Тирә ягым дулкын-дулкын арыш,

Тирә-ягым кояш була барыш.

Мондый йөреш ничә кабат булган,

Ничәнче кат булган очу, агыш,

Хис эчендә бәхет, гүя юлдан

Егет чагым өйгә кайта барыш.

Әнкәй көтә, әткәй ишек ача...

“Исәннәрме! Мин сагынган идем!”

Өйдә абый, сеңел һәм өч апа,

Сагыналардыр, сагына туган җирем!


АТА ДОГАСЫ

Ике бала атасы гына бит мин,

Кыз һәм угыл — минем җанашларым,

Сагышларым, йөзем аклыкларым,

Ике кадер — энҗе бөртек, зарым.

Ике бала атасы гына бит мин,

Алар минем тулы байлыкларым,

Сагыныплар көтеп алганнарым,

Бу дөньяда йөрәк яраларым.

Ике бала атасы гына бит мин,

Әкиятләрем алар, хакыйкатем,

Гомерем һәм олы бәрәкәтем,

Бәгыремне өзгән җәрәхәтем.

Ике бала, ә мин ата гына,

Ә мин яна, ә мин яра гына,

Тормыш кордым намус туфрагына,

Азан әйтеп Ходам тарафына.

Ике бала атасы гына бит мин,

Бәхетләрен бирче, Аллаһ бит Син!


ЯФРАК БУЛЫП ОЧЫЙК

Озын-озын, мәңгелек көз сыман,

Китмәс кебек, калыргадыр теләп —

Октябрьдән атлап узып барган

Алтын төстә дөнья — сары күлмәк.

Ә син идең шушындый ук җылы,

Шушындый ук сабыр һәм тыныч,

Шушы ямьдә безнең җанга тулды

Бәхет булып ташып куаныч.

Җитәкләдең, әйдә, очыйк, дидең,

Телисеңме, яфрак буламын,

Эһ шундый да йомшак синең кулың,

Сары кочагыңа чумамын.

Икенче көн, абау, кызыл идең,

Өченче көн — яшел, хәтерем

Шул сарылык белән тулган көнен

Саклый һаман, саклый, бәгырем.

Ул көз иде. Язлары да булды,

Җәйләрен дә бергә атладык,

Әмма көзне, алтын җәйгән юлны

Сагынырлык ерак калдырдык.


ЧИШМӘ БУЕНДА

Саекса бу күңел чишмәсенең

Саф моңнары, хисләр аланы

Тарталмаса, әгәр шушы дымның

Йөрәкләргә үтә торганы

Кадерлерәк була бара, гали!

Ә бәгырьне сүзләр тырнады.

Эзләделәр бүселеп чыгар өчен

Шигырь юлын, шушы халәтем

Шашынуга биреп барча көчен,

Күңел һәлакәтен бирәсен

Сизенүдән бу җан сабыр иде,

Шушы юлны ничә кат үттем.

Чорга сыеп бетә аламыни,

Дәверләр дә аңлап кешене

Җиткерәлми, нигә җаның әрни —

Болар кешелекнең эшеме?

Мөгрәү, өрү, мыштым бәһелдәүне

Ишетәсең, көтү үтәме?


ЯЛГЫЗЛЫК ГОМЕРЕ

Бәлки соңдыр, бәлки иртә әле,

Бәлки кичтер, бәлки көн килгән?

Томаланып болыт утырган да

Минем тәрәзәнең

Күзләреннән яшьләр йөгергән.

Ничә бактым дөнья йөзләренә

Синең самим күзләрең аша...

Җәйләремә бактым, көзләремә...

Ничә парлар үтте янәшә!

Тупылларым авыр ыңгырашты —

Карт кәүсәләр сөяк кебек сына,

Тора салып никтер гел ярышты,

Гел уйнады дөнья, сагышлы

Күңелемә килеп сыена.

Соңдыр, диләр... Миңа иртә сыман,

Язмышыма аркылы киртә куйган

Көннәремне үтеп китә алсам...

Аңлыйсыңмы икән, белмим, туган, —

Яшәргә ул мин дә яраткан!


ЯМЬЛЕ БАЛАЧАК

Сөя шул ул, ничек сөймәсен ди

Ак карларын йомшак кышларның,

Чана тартып тауга чыга, әйди

Дус кызларын, малай-шалайның

Үртәлүен ярата ул, аңа

Кызык алар, уен бу дөнья,

Алсуланып бит очлары яна,

Шатлык белән җаны куана.

Сөя шул ул ямьле яз айларын,

Карлар эреп аккан чагында

Ерганаклар белән уйнауларын,

Кызык табуларын тагын да

Хәйран итеп күзәтә бар дөнья,

Май аенда чәчәк бәйләме

Такыя була аның кулларында —

Көн дә килә гомер бәйрәме.

Сөя шул ул, сөя белеп сөя,

Көзләрнең дә таный ямьнәрен,

Шушы кадәр матур була белә,

Бәхет белән кичә көннәрен.


РӘХӘТТӘ ГЕНӘ ИДЕМ ШУЛ

Бишек җыры булып ишетелде

Кышкы бураннар да, җилләр дә,

Әнкәм кулы кебек йомшак иде

Аның нуры, серләр сөйләргә

Тезелешә торды йолдызлары —

Урын алып сиртмә тирәли,

Эһ шуларның ерык авызлары —

Хәтта бүген төшкә кергәли.

Наз эчендә һаман назда калып,

Сер эченә төшеп серләрдән,

Чыга идем бары сафлык алып,

Арына барып кара керләрдән.

Шушы рәвеш яшәү генә мәгънә,

Шушы рәвеш бәхет терәге

Була иде, күптән үсмер хәлдә

Йөресәм дә, егет йөрәге

Насыйбыма тиде, аргамаклар

Болыт сиртмәсенә кадәрле

Иярендә алып китте, хаклар

Кебек иде дөнья кадерне.

Тормыш бара ирләр җилкәсендә!

Безме күтәрәмгә калдырыйк?

Минем белән таңнан торасыз да

Бетерәсез тәмам ардырып —

Гамәлләрем, җиң сызганып эшләү,

Куанулар һәрбер уңышка,

Бары шушы, ахры, дөрес яшәү,

Яллар онытылган, ялгыш та,

Искә төшеп, өлеш соралмаган,

Гүя атлар кебек чабышта

Бөтен тормыш узып китә язган,

Ашыктырып дәртле агышта.

Бишек җырын көйлә әле, буран!

Кая югалдыгыз, йолдызлар?

Якты аем, ничек хәтер тузган...

Еллар, кая югалдыгызлар?

Ак биләүгә төреп салган сыман

Гүр-бишектә ялгыз калганда —

Тынычланыр инде кышкы буран,

Йолдыз да юк, хәтта ай анда.

Бу тормышның һәрбер мизгеле дә

Чиксез гасырларга сузылыр,

Мондагы һәр ваемсызлык хәтта

Олы шатлык сыман тоелыр.


ГОМЕРНЕҢ ҮТҮЛӘРЕ

Бу гомернең намус үлчәвендә

Матурлана барган гөлләре

Тормыш салкынының җилләрендә

Җиңә калса, җанга бар гаме

Өелгәндә, өшенгәндә күңел,

Кибеп кала өмет күлләре.

Ничә тапкыр гомер сукмагында

Очраганмын шушы хәлләргә,

Ят хыяллар сыман, барлыгың да

Юклык белән тәңгәл, серләрең дә

Мәгънәләрен югалтканнар, моңда —

Тынып калган карашларыңда

Хәтер уты онытылып куя,

Берни түгел сагышларың да.

Бу халәтең яки мәңгелеккә,

Яисә ул китеп, кояшның

Нуры сыман күңел чиксезлеккә

Тоташкандай, шушы баешның

Кызыллыгы чыга йөзләреңә,

Арыганда хезмәт кичләрендә —

Яшәү мәгънәләрен алмаштың,

Соңгы елларыңа авыштың.


МЕТАФОРА

Ирнең эше — шигъри фәлсәфә,

Тормыш ямен аңлау һәм тою,

Хатын эше — шигырь тезмәсендә

Сүнми торган моңга әүрелү.

Фәлсәфә һәм моңның кардәшлеген

Фараз итүчеләр хатада

Югалттылар фикер төгәллеген,

Күңелләре тулы сафсата.

Йөгреп чыккан идем, капка ачып,

Очып үткән идең кош кебек...

Безнең хәлләр бар дөньяга ачык,

Сиңа-миңа дәртле сер төшеп.

Сөю серен йолдызлар аңлатты,

Сөйләделәр саф су чишмәләр,

Һәр таң аны яңача яңартты,

Иреннәрдә ирен кичәләр.

Фәлсәфәнең моңга әүрелүе

Була алмаганмы башкача?

Йөрәгемдә очкын терелүе

Учак иткән шушы яшькәчә.


ЯШЬЛЕК ДУЛКЫНЫНДА

Яшьлегем дә, хистә яшәвем дә

Бәлки шушы гомер әрәмендә

Бердәнбер нур, яшен яшьнәвендә

Кебек мин дә күкрәү хәлләрендә

Булганмындыр?

Гайбәт сөйләнелә

Иде, күчеп, авыл телләрендә,

Хәйран калып аңа һәм үзем дә

Карарга да кыймый күзләреңә,

Чума идем күңел серләренә,

Төшә барып хәтер үзәненә,

Таба идем саф энҗеләр анда —

Бөек булган икән хисләр бездә,

Шуңа намус нуры һаман йөздә.

Машинада егет, җыр агыла

Урамнарны узып, күңелгә дәрт

Ишелепләр кала! Уйнат кына,

Артистлар күп хәзер, төймәгә төрт —

Куәт керә тавыш дулкынына!

Кинаягә җырны сайлыйсың да —

Уйнатасың, гомер заясына

Үч иткәндәй, хәтер ярасына

Колач белән шулай авасың ла!


НУРЛАНУЛАР САГЫНДЫРА

Калма, хәтер! Болай да күңелнең

Җиңеләйгән чагы булмады,

Әгәр, дөнья, саташтырсаң үзең,

Саташыла гомер юллары.

Йөгер, хәтер, яшел болыннарга,

Чәчәк аланнарын бер айка,

Теләсә дә сүзләр авырларга —

Гомер буе бармас болайга.

Нурлан, хәтер! Синең бигрәк хәтәр

Чакларың да әле бар иде,

Сиңа килеп кергән һәрбер хәбәр

Нурланудан урын тар иде.





19.10.08.


МИН ЯНГАНМЫН

Мин янганмын гүя белмәгәндәй,

Сизмәгәндәй йөрәк серләрен,

Ә син, бәгырь, чәчәк атып гөлдәй,

Кия идең асыл күлмәгең.

Йөгерепләр чыгу басмалардан,

Ятып елау сусыл үләнгә —

Болар бары миңа гына булган:

Күңелемә кертү күләгә?

Калтырану, йөрәк бәйсезлеге,

Хис иреге үтеп тән аша,

Язмышларның гүя үксезлеге

Галәмнәргә барып тоташа.

Эһ ашкыну, эһ шул шашынулар...

Бәгырьләрем генә киселгән,

Хискә күчеп сиңа табынулар!..

Үсмерлектән шулай үтелгән.





30.10.08.


КАЙНАРДАН КАЙНАР ИДЕҢ

Зар итә бу — йөрәк, тимерне дә

Эретердәй булып кайнарда

Кыза иде... Җаның тилмерде лә,

Шундый чакта шундый хәйранда.

Шушы куәт, шундый ярсу белән

Тигезләргә теләп дөньяны,

Күкрәкләрне киерүләреңнән

Илдә кем бар — сине тыярмы?

Бу кайнарлык ярсу вулкан иде,

Бу кайнарлык иде бәхетең,

Шул кайнардан дөнья җимерелде,

Шул кайнардан кордың тәхетең.

Ут та сүнә, аңа да ял кирәк,

Көлләре дә очкан җил белән...

Эһ, алырга иде тик бер көйрәп,

Юшкыннарны кагып күңелдән.


НАРАСЫЙЛЫК

Сагыну хисе яңарса,

Минутлар югалалар,

Сәгатьләр каядыр аша,

Вакытлар тукталалар.

Йөрим мин елларны гизеп

Ак каен урманында,

Болытлар эчендә йөзеп,

Мәхәббәт тугаенда.

Син, әнкәм, мөгаен, белми —

Биләүгә моң ураган,

Син, әткәм, мөгаен, сизми

Җырлы бишек ясаган.

Сагыну хисләре яна,

Тынгысыз йөрәк аша

Күкләргә таба аша да

Йолдызлар хәтта — шаша.

Без әле бөре чагында

Сандугач килеп кунган

Агачта идек, сагына

Мөгаен ул да һаман.

Инде дә күптән алмадай

Тәгәрәп төштек читкә,

Мин дә бик сагынам бугай

Артыкка китеп хистә.

Вакытлар узып барышлый —

Туктама күңел генә,

Күңелдән, тынгы табалмый,

Тик җырлар түгелүдә.


СӘБӘБЕ ЮК ТА СЫМАН

Шундый да кисте күңелне

Синең ул авыр сүзләр...

Юригә әйттем боларны

Диясең, җаным, никләр?

Болай да өзелгән кыллы

Сазлардай сыкырыйм мин,

Сиңадыр бәлки дә җылы,

Ә минем салкын көнем.

Гомергә туңдым, шәбәрдем...

Синең дә гаеп юктыр,

Ул бары миңарга сүзең

Кискәндәй авырлыктыр...

Әллә соң үзем әйтәм дә

Үземә алам микән?

Төрле сүз була сөйләмдә,

Төшенми калам микән?

Билгесез, ансы да дөрес,

Монсы да хаклы кебек,

Юктанмы киселеп йөреш,

Юккамы җаным җебек?




10.09.08.


ИРТӘ ИДЕ, КИЧ ИДЕ

Тәрәз төбендәге ак каенның

Яфракларын салкын җил кага,

Эһ бу тормыш, өметләнгән саен —

Чарасыздан булам бичара.

Балаларым, күңел җимешләрем,

Сез дип яшим шушы дөньяда,

Кулларымнан гына килмәүләрен

Беләм, китеп булмый беркая.

Сез: “Шуны да булдыралмады!”— дип

Уйласагыз, дөрес сүз шул ул,

Тырышмадым түгел, бик тырышып

Тапкан малым сезгә җәл түгел.

Уңнан талый тормыш, йолка сулдан,—

Нигә җиле салкын шушылай?

Әтиегез, сагыныплар куйсам,

Бирештем дип тормас бик алай.

Яшел чаклар булган, купшы чаклар,

Сарыф итеп барча куәтне,

Адәм башы һаман тормыш куар,

Бәлки шулдыр аны кыйммәте.





20.10.08.


СӨЕКЛЕ ИЛЕМДӘ

Мәнфәгатьләр ярыштырып яши

Күптән инде безнең замана,

Кешеләрдә юк һичкемнең эше,

Мәнфәгатьләр сүнә, кабына.

Әдәбият хәтта мәгънәләрен

Югалтканда, ничек ышану

Яши алсын, Ходай бәндәләрен

Ялкын били, били дан алу.

Ә дан юк ул, аның хикмәте дә

Санда түгел, түгел сыйфатта,

Юклыгында аның хөрмәте дә,

Барлыгында — сата кыйммәткә.

Хәтерләрем һаман яңаручан,

Тузучан шул иске кием дә,

Мәнфәгатьләр белән яши торган

Мин сөекле, бөек илемдә.


СӘЛАМЕҢ ДӘ ҖИТКӘН

Сүз ерагы озак йөрде илдә,

Бу сәламнең килеп җитәсен

Инде көтми, онытканым көндә

Кузгатты ул хисләр чишмәсен.

Саф су кебек алды сусавымны,

Белмәгәндәй мондый куануны,

Күңелләрем генә кузгалуны,

Сүнеп барган җирдән кабынуны.

Канатланып очасылар килде —

Югалтасы килми бу көнне!

Күңелемә кояш булып керде

Синең сәлам, йолдыз, ай иңде.

Сүз ерагы сабырга да килә,

Кайнарга да килә көлә-көлә,

Каласылар бармы иде көлгә —

Бер сәламнән кайчак бәхет килә!





04.11.08. Зәй.


ӘДӘП ДӘРЕСЕНДӘ

Бер ямьсез зат, кереп түрләремә,

Әдәп дәресләрен сөйләде,

Гаҗәпләнмәде ул дәшмәвемә,

Оялмады, мине иләде.

Чиркануны оялуга санап,

Хәтта сөю белән бутады,

Тыңлый бирдем, йөрәкләрем канап,

Чүп калдырып — чәчәк утады.

Буталды җан, гүя саташудан

Алган сыман булдым нәсыйхәт,

Бәгыремә каны җыелудан

Югалгандай иде хакыйкать.

Күңел киң ул, хәтта ялганчыга

Ышанырга әзер, ялтырап

Сөйли бирде, хәйлә янчыгына

Төшеп китә яздым калтырап.


ДӨРЕСЛЕК ҺӘМ ХАКЫЙКАТЬ 
ФӘЛСӘФӘСЕ

Дөреслекне эзләмәгез миннән,

Әлегәчә таба алмадым...

Ә хакыйкать?

Аны таныйм, беләм,

Күзем күрә, тыңлый колагым.

Ул шундый да гади, һәммә җирдә,

Һәр кешедә һәм дә сүзендә,

Аны югалтудан куркып йөрмә —

Хакыйкать ул һаман үзеңдә.

Ә дөреслек нәрсә икәнлеген

Беләлмәдем әле бүген дә,

Дөрес сүз ул, диләр, дөрес сүзең —

Дөрес әйтелгәндә телеңдә.

Дөреслек ул — дөрес гамәл һәм эш,

Ялгышудан саклый адәмне!

Син хак икән, ничек итеп ялгыш

Сөйләп була, кылмый гамәлне?


ДӨРЕСЛЕК ҺӘМ ХАКЫЙКАТЬ



ФӘЛСӘФӘСЕНӘ ХӘСИС ШӘРЕХ

Дөреслекнең нәрсә икәнлеген

Беләсегез килсә — җавабым:

Син хаклыктан читкә таба чиген,

Дөреслеккә генә һәм табын!

Әйткән сүзең дөрес булсын дисәң,—

Кешеләрнең аула күңелен,

Биткә сукса, икенчесен куйсаң —

Шул дөреслек була, бел үзең.

Тик хаклыкны таләп итә күрмә,

Дөреслек ул күндәм булуда,

Шундый була дөрес кеше менә,

Ала күрмә хакны уеңа.

Билеңне бөк, йөзең кояш сыман

Нурлы торсын, сөйләш җаена,

Бәхетең дә килер җиңел кулдан,

Хаклык эзләп юкка кайгырма!





03.12.08. Казан.

НӘЗИРӘЧЕЛӘРГӘ МӘДХИЯДӘН СОҢ

Борынгылар нәзирәләр язган

Бер-берсенең шигыре турында,

Аңлатканнар — үзе ни аңлаган,

Шигырь тудырасы урынга.

Нәзирә ул шигъри фәлсәфәнең

Шигырь белән туган шәрехе,

Шигъри “җавап” диеп әйткәннәрнең

Туры килми хәтта хәрефе.

Ә фәлсәфә — күп вакытта бушлык,

Әмма шундый тыгыз ул бушлык!

Шул бушлыктан без җан булып тудык,

Шул бушлыкка китеп югалдык.

Борынгылар нәзирәләр язган,

Шигырь чыгарасы урынга,

Китап-китап шигъри шәрех калган —

Милләттәше аңлы булсынга.

Мәгънә белән фәлсәфәләр — игез,

Хисләр белән игез шигырьләр,

Үлчәвемдә минем алар тигез,

Кемгә — ачык, кемгә — зур серләр!


И БУ ГОМЕР

Минем белән моңсу шаяртуың

Истә тотып, бөек тәкъдирем,

Үч алырга әллә тиеш булдым,

Кайтарырга җирдә кадерем?

Сабырлыкта таңнар ата торды,

Хатирәләр моңсулыгында

Ничәләре ава-түнә барды,—

Үткен кылыч заман кулында.

Нигә шулай үчләштеләр димим,

Көнләшмиләр юк-бар кешедән,

Дуслыкта да хакның кирәклеген

Белү тиеш, килсә көчеңнән.

Моңсу шаяртуың бәлки уен,

Язу өчен, тәкъдир, китабың?

Бу уеннар бары гомер туем,

Сүнмәсенгә яшәү учагым.





12.12.08.


САГЫНУ БЕТМИ ИКӘН

Нигә соң шушы кадәрле

Мәрхәмәт итми генә

Әнкәмнән аердың әле,

Әткәмнән калдырдың ла,

И язмыш, Ходам тәкъдире,

И гомер — адәм кадере?

Бураннар чыкты, димәдем,

Юлларда идем һаман,

Яңгырлар белән бүлендем,

Гел юлдаш идең, Ходам,

Инде дә мин дә түгелдем,

Инде дә мин дә имгәгең!

Һаман да балаларым дип

Сагына микән әнкәм?

Әллә соң, җәннәткә кереп,

Килсеннәр дия микән?

Юктыр ла, әлегә үлмәм,

Гомерләр өмет итәм!

Әткәмне күрдеңме икән,

Әнкәем, ул күптәннән

Күченгән иде, бик көткән

Кебек дип сөйләвеңнән

Сагая идем, бәгырьдән

Күз яшь өзелеп төшкән.




24.12.08.


ҺАМАН ДА ӨМЕТТӘ КАЛУ

Хуш, минем өметләр белән

Көтепләр алган елым,

Уздың да киттең, үз күргән

Кыш-язым, җәем, көзем.

Яңасы килә торса да —

Без яңармабыз инде,

Яңа ел кабат туса да —

Яңа сан гына иде.

Сыйфатка әверелеше,

Күчүе мәганәгә,

Көннәре белән килеше,

Йөреше мәртәбәдә.

Яшәгән саен сан арта,

Яшәгән саен — бурыч,

Түлисе аны бишләтә,

Казанмасак та уңыш.

Хуш, минем өметләр белән

Көткән ел, акламадың,

Тупсама яңа ел килгән,

Өметтә каршы алыйм!


ҮЗ ЯМЕМ

Без тормышка гүя җиңеллекләр,

Рәхәтлекләр эзләп килгәндәй —

Зарланабыз, хәтта вак-төякләр

Авыр йөктәй, өскә өйгәндәй

Безгә генә тәкъдир сынауларын,

Безгә генә барлык бәлане...

Күтәрәлми йөрәк яраларын,

Ошатмыйбыз хәтта гамәлне!

Тәмле ашау ошый, татлы йокы,

Мактану һәм бары макталу,

Гүя болар без бәндәнең хакы —

Яратулар белән яралу.

Бу хәлләрдән туеп, беркөн шулай

Кешеләрне мактап йөргәндә,

Эшләренә килә калсам кулай,

Ярдәмемдә көчем биргәндә —

Сүз ишеттем, сөйли икән халык

Юләр диеп шушы эшләрем,

Шуннан бирле күңелем дә ябык,

Бу дөньяга китми исләрем!





02.01.09.


ҺАМАН СОҢАРЫЛА

Сабырсызлык — канатына алып

Очырганда, тәмам шашыну

Хәлләренә төшеп җитә барып,

Нинди рәхәт булган ашкыну.

Ул очылган таулар, кырлар буйлап,

Дөньялыкны кочып алгандай

Шундый кодрәт аккан, тамыр уйнап,

Тәмам кайнар корыч булгандай.

Җиз калкандай ялтыраган кояш —

Ничә алган күзләр сөңгесен,

Эштә соңаргандай кебек булгач —

Буш тотылган вакыт тезгенен.

Менә тугыз гына... Инде өйлә,

Инде кояш кичкә авышкан...

Вакыт чаба икән нинди көйгә?

Нигә бүген кояш ашыккан?

Миңа дигәч, алары да саран,

Ашыкмыйча юк бер чара да,

Хезмәт тизлегендә көнем калган,

Шәфәкъ төшкән безнең чорга да.






23.01.09.


ЯЗМЫШЛАР КИТАБЫНДА

Шушы хәтер — акчарлаклар кебек

Идел өсләрендә — хәйранда,

Дулкыннарга канат манчып үтеп —

Нәрсә яздың миңа дип анда?

Идел — безнең язмыш, халкыбызның

Бар серләре шулай агышлый —

Төп китабы сыман тарихларның,

Хәтер белән хәтер чагышмый.

Ил һәм ватан икесе дә сыйды

Куш йөрәкле татар аңына,

Бу күңелләр сабырлыкны җуйды —

Кагылсалар аның агына.

И чайкала Идел, хәтеремнең

Кузгалырга торган чагында —

Канат манчып синең үткәнеңнең

Хәбәрләре нәрсә хакында?


ӘҮЛИЯ ДӘ ТҮГЕЛ

Тәрәзәдән төне буе күзләп,

Йокы бирми арган хәлемдә,

Бер туктамый һаман серләр сөйләп,

Утлар ягып йөрәк түремдә —

Якты йолдыз тәмам иркәләде,

Кайчагында юри үпкәләде...

Икебез генә калган галәмдә,

Ә башкалар — йокы хәлендә.

Уяндым да иртән... Шушы кадәр

Хискә чумган ярсу йөрәкне

Тынычландырулар нинди хәтәр,

Ни кадәр сер!.. Миңа кирәкме?

Ничек итеп күтәрим ди аны,

Ничек итеп илтим халыкка?

Әйтер идем безнең замананы!..

Төште күңел, төште тарлыкка.

Кичен килеп, үзем тәрәзәдән —

Кайда диеп — йолдыз күзләдем...

Табылмады, чиксез галәменнән

Текәлсә дә йолдыз күзләре,

Мин белгәне, тынгы бирмәгәне —

Арада юк... Шундый сөендем,

Саташуның галәмәте, дидем...

Күз тапмады күңел күргәнне.

Без гел шулай, хакыйкать дип белеп,

Уйлаганны тәкрар итәбез,

Фикер чоңгылына барып төшеп,

Чыгалмыйча ватылып бетәбез...

Ә хакыйкать бары яныбыздан

Узып киткән, шомын калдырып,

Шул шикләрдән фикер кабызудан

Йөрүебез колак талдырып.

Бу хәлләрне аңлау — зур сөенеч,

Чиксез тантанага китерде,

Көлке иде дөнья, ни үкенеч,

Үземне дә көлке иттерде!

Йолдыз төшкән, имеш, бәндәсенә

Саташулар биреп, куркытып,

Төшендереп галәм серләренә,

Күңел түрен тәмам яктыртып.

... Кояш күктә, ачык якты көне,

Беләсез бит майның рәхәтен!

Борчылмаска шулай тиеш иде

Бу бәндәгез, әмма хикмәтен

Аңламаган галәм серләренең,

Тап булды ул тагын йолдызга,

Инде хәзер белми дә кемлеген,

Күңелләрдә утлар кабыза.

Әүлия дә, пәйгамбәр дә түгел,

Хәтта галим, хәтта шагыйрь дә —

Аңарда да бик гадәти күңел,

Шатлана ул, чигә кайгы да...

Әмма сүзе башка һәм гамәле,

Гади аңа дөнья хәлләре,

Айкап кайткан кебек бар галәмне —

Хакны сөйли, юк бер серләре.





        26.01.09.

“САГЫНУЛАР БЕЛӘН СӨЙЛӘШҮ” дәфтәреннән



***

Килгән кошчык, тәрәзәмә шакый —

Кем хәбәрен илдә йөртүе?

Эһ ул еллар, дуслар иде шактый...

Шулдыр гомерләрнең үтүе?

Бер сөйләшеп алдык, сүзләребез

Озын түгел, бары күзгә-күз,

Күктә икән безнең яшәвебез,

Җиргә вакытлыча төшкәнбез.

Ул очмады, һаман дәшә торды,

Аңламаган кебек уйландым...

Сагынганда шулай дусларымны,

Серле дөнья була кунагым.





28.01.09.



ТАРИХ УЕНЫНА СӘЛАМ

Күз яшь сыкысында күңелемнең

Тәрәзеннән карыйм үткәнгә,

Сөенечле хәбәр килмәвенең

Сәбәпләре — хәтер түккәнгә!

Эһ ул шанлы еллар фәлсәфәсе,

Чабатага читек кидерткән

Гасырларны килгәннәр күрәсе,—

Хәтта заман шуңа тилмерткән.

Тиле еллар, шушы көчле кулда

Ярты дөнья үксеп елаган,

Син елларның олуг ханы бул да,

Ямьне тапма инде алардан!

Күңелемнең туңган тәрәзәсен

Эретергә тыным өрелде,

Күзләремнән өзеп, яшь сыкысын

Кайнатты да җиргә түктерде.





30.10.08.


КАЛМАДЫ ЧАРАМ

Син сылу каен кызыдай —

Җилләрдән тибрәндереп

Күлмәгең итәкләрен,

Үтмәдеңме турыбыздан

Күңелнең явын алып?

Тәнемдәге һәр күзәнәк

Хәләл тел белән дәшеп,

Назлы җилләр дулкыныдай

Хәйранда шашып-шашып —

Кителгән иде ашып.

Очраштык. Күзләрдә — күзләр...

“Һи!”— дидең, үзәгемнең

Кинәттән өзелүләре,

Сулулар йөзләремнең —

Елларга барып тоташты,

Тоташты офыкларга...

Юк иде әйтергә сүзләр,

Чарасыз иде көннәр —

Ачарга йөрәгемне,

Таратыр серләрене,

Югалту хисләремне.




Октябрь, 2008.


САЛКЫН ЧИШМӘМ

Хатирәләр кояшында йөреп,

Фикер сахрасында әлсерәп,

Йотым суга тәмам зар тилмереп,

Чишмә һавасыннан татлырак

Берни тапмый хәйран иде күңел...

Сүзне аны сөйләүләре җиңел,

Каршы алам диеп син дә йөгер,

Яшел ефәк яулыгыңны чөер!

Бу чишмәнең хәтта салкын дымы

Сихәт иде тәнгә, хисләремә,

Йөзләреңдә уйнап кояш җеме —

Аз кермәде самим төшләремә!

Без очраштык. Танырга да белми,

Танымый да күзең ничек яшьле?

Тавышыңда хәтта дәртең дөрли,

Сүзләреңдә сихер татып яшьли,—

Ничек болай читкә кителгән дә,

Адашыплар зарда йөрелгәндер?

Чәчләремнән сыйпап төшергәндә

Юл тузанын — таушың челтер-челтер.


ЕГЕТ ИДЕМ, ЮГЫЙСӘ

Күзләреңнең назы йөрәгемә

Үтеп, сергә күчеп, хисләрдә

Тыныч кына мин дә көйрәдем дә

Көннәремнән җиттем кичләргә.

Назлы йолдыз булып балкыдың син,

Бакча түрен табып, саз уйнап

Җырладым шул, хисләр үзәк өзсен

Дигән сыман шашып һәм елап.

Кич тә үтте, йолдызлар да сүнде,

Бакча түрләренә дым иңде...

Күзләреңнең назы ник күңелне

Оныттылар, кисеп бәгырьне?





02.11.08.


ОЗАТЫПЛАР КАЛДЫМ

Еракларга сине озатып калдым,

Ак корабта киттең, көт, дидең,

Сиңа иярде самим газиз җаным,

Йә, хатлар да яза бел идең!

Бер җылы сүз килерендә өмет —

Акчарлакның алып авазын!

Синнән хәбәр анда тапкан кебек

Яр читендә тордым ялгызым.

Ак кораблар ничә кайтты, китте,

Каерылып зәңгәр дулкыннар —

Яр төпләрен бәреп-бәреп какты,

Ә аннары тынып яттылар.

Алар йоклый. Ишарәсе әллә

Бу диңгезнең, көтмә, кит, диеп

Үгетләве әллә, шушы гамьдә

Үксеп куям — кинәт кителеп.


КАЧЫП ОЗАТА КАЛДЫҢ

Тәрәзәдән күреп калдың кебек —

Пәрдә артларына сыенып,

Без дә кинәт кузгалучы идек,

Без дә дәррәү уздык җыенып.

Күз кырые һаман тәрәзәдә:

Күренмәсме кулы, яулыгы?

Күңел генә һаман күрәзәдә,

Кыйммәт түгел җанның саулыгы.

Бу сөюләр шундый кайнар учак

Җылысында бәхет тапкандай

Гомер буе шулай яшәячәк,

Чын егетләр дөнья тоткандай.

Ул тәрәзәң һаман ак пәрдәсен

Күтәрә дә кебек, төшерә...

Әйе-әйе, кайтып киләчәгем

Көтәдер ул, әйтә кешегә!


КАР КИЧӘСЕ

Назга тулды, йөрәк серләренең

Ак чәчәкле чорын хәтерләтеп

Ак кар ява, дөнья көннәренең

Кышка кергән чагы — мең төрләнеп.

Без урамнан, пар эз калдыруда,

Ераккарак үтеп киттек бугай,

Капкагыз да калды, ут януда

Тәрәзәләр калды, бардык шулай.

Ил эченә кердек, югалмады,

Күңелләрдән назы түгелмәде,

Ак кар ява, эздән юралмалы

Безнең бәхет, безнең язмыш яме.

Мең урадык Казан урамнарын,

Искә алып гомер тугайларын,

Ак кар ява бүген — кабат кышның

Иңгә салып тынлык уңайларын.





08.11.08.

ХӘЛЕМ ХӘЛЛӘРЕ

Сабырлыкның кайчак бәяләре

Күңел тынлыгының хакы тора,

Һич җавапсыз адәм гамәлләре

Бу дөньяны биләп алып тора.

Алар инде башка була алмас,

Башка басмый гына уза алмас,

Башкамыни, йөрәк сынмый калмас,

Сыгылулар килә көн аралаш.

Сабырлыктан йөз чөерсәм, белмим,

Мин адәмнән нинди хәлләр калыр?

Кайчагында селтәнергә телим,

Булып китә җанга шундый авыр.


КИБАП КЕБЕК

Хисләр ярышында йөрәк йоклый —

Бер катнашы гүя булмагандай —

Көя белми, ялкынын да какмый,

Яши бирәм меңгә туралгандай.

Хәйран итү гадәтемдә иде,

Дусларыма таныш иде хәлем,

Кулларымда язның чәчәк-гөле

Булмаса да — сиңа кочак җәйдем.

Якты кояш! Керсәң түрләремә,

Күз алдымда йөрсәң уен ясап,

Күбәләктәй мин дә дәрттә генә,

Хисләремдә янам кайнап-кайнап.

Кояш уты йөрәгемә күчсә,

Нәрсә булыр иде минем белән?

Күмер генә көлисәгә төшә,

Аңардан да кибап кебек көям.


БАКЧАЛАР ДА, ГӨЛЛӘР ДӘ

Гомер буе бер наз өметендә

Сулыккандай иркә хатыннар —

Көннәр буе яңгыр үзәгендә

Сулды шулай язгы саф гөлләр.

Ул кояшны әйтер идем инде,

Ул яңгырлар һаман килделәр,

Түбәләргә кадәр болыт иңде,

Җәберләгән кебек йөрделәр.

Җиле шыксыз, яз дип әйтү оят,

Таң дип атау мондый иртәне,

Сеңереннән сынды, бетеп куәт,

Белми гүя чәчәк икәнне.

Көннәр — озын, гомер аннан ерак,

Һәр иртәдә утлы кайнарлык

Булып янса шушы хисле йөрәк,

Бәгырьләрем кала каралып.


КИЧӘЛӘР, ИРТӘЛӘРЕНДӘ

Син дә сөйлә — сүзне сузмый гына,

Йөрәктәге көйне бозмый гына,

Эһ бу гомер, чакрым-елларына

Китә барып чаба ары гына.

Сөйлә, ничек кичке бакчаларда

Саз елады — тетрәү кылларында!

Бармакларның бер-бер кагылуында

Кала икән газиз елларың да!

Шул кичәләр яшьли калды анда,

Көтә торды суык иртәләрем;

Ник соң йөрәк назлар өметендә —

Белми кулы, белми иркәләвен!

Юк, сөйләмә... Тукта! Кирәк түгел,

Искә алма, тарих булды ул ил,

Җан-апалар, абый һәм җан-сеңел,

Көйләмәгез, хәлем инде җиңел.


ОЯТ ЭЧЕНДӘ

Бу дөнья һаман да сагыш

Һәм уен белән яшидер...

Әллә соң бу уем ялгыш,

Әллә мин харап кеше бер?

Урамнан уздым һичкемгә

Күз салалмыйча гына,

Нигәдер оят йөземә,

Нигәдер күңел туңа.

Казанның киңәйгән чагы,

Һаман да тирәнәя,

Бездә дә метро буласы,

Безләр дә берәгәя.

“Болгар”ны сүтеп аттылар,

Җимереп “Казан”ны да,

Сандыклап “алтын”таптылар —

Мәртәбә казанырга.

Әллә соң уен гына бу,

Әллә соң сагыш баса

Башлаудан килгән саташу —

Намуслар кача-кача.


КАЙТЫП КЕРЕП

Кояш үзе килеп кергән кебек —

Нурландырып бүлмә-йортымны,

Кайтып керәсең дә, гүя үлеп

Киткән җирдән алам терелеп.

Гомер буе шушы сагыну белән

Яшәгәнмен, шуны белгәндәй —

Җаннарымны йөзең иркәләгән,

Сөенгәнмен синең сүзләрдән.

Бер нәрсә юк җирдә тиңләшерлек

Синең белән, бәгырь, бернәрсә!

Шушы хистә үтеп киткән яшьлек,

Шушы хисләр булган гомерлек.

Бу гомернең аяз таңнары да,

Салкын җиле, кары, бураны —

Сизелмәгән җылы кочагыңда,

Хәтта ялгыз калган чагымда.

Гомер кичәр, кояш сүнсә — сүнсен,

Син күңелдән китә белмәссең,

Онытырлык түгел хәтта үлеп,

Ходай каршысына күченеп!


ЯШӘЕШ КАЙНАРЫНДА

Артыгы да була, кимгә калу

Була шул ук адәм башына,

Онытылгач та бер хәбәр алу

Юралына икән яхшыга.

Ул елаган йөрәк, хәлсез калып,

Күзләреңнән кипсә күз яше,

Куанмадың җиңеллекләр табып,

Ни күрсә дә адәм — бер башы.

Таяндыра дустың, таяндыра

Туганың да хәле кадәре,

Әмма җаның тәмам умырыла,

Юктыр сыман адәм кадере.

Елар өчен бөртек күз яше дә

Табылмыйча хәлсез кипкәндә —

Асылына кайта бар кеше дә,

Язмыш кабат туфрак итсә дә.


АВЫЛ ЗИРАТЫ

Безнең юллар ерак түгел бугай,

Киек казлар кебек хушлашып

Китәсе юк, гадәт кушкан шулай:

Аерым калу, яшәү кавышып.

Ялгызлыкның ни икәнен белми

Таш бәгырьле авыр кешеләр!

Ничек икән алар җанын телми,

Әллә хисләреннән көчлеләр?

Әллә битлек бары — йөзләрендә,

Күзләреме чумган серләргә?

Тормышлары — зәңгәр күлләрендә

Булмый әллә сары көзләр дә?

Минем юлым ерак түгел сыман,

Авыл башынача чыгасы,

Машиналар узса олы юлдан —

Сәлам биргән хәлдә каласы!


БӘХЕТЕМ БӘЙРӘМНӘРЕ

Урамнарга бәйрәм әләмнәре

Элгән гүя шушы көннәрем,

Кояш нурларында йөргәннәре

Кебек минем күңел хәлләрем.

Сирәк була кеше нурлануы,—

Заманасы шундый, ахрысы,—

Шушы бугай күкнең айкалуы,

Беткән гүя күңел кайгысы.

Исәнләшә дусты күреп һәркем,

Миңа бар да таныш шикелле,

Бәйрәм булгач — бәйрәм булсын бу көн,

Тирә-ягым шундый күңелле.

Көндә генә түгел, һәрбер йөздә

Балкып тора кояш, и бәхет!

Мин бит сине шушы диеп бер дә

Белми идем бугай, түргә үт!

Бездә кал син, читтә йөрмә бүтән,

Адаштыра белә бу дөнья,

Бергә булыр идек инде күптән,

Яшәп калыйк парлап шушында.





14-17.11.08;

Казан-Екатеринбург.

СЕРЛӘР АЛАНЫННАН

Яз гөледәй шундый нәфис идең...

Серләр тулы дөнья йөзендә

Синең кебек кемне шулай сөйдем —

Адашыплар хисләр серендә?

Ак каенлы иде сукмакларым,

Син дип йөгереп кайнар хыялда —

Яңгыр асларында калганнарым —

Күзгә күренергә ояла.

Ак каеннар, ефәк учын сузып,

Чәчләреңнән сыйпап калганда,

Җилләр кочагына качып-посып

Үкседе җан — зарлы аланда.

Еллар мине бер дә аямады,

Язгы кайнарлыкка бирешкән

Ак кар кебек җаным да елады,

Яр сөюдән бәгырь бөрешкән.

Яз гөледәй шундый нәфис шул син,

Кырау төшерергә курыккан

Хәлләрендә җаным! Җөрьәт итсәм —

Сәлам биреп калам ерактан!





17.11.08; Екатеринбург.


МИҢА КИЛГӘН ЯЗ ИДЕ УЛ

Эһ ул гөлләр, эһ шул шау нәркисләр!

Яңгыр явып үткән бер мәлдә

Кыз кулында кояш та иделәр...

Үзем хәйран идем бу хәлгә!

Кочаклаган... Күкрәкләре калкып —

Сыендырыр өчен аларны,

Юка күлмәгенең суын йотып

Кайнар сулышлары кайнады.

Шәһәр автобусы, юлын бозып,

Су чәчрәтеп, кыска итәген

Күтәрттерәм диеп үтте узып,

Җәйгән шофер авыз иләген.

Эһ ул гөлләр — шундый сары иде,

Шундый яңгыр иде урамда...

Майның соңгы көне, җылы иде,

Кояш катыш иде һәркайда!


БУ ЯМЬ БЕЛӘН

Вакыты шундый вакыт дип,

Сәгате шундый сәгать —

Күңелгә язны кайтарып,

Сагышка биреп тагать,

Хыялда саташтырып —

Ак чәчәк-чәчәк-чәчәк

Кар ява. Ил канәгать:

Килүе вакытында,

Бәндәчә табигатенә,

Көненә, ямьнәренә —

Барчага-һәммәсенә!

Иңгәндә шушы нигъмәт —

Ачылгандай киләчәк

Дөнья тарафларында.

Кар ява... Көзге бозыкны

Туңдырып, тигезләтеп,

Гүяки шулай языкны

Кичереп һәм үзгәртеп.


КӨНЕМ ИДЕҢ

Бу назланып килгән якты кышның

Күңелендә ниләр барын да

Уйламыйча көткән булам, язның

Булачагы — ышаныч тагын да.

Уйнады көн: әле туңдырды да,

Әле эреп акты, яз исе

Таралмады бер дә, сизелми дә...

Гаҗизләнде генә бар кеше.

Һаман шулай: китсә — китә белми,

Килсә — килә белми, зар итә,

Бәндәләрнең бәндәлеге бетми,

Ышанычлы көн дә хур итә!

Ә син башка идең: гел сөендең

Таң атканга, киче килгәнгә,

Кар да яхшы, яңгырга да көлдең,

Рәхәт, дидең — суык дигәнгә!

Эссе көндә сулар коенырга

Чакырдың да, уйнап китердең,

Мөмкинме соң көнгә кайгырырга —

Син дөньяга гашыйк иттердең.


БЕРНИ ТҮГЕЛ БАШКАСЫ

Гомер буе хәтта бер гөнаһка

Бу бичараң кодрәт итмәде,

Шушы кадәр утлы мәхәббәткә

Төшкән бәндә идем, хикмәте

Иде микән кайнар сөюемнең,

Әллә инде йөрәк хаталы —

Ялгышларны кыла алмый, хакны

Хакламыйча белми туктауны.

Гомер буе сагынуда яндым,

Гомер буе булдым ут, күмер,

Сүндерерлек су да табалмадым,

Әмма йөрәк хәзер шау тимер:

Янган саен ныгый гына бардым,

Суккан саен тормыш ачысы —

Изелүдә язылыплар алдым...

Эһ син — һаман дөньям кайгысы!





18-27.11.08;

Екатеринбург-Казан.



ҖИЛЛЕ ДӨНЬЯ

Гомер шулай, эше беткән сыман,

Куркып калып синең кемлектән,

Туктата да сорый шунда җайдан

Ычкынгандай җилләр — нилектән?

Сорый хәлне, күреп торам, юкса,

Кереп чумган кайнар куенга,

Аның тәне ефәк кебек юка,—

Сөяк сындырырга җыена.

Пәрәнҗәсен бөркәнә дә дөнья,

Йолдыз чиккән булып күгенә —

Егет сайлый, җилләр булып гүя

Алларыма килеп түгелә.

Көн җитсә дә һаман сабырсызлык,

Тарткалашу аның халәте,

Гомер шулай — даим даимсызлык

Белән яшәү җилнең хикмәте.


СҮЗ КАЙНАРЛЫГЫ

Синең белән бер сөйләшсәм, дисең,

Җылыныплар китә бу җаным...

Минем исә — эри телефоным,

Эфирлары белән һәм саным.

Һәр керфегең саен дөньяны да

Кызганмыйча яшәп, син, диеп,

Кердем хәтта вулканнарына да,

Син күрсен дип йөрдем киенеп.

Кыш салкыны берни түгел, хәтта

Көзнең җиле, авыр яңгыры,

Язлар җитә гүя синең хакка,

Комлык була җәйнең кайнары.

Эһ ул кошлар, сылу пар аккошлар

Күңелемнең тыныч күлендә —

Гүя без ул, икәү...

Телефоннар

Безне эзли елап бүген дә.





27.11.08.

ҮЗЕҢ ГЕНӘ КАЛУ

Шундый уяу, сак хәлендә торып —

Телефоның хәбәр көткәндә

Бер кәлимә сүз кызгану — гаеп!

Шуны тоймыймыни һәрхәлдә?

И замана, камыр хәтта ирләр,

Тимер кебек булыр чагында —

Баш куярга таба алмый мендәр,

Вөҗданнары да юк, кайгы да.

Болыт пәрдәсенең ертыгында

Эленеп тора хәтер кояшы,

Төшми җиргә намус яктысы да,

Ә югыйсә иман — чордашы.

Шундый уяу күңел, шалтыратыр

Диеп үзең гүя телефон

Хәлләрендә яшәү ничек авыр,

Әллә дөнья беткән, үле җан.


САБЫР ГАМЬДӘ

Ни мәгънә, яну — бары яну,

Көлгә әверелү булачак,

Үзгәрешсез генә кала бару

Сиздермичә өскә басачак.

Ничә өзгәләнде, кайнарланды

Адәм баласының бәхете,

Ахырында шул хәлендә калды,

Тик ертылды күңел бәрхете.

Башкача да бәлки яшәү мөмкин —

Сабырсызлык белән кайнамый,

Чайкалулар кайчагында бәлкем

Адәм баласына ярамый?

Сабыр, йөрәк, сабыр...

Дөнья бетәр

Вакыт түгел бугай иртәгә,

Гамьнәреңнән ак йөзеңне күтәр,

Язмыш капчыкларың — җилкәдә.


ЮКСЫНМЫЙМ ДА СЫМАН

Булмады да, булды да бу дөнья,

Уйнады да, җитди иде дә,

Бирде дә ул, бирмәде дә кулга,

Вак та иде, хәтта эре дә.

Су буена төшкән чакларымда

Сукмакларга — эзләп карадым,

Мин йөрим бит туган якларымда —

Танымаган берни тапмадым.

Тик ул гына әллә онытканмы,

Әллә үзем тәмам үзгәргән?

Хәйран итми генә инеш акты,

Узып китте зәңгәр күлмәктән.

Чәчләрендә, ялгыз җил кагылып,

Күбәләкләр кунган шикелле

Яфрак иде, дулкын да кабынып,

Сөйкемледән иде сөйкемле.

Булмады да, булды да бу дөнья,

Бирде дә ул, бирмәде дә кулга.


ЯЗМЫШЫ ШУЛ

Күпме утырттың алмагач,

Җимешләре уңмады,

Үсентесе — ялган агач,

Шуңа юне булмады.

Кешенең хәле башкача,

Һаман да төрлечә ул,

Бәлаләр уза баш аша —

Искечә, яңача бул.

Аңарга гына карамый,

Шик белән яши бирә,

Хаталар аны яралый,

Хатадан куәт керә.

Фәрештә булып туалмый,

Адәмнең язмышы бу!

Адәмчә булмыйча калмый —

Ут, балчык, һава һәм су.


КЫШКЫ ҖӘННӘТ

Сагындырды кыш җәннәте быел,

Ак мамыгын җәеп дөньяга,

Бураннары белән иркәләр ул,

Офыклары чыңлап уяна.

Горур яктылыкта уйчан тараф,

Мамык туннар киеп алгандай —

Авыз ерып, буран чәчен тарап,

Бит очларын буяр алмадай.

Тәрәзәмә чигеш чигәр кызы —

Кыш бабамның, үртәп шаяртыр,

Сагындырган аның зәңгәр күзе,

Сагышларны күңел югалтыр.

Чана юлы төшәр, атын җигәр,

Һай-һайлатып китәр йөгертеп,

Сагындырган кышым...

Синдә ни хәл,

Килерсеңме күңел киңәйтеп?





12.12.08.


ГАЛӘМ СЕРЛӘРЕ

Бу дөньяда барысы бар,

Хәтта даны, дәрәҗә,

Кемдер бирә икән карар,

Кемдер була күләгә.

Күз яшенең энҗесендә

Уйнап куйса сабырлык,

Төртеләсең энәсенә —

Йөрәкләрне ярырлык.

Ай ул якты, әмма нуры

Үзенеке булмады,

Кояш югалса — караңгы

Аның йөзе, юк яме.

Йолдыздай күренгәннәрнең

Күбесе нур кайтара...

Кемнәре чын кояш аның —

Буталабыз кай ара.


НАМУС КИРӘККӘНДӘ

Сезгә намус әгәр кирәксә,

Мине эзләп табарсыз әле,

Гафу сорап ятим күзләремә

Оят белән багарсыз әле —

Сезгә намус әгәр кирәксә!

Шундый бөек хисләр эчендә,

Бу дөньяның гүя кендеге

Сыйфатында мин дә яшәвемдә...

Шушы инде туфрак кемлеге —

Шундый бөек хисләр эчендә.

Сәлам биреп үткән күршеңдә

Ни хәл икән — хәтер өчен дә

Ни сәбәп бар белешмәвеңдә?

Кеше эше төшә кешегә —

Сәлам биреп үткән күршеңдә.

Намус булмый калмый, адәмнәр

Үз нәфесен аңа бәйләрләр,

Киңәепләр китә бар галәмнәр,

Көлке — күпләр, кылган хәйләләр...

Намус булмый калмый адәмдә!


САФЛЫК РӘХӘТЕНДӘ

Үзеңне саф итеп тоюдан да

Рәхәте юк күңел өченгә!

Күз алдый ул, хәтәр баюдан да

Көч килергә мөмкин көчеңә.

Әнкәм дәресеннән шушы мисал

Хәтер дәфтәренә теркәлгән,

Бәлки әле илдә тоткан бар сан —

Шушы сүзне өлге итүдән?

Өлге генә, әмма гамәл итәр

Хәлгә төшәр өчен көч кирәк,

Көч нәрсә ул, ансы булыр, бетәр,

Ир булырга — кирәк куш йөрәк.

Сыгылма боз гомер сукмагына

Күпер булып ничә салынды,

Күз — алдады, хәтер чакмасына

Очкын эзләп йөрәк чагылды.


БЕЗНЕҢ ГОМЕР КӨЙМӘЛӘРЕ

Без шундый да игелек диңгезендә

Адашканда — хисләр саташып,

Әллә ниләр килә күңелеңә,

Әллә ниләр баса катнашып.

Синме инде гадәт онытучы,

Синме инде гади замана

Чикләреннән чыгып таралучы —

Яман атлар таба, казана?

Йөрәк шашкан чакта яшәү авыр,

Йөрәк зарда чакта — күңелсез,

Безне әле заман да калдырыр,

Ташлап китеп, алып җиңел сүз.

Без шундый да игелек диңгезләрен

Җиңел генә үтеп китәбез,

Ашкынуда барып, борыннарын

Көймәбезнең комга төртәбез.


СОЛДАТЛАР

Каен кебек зифа ярлар безне —

Чит җирләргә киткән чагында —

Озатып калды... Ничек итеп сезне

Онту мөмкин илләр сагында?

Без егетләр идек, дөнья гүя

Бирергәме теләп билләрен,

Бар бәхете безнең өчен генә —

Таяндырам, дия, көннәрен.

Шундый изге хыял иде иңдә,

Канатланып, җилпеп очарга

Күтәрелер өчен без дә илдә

Җилкендек шул күкне кочарга.

Шундый еллар иде, шундый мизгел,

Бәхет өчен туган шикелле —

Ак канатлы иде безнең күңел,

Юа иде сагыш күңелне.

Каен кебек зифа ярлар иде,

Имән кебек идек, егетләр,

Аяз иде илләремнең күге,

Ерак юллар якын кебекләр.


ШУНДЫЙ ЧАГЫМ БУ

Күңелнең шундый чагы бу —

Хисләргә тулып кына,

Инешләр булып, агым су

Тал-тирәк куенында

Җырлыйм да тынам гына.

Төннәрен сөйли тулган ай —

Бәхете киңлекләрен,

Ничә кат йөреп тә шулай

Тынмавын йөрәкләрнең,

Югалтмый ирекләрен.

Кояшны сагынып алам

Таңнарда, нурга тулып,

Йөрәккә кайнарлык табам,

Ничәмә серләр булып —

Җырларда гына агам.

Бәлки бу гомер шушылай

Корылгач бәхетледер?

Гүяки барсы да кулай,

Барсы да килә җиңел

Кебекләр тоелыр бер.


ЯШЬЛЕГЕМНЕҢ ЯМЕ

Урамнарда язгы күкрәү иде,

Тәүге сөю, шәһәр кочагында

Бакчаларны гөлгә күмә иде —

Якты көннәр хисләр учагында.

Бәйрәм белән шигырь иде илдә,

Сагындырып йөрми иде бер дә,

Җыр агылып чыга, һәрбер өйдә

Мул табыннар безне җыйган түргә.

Шушы язлар кабатланып килер,

Шушы язлар белән бәхет керер,

Кышта туңган өем тагын көлер,

Түрләремдә кояш балкып йөрер.

Без ул чакта ничә яп-яшь егет —

Шәһәр урамыннан иңгә-иңле

Килә идек Кала тауга менеп,

Зәңгәр күлмәк иде синдә билле.

Горурлыгың — ныклы, каян иде?

Ә күзләрең шундый шаян, әйе!

Күңелемә сөю шунда керде...

Бер сөйләүдән бетә торган хәлме?


ШИГЪРИ ЯШӘЕШ

Көн үткәнгә бер дә сәерсенмим,

Әверелә барам шигырьгә,

Ак кар булам кайчак, яшел иңен

Куя чыршы — ак тун кияргә.

Җәйге күктә җиде төскә тулып

Чыгамын да, гүя могҗиза —

Мин салават күперләре булып

Балкып торам шушы дөньяда.

Ничә кабат язгы күкрәү идем,

Ләйсән яңгыр булып явылган,

Шәһәр урамнарын йөгреп узып,

Авылларны иңләп алынган.

Көн үткәнгә сәерсенү кая?

Көз буласым, алма коясым

Бар минем дә, иген кырларына

Машиналар булып чыгасым.


ЯШӘҮ МӘГЪНӘЛӘРЕ

Беләсезме, мин дә, и егетләр,

Көнне-төнгә ялгап заводта

Эш күрсәткән батыр идем, бер ир,

Хөрмәт иде миңа халыкта!

Төзүче дә булдым. Бу каланы

Кемнәр шулай төзи, дисәгез,

Ул егетләр — илнең булганнары,

Чибәр кызлар, әгәр белсәгез!

Юл да салдым, күперләр дә кордым,

Эшнең дәрте аның — йөрәктә,

Мин хезмәттә ничә ямьнәр алдым,

Бетерерлек түгел сөйләп тә.

Орденым юк, медальләр дә миңа

Бирерләр дип бер дә көтмәдем...

Беләсезме, мәгънә нәрсә җирдә?

Батыр булсын икән йөрәгең!


ОНЫТЫЛУ

Онытылу — ул да яшәешнең

Олы сере, кеше дөньяда

Төрлечәрәк булган күренешнең

Асылына төшеп куана.

Ерганаклар сыман йөгергәндә

Яз башында шаулы дәрьяга,

Утлы дәртең кайный йөрәгеңдә,

Төртеләсең барып тар ярга.

Киңәясең килә, йөгерәсең

Ургып — килер көннәр күзенә,

Кыяларны гүя дә ишәсең,

Бастырырга теләп тезенә.

Максат ирешелә, мәгънә генә —

Үзгәрешсез. Дөнья барышы

Кала сыман һаман үз хәлендә,

Дәвам итә бәндә ярышы.

Онытылу — җиргә сеңгән кебек,

Гәрәбәдәй төшү туфракка!

Әле кичә генә егет идек,

Бүген инде ирләр булмакта.


КИЧКЕ МОҢСУЛЫК

Ул кич иде, моңсу, сагышлы кич,

Ил өстендә ялгыз ак каек

Кебек йөзде ярым ае, балкыш

Белән тулып, гүя уй агып.

Серләребез бер үк булган кебек,

Бер үк хисләр белән моңсулык —

Галәмнәрдә бары ялгыз йөреп,

Күңел күзе алды йомылып.

Бәхет чәчәкләрен җыйган сыман

Йөри идең көндез болында,

Бер күтәреп күзең каравыннан

Дертләп куйган йөрәк куенда.

Ялкыннары калган, сүнә алмый

Һаман яна хисләр учагы,

Төн буена бер дә күзен йоммый

Йөзеп йөрде ак ай каегы.

БУ ДА БӘХЕТ

Дуслар — оныттылар, әллә инде

Олыгаю сәбәп барсына?

Элек диңгез кичелә дә иде,

Үз иделәр яше, карты да.

Очрашыла, ансы, хәле ничек —

Сорашыла, онык-нукалар

Ничәү булган, күңелләргә үтеп

Онытылган башка нужалар.

Алар өчен диеп яшибезме,

Әллә алар безнең өченгә?

Җайга йөртеп кенә сүзебезне —

Инде без дә калдык төчегә.

Ирешәсе — ирешелде бугай,

Көч җиткәнчә, тәкъдир, насыйпча,

Вакытында китә белсәң шулай,

Бу да бәхет — качу картлыкка.


КЫШКЫ УРАМНАРДА

Ак карларның йомшак назын тоеп

Йоклый бакча, йоклый урамнар,

Ә кар — ява, кочагында оеп

Калган сыман дөнья, барчалар.

Тәрәзәдән урам картинасын

Карыйм-карыйм, өем җылысы

Күз карашым белән тараласын

Тоеп карыйм, бетә кайгысы.

Кызыл, зәңгәр, яшел тунлы кызлар

Ашыгыплар үтеп киттеләр,

Ак әбиләр узды һәм агайлар,

Малайлар да эреп беттеләр.

Шәһәр урамнары ут кабызды,

Карлар һаман ява да ява,

Күңелем дә аклык белән тулды,

Төннәр генә кара, кап-кара.


ЯШЬЛЕК БОЛЫННАРЫ

Шомырт чәчәкләре...

Аһ, алар да

Нәкъ шушылай ап-ак иделәр,

Салган иде ул яз сагышларга,

Йөрәккә ут ягып киттеләр.

Кайнарлыгым өчен син гафу ит —

Ашкыныплар сөйдем, саташып,

Оят инде менә, хет үлеп кит,

Хәтеремдә йөрим адашып.

Нәкъ шушылай ап-ак иде дөнья,

Чәчәк иде барча тарафлар,

Бүген алар ак кар булып ява,

Бураны да ала уйнаплар.

Шул ук болын, шул ук шау шомыртлар,

Хәтта хисләр шул ук, хыяллар...

Ак кар ява, ерак калган язлар

Кабатланыр сыман булалар.


КАРТАЙМАДЫ

Ерак аралар да якын иде...

Кайчагында, күңел ашкынганда —

Очып кына барып, кайтып йөрде...

Җанашым да балкып каршы ала!..

Тәгәрәпләр китә шат йөрәгем,

Түрләреңнән мең кат әйләнгәләп,

Әкиятләр итеп бер сөйләрмен

Диясең син, һаман сөю теләп.

Күкләр — зәңгәр, кояш — алтын балдак,

Баллар-балы — кызыл иреннәрең,

Көйдә көйләп, җырда сине җырлап,

Бу бит минем утта көюләрем!

Инде ара якын, ерагайды

Сергә яшерелгән яшьлек чагы,

Ә син һаман шул ук, тутыкмады

Йөрәктәге сөю — пакьнең-пагы!


СУЫНУ

Моңа кадәр исән иде дөнья,

Үзгәрешләр белән шаулашып

Яши иде, менә бүген генә

Әллә ничек куйды авышып.

Җан суынды, өшеде бар тараф,

Каплый барып йокы сөреме,

Гүя барсы кинәт булды харап,

Мин үзем дә адәм көеге.

Сөймим дисә әгәр зат егеткә

Кара күзле нәзек Ләйләсе,

Шушы хәлгә кала иде, менә

Бикләнде бу күңел келәсе.

Шакып карый дуслар һәм якыннар,

Шакып карый кара замана,

Тонык еллар, хәтта үшән көннәр

Төшермәкче була кайнарга.

Моңа кадәр исән иде дөнья,

Исән иде, ата иде таң,

Мин үзем дә исән идем, әмма

Бозга әверелде бугай кан.


КЕМ ДИП БЕЛӘСЕҢ ҮЗЕҢНЕ?

Дөрестерме, белмим, әллә юри

Үртәр өчен генә сөйлиләр,

Колагыма килеп җилләр көйли —

Хәсрәт көен... Кем дип белделәр?

Минме сынык, минме сыгылган тал?

Имән кебек күкрәп үсәмен,

Ябалдашларыма күзеңне сал —

Җиде күкне бергә күтәрдем!

Болытлары, давыллары белән

Кайнарланып килә замана,

Дөньялыкның ниндилеген беләм —

Яшен яшьнәп кайчак боз ява.

Хәтер тынлыгына төн дә керә,

Йолдызлары белән саташып,

Минем иман кояш булып көлә,

Калмас өчен хистә адашып.


КАЗАН БУЙЛАП

Сәлам, туташ, мәгърур нечкә биле

Аклык тулган гүзәл Казанның

Йөзләреңдә нурлар балкый инде —

Җөе дә юк бәла-казаның.

Ничә гасыр гел карадан иде,

Һаман салкын иде көннәре,

Мең үтенеч белән бага иде

Яшьле тәрәзәле күзләре.

Иделе дә елап ага иде,

Сыкрау тулы текә ярларга

Җәелеп китә алмый кояш нуры —

Сыена иде ялгыз талларга.

Көн үзгәрде, әллә синең язмыш?

Сәлам әле, сылу чибәргә!

Дөнья буйлап минем узып барыш,

Нурлар җыя йөреш күзләргә.


САГЫНУДА КАЛДЫМ

Дуслар миннән, көлеп, нәрсә булды,

Яшьләнгәннәр, дисә, күзләрең,

Сер бирмәскә эзли биреп юлны,

Эше, диям, бу хәл — җилләрнең.

Гафу, берүк, яла яга диеп

Рәнҗемәгез миңа, наз җилләр,

Сагынулардан бәгырьләрем көеп,

Күз яшьләрем ургып килделәр.

Илдә калды күркәм, нәфис ярым,

Озаккарак китте сәфәрем,

Шушы җәйләр, кышлар, ямьле язым,

Саргайтучы көзне кичәмен.

Бу кадәрле бәлки сагынмас та,

Өзелмәс тә иде бу үзәк,

Язган саен — бар серләрен хатка

Теркәп җибәрә ул — саф йөрәк.

Дуслар — шаян, мин дә шаяртамын,

Сүз җаенда сүзне югалтып,

Күз яшьләрем белән гел тамамын —

Ачы җилләрне дә елатып.


ЕЛЛАР АШКЫНУЫ

И кайнады күңел, и ашкынды —

Дөньяларны айкап чыгардай

Каян килгән йөрәк, хис юшкыны

Күңел күзен каплап куярдай

Гел болгана торды, сәбәбе дә

Гади булган аның, югыйсә,

Саный калсаң гамәл гаебенә —

Хәтер шундый, тота да кисә.

Томырылды еллар аргамагы,

Котны алып — килер елларга,

Шаулы йөрәк аңа карамады,

Тотынмыйча кайнар ялларга,

Каеш буып, көнне иярләде,

Өлгердеме тезген бушарга —

Ашкынулар белән ил ямьләнде,

Ашкынуда булмый буш ара.

Без яшибез, чорлар-еллар аша

Кичә барып гомер дигәнне,

Әле кичә идек бала-чага,

Бүген — ирләр, илнең терәге!


ТАНСЫК ЯРЛАРГА

Шул талларга кунып сайрар идем,

Күңел канатларым талпына!

Эһ шушы өн, гүя сихри тылсым,

Күңелем дә чиста, ак кына.

Бөгеләләр таллар, инешләргә,

Күз яшьләре тама зар булып,

Шушы кадәр зифа буе нигә

Сыгылмасын, торгач аһ тулып.

Кайнарланып инеш бөтерелә,

Ярларына килгән чибәр кыз!

Талны кочып, серен бүлә-бүлә —

Сөйләп бирсә, сезләр нишләрсез?

Сайрар идем, әгәр җырым белән

Юаталсам, булып сандугач,

Мин дөньяның көләч чагын сөям,

Сагышлары тансык булмагач.


ТОЙГЫ ЭЧЕНДӘ

Нәрсә булачагы әллә кайчан,

Алдан язылганын дәлилләп —

Төшләр керсә, юрамышын кайдан

Табарга да белми аптырап

Тәмам хәйран күңел, 

Берни түгел

Укулары серләр китабын,

Җавапсызлык килә бит ул җиңел,

Егет чагың әле, ут чагың.

Төшләр бары хәбәр генә бирә,

Тормыш укый Тәкъдир китабын,

Сәбәпләр бар, шуңа төшләр керә,

Узып булмый язып куйганын...

Ә узасы — килә, шундый килә!

Без бәхеткә лаек түгелме?..

Менә бүген — кара төннәремдә

Минем күңел тагын түгелде.


КЫШКЫ КӨН СУРӘТЛӘРЕ

Күңел киңлегендә ак кыш бүген,

Шундый якты аның дөньясы,

Мамык карын, шаулы саф киңлеген

Бер мизгел дә килми җуясы.

Чана тартып килеп чыгар сыман

Такташ абыемның Ләйләсе,

Әнә Алсу — шундый да шук һаман,

Үчекләнеп бара Гыйззәсе.

Кар уймагы авырттыра икән!

Әй син, малай, кыек атасың!

Изүләре ычкыныплар беткән,

Ә ул җыя карның яңасын.

Дәррәү килеп, вак чәүкәләр кебек

Күтәрелеп чаба малайлар,

Ак кар ява, шундый да игелек —

Күңелемә шатлык салалар.

СҮЗЛӘР АВЫРЛЫГЫ

Яхшыга юратып әйтә

Дусларым сүзне юри,

Әмма да утлы сүз йөртә —

Кәефен көйли-көйли.

Ышанмыйм, начарга алып

Әйтәлмим гамәлләрен,

Әмма да көнем яктырып

Китәлми, ни хәлләрем!

Начарга юрата кайчак

Дусларым сүзне — чынлап,

Йөрәкләр куялар чыңлап...

Ник сөйләмисез җайлап?

Сүзләр — авыр,

Әгәр бәгыремә

Кагылырлык итеп әйтсәгез!

Ник карыйсыз зарлы күзләремә?

Берүк, җавап өмет итмәгез!


КЫШКЫ ТАБИГАТЬ КҮРЕНЕШЕ

Купшыланган таллар — туннар киеп,

Кышкы якты көннәр эчендә

Сихри тынлыкларга кереп китеп,—

Мөләимлек дөнья йөзендә!

Инеш ага кайнар агым булып,

Чуер ташлар белән сөйләшеп,

Боз элпәсе шул кайнардан эреп —

Яр читләтеп бара эленеп.

Кызлар сөйләшкән күк шыпырт кына

Ишетелеп ала авазлар...

Инеш әллә кышның тылсымына

Әфсен укый торган чак болар?

Купшы таллар ак тун эчләрендә,

Кышкы көннәр дөнья түрендә,

Бар табигать тынлык серләрендә,

Наз елмаю инеш күзендә.

ЯЛГЫЗ ИМӘН

Ялгызы ул һаман кырларда —

Юлларның чатында, маяк күк,

Җәен дә, кышын да... Яңгырда,

Буранда — кузгалсын икән ник!

Буйга да зур түгел, ә яшен

Белмиләр йөзьяшәр бабайлар,

Без кече чакта да ул үзен

Тотты, дип сөйлиләр, гел шулай!

Кем аны утырткан? Үземе

Адашып килгән дә шушында

Тукталган, дөньяда бер тиңе

Табылмый калган ул тавында.

Ул имән ялгызы бер ирнең

Сурәтен хәтергә төшерде,

Мин аны шул хәлдә мең күрдем!

Бар иде,

Ничек соң исеме?


ҮПКӘЛӘҮ

Шундый ялгыз чагың, акыллым,

Пыяла кебек кенә уала

Нәзек җаның. Нигә кагылдың,

Җиләс җилкәй?

Тимә син аңа!

Күрмисезме — адәм баласы

Шушы шаулы һәм мул дөньяда —

Кайчагында ялгыз каласы,

Кайчагында олуг бусага.

Тәрәзәсен ачып карарга

Шушы рәхәт, затлы калага —

Хәтере юк аның, ярарга

Дәрте киткән, калган ярага.

Ялгыз чагың синең, акыллым,

Авыраеп күзең кабагы,

Шәл бөркәнеп һушсыз ятуың —

Яхшы бетә күрсен азагы!


АК КАР ТОМАННАРЫНДА

Ак кар томаннары җиргә ятты,

Ә күңелдә — шундый да сафлык!

Тирә-ягым яктылардан-якты,

Йөрәкләрдә җылы кайнарлык.

Шушындый көн иде, авылымда

Инеш буйларында йөргәндә,

Мин дә монда диеп дәшкәнеңдә —

Нурлар иде синең йөзләрдә.

Кайнар сулышыңнан карлар эреп,

Ерганаклар булып түгелер

Хәлгә җитсә, берүк!.. Насыйп күреп —

Тамырларга утлар йөгертер.

Ничә эреп аккан шушы карлар —

Ничә кабат килеп яудылар,

Ак кар томаннары көнне каплап,

Мамык юрган булып тордылар.

... Ялгыз барам инеш буйларыннан,

Шундый ук көн, шушы урыннар —

Шундый ук кар явып торганыннан

Тирә-якта гүя томаннар.

Бер эз бара алдан, әллә бүген,

Әллә кичә үтеп киткәнсең?

Мин дә монда, качма, берүк күрен —

Йөрәгемне өзек итәсең!


ҮЗЕМНЕ КҮРГӘНДӘЙ

Назда йөрәк, җырда күңел — 

Шул моң

Озын юлым буйлап яңгырап

Озата килә...

Кыңгырауларда — чың,

Үтте җигү атлар ярсулап.

Чуар-чуар итеп киенгәннәр

Чаналарда апа-абзыйлар,

Йөзләренә кызыл йөгерткәннәр,

Уенчыга кушылып җырлыйлар.

Сәлам биреп кулым изәп калдым,

Үтте алар шаулап кычкырып,

Тик берсеннән көчкә күзем алдым —

Килен иде, карый йотылып.

Таныш үзе, ә киявен — белмим,

Малахайлы бүрек — башында,

Кара чәче бөдрәләнгән җем-җем,

Ак кар төшә, ак тын ябыша.

Шушы туйның бөек галәмәте

Күңелләргә калды күченеп,

Атлар кебек уйнап йөрәк дәрте —

Еллар буйлап үтте йөгереп.

... Вакытым да инде бик соң иде,

Ничә юллар үтеп арымый,

Алга әйди, гүя дәшә мине —

Кайнар җанаш өйдә каршылый.


БӘЙРӘМНӘРДӘ ЙӨРӘК

Җырлар шавы ераклардан килә,

Эһ күңелле бәйрәм итәләр,

Туйда илем, мәйданнары көлә —

Дәртле көйгә җанны сүтәләр.

Биимме соң ут чыгарыр итеп,

Әллә булыйм әле күбәләк?

Бер сөйләүдән генә сүзләр бетеп

Калмасыннар, сүзләр күп кирәк!

Ничек яшәгәнбез һаман эш дип,

Бәйрәм шартын туры китерми?

Оялганбыз әүвәл җанны төреп,

Күңел дәртен илгә белдерми.

Булдыксызлык белән янәшәдә

Торып калу булган — ник кирәк!

Бәйрәмнәрдә асыл егетләргә

Терәк итә икән куш йөрәк.


ЙӨРӘК УТЫ ХИКМӘТЕНДӘ

Наз кызларның ирен очларында

Елмаюы булып сурәтең

Балкып торса, йөрәк кайнарында

Ярсып яна синең бар дәртең.

Эреп төшә холыктагы кара

Сумаласы, хәйлә, яманлык!

Кемнең инде шушы дөньяларда

Буласылар килсен ямаулык?

Эһ ул назлар, эһ ул чибәр ярлар —

Бер минутлык гомер язында

Безнең өчен учак иде алар —

Искә ала-ала янарга!

Ул янулар берни түгел икән —

Балкышында җаның эресә!..

Заман үткән, чибәр кызың җиткән —

Егетләрне ничек ут кисә!


ЯШӘЕШ СУРӘТЛӘРЕ

Ул төшендә күргән бүген мине

Шундый итеп, шундый сагынган —

Каерылып очкан кошлар җиле

Күңел канатына кагылган.

Күккә ашар иде ул үзе дә

Онытылып, тормыш үзәнен

Ташлап очар иде, хәтере дә —

Шушындый көн — бүген сак аның.

Кеше акыллары аңлый алмас

Күңелендә ниләр булганын...

Төшләремдә — синең назлы караш,

Йөрәгемне тотып уяндым.


НИ ӘЙТИМ ХӘЛЛӘРЕМӘ

Бер күрүдән гашыйк булгансың да,

Ә аннары телеп йөрәгең —

Хисләреңә учак кабызгансың,

Бу дөньяның җыеп бар гамен.

Саташтыра шул ул адәмнәрне

Сагыш дигән күңел томаны,

Яшәүләрнең ихлас шушы сере,

Шаулы көннәреңнең урманы.

Сөйде йөрәк, бер дә тынгы бирми —

Ул хәйранда, үзәк өзелеп,

Йөзләреңдә алсулыгы көйри,

Бөдрәләнеп чәчләр күпереп.

Эһ җиләс җил, тәкъдир авазыдай —

Шул учакка килеп кагылып,

Күңелемә, язмыш языгыдай,

Тагын уздың ялкын кабызып.


СӨЮ КӨНЕ ИДЕ

Гыйшкыңа хәйран бу көнем,

Серенә дөньяларның!

Әллә соң бары төш күрдем

Һәм бүтән уянмадым.

Болай ук сагышка тулып,

Саф чишмә суларыдай

Акканым булмады, сулып

Корыда калганымдай.

Йөгерә ефәк дулкыннар

Сөйләшеп челтер-челтер,

Ә минем телемдә сүзләр

Бары тик шигырь-шигырь.

Җырларга күчә күңелем...

Ник газаплыйсың, дөнья?

Әллә төш иде ул көнем,

Ашылган шуннан чынга?


АҢЛАУЧЫҢ БАР

Нәзек яр, серең күп бугай,

Сыгылып нечкә билең,

Елап та алдың, һич уңай

Киләлми йөрде көнең.

Сагындың Казан каласын,

Сагындың милләтеңне,

Табалмый күңел дәвасын,

Укыдың белгәнеңне.

Ходай ул — хисләрне аңлый,

Шифалы вакытларны

Бирмичә бер дә калдырмый,

Ярларга — сирәк ярны!

Нәзек яр, сердән сыгылу

Авырдыр, беләм, нишлим?

Мин дә шул серләр кагылу

Хәлендә сергә төшим!


ГОМЕР БУЕНА ШУШЫ

Хыял итеп синең яратуны,

Бакчадагы гөлләр шикелле

Назда гына шулай яшәвемне

Истә тотулары күңелле.

Ул бакчада сары көзләр дә юк,

Салкын кышлары да булмады,

Һаман да яз, һаман да җәй шул ук,

Хәтта салкын кырау кунмады.

Шул бакчага хисләреңдә балкып

Керә идең — гүя күбәләк,

Акылымның бөтен һушын алып —

Бәллүр чыңы кебек көлгәләп!

Син миңарга күпме наз чиктердең,

Күпме бәхет бирдең, сөенеч,

Гомер буе шушы булды хәлем,

Гомер буе шушы күренеш.


ТУГАН ТУФРАК ҖЫЛЫСЫНДА

Мондый ямьнәр, мондый изге тойгы

Туган якта гына табыла,

Каерыплар печән чапты чалгы

Болыннарда үсмер чагымда.

Егетлектә дәрттә була йөрәк,

Айкар өчен биек үрләрне

Иңдә — канат, ярың — илдә сирәк,

Чакрымнары дәшә күзләрне.

Бер утыра күңел, тынычлана —

Язгы сулар кебек ташыгач,

Тормыш ала кысып кочагына,

Син — ир инде, син дә кочак ач!

Илең барда — йортың булмый калмый,

Йортың булса — балаң һәм чагаң...

И туган як, синдә бәхет тапмый

Каламы соң назың җыйнаган.


Ә КАР ЯУДЫ ДА ЯУДЫ

Әй бу хыял, шундый вакытта да

Күкләр белән сөйләшәсе килә,

Көлешәсе барча хаталарга,

Исемнәргә, сүздә төчеләргә,

Акчасына, байлыкларына —

Кызыгуга-кызыкмавыма,

Тырышуга-тырышмавыма —

Барчасыннан-барчасына да

Өстән торып бер карагач кына —

Кем булганмын — тәмам беленә,

Менә кайчан хаклык күренә!

Ничәнче көн ап-ак кар ява,

Буран да юк, тыныч көн бара,

Бүрекләр дә, җилкә агара —

Ничәнче көн ап-ак кар ява.

Тамагым — тук, күңел тынычта дип

Дога кылдым...

Бәхет — тапканым!

Шунда аңлашылды: кояш көлеп —

Эш-гамәлдә дөнья тотканмын!


КҮЛМӘК ҖИҢЕМ ЕРТЫК

Язмыш миңа яман әзерләде —

Төшләремдә күрдем, инде дә

Алдан алынган ул хәбәрене

Белдем: күңел моңа күнде дә,

Күнмәде дә!..

Ә син, бөек хыял —

Көннәремдә булып байрагым —

Җилфердәдең, 

Заман җилен җәяр,

Өмет кенә хәзер кунагым.

Ялгыз өмет... Һичбер ышану юк,

Бәхеткәем юлын адашты,

Хәер, моңа үземдә дә гаеп,

Үзсүзлелек — җанның адашы.

Киреләнмим, буйсынамын синең

Кушканыңа, өлеш иткәнең

Алырга мин тиеш, күлмәк җиңем —

Беләм күптән ертык икәнен.


БУ ИЛЕМДӘ

Упкыннарга төште гүя күңел,

Калган чагы моңа хәтернең,

Яшәгәнем, юкса, шушы ук ил,

Тик канаты тиде җәбернең.

Гамәл хатасы да түгел иде,

Сүз дә дөрес иде, үзем дә,

Дөнья миннән, белмим, ни теләде —

Нуры качты, бетте йөземдә.

Беләм-беләм, бу хәл — оялудан,

Шатлыкларның китеп барганы!

Сагындырган, көнем кузгалудан

Төнем елый — соңга калганы.

Ул упкыннан чыгу берни түгел!

Ник күңелне кат-кат чайкарга?

Бәлки яши мин булганга бу ил —

Сикергәләп әллә кайларга?


БӘЙРӘМНӘР АРАСЫНДА

Кышкы шәһәр, урам тыгызлыгы —

Машиналар бик сак узалар,

Бу карларның биек Һималае

Үзләренә бер ямь торалар.

Балыкчылар — авыр туннарында

Чаналарын тартып узалар,

Хәзер бездә өлкән ханымнар да

Чаңгыларын җиңел куалар.

Болар бары шәһәр сурәтенең

Һәркемгә дә таныш төсләре,

Көн дә шул ук, әрәм гомерләрнең

Башка ягы искә төшмәде.

Бәйрәмнәре тынган араларда

Моңсулыктан йөрәк елмаеп

Карамакчы ак кар дөньясына —

Сәбәп тапкан кебек куанып.


КЫШКЫ ИРТӘ СИХРИЛЕГЕ

Табигатьнең карлар сыкысында

Купшыланган көне, бәллүр чың —

Бар тарафтан, күңел каршысында

Сихри дөнья шушы, серле моң.

Ямен җыяр өчен җан җылысы

Күзләреңә әгәр җыелса,

Онытылсын гаме һәм карасы,

Вакытлыча бар да, югыйсә.

Ә хәтернең бер дә бушанырга

Исәбе юк, һаман тулыша!

Күпме ямьнәр, нурлар арасында

Хисләр белән никләр булыша?

Көн үзгәрә, гүя кешеләрне

Үзгәртәсе килгән шикелле,

Бәллүр чыңы булып кәүсәләрне

Кузгаткалап ал нур йөгерде.

ЧИСТАРЫНУ

Ничек кенә дошман кайнамасын,

Яндырмасын үчтә җаныны,

Инде сиңа зыян салалмасын

Белеп торып — бетсен сабыры.

Тарих барышыннан хәбәр алсын,

Галәмнәрнең әгәр йөреше

Сиңа ачкан икән офыкларын,

Зыян сала алмый бер кеше.

Без бит моны язмыш дип атыйбыз,

Бүгенгесе кыйммәт, үткәне

Кара булып өскә басты, син — төз

Юлда калдың, заман нишләде!

Изә белде, кисте, мыскыллады,

Ә син аннан чыктың яктырып,

Тормышның бар кара мунчалары —

Уздыру бу шунда юдырып.


БАТЫР ИРЛӘР

Кемне әгәр кертсә кайнар мичкә —

Аңа шулай кирәк дигәндәй

Чөерәбез йөзне, хәтта эткә

Әвереләбез — кайнап өргәндәй.

Кем кадере кемдә була алды?

Кем кадере кемне хөрмәтли?

Мин дияргә кеше оялмады,

Үз кемлеген даим куәтли.

Кеше утка кергән, ә без аңа

Шул кирәк дип язмыш юрыйбыз,

Ул бит безнең өчен шул адымда,

Ә без аннан көлеп туймыйбыз.

Йөрәк — кайнар, батыр ирләр әллә

Шул кайнарны баса белмәде?

Аңлыйм инде: һәрбер кешенең дә

Үз тәненә якын күлмәге!


КАРА УРМАН ЭЧЛӘРЕНДӘ

Кара урман — җыеп хәсрәтләрен,

Кара аланнарга бикләнгән,

Шүрәлесе — шомда, ак күзләрен

Шомландырып сыртка терәгән.

Узып бару — хәтәр, төнгә калу!

Ак карлар да монда караңгы,

Йөрәк — ашкын, һаман алга бару

Авырлаша, бәла-казаны

Чакыргандай төрле ят авазлар

Куа килә, чатнап агачлар,

Сыпырылып авыр җилләр узар,

Ашыгып килгән төнне бугазлар —

Капчык авызыдай итеп бәйләп,

Тын алырлык һава калдырмый...

Кара урман — салкын җырын көйләп

Адаштыра, җанны алдалый.


КАЗАН УРАМНАРЫНДА

Дәрманлы кыз иде булса кирәк,

Күзләрендә шәрә наз ямен

Яндыруда узды, уйнак йөрәк

Йоткан аның башка бар гамен.

Алар — уза, Казан урамнары

Гүя ачык китап, диярсең,

Һәркем — язмыш, миңа укулары

Җиңел түгеллеген беләсең!

Сөйләшерләр таныш булганнары

Чиста һәм саф булып, үзләре —

Әле генә хәтта уйлаганы

Башка булган, яшерер сүзләре.

Йөзләр-йөзләр, хәтта мең төрлегә

Керсәләр дә меңләп кешедә,

Алар һаман китап бите генә,

Укый күзләр, күңел — төшенә!


ОЧРАШУ

Хозер узды, Ильяс ишек шакый,

Энем, сиңа сүзем бар, диеп,

Рәхимегез! Юкка ишек какмый —

Каршы алган булам баш иеп.

Минме инде йомыш төшәр кеше?

Минме инде бикле ишекле?

Нигә диеп болай төште эше,

Санга алып миндәй көчекне?

Хозер узды, Ильяс ярә керде —

Ак сакаллы бабай дип белгән

Сөеклеләр — икәү, япь-яшь иде,

Заманча төс белән киемнән!


МӘМЛҮК–МӘМӘЛҮКЛӘР

Нугай каны, мәгърур татар башы —

Кайнарлыкта олы йөрәге,

Алар күптән Кавказларга ашты,

Серле Каһирәдә көйрәде.

Сәлахетдин — утлы йөрәкле ир,

Көрт хәнҗәре, нугай кылычы,

Һәрбер утка күкрәк белән килер,

Ислам калканы һәм кан үче.

Болар барсы — тарих, ил төзегән,

Ил югалткан ирләр тарихы,

Бу гамәлләр — бары кешелектән

Һәм хатадан булган, ахрысы.

Илем диеп чәчәк атты гөлләр,

Илем диеп кайтты сандугач,

Ир башыннан гына узмый ниләр,

Кан кайнарын акыл басмагач.

Ә акыл ул гел чамалап йөри,

Һаман үлчи, һаман санауда,

Тарихларны кайнар йөрәк эшли,

Хаталарга төшеп кыйнала.

Нугай каны, көртләр белән бергә —

Ашкынуда ашкан киңлеккә,

Ә кайчакта тарих битләрендә

Балкыган ут тама йөрәккә.


БӘХЕТЛӘР АЛМАШЫП

Гадәтләрне шактый алмашканбыз,

Алмашкан күк илне, тәхетне,

Үзебезчә корып маташканбыз

Илгә кирәк диеп бәхетне.

Әле шулай дәвам итәсенә

Өмет итеп ничә затлылар

Өч тиенлек дөнья бәясенә

Алтын бәһа башлар саттылар.

Кем ишетте, кемнәр белмәде дә —

Аваз салдым мин дә базарда,

Сатулашу түгел бездә генә,

Гадәтендә — мескен байларда.

Алмаштык без товар гына түгел,

Гадәтләрне, илне, тәхетне,

Күршенеке — кызыктыра, күңел

Шулай югалта ул бәхетне.

Бүген генә түгел, инде күптән

Аңладык та, хәзер соң, диләр,

Минем бәхет аның кулга киткән,

Кайтар үземнекен, димиләр.

Ник үкенәм әле үз хәлемә,

Кызыгырлык итсәм, башканың

Шундый буласылар килүенә

Камил түгелмени иманым?


ИЛ ТҮРЕНДӘ

Хөрмәт күрсәт, урын күрсәт түрдән,

Үзгәрә дә куя кеше дигән,

Ишәккә дә, имеш, акыл кергән,

Үзен, мескен, аргамак дип белгән.

Аргамакка салган ак солыга

Китергәннәр, ишәк бәйләгәннәр,

Ничек бии, ничек сикеренә,

Аргамакка үзен тиңләгәннәр.

Ишәк ашын гына ашаса да,

Аргамакмы ишәк була ала?

Урын алсаң да син бусагада —

Йортның түре синең артка баса.

Кешесендә хикмәт, түрдә түгел,

Түрдә түгел бөркет оялары,

Канат бирсәгез дә җиңел-җиңел,

Оча алмый адәм балалары.

Ә күңеле җиргә төшә белми,

Хакыйкатьне әйтсәгез дә күрми,

Мин-минлеге аңа тынгы бирми,

Телләренә күчә барып дөрли.

Хөрмәт күрсәттеләр, ә түрләре —

Тәхет кебек, ак җәймәле икән,

Безләр мондый хәлне күргәннәрме —

Гореф-гадәт илгә килеп кергән!


ҖИДЕНЧЕ КОНТИНЕНТ

Нәрсә, сәях белеп барамыни

Юлда — алда ниләр көткәнен?

Континентлар гына аңа җитми,

Җиденчесен эзләп йөргәнен —

Юлдагылар сер итеп тә саклый,

Әкият итеп сөйли юри дә...

Нигә әле уйный бу йөрәгең — 

Әллә серләр сере күренә?

Континентлар — төрле, тик алар да

Даирәләр белән бүленә,

Кайда — таулар, кайда күле генә

Аерым бер дөнья күренә.

Анда хәтта Идел өч кисәктә,

Өч табигать өчкә төрләнә,

Ничә халык, ничәмә ил көн дә

Үз Иделе өчен сөенә.

Мин дә сәях, еллар буйлап барам,

Көннәр-төннәр — безнең адымнар,

Әллә юлга, әллә артка атлам,

Төрлечәрәк безнең барулар.

Юлны вакыт үзе җайга сала,

Артка киткән — килә дә чыга

Көтмәгәндә ил алдына алга,

Фәлсәфәләр шулай табыла.

Белеп йөрми сәях, ә компасы —

Ният аның, өмет — кыйбласы,

Безгә әле ялга да туктасы,

Төнгә кала-кала барасы...

Континентлар! Һәм бар җиденчесе —

Адым саен якынаясы!


СЕРЛЕ ТӨЕННӘР

Әйткәннәре булды, бер генәме:

“Хыялымда йөрткән кешем!”— дип;

Күзләреннән яшьләр түгелмәле,

Китәрлегем генә үзсенеп.

Никадәрле җаваплылык таләп

Итә икән мондый канатлы

Сүзләр бездән, сыеныр җир эзләп

Һай бу йөрәк ничек чайкалды.

Үзең сөю — бер хәл, шушы кадәр

Хискә күмеләсең, йөзәсең,

Тормыш диңгезендә кайнар-кайнар

Дулкын эчләренә керәсең!

Әйткәннәре булды, ничә кабат

Оялудан йөрәк — чуерташ,

Дулкын чайкый, йөгереп килеп каплап!

Үзеңне син тоясың асылташ!

Мәхәббәткә җавап бирер өчен

Кодрәт кирәк икән йөрәккә,

Хисләр — салкын, китә барып көлең,

Кайнар яше тама беләккә.

Әйткәннәре булды. Сөймәде дип

Үпкә йөртмәсеннәр, зиныһар!

Буш түгел шул, тәмам өзгәләнеп,

Йөрәккәем күптән интизар!


МИҢА ОЯТ

Түбәнлеккә төшкән бер вакыйга

Хәтеремдә, әйтсәм дә оят,

Хаклык даулап алга чыгуымда

Болганды да китте бу хәят.

Сүзем дөрес иде, әмма чоры,

Заманасы иде хаталы,

Мондый вакытларда хаклык хакы

Үз бәясе тора алмады.

Сез кем, нишләп йөрисегез диеп

Сорадылар, ялгыш килгәнсез,

Хәзер бездә башка хаклык, белеп

Китү тиеш, диләр, күрәсез!

Моны йөрәк аңларга теләми,

Кабул итми акыл, белемем...

Ни сөйлисез, минме тәртип белмим,

Сезнең ялганнымы мин күрмим?

Көлделәр дә, курка да калдылар,

Хак сүз белән чыктым юләргә,

Шушы кадәр ахмак булучылар

Юктыр телгә алып сөйләргә!

Кануннар бар, әмма бездә алар —

Кәгазь өчен, сәнгать, сәясәт!

Хакны яклагандай, әмма шулар

Гөнаһсызның башын өзәчәк!


СҮЗДӘН КҮЧҮ

Гафу итү — куркакларның эше

Дип уйлаган дуска җавабым:

Ник ул вакыт мәрхәмәтнең үзе

Диясең син Хакны, ходаем?

Күңел ныклыгына, акыл өчен

Шулай әйтү кулай, диясең,

Аңлашылды, сүздә табып көчең,

Күңелеңә куәт бирәсең.

Барчабыз да сүзне яратабыз,

Уңай икән — гадел тоела,

Җаебызга сүзләр таратабыз,

Гореф-гадәт шулай җыела.

Канунлаша, заман уңаенда —

Өстебезгә килә дә баса,

Язмыш булып рәхәт туйласына

Ходаем дип йөрәк — зар, шаша.


ЙӨРӘККӘ ЯРА АЛДЫМ

Чорлары — башка, диярләр,

Шигырь заманы түгел,

Без, диләр, имәндәй ирләр,

Шахтер бул, төпкә җигел!

Шахтага, күмер чабарга

Бер төшеп карамыйча,

Ни өчен телне чарларга —

Ир холкын аңламыйча?

Булды ул, кыр да күтәрдек,

Кистек Тайгаларын да,

Базларда күмер китәрдек,

Күрдек кайгыларын да.

Әмма да һаман җыр булды

Терәге күңелләрнең,

Шул чакта шигырь кадалды

Йөрәккә егетләрнең.

Шахтада булсын, кырларда —

Тын калып торса җырлар,

Ничек соң шушы авырда

Безнең йөрәкләр чыдар?

Мин әле моңа кадәрле

Бер тапкыр ишетмәдем

Кәнсәләр җыры дигәнне,

Хан көе дигәннәрен.

Минем җыр кырларда туды,

Изелде шахталарда,

Шуңа да сөялле булды,

Шуңа да авырлар да.

“Карурманны”, “Шахта көен”

Ник тыңладым, еладым?

Шул хәлләрдән чыгалмадым,

Шигырь утында калдым.


ПЕСНӘК

Назланып сайрый бер песнәк —

Салкында купшыланып,

Яз кебек тоелды, кинәт

Киттем шул кабарынып.

Бу карлар, бәллүр бәсләре

Чәчәктәй купшырдылар,

Сибелгән кояш күзләре

Мең төстә нур булдылар.

Сукмаклар шундый да тигез,

Ак итеп ачылганнар,

Шыгыр да шыгыр — һәм киез

Итекне сагынганнар.

Ашыгам, адымнар җиңел

Булганга тиз йөрелә,

Назлана песнәк, “чут-чәрел”—

Ерактан ишетелә.




04.02.09.


ИЛ БЕЛӘН ХУШЛАШУ

Хезмәт белән тулган, сугыш белән,

Бәла белән тулган ул тарих —

Совет чоры,

Шул тарихны укыйм,

Батырларга тулган ул тарих.

Һаман сугыш, һаман кан коелган,

Хезмәт тузанына коенып

Яшәгәндә шулай тетрәп алган,

Чабылган ул тәмам кырылып.

Җир идәнгә калдырганчы яккан

Ихатасын, түбә саламын,

Газапланып шулай тормыш тарткан,

Илем өчен дигән, Ходаем!

Ил — гадел ул, җиз медален таккан,

Сөендергән, хезмәт көненә

Санап булсын — түләү җаен тапкан,

Рәхмәт әйтмәгәндер кем генә!

Мин ул илдә утыз яшькә яшәп,

Уяна идем көн дә хезмәткә,

Шулай тиеш иде, башка исәп

Тумады һич, башка ният тә.

Ил үзгәрде, Совет иле китте,

Үзгәрдем бит мин дә, югыйсә,

Әмма шул кан тамырларда типте,

Әмма шул аң калды һәм үсә.


КУАНЫЙК БЕР

Ишетәсем килми, сөйләмәгез

Авыр яраларны ачтырып,

Кәефне дә, берүк, көйләмәгез,

Чәчне сыйпап, миңа уч тотып.

Булды шул ул, төрлечәрәк булды...

Тормышыма инде үпкәм юк,

Кешесенә карап килә торды,

Кемнәр җитди — җирдә, кемнәр — шук.

Бәйрәмнәрне дәртем сөя иде,

Шатлыкларга җанны күмгәндә —

Үз алдына нурлар җыя йөрде,

Якты йөзем иде кемгә дә.

Авыр яра... Бәлки миңа гына

Шушы кадәр авыр тоелып,

Берсе арты берсе кереп санга,

Хәтеремә калган уелып?

Башкалар бар. Меңнәр. Алар ничек?

Алар хакы ничек дөньяда?

Ул йортларда бер үк төрле ишек,

Бәндә почмак табып куана.

Тәрәзләрдән нурлар агылып керә,

Язга күчә барча дөньялык...

Ишетәсем килә, күчеп сүзгә,

Җырлар белән без дә куаныйк!


БОРЫЛЫШЛАР БУЙЛАП




                БАРЫШЛЫЙ

Кеше тормышында борылышлар

Көтелмәгәнчәрәк булгалый,

Безнең күңелдә дә якты таңнар

Сызылыплар гына аткалый.

Хәтер сайлыгының хафасы юк,

Эһ ул таңнар, ничә тудылар —

Кинәт ачылыплар китеп офык —

Җиргә яктылыклар тулдылар.

Мин дә шулай, таңда уянгандай,

Хәтер мәйданында ялгызым

Кемлегемне барлап менә шулай

Канатланып кына кагындым.

Килде ул көн, ничә ишеткән бар

Иде бер-бер шулай буласын:

Намус каршысында җавап тотар —

Кемлек хакы егар бәндәсен!

Ишеткән бар иде генәме соң,

Белеп тора иде җан үзе!

Кешеләрдә җаваплылык ул аң,

Җаваплылыктан ул җан күзле!

Ә тормышның төрле көннәрендә

Төрлечәрәк йөртсә ашкыну,

Ул барыбер киләчәк бит безгә —

Үз җаныңны хәтта ятсыну.

Олгаймыйча булмый, ел исәбе

Үзгәртүләр белән яшәтә,

Үзгәрмәсә, илнең дә йөз яме

Сүрелә һәм сүнә, әлбәттә.

Җаның белән — килә ул көн сиңа —

Сөйләшәсең бергә-бер калып,

Өметләрең акланмауларына,

Хәйранлыкка тәмам аһ салып.

Елаганда — исләреңә төшер —

Ни икәнен дөнья дигәннең,

Болытлардай бушана да күңел,

Яктырмыйча калмый көн ямең!

Бу хәлләрне мең тапкырлар күрдем,

Меңенче кат гүя яшимен,

Сердә иде күңел, инде белдем,

Кайнар булсын икән яшьлегең.

Озаклап ян, йөрәк көя-көя —

Ныклык ала бара тормышта,

Йөрәк түгел, йөрәксезлек хата,

Аны сүндерәм дип ялгышма!

Акылыма таянамын, дисәң,

Ул — хаталы, аның гадәте —

Саташулар белән калу исән,

Шушы аның сиңа хөрмәте.

Кеше тормышында борылышлар

Җаны аша уза, үзәктән,

Ныклык чыганагың — йөрәгең бар,

Терәгең һәм серле хикмәттән.




                    Янв.-фев., 2009.

